
        
            
                
            
        

    
	СОВДЫН БААТАР

	 

	ЭХ ОРОНЧИД БА ЦЭДЭНБАЛ - 2

	 

	“МОНГОЛЫН УЛС ТӨРИЙН ХЭЛМЭГДЭГСДИЙН ХОЛБОО” Улаанбаатар хотноо 2005 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁР. “Намын эсрэг бүлэг” гэгчийн намтар буюу сэхээтний эсрэг хийсэн “аян дайны” оргил

	 

	“Намын эсрэг бүлэг” хэмээн социалист монголын түүхэнд нил хараар бичигдэж амь амьдрал, удам ургаараа хэлмэгдэж, хүний эрх нь хөсөр хаягдаж, шорон гяндан, хугацаагүй цөллөг, энэ нэрийн дор хийсэн санаатай аллага, улс төрийн цагдаагийн байнгын мөрдлөг хавчилтыг туулан идэр насаа элээж, хань бүл, үр хүүхдээ өөрсдөөсөө ч илүүтэй зовооход хүргэсэн хэсэг хүмүүс байсныг Монгол түмэн мэдэх билээ. Гэвч тэд хэд хэчнээн байсан, чухам юугаараа эсэргүү байсан, тэд ямархан зовлонг туулсан, үр дагавар нь улс үндэстний болоод тэр хүмүүсийн амьдралд ямраар туссан зэргийг нэг их мэддэггүй биз ээ. Тийм учраас болох ёстой юм болдгоороо л бол оо биз гэсэн тоомжиргүйхэн хандлага зонхилж байх шиг санагддаг юм. 

	Цагаан морин жилийн хувьсгалаар нийгмийн тогтолцоо өөрчлөгдөөгүй сэн бол тэр л хувь тавилангаараа, тэр нэр хаягтайгаа дуусах байсан, эх орон, улс үндсээ гэсэн гал халуун сэтгэлтэй Монголын сэхээтний шилдэг хэсгийн зарим нь өдгөө цагтай эсэн энх золгож “бидний зөв байсан юм аа” гэдэг үгээ ам бардам хэлж байгаа ч цөөнгүй нь, тэдний дотор хань бүл, үр хүүхэд нь харгислал, доромжлолын хүндийг даасангүй. Энэ эмгэнэлт түүх давтагдах ёсгүй. Үүний тулд Монгол түмний өдгөө болон ирээдүй хойч үүнийг мэдэх ёстой. Сэрэмж, сургамж авах учиртай билээ. 

	Энд яг энэ асуудлаар бичсэн харийн нэгэн зохиогчийн хатуу ч гэсэн үнэн үгийг санах, сэрэх учиртай болов уу. 

	 

	"... чин шударга, эр зоригтой хүмүүс гэдгийг нь мэдсээр байж тэр нөхдөө дэмжье гэж оролдох ч үгүйгээр шууд нүүр буруулж “тэрслүү гурван этгээдийг шийтгэе” гээд байгаа танхимд суусан энэ хүмүүс чинь чухамдаа ямар улс болж таарч байна даа” гэж 1964 оны 6-р бүгд хурлын өнгийг дүрсэлсэн бол тэр бээр "өөр нэгэн цагт Москва Цэдэнбалаас нүүр буруулж бүгд хуралд (1984 оны 8-р сарын) оролцогчдын гарт энэ удаа (нөгөө бурхан шүтээн болсон) даргынх нь хувь заяаг өгөхөд танхимд суусан мөн л тийм хүмүүс яг тэдэнтэй адилхан байсан биш үү” 

	 

	хэмээн Монголын хувь заяаг шийдэж суусан эрхмүүдийн аху төрхийг тодорхойлсон байх юм1. Энэ нь 1964 онд “Намын эсрэг бүлэг” хэмээх нэрийн дор Ц. Лоохууз, Б. Нямбуу, Б. Сурмаажав нарын хэсэг хүмүүсийг хэлмэгдүүлэн золиосолсон тэр хүмүүс 20 жилийн дараа нөгөө “нам” гээд байсан Цэдэнбалыгаа яг тэр шигээ “золигт гаргаж” байгаа гутамшигт явдлыг өгүүлсэн нь бололтой. Зохиогчийн “яг тэдэнтэй адилхан” гэсэн нь чухамдаа тэдний нэлээд хэсэг нь нэрээрээ, нүүрээрээ л сууж байсан хэрэг шүү дээ. Гэтэл тэд чинь Монгол төрийн бодлогыг тодорхойлдог, хэрэгжүүлдэг гээд томроод байсан нөгөөдүүл шүү дээ. Зүй нь нэг бол, нөгөө намын эсрэг гэгдсэн нь, эсвэл “нам” гэгдсэн Цэдэнбал нь л буруутай баймаар юм. Гэтэл нам нь намын эсрэгтэйгээ хоёулаа буруутан болчихдог нь яаж байгаа хэрэг вэ? Монголын түүхийн олон асуудал, түүний дотор энд яригдаж байгаа явдлыг үнэн мөнөөр нь олж мэдэх дүгнэж цэгнэх боломж 1990 оныг хүртэл байсангүй. 

	1960 оны Үндсэн хуульд “төр нийгмийг удирдан чиглүүлэгч хүч бол... МАХН мөн” хэмээн хуульчлан тунхагласан бөгөөд яг нэг жилийн дараа энэ намын 14-р их хурал “Манай орон өөрийн хөгжлийн шинэ үе - социалист нийгмийг байгуулж дуусах үедээ шилжин орсныг тодорхойлон заав” Гэтэл энэ их хурлаас сонгогдсон Төв хорооны бүгд хурлууд Монголын шинэ үеийн, үндэсний шилдэг сэхээтнүүдийг нухчин дарах талаар “дээд амжилт” тогтоосон хэрэгтээ эдүгээ түүхийн шүүхийн өмнө өчиг мэдүүлгээ өгөн буй бүлгээ. Уг ажиллагаа түүхт их хурлаасаа сонгон бүрдүүлсэн Төв хороо, Түүний улс төрийн товчооноосоо эхэлж улмаар Монголын нийт сэхээтэн, үндэсний эрх ашгийн эсрэг чиглэсэн нь нэн эмгэнэлтэй. 

	МАХН-ын 14-р Их хурлаас сонгогдсон Төв Хороо 6 удаа хуралдахдаа гурваар нь өөрсдийнхөө сор болсон хүмүүсийг хэлмэгдүүлэх нүгэл үйлджээ. 1962 оны ээлжит бус 3-р бүгд хурлаар бүх албан тушаалаасаа халагдаж улмаар шүүх шоронгийн хаалга татаж, цөлөгдөж яваад эцэст нь хаанахын ч юм бэ тусгай албадын гараар “улс төрийн аллага” буюу “Цэдэнбалыг илчилсэн дуртгалынхаа номыг гадаадад хэвлүүлэх гэж байгаа сургаар”2 хөнөөгдсөн байж болох Д. Төмөр-Очир, 5-р бүгд хурлаар огцрон нутаг заагдсан Л. Цэнд нар бол тухайн үед Монголдоо оюуны өндөр чадавх бүхий удирдагч нар байсныг өдгөө бүх нийтээр мэдэх болжээ. 

	“Намын эсрэг бүлэг” гэгчийг төрүүлсэн НТХ-ны 1964 оны 6-р бүгд хурлын үнэн учир шалтгааныг Монголын олон нийт одоо ч мэдээгүй явдаг байж болох талтай. Гэтэл тэнд тохиолдлын зүйл нэгээхэн ч байсангүй. Аль аль тал өөрийн зорилго, нөхцөл боломж цаг хугацаанд захирагдаж асуудлыг өөр өөрийнхөөрөө шийдвэрлэсэн бөгөөд Монгол оронд 1950-аад оны дунд үеэс өрнөсөн нийгмийн сэтгэлгээ, үйл явцын тайлал байв. Энэ цаг үе бол нэг талаас эзэн гүрний онцгой ивээлд дулдуйдан өөрийн хуваарьгүй эрх дарх ноёрхлыг тогтоохын төлөө Ю. Цэдэнбалын тэмцэл, нөгөө талаас улс үндэстнийхээ хөгжил цэцэглэлт, сайн сайхан ирээдүйн төлөө санаа зовж сэтгэл оюунаа зориулахыг эрмэлзсэн үндэсний шинэ цагийн сэхээтний тэргүүний хэсгийн эрэлхийллээр тодорхойлогдож байлаа. 

	НТХ-ны энэ бүгд хурлаар нам, улсын хяналт шалгалтыг хүчтэй болгох тухай асуудлыг хэлэлцсэн нь ч тохиолдлын байсангүй. Хэдийгээр НТХ-ны дээд удирдлагад Цэдэнбалаас өөрөөр дуугарах хүнгүй болж, сэхээтнийг “ангилан сортлох” ажиллагаа эрчимтэй явагдаж “Төмөр-Очирын хамсаатан”, “Цэндийн талынхан” зайлуулагдсан ч НТХ-ны гишүүдийн дотор бас “болдоггүй” хүмүүс байсаар байв. Тэдэнд цохилт өгөх цаг нэгэнт болсон гэж үзээд энэ хурлаар томоохон алхам хийх, цаашид “үл бүтэх хүмүүс”-ийг олж илрүүлэн цохилт өгөх чиг шугам, хүч хэрэгслийг энэхүү “хүчтэй болгосон хяналт шалгалт”-аар гүйцэтгэх бодлогыг тодорхойлох ёстой байв. 

	Гэтэл НТХ-ны гишүүдийн нэлээд хэсэг 14-р их хурлаас сонгогдсон бүрэлдэхүүний сүүлчийн энэ хурал дээр амжиж үгээ хэлэх, илэрхий буруу замаар явж байгаа төрийн бодлогыг чадвал засаж залруулах бодолтой байцгаав. 

	Тэд үндэсний сэхээтний тэргүүний хэсгийн санал бодлыг ч бүгд хурлын гишүүд олон нийтийн сонорт хүргэхийг зорьжээ. Тэдэнд хүлээн хойшлуулах цаг боломж байсангүй. Үүнийг Цэдэнбал нар ч сайн мэдэж байв. Ц. Лоохууз, Б. Нямбуу нарыг сургуульд явуулж, улс төрийн тавцангаас холдуулсан нь ч Цэдэнбалын урьд өмнө олонтоо хэрэглэж байсан сонгодог арга байлаа. 

	 

	 

	1. НАМЫН ЭСРЭГ БҮЛЭГ ТОДОРСОН НЬ:

	Хурлын бэлтгэл хоёр талд хэрхэн өрнөв? 

	Баримт сөхье. Эхлээд даргын талын баттай мэдээллийг дурдъя: 

	 

	“энэ удаа ч Цэдэнбал гэнэдээгүй бөгөөд улс төрийн нууц хуйвалдааны мастер гэдгээ харуулсан билээ. Лоохууз болон түүний нөхдийн ихээхэн горьдлого тавьж байсан гол хүмүүсийг нь бүгд хурал эхлэхийн өмнө тэмцлээсээ татгалзахад хүргээд аймгийн намын хороодын дарга нарыг өөрийн талд татан оруулсан... билээ”3 

	 

	“Ю. Цэдэнбалын ойрын хүрээлэлд орж явсан П. Шагдарсүрэн Зөвлөлтийн төлөөлөгчтэй ярилцахдаа “Хэрвээ бүгд хурлын өмнө Цэдэнбал цаг үеэ олсон ажил хийгээгүй бол Лоохууз, Нямбуу, Сурмаажав нар уршиг дагаврыг нь төсөөлөхөд бэрх... үлэмж их гай түйтгэр учруулах байсан юм”4

	 

	гэжээ. 

	 

	“Ц. Лоохууз, Б. Нямбуу, Б. Сурмаажав нарын шүүмжлэлт үгээ хэлэх гэж байгааг Цэдэнбал, авгай хоёр урьдаас мэдсэн байлаа. Анастасия Ивановна өөрийн туршуулын сүлжээтэй, түүнд нь Монголын НАХ албаны өндөр албан тушаалтан, даргын гэргийн нөлөөг өөрсдийн албан тушаал ахих ашиг сонирхолд ашигладаг төр засгийн зарим хүмүүс, голцуу дарга нарын гэр бүл, өөрт нь үнэнч эмэгтэйчүүд багтаж байлаа. Тэд энд тэндээс зөгий мэт хичээнгүйгээр мэдээлэл цуглуулж хүргэдэг байв”5

	 

	“НАХЯ-ны сайд Б. Жамбалсүрэн Бүгд хурлын үеэр хот хөдөөгөөс 2000 туршуул тагнуулуудыг цугларуулсан. Тэд нар нь энд тэндгүй явж, тагнаж өдөөн туршиж явсан гэдэг. Бидний эсрэг хуйвалдааны төлөвлөгөөг Лувсанравдан, Жамбалсүрэн, Норолхоо, намын хэлтсийн орлогч нарын Цэдэнбалын хамгийн итгэлтэй ойр дотнын хүмүүс нь боловсруулж хэрэгжүүлж байсан гэдэг юм”6

	 

	“Нууц байдалд уулзах туршлага (монголд С. Б.) хэнд ч байсангүй. Хүмүүс гэнэ алдах нь их. Маргааш өглөө нь Цэдэнбал юм уу, НАХЯ-ны сайд нууц яриаг нь мэдэж байна..”7 

	 

	“Сэтгэл зүйн хүчин зүйл даргын талд байв. Төрөө дээдэлсээр ирсэн Азийн ард түмэн болохын хувьд Монголчууд төрийнхөө тэргүүнийг... сохроор дагах хандлагатай байлаа”8

	 

	Тэгвэл нөгөө талын байдал ямар байв? 

	Цэдэнбалын бодлого, үйл ажиллагаанд эргэлзэх, дургүйцэх явдал нэлээд газар авсан, ялангуяа сэхээтний хэсгийн дотор элдэв яриа түгээмэл байв. Сөрөг хүчин Зөвлөлтийн төлөөлөгчдийн ажигласнаар Цэдэнбалын “бүхий л улс төрийн ба төрийн үйл ажиллагаанд эргэлзэж байлаа”9

	 

	“Тэд тус бүгд хурлын өмнө уулзаж ярилцах, хэлэх үгийнхээ санааг тохиролцох, үүсэн бий болсон нөхцөл байдлыг НТХ-ны зарим гишүүдэд ойлгуулах оролдлого хийх, зарим удирдах ажилтныг талдаа татах, хурал дээр хэлэх үгийг нь бэлтгэж өгөх зэргээр ажиллаж байжээ."10 

	 

	Ц. Лоохууз нэлээд эрт ирж олон хүнтэй уулзаж санал солилцсон, заримд нь нөлөөлөх оролдлого хийсэн байдаг. ЭЗДС-ийн Д. Баасанжав нарын зэрэг зарим багш нар санхүү эдийн засгийн төв байгууллагуудаас баримт мэдээлэл цуглуулж улс орныхоо эдийн засгийн амьдралд дүн шинжилгээ хийсэн, НТХ-ны зарим гишүүдээр дамжуулж бүгд хурлын анхааралд хүргэх оролдлогууд хийсэн. Итгэсэн танил нөхөд хэд гурваараа нийлж санал бодлоо солилцсон байдалтай байсныг тэр хэргээр хэлмэгдэгсэд ярьцгаадаг юм. 

	Хожим “зохион байгуулалт бүхий бүлэг” байсан хэмээн төр нь гүжирдэхдээ хэлдэг баримт нь гэвэл: Барилгын нэгдсэн карьерын дарга Дашийн Дамдинсүрэнгийн гэрт Дашнамжил, Лоохууз, Гунгаажав, Нямдарь, Баасанжав, Тогтох, Жамба нарын гэрийн эзэнтэй нийлээд 8 хүний шатар тоглож дайлуулангаа санал бодлоо чөлөөтэй солилцсон яриа, мөн Дашнамжил нь аймгийн намын хорооны хэдэн дарга нарыг гэртээ урьж дайлсан, ярилцсан хоёр баримтыг хэлдэг. Энэ хоёр уулзалтын үед 2―4 шил архи хувааж уух, хоол унданд мөнгө зарцуулсан байгаа. Энэ бол өөрөө төсөв санхүү бүхий зохион байгуулалтай бүлэг байсны нотолгоо гэж гүжирддэг байжээ. Дээдсийн 25 жилийн турш олон нийтийг мунхруулж ирсэн хамгийн ноцтой нэг баримт нотолгоо гэдэг нь хурал эхлэхээс 4 хоногийн өмнө Москвагаас ирсэн Б. Нямбууг Цэдэнбалын даалгавраар бараг л онгоцны буудлаас гэртээ аваачин өдөөн хатгасан Лувсанчоймболын “нэрсийн жагсаалт” гэгч юм. Одоо нэгэнт тодорхой болсон ч Цэдэнбалын даалгавар оролцоотойгоор зохиосон “шинээр бүрдэх нам төрийн удирдах албан тушаалтнуудын томилолтын жагсаалт” нь 25 жилийн турш Монгол түмнийг төөрөгдүүлэн мэхэлж байсан бузар гүтгэлэг байжээ. Надировын хэлээд байгаа “нууц хуйвалдааны мастер” хэмээх өргөмжлөлд Цэдэнбалын энэ сэдэл зүтгэл тодорхой байр эзлэх биз ээ. 

	Б. Нямбуу өгүүлсэн нь: 

	 

	“Хурлаас 2 хоногийн өмнө Н. Лхамсүрэн доорх зүйлийг хэлүүлсэн байв Үүнд: энэ бүгд хурал дээр чи үг хэлэх санаатай байгаа бол болохгүй гэж би хоригломоор байна. 

	Учир нь Цэдэнбал бүгд хурал дээр өөрийгөө шүүмжилсэн хүмүүсийг шууд бут цохих нарийн зохион байгуулалттай бэлтгэл хийжээ. Өөрийгөө шүүмжилж магадгүй гэсэн хүмүүсийг, урьдаас үүрэг даалгавар авсан хүмүүсийн завсар нэг нэгээр нь хавчуулан үг хэлүүлэх, хэрэв Цэдэнбалыг шүүмжилбэл зориуд бэлтгэгдсэн гурав гурван хүнээр цохилт өгүүлж, улмаар бүгд хурлаар тусгайлан авч хэлэлцэх санал гаргуулахаар бэлтгэсэн байна. Чамайг үг хэлбэл гол цохилтыг С. Батаа өгөх юм байна. Цэдэнбалыг шүүмжилсэн хүмүүсийг дороос танхимаас "Чи болиоч ээ. Эрх тушаал горьд оо юу” (зөвхөн энэ үг гэхэд “томилолтын жагсаалт” гэдэг нь хурал зохион байгуулагчдынх болохыг нотлоод өгөх бус уу. Тэгээгүй юм бол юуны эрх тушаал байх билээ. С. Б.) гэх мэтээр эсэргүүцэн хашхирах, исгэрэх хүмүүсийг хүртэл тусгай бэлтгэсэн байна. Болохгүй зарим хүмүүсийг бүгд хурлын өмнө тусгаарлах арга хэмжээ авна гэж төлөвлөж байгаа юм байна. Энэ бүхнийг Жамбалсүрэн (тэд хадам хүргэний холбоотой аж. С. Б.) надад хэллээ. Намайг түргэн буц. Энд байх хэрэггүй гэж хөөлөө..” 

	 

	гэсэн байв. 

	Мөн хурлын үеэр зарим асуултыг нийтийн өмнө асуулгаж, дээд дарга нар Цэдэнбалаар хариу өгүүлэх замаар “өөрийг нь илчлэх”-ийг оролдсон асуултууд бэлтгэсэн. Жишээлбэл: ЭЗДС-ийн багш Д. Баасанжав 11 асуулт бэлтгэжээ. (эдгээрийг хойно бүрэн эхээр нь нийтлэх болно.) Мөн, хожим өөрийнх нь өчиг мэдүүлэг өгснөөр, “өөр орны намаас дэмжлэг хүсэж” философич Д. Лхамжав орос хэл дээр нэг захидал бичсэн байдаг. Тэр нь 

	 

	“Ах дүү коммунистуудад... МАХН-ын ТХ-ны ... бүгд хурал дээр жинхэнэ коммунистууд ба хуучныг баримтлагч харгис хүчнүүдийн хооронд ширүүн тэмцэл явагдаж байна. Харгис хүчнүүдийг харгислалын сүлд тэмдэг бөгөөд дэлхийн коммунист хөдөлгөөний нэрд гарсан задлан бутаргагч (ХКН-ын эсрэг түүний явуулсан хэт туйлширсан суртал нэвтрүүлэг, улс төрийн бодлогыг хэлсэн бололтой. С. Б.) Цэдэнбал толгойлж байна... 

	 

	гэж эхлээд... 

	Цэдэнбализмын зүгээс тулгарч байгаа аюул заналаас аврах байх гэж найдаж бид ах дүү коммунист та нарт хандаж байна. Бид дахин сүрхий аюулд ороод байна шүү” 

	 

	хэмээн төгсдөг. Төгсгөлд нь "Монголын бүлэг коммунистууд” гэсэн байхыг бодоход хэсэг хүмүүс зөвлөж ярилцсан бололтой. Түүний бичсэнийг 4—5 хувь машиндаж 2 хувийг Д. Самбуу эмч авсан нь зохих газарт хүргэх, олшруулах гэсэн байж болох юм. 

	Мөн НТХ-нд нэргүй захидлууд нэлээд очсон (бичсэн) байдаг. Тэдний нэг эзэн нь ч энэ Самбуу байв. 

	Хурал болох үеийн уур амьсгал нэг иймэрхүү байжээ. Ах намын элч, коммунист Ш. Надировын дүгнэлтээр: 

	 

	“Цэдэнбалын эсрэг (албаны энэ хүн намын эсрэг гээгүй байна аа! С. Б.) алхам нь дээд удирдлагын доторх дургүйцлийг үндсэндээ тусгаж, нам төрийн байгууллагуудын олон ажилтан, шинжлэх ухаан, бүтээлч сэхээтнүүдийн төлөөлөгчидтэй холбоотой байсан бөгөөд олон нийтийн тодорхой хэсгийн санаа бодлыг илэрхийлсэн нь эргэлзээгүй” 

	 

	ажээ. 

	 

	Бүгд хурлын явц яаж өрнөв? гэдэгт тухайн үйл явдлын амьд гэрчүүд хариу өгч чадна. Тэгэхдээ чухам хэнийх нь (хоёр талын) ой тогтоомжид хурц тодоор хадагдан үлдсэн байж болох, бас нууж хаагаад байх юмгүй хүмүүс л үнэн зөв хариуг өгөх биз ээ. Албаны баримтууд хорь гаруй жилийн турш нууцад байсан. Төр солигдох үед нэлээд хэсгийг устгасан. Үлдсэн жаахныг нь өв залгамжлагчид нь хаачихсан болохоор зөвхөн “сурталчилгаанд хэрэглэж болох зохиомжлон найруулсан” хэсэг нь үлдсэн болохоор дээрх амьд сурвалжид тулгуурлах нь илүү бодитой байх болно. 

	Толгойлогчдын нэг гэгдсэн Б. Нямбуу гуайн дурсамжаас сийрүүлье. 

	 

	“Н. Лхамсүрэн багшийн дээрх зарим зүйл юу л бол гэсэн эргэлзээ төрүүлж бүгд хурлын явцыг анхааралтай ажиглаж байлаа. 

	Намын Төв Хорооны 6-р бүгд хурал 1964 оны 12-р сарын 21-ний 9 цагт нээгдэв. 

	Намын Төв Хорооны гишүүд 75-аас 65, орлогч гишүүд 45-аас 39, Шалган байцаах комиссын гишүүд 12-оос 6 бүгд 110 хүн оролцов. 

	Нам, улсын хяналтын тухай Ю. Цэдэнбалын илтгэл 2 цагаар батлагдсан боловч 3 цаг 25 минут үргэлжлэв. Улсын төлөвлөгөөнд оруулах өөрчлөлтийн тухай Т. Рагчаагийн илтгэл 45 минут болж бүх илтгэл 13 цаг 20 минутад дуусаж шүүмжлэл эхлэв. Илтгэл дуусмагц Ю. Цэдэнбал өөрөө хурлыг удирдав. Эхлээд Н. Лувсанравданд үг хэлэх зөвшөөрөл олгов. Тэр хяналт шалгалтын талаар ярьж байснаа шүүмжлэлийг өрнүүлэх, ардчиллыг дэлгэрүүлэх нэрээр зарим хүмүүс их чалчдаг болсон. Үндэсний үзэл гаргагчид, намын эсрэг дайрагчидтай хатуу ширүүн тэмцэл явуулах хэрэгтэй гэв. Дараа нь С. Балган, Б. Алтангэрэл нар дэмий чалчдаг, нам засгийн шийдвэрийг эсэргүүцдэг сэхээтэн олон байгааг онцлон тэмдэглэв. 

	Д. Дэмчиг, Б. Бадарч, А. Отгонбаяр нарын дараа 7-д Б. Сурмаажав үг хэлэв. Б. Сурмаажав Ю. Цэдэнбалын талаар шүүмжилж эхэлмэгц дороос хэсэг хүмүүс боль, боль, чи суу гэх мэтээр хашхиралдав. Ажиглавал С. Сосорбарам, П. Шагдарсүрэн, М. Даш, Л. Рэнчин нарын зэрэг хүмүүс яг голд бөөнөөрөө суусан хашхиралдаж байв. Лхамсүрэн үнэн хэлжээ. 

	Дараа нь Хэнтийн Д. Лхагвасүрэн үг хэлэв. Б. Сурмаажавт гол цохилт өгөх хүн байжээ. Эхлээд хяналт шалгалтын тухай хэдэн үг хэлэв. Тэгснээ энгэрийнхээ халааснаас сургуулийн хүүхдийн бичдэг нимгэн дэвтэр гаргаж ирэв. Түүнд хуучин монгол бичгээр бэлтгэсэн шүүмжлэл байгаа бололтой. Түүнийгээ харж байгаад Б. Сурмаажавын намч биш үйл ажиллагааны тухай бараг л түгдчин уншив. Эцэст нь Б. Сурмаажавын тухай энэ бүгд хурлаар тусгайлан авч хэлэлцье гэсэн гайхалтай санал гаргаж байх юм. Дараа нь Б. Банзрагч, Д. Балжинням нар Б. Сурмаажавыг бүгд хурлаар тусгайлан авч хэлэлцье гэсэн Д. Лхагвасүрэнгийн саналыг дэмжицгээв. Ш Дамбарэнчингийн дараа 12-т миний нэрийг дуудаад С. Батаа бэлдэж байгаарай гэв. Н. Лхамсүрэнгийн хэлүүлсэн үгс яг үнэн болох нь бүр ч батлагдав. Би шүүмжлэлдээ бүгд хурлыг урьдаас зориуд бэлдсэн хуйвалдааны замаар явуулж байгааг баримт гарган хэллээ. Миний шүүмжлэлийг нөгөө хэд бас л эсэргүүцэн хашхиралдаж байлаа. 

	С. Батаа: Б. Нямбуугийн хэлж байгаа шиг тийм үүрэг даалгавар авсан хүн би биш ээ. Гэвч Нямбуугийн талаар хэлэх үг байна, гээд бүр 40-өөд онд нисэхэд ажиллаж байсан үеийг оролцуулан шүүмжлэв. Төгсгөлд нь Б. Сурмаажав бид хоёрыг хамтруулан бүгд хурлаар тусгайлан авч хэлэлцэх санал оруулав. 

	Намайг цохих хоёр дахь хүн нь Б. Дэжид байжээ. Тэр миний шүүмжлэлийг эсэргүүцээд Цэдэнбал даргыг баахан магтав. Эцэст нь С. Батаагийн саналыг дэмжив. Дараа нь Ж. Гомбосүрэн, Г. Туваан, Цэрэннадмид, Ч. Пүрэвжав нар үг хэлсэн. 19-д Ц. Лоохуузыг дуудав. Түүнд гол цохилт өгөх хүн нь Д. Ядамсүрэн байж. Д. Ядамсүрэн: Ц. Лоохууз, Б. Сурмаажав бид гурвыг хамтаар бүгд хурлаар хэлэлцэх санал оруулав. Яг л гурав гурван хүн цохилт өгч байна аа. 

	Бүдсүрэн, Д. Ёндондүйчир, Л. Чимэдцэрэн, Д. Бямба нар Д. Ядамсүрэнгийн саналыг дэмжсэнээр хурлын эхний хэсэг дууссан билээ. 

	Хурлын эхний хэсэг нь урьдаас бодож боловсруулсан төлөвлөгөөний дагуу голдуу учрыг ойлгож үүрэг даалгавар авсан хүмүүсийн хүрээнд явагдаж бут цохих этгээдүүдээ ялгаж авснаар дууссан, өөр “тохиолдлын” хүмүүсээр үг хэлүүлсэнгүй. 

	Их завсарлагааны дараа 21-ний орой Ю. Цэдэнбал “Намын Төв Хорооны гишүүдийн саналаар одоо “намын эсрэг бүлэг”-ийнхний тухай авч хэлэлцье” гэж хурлын 2 дахь хэсгийг нээж хэлэв. Ингэж “намын эсрэг бүлэг” гэдэг нэр томьёо манай намын түүхэнд анх бий болов. Энэ хэсэгт бүгд 33 хүн үг хэлсэн. Энд үг хэлэгчдийн олонх нь Ю. Цэдэнбалын дотнын хүмүүс, дээдчүүдэд үнэнчээ харуулж хайр ивээл горьдсон бялдууч нар, бас бидэнтэй ямар нэг хэмжээгээр холбогдож магадгүй гэж айж болгоомжилсон янз бүрийн хүмүүс намын эсрэг бүлэг гэгчдийг газар доогуур ортол авч алдаж билээ. 

	Бүгд хурлын явц дундуур бид гурвыг баривчлах асуудал дээдсийн хэмжээнд яригджээ. Үүнийг улсын прокурор Д. Ёндондүйчир татгалзаж гэнэ гэж аймгийн дарга Сүхбат надад шивгэнэж билээ. Хожим “бүх ард түмэн, намын гишүүд эднийг шийтгэхийг шаардаад байна. Шийтгэлгүй болохгүй нь ээ” гэж Ю. Цэдэнбал тулгахад Улсын Прокурор Д. Ёндондүйчир, Улсын дээд шүүхийн дарга Х. Дамдин нар шийтгэх хуулийн үндэслэлгүй болохыг тайлбарласан, бас НАХЯ-ны нэг орос зөвлөх намын эсрэг бүлгийнхнийг баривчлахыг эрс татгалзсанаар дээдчүүдийн хүсэл биелэгдээгүй юм гэсэн сураг байдаг. Үнэн эсэхийг мэдэхгүй. Ер нь үнэний үндэстэй байх. Хожим зохиолч Д. Дожоодоржийн удирдан явуулж байсан түүхийн өмнөх хариуцлага нэвтрүүлэг дээр С. Чойжамц “Эднийг баривчлан шийтгэх тухай яригдаж байсан нь үнэн. Д. Ёндондүйчир л аварсан юм”11 

	 

	гэж барин тавин гэрчилж байна билээ. 

	Б. Нямбуу бичихдээ:

	 

	“Намын Төв Хорооны 6-р бүгд хурал “Сэхээтний төөрөгдөл” гэдгээс хойш олны анхаарал татсан сэтгэлгээний сэргэлтийн үед болсноороо онцлогтой байлаа. ЗХУКН-ын 20-р, 22-р их хурлын нөлөөгөөр улс орныхоо хувь заяаны төлөө санаа тавьж мухардмал байдлаас гарах эрмэлзэл нэн түрүүнд сэхээтний эгнээнд өсөн нэмэгдэж байв. Улс орны хөгжил удааширч ард түмний амьдрал ахуй доройтсоор, удирдлагын хүнд суртал, ялзрал завхрал мэдэгдэхүйц газар авсаар байлаа. 

	Хөрш хоёр их гүрэнтэйгээ хэвийн харилцаатай байснаа Хятадаас эрс зааглан салж ЗХУ-ын зүгт хэтэрхий хэвийж, түүний хараа хяналтад гүн гүнзгий шилжиж байв. Энэ бүхэн нь улс орны эрх ашиг, үндэсний тусгаар тогтнолд илт харшлах болсон юм. Энэ бүхний бурууг УТТ, Ю. Цэдэнбалтай холбон үзсэн нь зүй ёсны хэрэг байлаа” 

	 

	гэжээ. 

	Гэвч энэ нь хэдийгээр үнэн бөгөөд бусад олон судлаачдынхтай тохирдог ч гэсэн Нямбуу гуайн дүгнэлт юм. Цэдэнбал болон түүнийг тойрон хүрээлэгчид буюу Монголын төрийн “албан ёсны” дүгнэлт эсрэг байв. 

	Яагаад?

	Энэ асуултад хариу олохын тулд бид хоёр талын байр суурийг хооронд нь буюу түүнээс хойших (1990 оныг хүртэл) хугацаанд улс орны амьдрал хэнийг нь ямраар харуулсан зэрэгтэй харьцуулан дүгнэх шаардлагатай болж байна. “Эсэргүү нар тодорлоо” хэмээн орон даяар төрийн мэдээллийн бүх хэрэгслээр зарлан тунхаглаад тэднийг гэр бүл үр хүүхдийнх нь хамтаар ялласан нь үнэн хэдий ч чухам юу гэж хэлээд, яагаад “эсэргүү” болсон бэ? гэдэг нь 25 жилийн турш олон нийтээс нууц байсан. Одоо ч өргөн дэлгэр ил тод болж чадаагүй явна. Тиймээс иргэн олон, ирэх хойчийнхондоо хүргэж мэдээлэхийн тулд энэ талын баримтыг аль болохоор дэлгэрэнгүй гаргахыг зорив. 

	“Намын эсрэг бүлэг” (НЭБ) гэдэг нэр томьёог 1964. 12. 21-ны орой Ю. Цэдэнбалын томьёолон зарласнаар МАХН-ын түүхэнд орсныг Б. Нямбуу дурсамждаа тэмдэглэжээ. Гэхдээ энэ нь зөвхөн бүгд хурлын явцад гарсан үг яриа, үйл явдлаас үүссэн биш харин Цэдэнбал нарын аль эртнээс төлөвлөж, энэ нэрийн дор өөрсдөөсөө өөрөөр сэтгэгчдийг нухчин дарах үйл ажиллагааныхаа уриа лоозон болгон гаргаж ирсэн нэр томьёо юм байна. 

	Яагаад гэвэл энд хурлын өмнө болон явцын дунд ямар нэгэн бүлэглэсэн зүйл байсангүй. Хожим нь 25 жил эрж хайгаад ч тийм баримт олдсонгүй. Харин олон нийт, сэхээтний дунд улс орныхоо хувь заяанд санаа зовсон, Цэдэнбал болон түүний эхнэр, тэдний тойрон хүрээлэгчдийн элдэв бусармаг явдал, алдаа завхралаас улс орноо аврах гэсэн үзэл санаа өргөн дэлгэр байсныг гадаад, дотоодын эх сурвалжуудаас харж болохоор байгааг дээр баримтаар өгүүлсэн. Энэ нь “намын эсрэг бүлэг”-ийг бүрдүүлэгч гэгдсэн 3 хүний хоорондын харьцаанаас ч тодорхой юм. Лоохууз, Нямбуу нар хэдийгээр хоёул Москвад сурч байсан ч хоёр өөр сургуульд байсан, хоорондоо уулзаагүй. 16-нд ирсэн Нямбууг тэндээс гарлаа гэдгийг нь хэн нэгэн мэдээлснээр бараг гэртээ орж амжаагүй байхад нь л Цэдэнбалын бие төлөөлөгч Лувсанчоймбол тосож аваад 4 хоног үндсэндээ хүнтэй уулзах боломж бага олгосон байдаг. 

	Энэ 3 хүн 1950-аад оны сүүлчээс л Цэдэнбалыг, түүний явуулж байгаа бодлогыг шүүмжилж санал нийлэхгүй байсан учраас тэдэнд “цохилт өгөх” хүмүүсийг урьдаас тусгайлан зохион байгуулалттайгаар бэлтгэсэн зэргээс дээрх дүгнэлтийг хийж болох юм. Толгой гурван “эсэргүүгийн” нэг Б. Сурмаажав 

	 

	“Тэр хурал Ю. Цэдэнбалыг тахин шүтэх явдлыг зөвтгөж хуульчилсан хурал болсон” 

	 

	гэж дүгнэсэн байдаг нь үнэнд бүрэн нийцэх ажээ. 

	Ийнхүү Ю. Цэдэнбалын Монголын эх оронч сэхээтний эсрэг хийсэн 8 жилийн аян дайн түүний ялгуусан ялалтаар төгсөж, Монголын төр ялзралын намагт “өөрөө гарч чадахааргүй” болтлоо шигдэх зам нээгдэв. 

	 

	2. НЭБ-ийн толгойлогчид

	Энэ хурал дээр үг хэлж, шүүмжлээд “эсэргүү” гэгдэн яллагдсан гурван хүн хэн байгаад чухам юу гэж хэлээд “эсэргүү” болсныг харцгаая. 

	 

	1. Цогт-Очирын Лоохууз:

	1922 онд Говь-Алтай аймгийн Чандмань (өдгөөгийн засаг захиргааны хуваариар) суманд төрсөн. 1942 онд Санхүү эдийн засгийн техникумыг төгсөх үед Намын шинэ хүчний сургууль (НДС) шинээр байгуулагдаж тохиосон учир тэнд шилжин суралцсан. 1944—1950 онд МАХН-ын ТХ-нд лектор, 1950—1953 онд ЗХУКН-ын дээд сургуульд суралцан төгссөн, 1952—1955 онд НТХ-нд Марксизм - Ленинизмийн тасгийн эрхлэгч, 1955—1956 оны намрыг хүртэл Говь-Алтай аймгийн намын хорооны 1-р нарийн бичгийн дарга, 1956—1962 онд ХААЯ-ны орлогч сайд, САА-нуудыг удирдах газрын даргаар ажиллаж байсан. 1962 оны намраас ЗХУ-д Тимирязевын нэрэмжит ХАА-н академийн аспирант байсан. 

	 

	[image: хүн, бичвэр, хувцас-г агуулсан зураг

	ХААЯ-ны орлогч сайд Ц. Лоохууз. 1961

	 

	 

	Тэр бээр онол, улс төрийн өндөр мэдлэг, удирдах ажлын туршлага бүхий хүний хувьд улс орны амьдрал, хөгжлийн цаашдын төлөвийн асуудлаар өөрийн гэсэн байр суурьтай, нийгэм улс төрийн өндөр идэвхтэй, НТХ-ны нэр нөлөө бүхий гишүүдийн нэг байжээ. 

	 

	“Эсэргүү” болох шат дамжлагууд:

	Ц. Лоохууз НТХ-нд ажиллаж байхдаа МАХН өөрийн гэсэн онолтой байх ёстой. Ингэхгүйгээр бид улс орноо хэтийн баримжаатайгаар удирдаж чадахгүй нь ээ гэдэг асуудлыг дэвшүүлэн тавьж өөрөө онолын хэд хэдэн шүүмжлэлт өгүүлэл нийтлүүлсний улмаас Ю. Цэдэнбалтай анх санал зөрөлдсөн байна. Өөрөө хэлэхдээ: “Цэдэнбал онолын асуудлыг ярих цаг нь болоогүй гээд намайг онолын сэтгэлгээнээс холдуулж хөдөө явуулсан” гэдэг юм. Уг нь марксизм-ленинизм сургахдаа онолын баримжаагүй практик алхам амжилтад хүрэхгүй гэдэг билээ. Гэвч манайд яагаад “цаг нь болоогүй” байсныг ойлгоход хэцүү юм. 

	Нэг хүнийг буюу Сталиныг тахин шүтэхээс үүдэн гарсан нийгмийн завхрал, хор уршгийг шүүн хэлэлцсэн ЗХУКН-ын 20-р их хурлын дараа нийгмийн сэтгэлгээнд өөрчлөлт ороод байв. 

	 

	МАХН-ын ТХ-ны 2-р бүгд хурал дээр (1956. 4) түүний хэлсэн үгээс5 

	 

	“... Тахин шүтэх үзэгдэл зөвхөн Х. Чойбалсангаар эцэс болоогүйгээр барахгүй ерөнхий сайд Ю. Цэдэнбалыг шүтэх хандлага хэдийн илэрсэн бөгөөд түүнийг тойрон хүрээлэгчид тийм ажлыг явуулж байна. 

	... Нөхөр Ю. Цэдэнбал ч... ихээхэн хөрөнгө мөнгө үрэн гадаадад ойр ойрхон явж байхын оронд эх орныхоо газар нутгаар явж амарч сувилуулж байвал болохгүй гэх үндэсгүй. 

	Сэхээтнүүдийнхээ санал бодлыг сонсож дэмжиж, туслах ажил үлэмж доголдож байна. Үүнээс болоод манай онолын сэтгэлгээ үнэхээр хоцрогджээ. Өөрийн орны хөгжлийн одоогийн түвшин, хэтийн төлөвийн талаарх онолын асуудлыг бид л өөрснөө үндэсний сэхээтнүүдийнхээ хүчинд тулгуурлан боловсруулах ёстой биш үү? Өөр хэн ч бидэнд энэ ажлыг хийж өгөхгүй. Ер нь намын үндсэн үүрэг бол онолын үйл ажиллагаа байх ёстой бөгөөд чухамдаа сэхээтнүүдийнхээ бүтээлч хүчийг зөв ашиглан байж энэ үүргээ гүйцэтгэх сэн билээ. Гэтэл тэдний санал бодлыг үл тоомсорлон чадал хүчийг нь чамлан басамжилж, түүгээр ч зогсохгүй эх орныхоо төлөө сэтгэл санаа зовсондоо өөр өнгө аястай хурц шулуун үг хэлсэн хүмүүсийг хялайн харж байна. Ийм эрүүл биш үзэл амьсгалтай хойшид ч эвлэрч чадахгүй. 

	Малчдад Моцарт, Глинка, Шопен, Бах, Бетховен, Чайковскийн хөгжмүүдийг утгагүй сонсгож, учир нь үл ойлгогдох зүйлс ярьж байхын оронд нийтээрээ дуртай ардын дуу, хөгжмийг нэвтрүүлж, ухуулга, суртал нэвтрүүлгийг өдөр тутмын ахуй амьдрал, үйл ажиллагаатай нь холбож байвал зүйтэй биш үү? Сүүлийн үед концертыг л гэхэд орос, монгол, хятад хэлээр хөтлөн явуулдаг болжээ. Яваандаа ард түмэнтэйгээ харьцахдаа ч орчуулагч хэрэглэх шаардлага гарах нь ээ дээ! Найрамдалд үнэнч эсэхийг чинь бидний хэлийг хэр их хэрэглэж байгаагаар чинь шалгана гэж хоёр гүрэн лав л тулгаагүй байх. Харин манай удирдагчдын л хэрэгжүүлж байгаа алсын хараа муутай, өрөөсгөл ажил, ард түмнээ, үндэсний хэл, соёлоо үл тоомсорлосон хэрэг гэж үзэлтэй. 

	— Тус улсын гадаад бодлого идэвхтэй биш байна. Нэгдсэн үндэстний байгууллагад элсэн орох ба дэлхийн улсуудтай харилцаа холбоогоо өргөжүүлэх талаар бие даасан бодлого илт үгүйлэгдэж байна. Энэ асуудлаар Ю. Цэдэнбал тэргүүтэй удирдах нөхдөд зөвлөгөө өгөх шинэ хүчин арваад жилийн өмнө дутагдалтай байсан бол өнөөдөр тийм хүч хэдийнээ бий болсныг анхаарч үзэх хэрэгтэй..” 

	 

	гэжээ. 

	Тайлбар: Цэдэнбал энэ шүүмжлэлийг хүлээж аваагүйгээр барахгүй “сэхээтний төөрөгдөл” хэмээх нэрийн дор үндэсний сэхээтний эсрэг “аян дайныг” энэ хурлаас хойш 7 сарын дараа л эхлүүлсэн юм. 

	 

	Мөн Лоохуузын энэ шүүмжлэлийг Д. Дамба зөв зүйтэй гэсэн байхад Цэдэнбал уурсан хашхирч 

	 

	“гүтгэж байна. Намын эсрэг шүүмжилсэн хүнийг зөвтгөн сайшааж байна” 

	 

	гэж байсныг дээр тэмдэглэсэн болно. 

	 

	 

	НТХ-НЫ 6-Р (1964. 12. 21.) БҮГД ХУРАЛ ДЭЭР Ц. ЛООХУУЗЫН ХЭЛСЭН ҮГЭЭС:

	 

	... Үүнийг хэлэхдээ би, намын эрх ашгийн үүднээс, хэзээ нэгэн цагт энэ бол биелэх юм гэж бодож хэлж байгаа юм аа. Ийм учраас ямар ч ял зэмлэл ирэхийг би хайхрахгүй байна. 

	Бүгд хуралд хэлэлцүүлэхээр Төв Хорооны улс төрийн товчооноос боловсруулан нөхөр Цэдэнбалын тавьсан нам, улсын хяналт шалгалтыг сайжруулах тухай илтгэлийг сонсож ойлголоо. Эх орны аж ахуй, соёлын байгуулалтад байнгын их өөрчлөлт гарч байгаагийн зэрэгцээгээр нам улсын зохион байгуулалт удирдлага сүүлийн жилүүдэд сүрхий суларчээ. 

	Гэвч энэ илтгэлд гарсан дутагдлуудын ноцтой уг сурвалжууд нь чухам юунд байдаг вэ гэдгийг үнэн зөв гаргаж тавьсангүй гэж үзэж байна. 

	Энэ дутагдал нэг байгууллагын дутагдал биш ээ. 

	Ардын аж ахуйн нэг салбарт байгаа дутагдал биш ээ. Энэ бол нийтлэг дутагдал болсон байна. Тэгэхдээ үүний чухам үнэн шалтгааныг олохгүйгээр бид нар хэчнээн ч хурал хийгээд, хэчнээн аппарат нэмээд үүнийг сайжруулахад нэлээд цаг гаргах байх аа гэж бодож байна. Энэ асуудал ийм чухал байсаар байтал энэ илтгэлд бол улс төрийн, онолын талаар үүний шалтгааныг тайлбарлахдаа ноцтой буруу дүгнэлт хийлээ гэж би үзэж байна. Улс Төрийн Товчооноос энд дүгнэж оруулахдаа нам, улсын байгууллагын зүгээс хяналт шалгалт суларсан, өөрөөр хэлбэл диктатурын арга суларснаас боллоо. Иймд диктатурын аргыг цаашид чангалж, чалчигчдыг хатуу цээрлүүлэх замаар дутагдлаас гарч болно гэж зааж байна. Энэ бол манай нийгмийн нэг өдрийн амьдрал, түүний үйлдвэрлэх хүч, үйлдвэрлэлийн харилцаанд гарсан аварга их өөрчлөлт, түүний шаардлагыг материалист марксист - ленинист онолд харш бурангуй, субьектив суурь дээрээс хийсэн дүгнэлт юм аа. Манай ажлын дутагдлын шалтгаан диктатур суларснаас болов уу гэвэл үгүй байна. Хэргийн үнэн учир юунд байна вэ?.. 

	... Социализм байгуулах гэсэн манай ард түмэн түүний үйлдвэрлэх хүчний шаардлагыг түүнийг удирдаж байгаа Цэдэнбал түүний ажил явууллага нь бүрэн тусгаж чадахгүй байна. Манай залуу ажилчин анги, нэгдлийн гишүүд, хувьсгалт шинэ сэхээтний шаардлагаас хоцорч түүнээс тасарсанд оршиж байна. 

	Цэдэнбал Төв Хороо, Засгийн газрын удирдах төв штабыг гартаа бөөгнөрүүлж аваад нам, төрийг хослуулан удаан хугацаагаар удирдаж ирсэн. Гэвч тэрээр ажилчин анги, нэгдлийн гишүүд, хөдөлмөрийн сэхээтнээс салж тасарсан учраас тэдгээрийн бүрэлдэхүүнийг тэдний дундаас аль шилдгийг шилэн авч дүүргэхгүй болоод чадах ч ёсгүй. Эдний амин гол сонирхол нь манай ард түмэн, социализм байгуулах нэрээр халхавч хийж, ард түмний хөрөнгө, нам улсын аппаратын хүчийг өөрсдийгөө тэр албан тушаалд нь байнга байлгаж байхад л зэвсэг болгон хэрэглэж байна. 

	Социализм байгуулах асуудлыг ард түмний идэвх санаачилга дээр түшиглэж удирдах аргыг хэрэглээгүйгээс ард түмнийг барьж захирч байхад асар их хэмжээний төрийн аппарат хэрэгтэй болсон байна. 

	Нэг ажилчин, албан хаагчид ноогдох үйлдвэр дээр ажиллаж байгаа хүний тооны цөөний хувьд манай улс социалист лагерийн орнуудын дотор дээгүүр байр эзэлж байгаагийн учир энд байна. Цэргийн тоо, бид эх орноо хамгаалан байлдаж байсан 1939 оны тоонд хүрээд байна. 

	Нам, улсын албан аппаратыг бүрдүүлэх асуудал, тухайлбал шинэ хүчийг сонгон авч ажилд томилдог. Хүнийг ажил хэргийн чанараар сонгон авах зарчмыг ямар аргаар сольсон бэ? Зусар бялдууч юм уу, номхон зөөлөн, нөгөө бол ажлын чадвар алдаж суларч байгаа, эсхүл дадлага туршлага олоогүй саяхан сургууль төгсөн ирж байгаа ийм залуучуудаар дүүргэж тэдний толгойг эргүүлэх, түүгээрээ аргацааж байх ийм аргаар сольсон байна. Ийм яриа гарсан байна. 50-иас доош настай, 10-аас дээш ангийн боловсролтой хүн бол чи тушаал дэвших бололцоо хангаагүй байна. 50-иас дээш настай, 7-гоос доош ангийн боловсролтой бол сая тушаал дэвших бололцоо хангажээ гэж шоглон ярьдаг болжээ. Шинэ хүчийг шилэн тавих, дээрх аргыг хэрэглэсний дүнд нам, улсын аппаратын дайчин чадвар, ажилтнуудын хариуцлага, сахилга бат суларч байна. Энэ бол ингэж гарсан бас нэг шогоор тодорхойлогдоно. Уншиж үзэх хүн байх биш дээ, нийлээд яах вэ, эрхий хуруугаараа л дарж орхино биз дээ гэж ярьдаг болсон. 

	Нам, улсын албан аппарат, түүний ажилтнуудын нэр алдар олны дунд муудсан явдал нэлээд гарсан байна. Манай удирдах нөхөд бараг шог нэртэй болсон нь даанч харамсалтай байна. Улсдаа бол депутат, их хуралдаа бол тэргүүлэгч, намдаа бол тасгийн дарга, Балдаа бол бараа бологч Санжийн Батаа гуай гэнэ. 

	Хувилгаан багшаа муулан байж шүлэгчин болсон Цэвэгмид гуай, Хулгана зурмаа өвчин байж эрдэмтэн болсон Цэвэгмид гуай гэж шоглон ярьдаг болжээ. 

	Эргэж буцаад л байна, манай дарга л байлгүй ээдэрч түгдрээд л байна манай дарга л биз дээ гэж ярьдаг. Ард түмэн ингэж байхад, тэдний үг яриа ажил болох юм уу?

	... Манай сэхээтнүүд бол социализмыг гардан байгуулах шилдэг хүчнүүд юм. Социализмыг гардан байгуулахад иргэн бүр оролцож зохих суурь эзэлж түүнийг дээд, доод гэж ялгалгүй баялаг чинээлэг, нэртэй төртэй ачтай, тустай амьдрахыг хүсэж байна. 

	Нам бол манай ялалт, социализмын ялалтын үр дүн мөн. Бидний гарт байгаа тэр их бололцоог хэн бидний гараас булаан авч, биднийг ийм байдалд оруулах гэж байна вэ?

	Цэдэнбалын хувийн чанарыг энд анхаарах хэрэгтэй. Яагаад Цэдэнбал ийм арга руу шилжих болов. Цэдэнбал бол зальхай муу арга хэрэглэдэг, өөрийн эрх тушаал, хэргэм зэргийг бүрэн хадгалж, нам, улсын олон тооны, амьдралын туршлагатай кадруудыг нэг талаас халж, нөгөө талаас ажлын арга туршлага багатай зарим залуучуудыг элдэв янзын арга мэхээр заримыг айлгах, заримд нь хээл хахууль өгөх элдэв аргаар шударга бус сонгож авсан байна. 

	Тэгээд өөрийгөө хамгаалах арга замыг олсон байна. Цэдэнбал бол манай намын олон тооны ахмад, залуу кадр сэхээтнүүдийг худалдаж иджээ. Тэгээд нэг биш эхийг бузарласан. Үр хүүхэд, хань нөхрөөс нь салгасан. Цэдэнбал архичин болсон нь нэлээд олон тооны шударга сэхээтэн, тэдний ах дүү, анд нөхдийн нэрийг бузарлаж байна. Энэ бол ичгүүр сонжуураа алдсан хэрэг. Ер нь жижиг хөрөнгөтний буруу үзэлд автагдсан хүн ажил хэргээрээ ялзардаг бөгөөд тэр ялзрал нь архидах завхайрах, мөнгөний шуналаар илэрдэг. Цэдэнбал өөрийн дутагдалд нам, улсын нэлээд хариуцлагатныг хамарсан байна. Ингээд удирдлагын дотор байгаа хүмүүс гэр бүлээрээ, зарим нь улсын хөрөнгийг идэж байгаагаар, зарим нь албан тушаал дэвших элдэв төлөвлөгөө зохиож байдгаараа жижиг хөрөнгөтний гэр бүл болсон байна. 

	Цэдэнбалын энэ арга ажиллагаа нам, улсын аппаратын дотор нөлөөлөөд зогсоогүй, НТХ-ны дотор биеллээ олсон байна. Хэрэг дээрээ энэ бол НТХ-ны нэгдлийг задалж байгаа хэрэг. Түүнчлэн хэд хэдэн бүгд хурлыг шууд нууц зохион байгуулж тийм аргаар н. Төмөр-Очир, Цэнд нарыг хэлэлцүүлсэн. 

	Сэтгэлийнхээ үгийг яагаад ярьж болдоггүй юм бэ? Зарим хүмүүс буруу ярьж байна. Нэлээд хэсэг хүмүүс зарчимгүй ярьж байна гэцгээж байна. Энд зарчим нь байгаа биш дээ. Ийм дээрээс биднийг буруу байдалд оруулж байна. Ер нь намын нэгдлийг бутаргаж, өөрийгөө магтсан хүмүүсээр Төв Хорооны аппарат, Улс Төрийн Товчоогоо бүрдүүлж, үүгээрээ хүрээлүүлээд өөрийгөө өндөр тушаалд байлгаж байхын тулд Намын дээр диктатур тогтоож далайсан гарын дор сөгтгөн буулгаж байхыг хүсэж байна. 

	Энэ бол Цэдэнбалын нүүр царай, аюул мөн. Цэдэнбалаас манай нийгмийн амьдралд эдийн засаг, ард түмэнд учруулсан хохирол маш их байна. Манай гадаад бодлогын хувьд ч гэсэн аюул учраад байна. 

	... 50-иад оны үед манай сэхээтнүүд олон зүйл бичиж байсан боловч Цэдэнбал гадаадад удаан хугацаагаар явж байгаад буцаж ирснийхээ дараа хэвлэхийг зөвшөөрөөгүй байна. 

	Манай оронд социализм байгуулах онолын асуудлын талаар 10 гаруй жилийн өмнө миний бие ярьж зохих цохилт авч байсан юм. Аль хэдийн “Правда” сонинд хэвлэгдсэн социалист ардчиллыг бэхжүүлэх тухай маш чухал асуудлыг дэвшүүлсэн зүйлийг манай сонинд одоо болтол хэвлээгүй байна. Цаашилбал Толъяттын бичсэн санамж бичиг гэдэг захиж үлдээсэн зүйл манайд хэвлэгдээгүй. Түүнийг бүх ажилчны намууд хэвлэлдээ бичсэн юм. Ийм чухал асуудлыг анхаарахгүй байна. 

	... Ингэхээр Цэдэнбалаас нийгмийг үзэх үзэл, арга нь юу юм бэ? гэвэл жижиг хөрөнгөтний үзэл, хуурамч заль мэх юм. Өөр ямар ч арга байхгүй. Цэдэнбал бол нэг хүнийг тахин шүтэх идеалист харгис үзэлд автагдсан хүн. Тэр, та биднийг талдаа татахын тулд элдэв янзын арга хэрэглэсээр ирсэн. Энэ зорилгоор улс төрийн бэлтгэлгүй, алсын хараа муутай хүмүүсийг татаж авч байна. Нэг хүнийг тахин шүтэхийн хор холбогдлын талаар ЗХУКН-ын 20, 22-р хурлуудаас онолын чухал дүгнэлт гаргасан. Үүнийг даван туулснаар ЗХУКН коммунизмын байгуулалтад асар их амжилтыг олжээ. 

	Манай нам Цэдэнбалыг тахиж шүтсэнээс болж их хохирол учирч байна. Цэдэнбал Хрущевтэй уулзаж, нам, төрийн удирдлага нэг хүний гарт байх нь зүйтэй юм байна гэдэг зөвлөгөөг авчраад энд итгүүлж нам, төрийн удирдлагыг гартаа авсан байна. Эх орныхоо төлөө, социализмын төлөө манай зовсон сэхээтнүүдийг Монгол - Зөвлөлтийн ард түмний найрамдлын эсрэг хандаж байна, үндсэрхэх үзэл гаргаж байна, гэдэг хоёр ялд гүтгэж байна. Үүгээр Цэдэнбал, зөвлөлт-монголын найрамдлыг барьж байгаа үнэнч хүн болох гэж оролдсон. Хэрэг дээрээ Зөвлөлт - Монголын ард түмний найрамдал бол Цэдэнбалыг энэ дэлхий дээр мэндлээгүй байхад үүсэж бэхэжсэн юм. 

	Цэдэнбалаас хойшид ч гэсэн энэ найрамдал бэхжих болно. Энэ бол Цэдэнбалын байгуулсан найрамдал биш. 

	... Цэдэнбал Зөвлөлт - Монголын ард түмний найрамдлыг бэхжүүлэгч ганц хүн нь болохын тулд өөрийгөө бурхны дүр байдалд оруулсан юм. Мөн өөрийгөө ер бишийн чадалтай хүн болгож хэлэхэд хүрч байсан үг яриа хэлж байсан удаа бий. Өнгөрсөн жил нэг ийм явдал болсон юм гэнэ билээ. Манай дарга нарыг Москвад очих үед нь нэг хүлээн авалт болж түүн дээр н. Микоян үг хэлэхдээ “та нар юм бүхнийг цөмийг зөвлөлтийн тусламжаар хийгдэв гэж хэлэх юм. Та нар өөрсдийгөө бас хэлж байх хэрэгтэй юм. Бид нар туслах ёстой, чадах чадлынхаа хэрээр туслах болно, гэхдээ та нарын хүссэн юм бүхнийг зүгээр өгөөд байж чадахгүй, үүний чинь заримыг эргүүлж авах болно. Та нар бид нарын өгсөн юмаар юм хийж сурах хэрэгтэй юм. Та нар Халхын голд бид нарыг аварсан гэж ярьдаг, тэнд бид тусалсны зэрэгцээ та нар бидэнд тусалсан нь илүү байгаа юм. Яагаад вэ гэвэл бид өөрийн хил дээр байлдаагүй, танай улсын хил хязгаарт байлдсан, ийм учраас ч бид та нарт их баярлав гэж харин хэлэх ёстой улс юм” гэж ярьж байсан тухай би хүнээс дуулсан. Энэ ярианд нөхөр Лувсан байсан гэж би дуулсан. Энэ талаар ч манай намын гишүүдэд хэлж өгөх ёстой гэж санаж байна. Энэ мэтийн юмыг ярьж хэлэхэд найрамдлыг үгүйсгэж байна гэдэг нэр лоозон гаргаж, түүгээр хүмүүсийг айлгаж, их зөвлөлтийн ард түмний эсрэг юм болчхов гэж хүмүүсийн айлгадаг аргатай болсон байна. Нөгөө нэг хэрэглэсэн онолын томьёо бол үндсэрхэх үзэл юм. Цэдэнбалын тэрхүү үндсэрхэх үзэл гэдэг онол юу юм бэ? Хаана байна вэ? Бид нар түүнийг чинь нүдээрээ харж, гараараа барьж үзээд итгэе л дээ. Одоо амьдаар нь авч үзвэл сүр бараа ихтэй болохоор нь аль дээр үеийн юм болохоор нь 13-р зууны үеийг л заах биз... Энэ бол сэхээтнүүдийг айлгаж байх гэсэн онолын хуурамч зэвсэг болохоос биш өөр юу ч биш ээ. 

	Эхийн умайнаас унасан газартаа би төрөөгүй гэж баталсан хүн байгаа юм л даа, манай дарга. Ийм хүнд л харин үндсэрхэх үзэл халдаж магадгүй юм... Цэдэнбалд дээрх хоёр хуурамч лоозон тус болж чадахаа больж өнгөрсөн байна. Дээрх лоозонг сүүлийн үед өөр нэг лоозонгоор сольсон юм. Энэ бол дэлхий дахины байдал хүнд болж хятадын аюул нөмөрч ирэв гэж үзэх шинэ лоозонг гаргаж ярих болжээ. Дээрх гурван лоозонгоос айгаад бид нар дуугарч болохгүй болж байна. Хэрэв үнэхээр эх орон, ард түмэн, намд аюултай юм бол бид нарт түүнийг үзүүлж өгөх хэрэгтэй байна. 

	Бид нар ганц удирдагч Цэдэнбалаа түүний эсрэг тавьж сүйтгүүлээд яах вэ, бид нар намаараа, ард түмнээрээ тэмцэх хэрэгтэй байна... Бүгд хурлаас өгч байгаа чиглэл бол нэг талаас сэхээтний цуурхалтай хатуу тэмцэх, нөгөө талаар манай эдийн засгийг аваад үзэхэд захиргаа аж ахуй, цэргийн зардал ихээр өсөж байна. Жишээ нь: Дотоод яамны бүхий л хэлтсүүд, хэлтсийн дарга нар нь бүгдээрээ машинтай, үлэмжхэн тоноглогдсон аппарат байна. Энэ нь улам л өргөжсөөр байна. Энэ нь хэнтэй тэмцэх юм бэ? гэвэл явж явж л нөгөө л хэдэн сэхээтэнтэйгээ тэмцэх болж байна. Тэгэхээрээ би өөртөө ийм л дүгнэлт хийж байна. 1937 оны л яргалал 20-р зууны 2-р хагас буюу 1960 хэдэн оны үед дахин хийгдэх юм байна гэдэг ойлгомж авч байна. Миний толгой эргэсэн байж мэдэх юм. Энэ асуудлыг бүгд хурлын өмнө ингэж товойлгоод байгаа явдал бол шүүмжлэлийг баг болгон хаах гэсэн явдал, өөрөөр хэлбэл бүгд хурлын аманд л нойтон алчуур чихэх гэсэн явдал мөн гэж үзэж байна. Түүнээс биш, жинхэнэ хэрэг дээрээ бид нарыг залгих гээд байгаа аюул алга байна... Цэдэнбалын энэ ажлыг албан тушаалын хэнхэг нөхөцсөн хэсэг хүмүүс дэмжиж байна. Энэ байдлыг авч үзэхэд урьд байснаасаа хүнд болсон юм үгүй байна. Харин ч социалист лагерийн дунд гарсан маргааныг асуудал намжих зам руугаа явж байгаа юм биш үү?

	Дэлхийн ажилчны хөдөлгөөнд гарсан маргаан зөрөлдөөнийг бид нар сэтгэл түгшин харж байна. Тэр зөрөлдөөн манай эдийн засагт ямар хохирол учруулж байна вэ? гэдгийг н. Рагчаагийн илтгэлд гаргаж ярилаа. Энэ талаар хятадаас боллоо гэж ярьж байна. Энэ зөрөлдөөн маргааны галд манайх тос хийснээс болоод бид нар ийм байдалд ороод байна. Түүнээс биш зүгээр найрамдалтай байхдаа манайд ирсэн хятадууд хэдийгээр бослого гаргаж, ажил муу хийж байсан боловч ажил бүтээж байсан юм. Ийм болохоор бид нар дээрхээс бүрмөсөн ухрах ёстой байсан уу? Зохих ёсоор бодлоготой, зохицуулж ашиглах байсан уу?

	Эдийн засгийн асуудалд манай улсын гол асуудал байсан юм бол яагаад бид нар хятадтай зохих ёсоор ойлголцож ярилцаж зохистойгоор ашиглаж чадаагүй юм бэ? Зөвлөлт, Хятад энэ хоёр том гүрэн маргалдаж зөрөлдөж л байна биз, нэгэнт маргалдаж чадсан юм эвлэрч чадах ёстой. Бид нар тэд нарын хооронд оролцож духаа хагалахын хэрэг байна уу?.. Зарим хүмүүс ер нь л н. Цэдэнбалыг удирдлагаас гаргавал манай улс удирдлагагүй, номхон дөлгөөн далайд л живэх мэтийн байдлаар ярьдаг болжээ. Энэ бол нэг хүнийг тахин шүтэх үзэл санаа манай хүмүүсийн цус маханд шингэтэл нэвтэрсний хор уршиг мөн. Дээрхээс учирсан аюул их байна. Энэ замбараагүй явдал зээлийн өрийг хэрхэн эмх цэгцтэй болгон засах вэ? гэвэл бид нар үүнийг засаж чадах юм. Үүнийг засаж чадвал социализм байгуулах замыг ойртуулж чадах юм. Социализм байгуулах гэж байгаа ард түмний сэтгэлийн дүрэлзсэн их галыг бид нар зөв зохистой зохион байгуулж удирдаж чадвал түүнээс гарч чадах юм. Эдийн засгийн хувьд манай ард түмнийг хэрхэн чинээлэг баян, сайхан аж амьдралтай болгох вэ гэдэг талаар авах арга хэмжээ, хийх ажлын боломжууд их бий. Энэ талаар бид нарт гурван их боломж байна. Нэг, манай орны мал аж ахуй байна. Хоёрт, Газрын хөрсөн доогуур асар их баялаг бий. Гуравт, Газрын хөрсөн дээр байгаа асар их баялаг юм. Энэ бол 2 сая га газар, 12 сая га ой мод юм. Бид нар бүх хүч, бүх анхаарал, бүх техникээ дээрх 3 зүйлд чиглүүлэх хэрэгтэй юм. Дээрхээс гарах асар их баялаг, боломжийг ашиглаж үйлдвэр байгуулах, түүний бүтээгдэхүүнээр дэлхийн зах зээлд яагаад гарч болдоггүй юм бэ? Энэ нь яагаад манай ард түмний аж амьдралыг дээшлүүлэхэд тусалдаггүй, социализмын материал техникийн баазыг байгуулахад ашиглагдахгүй байна вэ?

	Өнөөдөр манай оронд эдийн засгийг хөгжүүлэх жинхэнэ шинжлэх ухааны үндэстэй хэтийн төлөвлөгөө алга. Яагаад манай ажил нэг нь болоод нөгөө нь болохгүй байна вэ? 40-өөд оноос 50-аад оныг хүртэл хувийн аж ахуйтны шаардлагаар ажиллаж байсан тэр үед нэг асуудал болоход түүнийг шийдвэрлэхээр тохирсон, зохицсон арга хэмжээ авдаг байсан. Тэр үед эдийн засгийн олон хэвшлүүд байсан явдалтай холбоотой юм. Одоо улс, ардын аж ахуйд шинжлэх ухааны үндэстэй, зөв байршилтыг тогтоох хэрэгтэй байна. Хаа ямар салбарыг хэрхэн төвлөрүүлэх, хэрхэн яаж хослуулах, байршуулахыг шийдвэрлэх ёстой байна. Хөдөө аж ахуйн нэгдлүүдийн өмнө одоо эдийн засгийн асуудал зогсож байна. Түүнийг шийдвэрлэхийн тулд ажиллахгүй бол нэгдэл маань унахад хүрэх нь. Нэгдлийг, шинжлэх ухааны үндэстэй, зөв байршуулах хэрэгтэй байна. Одоо нэгдлүүд 5 төрлийн малтай, 10 янзын будаатай болжээ. 

	Манайд социализм байгуулахад хамгийн чухал, их бэрхшээлтэй асуудал бол хүний асуудал. Манайд хүн ардын соёлын хэмжээ доогуур байна. Одоо би хамгийн сүүлчийнхээ үгийг хэлье. Эх орондоо социализмыг түргэн байгуулахын тулд одоо жинхэнэ намын асуудлыг авч ярих хэрэгтэй юм. Бид нар ямар нэг хүний сүрээр нь юм уу хоосон үйл явдлаас айгаад намын амьдралын асуудлыг ярилцахгүй өнгөрч болохгүй юм аа. 

	МАХН-ын марксист - ленинист зарчмыг сэргээхэд бид нар намын гишүүд, өөрсдийн хүчин тусалцаа үзүүлэхээс эрхэм юм байхгүй гэдэгт би итгэж байна. Цаг их идсэн явдалд өршөөгөөрэй. 

	 

	Тайлбар: Энэ бол “Цагаан морин жил” номд түүний хувийн архивын гар бичмэлээс товчлон авч тавьсан эх болно. Харин бүрэн эхээрээ хадгалагдан үлдсэнгүй бололтой. Яагаад гэвэл: Цэдэнбал “Лоохуузын хэлсэн үгийн дотор 3-р таван жилийн төлөвлөгөөний биелэлтийн талаар хийсэн дүгнэлтийн чанартай хэсгийг хэн хийснийг заавал олж тогтоох хэрэгтэй. Ийм зүйлийг тэр гурваас өөр л хүн хийсэн байж таарна” гэсэн хатуу үүргийг НАХЯ-даа өгсөн. Тэд нар нь эрсээр тагнасаар 6 жилийн дараа доктор “Цагаан” А. Цагаанхүү болохыг тогтоож, түүнийг ам бүлээр нь онцгой хэрцгийлэн амьдралыг нь сүйрүүлсэн байдаг. Гэтэл энэ үгэнд тэр асуудал тодорхой байдлаар орсонгүй. С. Б.)

	 

	Ц. Лоохууз иймэрхүү шат дараалалтайгаар Цэдэнбал нарын “хар дансанд” оржээ. Улмаар энэ 6-р бүгд хурлын өмнө улс орны амьдрал болохгүй байгаа, түүний шалтгаан намын удирдлага, тухайлбал Цэдэнбалын алдаа завхралд байгаа тухай олон хүнтэй уулзан ярилцаж, засаж залруулах цаг болсон гэсэн байр сууриа илэрхийлж байсан нь түүнийг “жинхэнэ эсэргүү нарын толгойлогч” хэмээн зарлуулахад хүргэжээ. 

	 

	Ц. Лоохуузыг хэрхэн залхаан цээрлүүлэв?

	— Бүгд хурлаас НТХ-ны бүрэлдэхүүнээс гаргаж намаас хөөв, аспирантураас хасаж, сургалтын зардлыг төлүүлэхээр шийдвэрлэв. Хожим нөхөж тогтоол гаргасан. “Үнэн” сонинд зарласан.

	— НХШХ-оор байцаалт явуулж яллах, хүндрүүлэн үзэх бүх боломжийг бүрдүүлэхээр зүтгэв. Одоо нам хамаагүй болсон болохоор өөрөө ажлаа олж хийж, амьдрах аргаа өөрөө олъё гэхэд нь тэгүүлсэнгүй.

	— СнЗ-ийн 1965. 1. 12-ны №02 тоот тогтоолоор нутаг зааж Өвөрхангай аймгийн Сант суманд малчнаар томилов. Монгол улсын түүхэнд ийнхүү “төрийн томилгоот малчин” буюу улс төрийн хэрэгтэнд оноодог “мал маллах” ял гэж бий болов. Бодохоос харамсмаар: Мянга мянган жилийн туршид Монгол угсаатны амьжиргааг залгуулж, амь амьдралынх нь утга учир болж ирсэн “буянт мал” буюу “амьд таван эрдэнэ” Цэдэнбалын засаглалын үед "ялтай мал”, “ял эдлүүлэгч мал” болсон нь юутай гунигтай, гутамшигтай билээ. Гэвч баривчлаад хорьчихсонгүй (зарим нөхдийнх нь адилаар) буудаад хороочихсонгүй. Энэ тухайд харин Оросууд ч тус болсон гэдэг юм. Гэхдээ Цэдэнбалынхан энэ санаархлыг орхисонгүй. Өө сэвийг эрэлхийлэн анаж байсныг, зарим үед алдаа эндэл рүү санаатай түлхэж байсныг хожмын түүх харуулдаг. 

	Цөллөгийн малчин Ц. Лоохууз. 1980-аад сүүлчээр

	 

	 

	 

	Лоохуузын 6 ам бүл, нийслэл хотын төвийн, уураар халдаг тохилог сууцнаас идэр есийн ид хүйтэн 1-р сард уулын тагт дан бүрээстэй гэрт “төвхнөн” 100 хонь маллаж, сард 17 төг 50 мөнгөөр амьдрах болжээ. Гэвч ажилладаг толгой болохоор цементийн цаасан уутны хооронд сонин нааж давхар бүрээстэй болоод онд орчихжээ. Хавраас нь ноос цуглуулж эсгий хийгээд бүрээстэй болохоор барахгүй, орон нутгийнханд илүүгээ борлуулан хөлжих замаа тавив. 100 хонь нэмж аваад цалингаа 2 дахин нэмж 35 төг-т хүргэх зэргээр амьдрах аргаа олоод явчихжээ. Адилхан л мал маллаад амьдардаг болохоор бас л адилхан “хэрэгтэн” ч гэмээр юм уу, нутгийн ард олон тэднийхэнд элэгсэг дотно хандаж тусалсан аж. 

	Лоохууз гуай ярихдаа “Нарми” Цэрэнжамц анх “эсгий ноос ав. Орон гэрээ торд” гэсэн хэмээн туйлын талархалтайгаар дурсдаг. Сантынхны сайхан сэтгэлийн дурсгал болгож тэнд төрсөн хөвгүүндээ Сантцэрэн нэр хайрласан. Сайн цагийн эхэнд нэр төрийг нь сэргээн цагаатгамагц Сант нутгаа зорьж баяр хөөрөө хамгийн түрүүнд тэдэнтэйгээ хуваалцсан зэргээс харахад тэр үед Монголын төр, Монголын ард түмний эрх ашиг, бодлого зорилго өөр өөр байжээ гэсэн дүгнэлт гарна. 

	6 жилийн дараа хүүхэд сургуульд орох болсон учир хүсэлт тавьж сургуультай газар суулгах болоод НТХ Хар Хорины САА-д бригадын даргаар ажиллуулах шийд гаргасан ч САА-н дарга Гомбосүрэн 600 төгрөгийн цалинтай даргыг хийлгэсэнгүй 320—350 төгрөгийн цалинтай тоо бүртгэгч хийлгэж, ногоо бригадад ажилчин болгох шийд гаргаж, элдвээр шахаж хавчив.

	Цогт-Очирын Лоохууз гэр бүлийнхнийхээ амьдралыг аврахын тулд арга буюу хууль ёсоор “салж” байх үеийн дурсгалын зураг. 1985 он

	 

	 

	Ийнхүү “нам” гэгчийн шийдвэр үйлчлэх хүндээ л үйлчлэхээс биш “өөрийн” хүнд бол үйлчлэхгүй. Лоохуузын хувь заяаг төр шийддэг байсан бол захын албан тушаалтан гар хурууны үзүүрээр шийддэг болжээ. Лоохууз түүнтэй заргалджээ. Тэдний тэмцэл 1976 онд эсэргүү Лоохуузад 6 жилийн хорих ял оноож дарга Гомбосүрэнд хөдөлмөрийн баатар цол шагнаснаар өндөрлөв. Лоохуузыг хувиараа үйлдвэрлэл (гэрийн мод) эрхэлсэн хэргээр давж заалдах эрхгүйгээр хорьж, бүх хөрөнгийг хурааж (ар гэрийг нь амьдралгүй болгож) шийтгэсэн байдаг. 

	— Лоохууз 6 жилийн ялыг яс эдэлж, өөрийнх нь хэлснээр “Энэ хугацаанд торон хашааны цаана ганц удаа ч гарч үзээгүй” аж.
Шоронгоос суллагдаад Хөвсгөлийн Баянзүрхэд 3 жил, Говь-Алтайн Чандманьд (ихээхэн тэмцлийн дүнд) 5 жил нутаг заагдан суужээ. Энэ бүхэн бол Лоохуузын ял.

	— Гэтэл эхнэр, хүүхдүүдийг нь өөрөөс нь доргүй зовоосон байдаг. Хүүд нь 26 нас хүртэл нь паспорт өгсөнгүй. Охинд 16 нас хүрэхэд нь бас паспорт өгсөнгүй, эхнэр нь 15 жил паспортгүй явжээ. Онц сурлагатай хүүхдийг нь Лоохуузын учраас сургуульд явуулсангүй. Арга буюу ирээдүйн амьдралыг нь бодож өөр хүнээр овоглосон нь одоо хүртэл тэр хэвээр яваа. Эхнэрээсээ хууль ёсоор салж тэднийгээ хотод суулгасан ч “сэтгэл зүрхээрээ салаагүй ар гэрээ тэжээж байсан" хэрэг нь илэрч дахин ял хүлээхээс наахнуур юм болсон гээд эднийхэнд “Ардын төр” гэгч юм яаж хандаж байсныг одоо цагт хэлэхээс ч ичмээр бүлгээ. 

	 

	Энэ бүхэн бол харах өнгөн тал нь юм. Харин тэд сэтгэл санааны ямархан дарамт доромжлолыг үзэж туулав. 2004 оны хавар санагдана телевизээр эднийхнийг гаргаж байсан. Тэгэхэд Лоохууз гуай "эд нарыгаа хотод суулгаж, иргэний бичиг баримттай болгохын тулд аргагүйн эрхэнд эхнэрээсээ салж 4 хүүхэдтэйгээ үлдээгээд нутаг заагдаад явсан. Салсан зураг бий... Нулимс гардаг юм. Нэр нь над дээр боловч хамаг хүндийг хань маань үүрсэн. Хүүхдүүд маш их ядарсан..." гэж ярьж байв.

	Бэрлэгийн шоронгийн хоригдол Ц. Лоохууз. 1981

	 

	 

	Бүрэнжаргал (эхнэр нь) гуай бас 

	 

	“Өвгөнийг эргэхээр Бэрлэгт очсон... уулзуулдаггүй... 2 нялх хүүхэдтэй үдэш болчихсон... Сурган хүмүүжүүлэгч хүүхэн гэртээ хонуулсан. Төлөөлөгч Ванчинсүрэн тэр хоёрт талархлаа хэлэхийг хүсэж байна... Өвгөн маань ямар золбоолог сайхан эр билээ... бүр хүний эрхэнд орсон байсан..”, “Биднийг байтугай муусайн ах дүү нарыг минь хүртэл, бүр муу нярвыг хүртэл гоочлоод ерөөс зүгээр байлгадаггүй их зовоодог байсан” 

	 

	гэсэн, эдгээр захын ганц хоёр баримтаас тэдний туулсан сэтгэлийн зовлонг төсөөлж болох юм. 

	Эндээс мэргэн уншигч та “хийсэн хэрэг” оноож эдлүүлсэн ял хоёрынх нь хувь хэмжээг цэгнэж нэг үзэгтүн! Хэр шударга байна вэ дээ? Бас хэн нь хэн байж вэ? Хэрэв шинэ цаг ирээгүй бол энэ хүмүүс тэр л чигээрээ, тэр л нэр хаягтайгаа дуусах байсан гээд бас нэг бодогтун. 

	Ингэхэд та бид чинь хэнийг дагаж, юуг сөрж, яаж шуухан амьдарч ирэв ээ!

	 

	 

	Өнөөгийн өндөрлөгөөс Ц. Лоохууз гуай өнгөрснийг хэрхэн үзнэ вэ?

	Коммунист төр оршин тогтносон хугацааныхаа туршид хүнийг хэлмэгдүүлсэн. Бид хэдийг бол Цэдэнбалын эсрэг дуугарвал ингэдэг юм шүү гэдгийг олон түмэнд харуулах зорилгоор л ялтан болгож жишээ үзүүлсэн. 

	Цэнд, Төмөр-Очир хоёр бол хорин жилийн дотор нийгэмд шалгарч гарч ирсэн томоохон хүмүүс гэж би биширдэг. Энэ хоёрыг нийгэм олигтой ашиглаж чадаагүй. Дээд суудал эзэлчих вий л гэж тэднийг золиосолсон. Энэ бол манай нийгэмд асар их хохирол учруулсан. Тэр хоёр бидэн шиг үгээ хэлж чадаагүй далдуур хэлмэгдсэн. Бид бол тэдний дэргэд бага хүмүүс юм. Гэхдээ бид тэдний болоод өөрсдийнхөө санаж бодож байсныг олон түмэнд хүргэе гэж зориг шулуудсан. Бид хүний санаанд оромгүй содон гойд юм хэлчихсэн ухаантай улс биш... зүгээр л шударга юм хүссэн. Тэрийгээ ил гаргаж тавьсан. Хариугаа ч хүртсэн л улс. 

	Тэр он жилүүдэд биднийг ашигласан бол тодорхой юм үлдээж чадах байсан. Түүндээ л харамсдаг юм. 

	Цэдэнбал бол зөвхөн тэр тушаал дээр өөрөө байхын тулд өөртөө харшлахаар, өрсөлдөхөөр мэдлэг чадвартай тийм хүмүүсийг эртхэн улс төрийн тайзнаас зайлуулж холдуулдаг. Тэр орон зайг өөрийг нь магтсан, бялдуучилсан хүмүүсээр дүүрэгдэг байсан. Эхнийх нь Б. Ширэндэв, Н. Лхамсүрэн, Чойбалсан амьдадаа өөрийнхөө тушаалыг Лхамсүрэнд өгье гэсэн ойлголттой байсан. Дараа нь Төмөр-Очир, Цэнд, дараагийн ээлжид бид гурав орчихсон байсан. Бид УТТ-нд хүрээгүй гэхдээ НТХ-ны бүрэлдэхүүнд байсан, олон түмэн биднийг үнэлж байсан. 1964 оны бүгд хурал дээр л амжиж үгээ хэлэхгүй бол цаашид боломжгүй болох нь нэгэнт тодорхой болсон. Бид индрийг ашиглаж чадсан. Бидэнд тушаал дэвших, Цэдэнбалын эрх тушаалыг эзлэх ямар ч зорилго, сонирхол байгаагүй. Тийм юм хийх байтугай, тийм бодол төр өө ч үгүй. Харин ч насны танагтайд эртхэн салсан нь дээр гэж бас бодож байсан юм шүү. 

	Сургуулийн сурагчид засаг төрийг эргүүлэх ажлыг хэзээ ч хийдэггүй юм. Төрийг авахын тулд гурван чухал аппаратыг гартаа авах хэрэгтэй. Энэ нь 1-д Цэрэг, Дотоод яам, 2-т Харилцаа холбоо, 3-т Банк санхүү гэдгийг бид хоёр ч дээд сургуульд заалгасан улс шүү дээ. Бидний дотор эдгээрээс байгууллагаас нэг ч хүн байгаагүй. ЭЗДС-ийн багш Баасанжавыг л хүчээр луйвраар бидэнтэй холбож бас өөр хоёр хүнийг шоронд хийсэн.

	Ц. Лоохууз 2000 оны цагаан сараар (Өөрийн урласан гуталтайгаа байгаа нь)

	 

	 

	“Хэрэв та тэр хурал дээр үг хэлээгүй, аялдан дагаад явж байсан бол яах байсан бол?” 

	 

	гэсэн сурвалжлагчийн асуултад хариулахдаа Лоохууз гуай: 

	 

	“Тэр үед надтай хамт ажил төрөл хийж явсан хүмүүсийг харахад их өрөвдмөөр байдаг юм. Гудамжинд тааралддаг их өрөвддөг... Тэд сайхан явсан хүмүүс шүү дээ. Өнгөрсөн 25 жил (цөллөг, шорон, гяндангийн С. Б.) надад их юм өгсөн. Надад 2—3 академи төгссөн хэрийн мэдлэг, ашиг өгсөн гэж боддог... Харин ч хувь заяа маань сайхнаар эргэсэн. Би бол тэр үеийн Лоохууз огт биш, шал өөр хүн болсон. Шоронгийн 5 жил гэхэд би боловсрол мэдлэгээ хэд дахин дээшлүүлээд шуудай номтой, биеэ чийрэгжүүлээд, эрүүл саруул гарч ирсэн. “Би амьдрах ухаанд сурсан. (Гудамжинд тааралддаг тэр өрөвдмөөр хүмүүс шиг биш)” 

	 

	гэсэн утгаар хариулсан байдаг. Тэр бээр, мөн Нямбуу гуай ч

	 

	“бид огтхон ч харамсдаггүй. Харин ч тэр үед үгээ хэлээгүй бол насан туршдаа харамсаж гутарч явах байсан” 

	 

	гэцгээдэг юм. 

	 

	 

	2. Балдандоржийн Нямбуу:

	1923 онд Одоогийн Төв аймгийн Сэргэлэн сумын нутагт төрсөн. Багшийн сургууль, Цэргийн нисэх сургууль, МАХН-ын дээд сургууль төгссөн. Бага сургуулийн багш, Сумын захиргааны дарга, Цэргийн нисгэгч, нисэх эскадрилийн улс төрийн удирдагчаар ажиллаж, НДС төгссөний дараа нийслэл хотын намын хорооны нарийн бичгийн дарга, 1956―1962 онд Өмнөговь аймгийн намын хорооны нэгдүгээр нарийн бичгийн дарга, 1962—1964 онд ЗХУКН-ын дээд сургуульд суралцаж байгаад 1964 онд хэлмэгдсэн. 

	Б. Нямбууг тэр үеийн хамгийн өсөх ирээдүйтэй удирдах ажилтны нэг гэж үзэж байсан. Түүнийг Өмнөговь аймгийн намын хороог хөл дээр нь босгосон, шударга, зарчимч нам эх орны үйл хэргийн төлөө тууштай тэмцэгч хэмээн дээр доргүй хүлээн зөвшөөрч байсан байдаг. 

	 

	“Эсэргүү” болсон учир шалтгаан, үе шат

	“Намын эсрэг бүлэглэн дайрсан” буюу энэ бүлгийн толгойлогчид гэгдсэн энэ хүмүүс эхлээд, 1964 оны 6-р бүгд хурлын өмнө Цэдэнбал нарын “хар дансанд", НАХЯ-ны хараа хяналтад орсон хүмүүс бөгөөд энэ хуралд оролцоход нь “Цохилт өгөх” тусгай хүмүүс “томилогдсон” байсан нь үүнийг нотолно. Тэр хүмүүс авсан үүргийнхээ дагуу “объект”-ынхоо өө сэвтэй талыг урьдчилан судалж цохилтынхоо чиглэлийг тодорхойлох ёстой. Тэгээд “эд нарыг тусгайлан авч хэлэлцье” гэдэг саналыг гаргах үүрэг хүлээсэн байжээ. Тэгээгүй юм бол яахаараа Сурмаажавыг шүүмжлэнгүүт Хэнтийн Лхагвасүрэн “сурагч дэвтэр” гарган ирж “тусгайлан хэлэлцье” гэсэн саналыг үсэглэн уншиж гаргадаг билээ. Магадгүй одоохондоо хурлын эхээр хүчний харьцаа хурлын явц хаашаа эргэх нь сайн тодроогүй байсан учраас тэр хүн жест, биеийн хөдөлгөөн, дохио зангаагаар “би санаачлаагүй” юм шүү гэдгээ илэрхийлэн зориуд тэр дэвтрийг гарган ирж түгдчин байж, үсэглэх шахам уншсан байж болох юм. Тэгээд ч зарим хүмүүс ярихдаа хурлын өмнө тэр хүн өөр байр суурьтай байсан гэдэг юм билээ. С. Батаа, Нямбуугийн дараа шууд залган босож байгаа хүн хэдийдээ амжаад ямар зорилгоор түүний түүх намтрын дотроос 20 жилийн өмнөх явдлыг түүгээд ирчихдэг бил ээ? гэсэн асуултууд гарна. 

	Тийм учраас Нямбуу шууд энэ хурал дээр “эсэргүү” болсонгүй ээ. Тэгвэл яаж?

	 

	1958. 11. 20. 

	Дамбыг НТХ-ны нэгдүгээр нарийн бичгийн даргаас чөлөөлж, Цэдэнбалын гарт нам, засгийн газрын бүх удирдлагыг төвлөрүүлэх тухай асуудлыг гэнэт тавихад Нямбуу: уг асуудал нь бүгд хурлаар яригдаж шийдэгдэх ёстой асуудал байсаар атал УТТ-н дээр яригдах болсны учир, тэгэх тусмаа бүгд хурал бэлэн болчхоод байхад яагаад ингэв?

	Ярьж болдог юм аа гэхэд яагаад гэнэт өнөөдөр л УТТ-ны хурлын явцад энэ асуудлыг ярих болов? Урьд нь ярих нь яасан юм бэ? гэсэн асуултууд тавиад: “Энд нэг л учир байна. Үүнийг ул үндэстэй илэн далангүй ярилцъя” гэсэн санал тавьж чухамдаа Цэдэнбалын булхайг “илчилж” асуудлыг нураах шахсан “нэг нүгэлтэй”. Ер нь Нямбуу гуай Дамба дарга бол айхтар сэргэлэн, гайхамшигтай ой ухаантай, хүн таних, газар мэдэх гэж айхтар хүн байсан гэж ярьдаг юм. Түүнээс хойш Цэдэнбал түүнийг анхааралдаа авч өөртөө татах оролдлогууд хийсэн нь зарим үед үр дүнд хүрсэн ч байдаг. 

	— 1962 оны 1-р сард НТХ-ны 2-р бүгд хурал дээр Ю. Цэдэнбалыг хурц шүүмжилсэн. Хурлын дараа хоёул уулзаж ярилцсан байдаг.

	— 1963 онд өвлийн амралтаар ирээд байхдаа Төмөр-Очиртой утсаар ярьж, гэртээ урин ярилцсан. Түүний хүсэлтийг Цэдэнбалд хүргэж Төмөр-Очирыг харж үзэхийг хүссэн бас нэг “нүгэл” бий.

	— Мөн Цэдэнбалыг Москвад очиход нь дотносон очиж уулзаагүй “нэг л хачин байсан”. Тэгсэн атлаа 1964 оны 6-р бүгд хуралд ирэх гэж улайран зүтгээд байсан. Хорьсоор байтал “визгүй” цохиод ирдэг нь бүр ч сэжигтэй байжээ. 

	 

	Б. Нямбуу гуайн 1962 оны 2-р болон 1964 оны 6-р бүгд хурал дээр хэлсэн үгс бүрэн эхээрээ хадгалагдан үлдсэн байх тул уншигч танд түүнийг “эсэргүү” болгон тодруулахад хүргэсэн байж болох шүүмжлэлтэй хандсан хэсгүүдээс нь толилуулж байна. 

	 

	 

	МАХН-ЫН ТӨВ ХОРООНЫ 2-Р БҮГД ХУРАЛ ДЭЭР НТХ-НЫ ГИШҮҮН Б. НЯМБУУГИЙН ХЭЛСЭН ҮГЭЭС:

	 

	ЗХУКН-ын 22-р их хурлын шийдвэрийг зөвхөн магтан сайшаах, уншин судлах төдий биш, намынхаа амьдрал ажиллагаанд бүтээлчээр авч хэрэглэх, энэ их хурлын заалт бүхнээр амьсгалж ажлынхаа элдэв дутагдлыг арилган, улс орноо хурдан түргэн хөгжүүлэхэд бүх хүч бололцоогоо дайчлах чухал зорилт нам, ард түмний өмнө тавигдаж байна. Манайд бахдан ярих амжилт бүтээл арвин байвч ажилд бас л үлэмжхэн дутагдал оршиж байна. 

	Олон жилийн турш нам, улсын байгууллага, түүний удирдлагад оршиж байсан ноцтой дутагдал, шударга биш үйл ажиллагаа, хүнд суртлын суурь үндэс одоо ч гэсэн гүйцэд тасраагүй бидний ажилд саад тотгор болсоор байна. 

	Манай ажилд үлэмж дутагдал оршиж байгаа явдал олон шалтгаантай байж болох боловч юуны өмнө нам, улсын удирдлагатай шууд холбоотой, тэгэх тусмаа нөхөр Цэдэнбалтай гүнзгий холбоотой, зарим нөхөд эсэргүүцэж байгаа ч гэсэн би нөхөр Цэдэнбалын талаар ярихгүй өнгөрч чадахгүй. 

	Нөхөр Цэдэнбал олон жилийн турш нам, улсын удирдлагад ажиллаж хүнд ширүүн жилүүдэд хүнд хүчир үүрэг гүйцэтгэж манай эх орны хөгжил цэцэглэлтэд үнэтэй хувь нэмэр оруулсан хүндтэй хүний нэг. Гэвч сүүлийн жилүүдэд нөхөр Цэдэнбалын эрч хүч суларч, тун сүрхий их хоцрогджээ. 

	Намын Төв Хорооны 3-р бүгд хурлаар илрүүлсэн бүх дутагдлуудыг хариуцах гол эзний нэг нь нөхөр Цэдэнбал байсан боловч өөртөө өчүүхэн ч зүйлийг хавьтуулаагүй, намын өмнө дутагдлаа огт хүлээгээгүй, хэн бүхний мэдсээр байсан өөрийнхөө дутагдлуудыг бусдадаа тохож орхиод өөрөө цэвэр үлдсэн. Энэ бол бүхэлдээ үнэнч шударга биш явдал байсан. 

	Нөхөр Цэдэнбал эрүүл саруул ухаанаар учрыг тунгааж үнэнч шударга намын хүний ёсоор Намын Төв Хорооны 3-р бүгд хурлаас өөр дээрээ сүрхий дүгнэлт хийх ёстой байсан. Гэтэл нөхөр Цэдэнбал урьдын дутагдлаа улам гүнзгийрүүлснээр барахгүй, зан байдлаараа сүрхий эвдэрч зарчимгүй загнах нь ихэсжээ. 

	Нөхөр Цэдэнбалын сүрхий хоцрогдол, амьдралаас тасархай байдал манай орны хөгжилд ямар нэг хэмжээгээр нөлөөлөхгүй өнгөрч чадсангүй. Ялангуяа сүүлийн жилүүдэд нам улсад багагүй хохирол учруулсан, одоо ч учруулсаар байна. 

	Нөхөр Цэдэнбалын нэр хүнд манай ард түмний дунд, ялангуяа сэхээтний дунд ихээхэн буурчээ. 

	Нэг хүнийг тахин шүтэх, бишрэх асуудлыг таслан зогсоох талаар ЗХУКН-ын 20, 22-р их хурлын шударга шийдвэрийг манай намын үйл ажиллагаанд тусган авч үзэхийг нөхөр Цэдэнбал тэсвэртэй бөгөөд урт удаан хугацаагаар хориг тавин саатуулсаар ирсэн юм. 

	Нөхөр Цэдэнбал маршал Чойбалсанг зүйл бүрээр магтаж түүний бузар булай хэргийг байдгаараа хамгаалж олон мянган хүний цус нулимс асгарсан тэр үеийг дурсах ч дургүй байгаа юм. Нэг хүнийг тахин шүтэхийн уршиг нөлөө нь одоо ч гэсэн хөгжил хөдөлгөөнийг маань чөдөрлөн саатуулсаар байхад уучилж хөнгөвчлөх явдал манай нам ард түмний эрх ашигт харш хэрэг гэж би үзэж байна. 

	Маршал Чойбалсан бол амьдралдаа хар толбо ихтэй, эрх тушаал, нэр алдрын хойноос хөөцөлдсөн харгис хүн байжээ. Яаж нэр хүнд олж авсан, яаж өөрийгөө тахин шүтүүлсэн, ямар замаар бүх эрхийг гартаа авч чадсан талаар нөхөр Хурметбекийн хэлсэнтэй миний санал нийлж байна. 

	Нөхөр Цэдэнбал намын ардчиллыг бүдүүлгээр зөрчиж, шүүмжлэлийг хааж боогдуулах, хамтын удирдлагын зарчмыг гуйвуулах талаараа ихээхэн авьяастай болсон хүн байна. 

	Намын Төв Хорооны бүгд хурлын ролийг сүрхий бууруулж бүгд хурлыг өөрийнхөө санаанд тохирсон шийдвэрийг ёс төдий баталж байх аппарат болгохыг оролдсоор ирсэн. Төв Хорооны бүгд хурал дээр шүүмжлэл гаргахгүй байх талаар хамгийн бүдүүлэг арга хэрэглэхээсээ ч буцдаггүй болсон юм. Шүүмжилсэн хүн ямар нэг хэлбэрээр хараанд нь орж хал үздэг нь тодорхой. Намын Төв Хорооны гишүүд бид Намын Төв Хорооныхоо бүгд хуралд ажил хэрэгчээр оролцох бололцоо заримдаа олддоггүй учраас удирдлагын ганц нэг хүний хүсэл саналд тохируулж нам, улсын эрх ашигт харшилсан шийдвэр баталж байсан удаа цөөнгүй бий. 

	Намын их хурал, бүгд хурал бусад нэр хүндтэй томоохон хурлуудад хэн хэнээр ямар чиглэлтэй үг хэлүүлэхийг урьдчилан төлөвлөж зааж өгдөг муухай зарчмыг тогтоосон. Намын Төв Хорооны 5-р бүгд хурлыг яаж хийлээ, ёстой ор нэр болгож өнгөрөөснийг олон хүн санаж байгаа байх аа. 

	Намын 14-р их хурлын төлөөлөгчдийн үгийг редакторлах том комисс гаргаж төлөөлөгчдийн үгэнд хатуу хяналт тавьж засварласан. Намын 14-р их хурлаас сонгогдох Намын Төв Хорооны бүрэлдэхүүнийг төлөөлөгчдийн ахлагч нарын зөвлөгөөнөөр урьдчилан яриулахад зарим хүмүүсийг Төв Хорооны бүрэлдэхүүнд оруулахыг шууд татгалзсан, зарим хүмүүсийн дутагдлыг тодорхой хэлж өгөхийг төлөөлөгчдийн ахлагч нар шаардсан. Гэтэл энэ зүй ёсны шаардлагыг хайхарч үзээгүйгээр барахгүй Төв Хорооны бүрэлдэхүүнийг нэрсийн жагсаалтаар бөөнөөр нь батлуулж намын дүрэм, сонгуулийн зарчмыг ноцтой зөрчсөн. Үнэндээ намын доод байгууллагууд намын ардчиллыг ингэж бүдүүлгээр зөрчих явдал байхгүй буюу бага болсон юм. 

	Нөхөр Ю. Цэдэнбал өөрийгөө хамгийн хоцрогдмол хүмүүсээр хүрээлүүлж нам, улсын эрх ашгийг сүрхий хохируулж байна. 

	Үүнийг олон баримтаар нотолж болно. Олон ч хүмүүс тодорхой мэдэж байгаа байх. 

	Нөхөр Д. Балжиннямыг нарийн бичгийн дарга болгосон явдал нам, ард түмний ашиг тусын үүднээс шаардагдсан зүйл биш ээ... 

	Намын Төв Хорооны хөдөө аж ахуйн удирдлагад Балжинням дарга суучхаад орон нутагт над мэтийн юу ч мэдэхгүй юм ор нэр бөглөчхөөд байвал манай хөдөө аж ахуй удирдлагын сайнаас болж урагшаа ахихгүй нь лавтай. Манай хөдөө аж ахуйд нөхөр Балжинням хуруу нэмэх байтугай хошуу нэмэрлэж чадахаа больсон боловч эрхэм хүндтэй энэ байр суурин дээр чаддаг ч хүн шиг, чадах ч хүн шиг хэнэг ч үгүй суусаар байна. Намын Төв Хорооны 3-р бүгд хурлын үеэр нөхөр Балжинням аз дайрч эзгүй байсан учраас үлдсэн юм. Гэтэл Балжинням дарга харин хасагдах байтугай улам дэвшиж Намын Төв Хорооны нарийн бичгийн дарга болж амжсан юм. 

	Нөхөр Цэдэнбалд өөрт нь хал балгүй, зусар бялдууч нэг Балжинням биш нэг хэсэгт Балжинням хэрэгтэй байсан биз ээ. 

	Засгийн газар нөхөр Цэдэнбалын дэргэд Бадарч дарга юу хийж суудаг юм бэ? Бүү мэд. 

	Нөхөр Жамбалдоржийг намын шалган байцаах комиссын дарга болгосон явдал санамсаргүй хэрэг биш ээ. 

	Нөхөр Цэдэнбалын ивээл дор түшиглэж хийсэн бүтээлгүй идэхийн ихийг идэж суугаа хүмүүс энэ төдий биш ээ. 

	Намын Төв Хорооны УТТ-ны гишүүдийн дотор эх орныхоо хөгжилтэй мөр зэрэгцэн нам, улсын удирдлагын үүргийг биелүүлж чадах хөг нь өнгөрсөн зарим хүмүүс чухамдаа Цэдэнбал даргын ивээл тэтгэмжээр суусаар л байна. Ийм хүмүүсийн тоонд нөхөр Самбуу гуайг оруулж болно. 

	Нөхөр Самбуу гуай настай хүний буурь намбаараа түрий барьж бас л дураараа аашлан удирдлагын хоцрогдмол үхширмэл дутагдлыг өмгөөлөн хамгаалж суудаг болсон юм. Улсынхаа нэр төрийн үүднээс Самбуу гуайн төлөө нүүр улайх явдал олон хүнд тохиолддог байх аа. 

	Нам, улсын нэлээд удирдлага хоцрогдмол, явцуу түгжигдмэл, ард түмнээсээ хөндий, амьдралаас тасархай байна. 

	Бид нам засгийн удирдагчдаа зохих ёсоор хүндэтгэж ахуй хангамжийг нь сайжруулж, ажиллах бололцоогоор нь хангаж байлгүй яах вэ? Энэ бол зүй ёсны хэрэг. Гэвч манай удирдах нөхөд хэр хэмжээнээсээ хэтэрч байна. Нам засгийн удирдагчид цалин хэрэглэл, бүх хангамжаасаа гадуур тусгай хангамж нэртэй давхар нууц цалинг сар тутам сэмхэн авцгааж байна. Ингэж мөнгө нууцаар авахыг УТТ-ны зарим гишүүд татгалзсаар байхад нөхөр Цэдэнбал зөвшөөрдөггүй гэж би сонссон. 

	Үүнийг чинь УТТ-ны гишүүд хоорондоо эв түнжин алдахгүйн тулд бие биедээ найр тавин, муухай аргаар Улсын хөрөнгийг сар тутам мянга мянгаар нь сэмхэн хүртэж сууна гэж үзэх үү, эсхүл өөрөөр яаж ойлгох юм бэ? Ийм замаар 10 хүрэхгүй хүн жил дутам 110—120 мянган төгрөг сэм хувааж авцгааж байна. Та нөхөд ингэж ард түмний хөрөнгийг ил далд аргаар элбэг дэлбэг авч байхад ард түмний минь амьдрал ямар байна вэ? Нэгдлийн гишүүд яаж ажиллаад юу авч байна вэ? 500 хонь малласан малчин сардаа 8 төгрөг авч байна гэж ярьсаар байгаа. Малчид маань нар сар харагдсан гэртэй, дээл хийх хөдөс олддоггүй, хөлдөө углах гутал байдаггүй, эрх чөлөөгөө олж аваад 40 гаруй жил болсон орны маань ард түмэн гэхэд зарим хүмүүс хөөрхийлөлтэй байна. 

	Манай ажлын бүх дутагдлыг удирдлагын хэдэн нөхдөд тохох гэж байгаа юм биш ээ. Хариуцах эзэд нь том жижиг удирдах нөхөд бид бүгдээр юм. Гэхдээ одоогийнх шиг дутагдал бүхнийг доош нь чихэж суудаг явдал зохилдохгүй. 

	Улсын хэмжээний ноцтой дутагдлыг жинхэнэ хариуцах эзэд та нөхөд. Ёстой нүгэл буянаа бодож бага сага ч гэсэн хүлээж баймаар байна. 

	Манай удирдах зарим нөхөд аягүй муухай эвдэрсэн юм байна. Эрх тушаалаа хадгалж байхын тулд ямар ч бузар хэрэг хийхээс буцдаггүй юм байна. Яахаараа ингэж хүний сайн сайхан нандин чанараа гээж хамгийн наад зах нь ичих нүүр, эрээ цээрээ алдчихдаг юм бэ? Дээр дор ямар ч ажил дээр ялгаагүй, чаддаг нь ажиллаж чаддаггүй нь зайгаа тавьж өгч байхыг аргагүй амьдрал шаардаж байна. 

	Манай орны цаашдын хувь заяа нөхөр Цэдэнбалаас ихээхэн шалтгаалах учраас энэ бүгд хурлаас өөр дээрээ тодорхой дүгнэлт хийж ажлынхаа дутагдлыг арилган арга барил чадал чансаагаа сайжруулаасай гэж хүсэж байна.

	Ажил нийтдээ цалгар, эмх замбараагүй, арга нь хоцрогдмол, үргүй зардал, аж ахуйч биш явдал бишгүй байна. Чадалгүй зусарч бялдууч хүмүүс танил тал, найз нөхрийн ивээлээр чухал чухал сууринд хийсэн, байсан хоёрын хооронд ор нэр бөглөж ажил хохируулах явдал цөөнгүй байна. Манай ажилд магтаал сайшаал голлож дутагдлаа ил гаргахгүй байна. Юм бүхнийг сайн сайхнаар дүрсэлж ажлын дутагдал, тохиолдож байгаа бэрхшээлээ ард түмэндээ хэлж өгдөггүй, бараг юм бүхэн нууц хаалттай, олон асуудал онол практикийн талаар шийдвэрлэгдээгүй учраас сохор тоймоор урагшаа тэмүүлж явна. 

	Улс орныхоо ажлыг бүхий талаар сайжруулахын тулд шийдвэртэй арга хэмжээ авах нь нэн чухал байна. 

	... Манай ажилд бахидмаар сайхан амжилт, ахицтай урагштай зүйлүүд зөндөө байгаа нь илтгэлд ч тодорхой байна. Гэвч үлэмж дутагдал оршиж байна. Салан задгай, замбараагүй, санаа амарлингуй явдал их байна. Манай хамгийн гол анхаарах зүйл улсын эдийн засгийн байдалд чиглэгдэх хэрэгтэй болжээ. 

	Эдийн засгийн хүч чадлаар доройтсон манайх шиг, орон дэлхий дахинд ховор биз. Үнэн хэрэг дээрээ зээлийн хөрөнгөөр бид амьдарч байна. Зээлийн хөрөнгөн дээр түшиглэж социализм байгуулах тухай манай зарим удирдах нөхөд байнга ярьдаг боллоо. Социалист лагерийнхаа хүч чадлыг бэхжүүлэхэд хувь нэмрээ оруулах ёстой байтал харин саад хийдэг тээр болсон орон болоход хүрчээ. 

	Зөвлөлт улс, социалист орнууд өөрсдөө хүнд байдалтай байна гэж нөхөр Цэдэнбал яагаад ч юм ярих дуртай болчихжээ. Гэтэл бид хань нөхдөөсөө урьд авсан зээлээ төлж чадахгүй байж дахин дахин зээл тусламж гуйж тэднийгээ улам хүндрүүлэн нэрмээс хийсээр байна. Зөвлөлт улсын тухайд бол бүүр хамаагаа алдаж аль дутагдсан гачигдсан шаардагдсан бүхнээ дуртай цагтаа тэндээс авчхаад өөрсдөө зүгээр идэж суудаг улс болоход хүрчээ.

	Хөдөлмөрчин ард түмний амьдрал дорой байна. Энх тайван цагт ард түмэн маань хамгийн ойр зуурын өргөн хэрэгцээний зүйл, идэш уушаар байнга тасалдаж гачигдсаар байна. Хөдөлмөрчдийнхөө материаллаг аж байдлыг дээшлүүлэх талаар бага санаа тавьж, харин барааны үнийг байн байн сэмхнээр нэмэгдүүлэх, ажилчин албан хаагчдын бодит цалинг бууруулах замаар аргацааж байна. Энэ нь ард түмний идэвх санаачилгыг бууруулахад хүргэжээ. Гачигдал зовлон тоочсон өгүүлэл яриа газар сайгүй байна. Ажил бүтээх урам зориг зарим талаараа суларчээ. Хүнд суртал, хөшүүн хойрго, шударга биш явдал газар их авчээ. Танил тал, арын хаалга, зусардах бялдуучлах үзэгдэл их байна. Улсынхаа төлөө, нийгмийнхээ төлөө сэтгэл санаа зовохгүй амиа аргацаах, хувиа бодох явцуу үзэл дээр доргүй түгэн дэлгэрч байна. 

	Нам, төрийн аппаратын ажил ерөнхийдөө суларч удирдлагын арга барил захиргааны нүцгэн аргаар солигджээ. Шүүмжлэл, өөрийн шүүмжлэл хаагдмал боогдмол, нам төрийн ардчилал, намын Ленинч зарчим норм хэмжээ гүнзгий зөрчигдөж байна. Нам улсын сахилга бат суларч, танхай балмад зальт этгээдүүд хувьсгалт хууль ёсыг гажуудуулах, нийгмийн амгалан тайван байдлыг алдагдуулах явдал бишгүй байна. 

	Манай ажил урагшгүй, ахицгүй, амжилтгүй байгаагийн шалтгаан олон боловч гол нь нам улсын удирдлагын зохион байгуулалт, үзэл суртлын ажлын дутагдалд оршино. 

	Одоо үед улс ардын аж ахуйг шинжлэх ухааны гүнзгий мэдлэгтэйгээр удирдахыг амьдрал аргагүй шаардаж байна. Улс орны хөгжил, техник шинжлэх ухааны дэвшилтийн хурдан явцын дагуу манай нам улсын удирдлагын арга барил зохицон сайжирч чадахгүй хэтэрхий хоцрогдмол, зарим талаараа эрүүл биш байна. 

	Намын Төв Хорооны зарим удирдах нөхөд намын дүрмийн заалт, намын сахилга батыг гажуудуулж, намын ариун нэр хүндийг нийтийн өмнө шууд гутааж байна. Намын ардчилал, хамтын удирдлагын зарчим зөвхөн ам яриагаар биелэгдэж ажил хэрэг дээрээ үзэгдэхгүй шахам болжээ. 

	Намын Төв Хорооны бүгд хурал дүрмээр заагдсан хугацаандаа хуралдахгүй жилдээ арай ядан ганц удаа хийгддэг боллоо. Намын их, бүгд хурлуудын чухал заалтууд, нам засгийн тогтоол шийдвэрүүдийг биелүүлэх, түүний биелэлтэд тавих хяналт шалгалт суларчээ. Бүгд хурал л болбол аль нэг удирдах хүнийг халдаг хэвийн биш байдал зуршил болжээ. Хөдөлмөрчид Намын Төв Хорооны бүгд хурлаар ямар чухал асуудал шийдвэрлэснийг сонирхох биш харин хэн нь хэнийгээ авч хаяв гэдгийг сонирхох төдий болов. 

	Намын Төв Хорооны удирдлага, Намын Төв Хорооны бүгд хурлыг нэг бол зориуд баяр ёслолын чанартай нам гүм болгож өнгөрүүлэх, эсхүл хэн нэгэн удирдах хүнээ авч хаяхад өрөөсгөл чиглүүлдэг болжээ. Сүүлийн үед Намын Төв Хорооны бүгд хурал ямагт зохиомол аргаар, Намын Төв Хорооны гишүүдийг аргалах, хууран мэхлэх, дээш хандсан шүүмжлэл гаргуулахгүй байх зорилгын дор урьдаас зориуд бэлтгэдэг болсон. ТХ-ны гишүүдээс хэнээр нь хэдийд үг хэлүүлэх, хэнээр үг хэлүүлэхгүй байх, зарим асуудал дээр үг хэлүүлэх хүнийг урьдаас зориуд томилж ямар үг хэлэхийг зааж өгдөг зарчимгүй явдал үргэлжилсээр ирсэн. НТХ-ны гишүүдийг дотор нь нэр хүнд албан тушаалаар нь ялгаварлаж, зарим асуудлыг цөөхөн хүнд урьдчилан танилцуулж цөөнхийн саналыг олонход тулгах замаар түргэн батлуулах захиа даалгавар өгдөг явдал ч олон байсан. НТХ-ны бүгд хурал яаж бэлтгэгдэж ямар байдлын дотор явагддаг болсныг Төмөр-Очир, Цэнд нарыг хэлэлцсэн хоёр удаагийн бүгд хурал, одоогийн энэ бүгд хурлын байдлаар жишээ авч болно. Төмөр-Очир, Цэнд нарыг намын удирдлагаас зайлуулсан явдал зөв зүйтэй. Харин хурлыг зохион байгуулсан арга хэлбэр нь Марксист - Ленинист намын хэм хэмжээнд хэрхэвч байж болохгүй зүйл ээ.

	Нөхөр Цэндийн асуудал хурлын явцад дороос урсгалаараа гарч ирээд шийдвэрлэгдчихсэн юм биш ээ. Энэ бол нөхөр Цэдэнбал өөрөө санаачлан удирдаж барагцаалбал сарын өмнөөс маш нарийн зохион байгуулалттай хуйвалдааны замаар бэлтгэгдсэн юм. Хурал болохоос хагас сарын өмнө нөхөр Лувсанчоймбол эмчлүүлэхээр Москвад очихдоо нөхөр Цэдэнбалын хүсэлтийг надад дамжуулсан. Лувсанчоймболын ярианы агуулга дор дурдсан зүйл байлаа. Үүнд: Өнгөрсөн онд Цэндийн асуудлыг анх сөхөж тавьсан хүний хувьд доорх хоёр зүйлээр туслалцаа үзүүлнэ үү гэж Цэдэнбал дарга чамаас хүсэж байна. 

	Нэгдүгээрт: Москвад эмчлүүлж байгаа нөхөр Жагваралтай уулзаж Цэндийн асуудлыг энэ бүгд хурлаар хэлэлцүүлэхийг шаардах.

	Хоёрдугаарт: Цэндийн асуудлыг хэлэлцэхийг шаардсан захидлыг нөхөр Ц. Дүгэрсүрэнд бичих. Чиний уулзалт захидлаас сэдэж Жагварал, Дүгэрсүрэн нартай ярьж Цэндээс тэднийг тусгаарлах бодлоготой байгаа юм байна. Жагварал бол Цэндийн холбоотон, Дүгэрсүрэн бол шударга хүний дүрээр зарим асуудлыг будилаантуулдаг гэж дарга ярьж байна билээ. Цаашдаа Дүгэрсүрэнг УТТ-ноос гаргах санаатай юм билээ. Энэ хоёроос бусад УТТ-ны гишүүдийг дарга түүгээрээ аргалсан юм байх аа. Цэдэнбал дарга энэ бүгд хурлаар чадвал Цэндийг авч хаях, эс чадвал байр суурийг нь сулруулж хань хамсаатныг нь илрүүлэх бодолтой байна. Асуудлыг дээрээс зориуд оруулахгүй. Харин дарга илтгэлдээ намын нэгдлийн тухай оруулж Цэндийн асуудлыг дороос гаргах нь зохимжтой гэж үзэж байна. Энэ талаар Чимэд, Жалан-Аажав нар хөөцөлдөж байгаа гэж ярьсан. 

	Би Жагварал гуайтай уулзаж ятгалга хийхийг зөвшөөрөөгүй, харин Дүгэрсүрэнд захидал бичихийг зөвшөөрсөн. Тэгэхдээ бүгд хуралд өөрөө очъё гэдэг саналаа Лувсан гуайгаар дамжуулж Цэдэнбал даргад тавихад: 1-рт: Москвагаас ганц чамайг ирүүлэх нь зохимжгүй байна. 2-рт: Цэнд сэжиг авч болох юм. Дүгэрсүрэнд захидал бичвэл сайн байна. Тэгэхдээ заавал гэж байгаа юм биш ээ. Захидал бичвэл өөр хэнээр ч биш ганц Лувсангаар явуулаарай! гэж надад хариу өгсөн. Тэгээд би захидал бичсэн. Түүнээс өдөж сэдэж ярьдгаа ярьсан л биз. Ингэхээр Цэндийн асуудал яаж урьдаас бэлтгэгдсэн нь тодорхой биз дээ. 

	Одоогийн, энэ бүгд хурал урьд урьдахаас улам хэцүү нөхцөл байдлын дотор явагдаж байна. Хэзээ язааны дадлагажсан хутган үймүүлэгч хүмүүс Цэдэнбалын шууд удирдлагаар дахин хуйвалдаан хийж байна. 

	Бүгд хурлын бэлтгэлийн талаар Жамбалсүрэн, Норлхоо нарын төлөвлөгөө гэж гарчээ. НТХ-ны гишүүдийг дотор нь идэвхтэй хэсэг, идэвхгүй хэсэг, найдвартай, найдваргүй хэсэг гэж ялгаварлаж, идэвхтэй найдвартай гэж үзсэн өчүүхэн бүлэг хүмүүсийг ТХ-ны гишүүдийн олонхын эсрэг хутган үймүүлэх зорилгоор чиглүүлж байна. НТХ-ны бүгд хурал НАХ байгууллагын шууд бүслэлт хяналтын дор явагдаж байна. НТХ-ны нэлээд гишүүд байнгын хараа мөрдөлтөд байж байна. НТХ зарим гишүүдийг шүүмжилсний дараа тэдний шүүмжлэлийг бут цохих үүрэгтэй гурав гурван хүн шууд бэлтгэгджээ. Зарим хүмүүсийг шүүмжлэхэд “чи эрх тушаал горьд оо юу!” гэх мэтээр хашхирна, исгэрнэ гэж хүртэл төлөвлөжээ. Нам, улсын хариуцлагатнуудыг бөөнөөр буюу ганц нэгээр дуудаж ятгах сүрдүүлэх ажиллагааг Цэдэнбал хэд хоногийн турш явуулжээ. Энэ бүхэн юу харуулж байна вэ? Манай намын амьдралын үндэс болсон намын нэгдлийг Цэдэнбал болоод түүнийг дагалдагч өчүүхэн бүлэг этгээдүүд хамгаалж байна уу? эсхүл задалж байна уу? Эд нар бол намын нэгдлийг шууд задлахыг эрмэлзэж байгаа арчаагаа алдсан хүмүүс гэдэг нь ойлгомжтой байна. 

	Марксист - Ленинист намд шүүмжлэл, өөрийн шүүмжлэл ус агаар шиг хэрэгтэй байдаг. Гэтэл манай намд шүүмжлэл, өөрийн шүүмжлэл бараг хаалттай байна. Намын гишүүд, НТХ-ны гишүүд үнэн үгээ намдаа хэлж чадахаа байсан. Ийм нам ямар нам байх ёстой вэ? “Чин үнэнч гишүүдээ бүдүүлгээр хавчиж байгаад сэтгэлийнхээ үгийг хэлж чадахгүй болгосон нам бол ёстой доройтож байгаа нам мөн” гэж В. И. Ленин хэлжээ. 

	Манай намын дайчин штаб болсон НТХ, түүний бүгд хурлын роль үүрэг буурсны уршиг нөлөө манай намд их хор хохирол учруулж байна. 

	НТХ-ны УТТ манай намын өдөр тутмын гүйцэтгэх ажлын байгууллага биш харин бүхнийг мэддэг бүхнийг шийдвэрлэдэг намын дээд байгууллага мэт болчихжээ. УТТ намын хяналт шалгалтаас гарч бүрэн дархан эрх эдэлж ТХ-нд ажлаа танилцуулж тайлагнахгүй байна. Нам, улсын амьдралын олон чухал асуудлыг зарим нэг хүн дураараа шийдвэрлэж байна. Улсын эдийн засгийн хүч чадал, мөнгөн валют, гадаад худалдаа, өр зээл, гадаад харилцаа, цэрэг нийгмийг хамгаалах зэрэг НТХ-ны анхаарлаас хэзээ ч гарч болохгүй эмзэг нарийн асуудлууд УТТ, түүнийг толгойлж байгаа нөхөр Цэдэнбалын хувийн мэдлийн юм шиг болчхоод юу болж ямар байгаа нь НТХ, бүгд хурлын гишүүдэд мэдэгдэхгүй нууц далд байна. Цэргийн төсөв 1940 оны хэмжээнээс одоо 8 сая төгрөгөөр нэмэгджээ. Улс ардын аж ахуйд хөрөнгө дутагдаж сүрхий бэрхшээл учирч байхад цэргийн төсвийг ингэж ихээр нэмэгдүүлэх ямар шаардлага гарсан юм бэ? ЗХУ бусад олонх социалист орон цэрэг зэвсэг, цэргийн төсвөө байнга хассаар байхад манайх нэмээд байдаг учир шалтгаан юунд байна вэ? Улаанбаатарт пуужинт цэргийн тусгай ангиуд байгуулж түүнд дунд сургууль төгссөн өдий төдий хүүхдүүдийг татан сургаж байгаа гэдэг үнэн үү? Хэрэв үнэн бол хэний эсрэг байлдах бэлтгэл хийж тийм зэвсэгтэй болох шаардлага гарсан юм бэ? ЗХУ социалист лагериа дайсны атомын зэвсгийн аюулаас хамгаалах чадалтайд итгэхээ байгаа юу? Аль эсхүл өөр шалтгаан байна уу? Энэ чинь бүх хүн амынхаа бараг гурваны нэг хувь нь төвлөрч байгаа нийслэлээрээ дайсанд бай тавьж өгч байгаа аюултай зүйл биш үү?

	НАХ байгууллагыг улам өргөтгөж шинэ шинэ хэлтэс тасаг нэмэн байгуулж улс ардын аж ахуйд олдоогүй хөрөнгө мөнгийг түг түмээр нь зарцуулж өдий төдий боловсон хүчнийг тэнд бөөгнөрүүлэн нам, улсын байгууллага, боловсон хүчнүүд, хөдөлмөрчдөө тагнан туршдаг, хэрэгтэй, хэрэггүй үг яриа цуглуулж, айлын утас шөрмөс чагнах, захиа занаа задлах, нэргүй захидлын хойноос хөөцөлдөж өдий төдий хүмүүсийг хардан сэрдэж байдаг чинь юу болж байгаа хэрэг вэ? Хувийн зан чанараараа тохирохгүй, нэр алдрын хойноос хөөцөлдөгч Жамбалсүрэн тэр яамыг толгойлоод тагнах турших, барих тавих тухай хүртэл эрээлэх цээрлэхгүй ярьдаг, түүгээрээ сайрхаж гайхуулж явдаг чинь юу болж байгаа хэрэг вэ? Өнгөрсөн гашуун туршлага дахин давтагдах гэж байна уу?

	Монголын хөдөлмөрчид, намын гишүүд, нам, улсын боловсон хүчнүүд нам засагтаа, Монгол - Зөвлөлтийн найрамдалдаа, социалист лагерьдаа, сонгож авсан зам - социализм байгуулах зорилтдоо чин үнэнч биш гэж үү? Эдгээрээс өөр зорилго, өөр санаа агуулж эх орноосоо урван тэрслэх үндэс хөрс манайд байхгүй. 

	Империализмын дайсагнагч ажиллагаанаас хамгаалан сэргийлэх нь зүй боловч тийм халхавчаар ард түмнээ хардан тагнаж байж яаж болох юм бэ? Ер нь хүмүүсийн буруу зөрүү ойлголт, яльтай яльгүй үг ярианы хойноос хөөцөлдөх явдал НАХЯ-ны үүрэг байж таарахгүй. 

	НАХЯ-ны ажиллагаа хавтгайран өргөжсөн явдал олон түмний дургүйцлийг хүргэж эмээх болгоомжлох, бие биеэ үл итгэх, битүү хатуу аймхай хулчгар байдалд тэднийг оруулж нийтийн үзэл санаанд бузар хор уршиг тарьдаг аюултай зүйл гэдгийг бид мэднэ. Энэ мэтийн улсын хувь заяатай холбогдсон чухал асуудлуудыг НТХ, ТХ-ны гишүүдэд огт мэдэгдэхгүй, сонсгохгүй, шийдвэрлүүлэхгүй байна. Энэ бол нөхөр Цэдэнбал НТХ, бүгд хурлын гишүүддээ итгэхгүй, тоомсорлохгүй тэднээс тасарсан, нам олон түмнээс тасарсныг харуулж байгаа юм. 

	Манай ажилд оршиж байгаа ноцтой дутагдлуудыг юуны өмнө НТХ-ны УТТ, нөхөр Цэдэнбал хариуцах ёстой. Би нөхөр Цэдэнбалын дутагдлыг НТХ-ны 2-р бүгд хурал дээр тодорхой тавьсан билээ. Гэтэл миний тавьсан шүүмжлэл Цэндийн ятгалга байсан ч юм шиг, Цэдэнбалаас намайг уучлалт гуйсан ч юм шиг ойлголт нийтэд тарсан байна. Тараасан эзэд нь Цэдэнбал, Цэнд нар юм. Энэ бол гүтгэлэг. Цэнд намайг ятгаагүй, би Цэдэнбалаас уучлалт гуйгаагүй. Хурал тарсны маргааш би Цэдэнбалтай уулзахдаа: “Миний шүүмжлэлийг Цэнд, Моломжамц, Балжинням нар эсэргүүцсэн, түүнийг би хүлээж авахгүй. Миний шүүмжлэл үнэн зөв. Таныг дутагдлаа засаасай гэж хүсэж байна. Засах эсэх чинь практик ажлаар шалгагдана” гэж шууд хэлсэн. Тэгэхээр миний түрүүчийн шүүмжлэл хүчинтэй хэвээр үлдэнэ. Сүүлийн жилүүдэд нөхөр Цэдэнбал багагүй шүүмжлэл сонссон. Өөртөө дохио санамж болгож авмаар олон чухал үйл явдлууд зөвхөн манай дотоодод төдийгүй гадаадад зарим ах дүү намын үйл ажиллагаанд цөөнгүй болж өнгөрсөн. Нөхөр Цэдэнбал дутагдлаа засах амлалт олон удаа гаргаж засдаг юм бол засаж чадахуйц их хугацаа өнгөрлөө. Нөхөр Цэдэнбалыг дутагдлаа засах эсэхийг эцсийн удаа харья гэж зарим нөхөд шүүмжилж байснаас хойш 3 жил шахаж байна. Энэ хугацаанд нөхөр Цэдэнбал дутагдлаа яаж засав? Олон түмний шүүмжлэл дохио санамжийг хэрхэн хүлээж авав? Ард түмэндээ аль зэрэг ойртож амьдралтай хэр зэрэг танилцав? Ажлаа сайжруулах талаар юу хийж бүтээв? Үүний хариулт хэн бүхэнд тодорхой байна. Нөхөр Цэдэнбал нам, ард түмний тэсвэр тэвчээртэй хүлээсэн итгэл найдварыг биелүүлээгүйгээр барахгүй улам даварч ёстой намч биш бүх талаараа дээд цэгтээ хүртэл ялзарсан этгээд болсноо тов тодорхой харуулав. Цэдэнбалын бүх үйл ажиллагаа зөвхөн эрх тушаал, нэр төрөө хамгаалахад шууд чиглэгдэж ирлээ. НТХ-ны 1959 онд болсон 3-р бүгд хурлаас хойш Цэдэнбалын жинхэнэ нүүр царай, хуурамч баг нь түмний нүдний өмнө ив ил гарч ирсэн. Энэ хугацаанд нөхөр Цэдэнбал түүнийг дагалдан бялдуучлагч нар дуу хоолой, үйл ажиллагаагаа нэгтгэж нам, ард түмний эсрэг илэрхий дайралтуудыг хийсэн. Намын ролийг диктатурын аргаар сольж олон түмний ролийг огт үгүйсгэх зэрэг социалист нийгэмд харш харгис явдлуудыг зөндөө үйлдсэн. Цэдэнбал өөртөө таалалтай аль хоцрогдсон буюу эрх тушаал горьдсон зусар бялдууч хүмүүсийг том том тушаалд дэвшүүлсэн явдал олон бий. Тааламжгүй санагдсан өдий төдий хүмүүсийг замаасаа зайлуулав. 

	Хүмүүсийн гачигдал, эрэлт хүсэлтийг харж үздэг энэрэнгүй хүн болох гэж улсын хөрөнгийг хамаа намаагүй бүрэлгэн сүйтгэсээр байна. 

	Цэдэнбал зөвхөн дотооддоо биш гадаадад дэлхий дахины ажилчны хөдөлгөөнд нэр хүнд олох гэж их оролдсон. Гэвч өөрийнхөө арчаагүй ялзарсан хоцрогдсон байдлаараа гадаадад ч нэр хүндгүй бол сон. 

	Зөвлөлт - Монголын холбоо найрамдлыг хадгалан барьж байгаа ганц хүн нь юм шиг, хэрэв Цэдэнбалгүй бол Зөвлөлт - Монголын эвдэршгүй найрамдал байж болохгүй юм шиг ойлголтыг нийтэд төрүүлэх гэсэн санаа Цэдэнбалд байдаг байх. Монгол - Зөвлөлтийн мах цусаар гагнагдсан найрамдлын төлөө санаа тавигч нь ганц Цэдэнбал биш энэ бол манай нам, Монголын бүх ард түмний амин чухал ашиг сонирхол гэдгийг хүн бүхэн мэднэ. 

	Нөхөр Цэдэнбал Хрущевт нүүр тал олох гэж байдаг чаддагаараа оролдсон. Гэвч Хрущевийн ажлын сайн талаас юу ч шингээж аваагүй, харин аль сүүдэртэй дутагдалтай талыг нь тухайлбал хамтын удирдлагын зарчмыг зөрчдөг, намын ардчиллыг бүдүүлгээр гуйвуулдаг, дураараа, шүүмжлэлийг хааж боодог, мөнгө хөрөнгөөр туйлдаг зэрэг өөдгүй талыг нь тун авхаалжтай овжин ашигласан. 

	Зөвлөлтийн нам, төрийн удирдагчид, манай ах дүү намуудын удирдагчдаас нөхөр Цэдэнбалд өдий төдий үнэтэй санал зөвлөгөөг байнга өгсөн байдаг. Түүнээс тусгаж авч нэвтрүүлсэн зүйл ховор байх аа. Хамгийн сүүлчийн баримтаар Польшийн нөхөр Гомулка манай орны төлөө үнэхээр сэтгэл санаа зовж өгсөн маш үнэтэй чухал зөвлөгөөнүүдийг нөхөр Цэдэнбал хав дарж нам ард түмэндээ сонсгохгүй байна. 

	Нөхөр Цэдэнбал сэхээтний эрэлт хүсэлтийг ялгаа зааггүйгээр төөрөгдөл цуурхал гэж цохиж, нам улсын боловсон хүчнүүдийн шүүмжлэл, эрэлт хүсэлтийг намын нэгдлийг задлах гэлээ, эрх тушаал хөөцөлдлөө гэдэг үгээр лантуудаж бут ниргэж суудаг болжээ. Өөр лүүгээ чиглэж шүүмжилсэн НТХ-ны гишүүдийг Хятадын талыг баримтлагчид, Цэнд, Төмөр-Очирын хамсаатан, хашхирагчид, чалчигчид гэж ичгүүр сонжуургүй гүтгэн доромжилсоор ирлээ. Цэдэнбал гэм дутагдлаа шударгаар хүлээж байсан удаа байхгүй. Гэм хэргээ нуун далдалж хар амиа хамгаалахын тулд юу ч хийхээс буцахгүй хүн. 

	Нөхөр Цэдэнбал “дайны үед бусдад нь дохио санамж болгож дивизээс ганц нэг хүнийг нийтийн өмнө бууддаг ёс бий. Түүнтэй адил одоо болохгүй байгаа зарим хүмүүс дээр ийм арга хэрэглэнэ” гэж шууд хэлж байсан удаатай. Цэдэнбал албан тушаалаа ашиглаж юу хийх гэж байна вэ? Хэнийг хэний зэвсгээр буудах гэж байна вэ? Цэдэнбал ийм замд орсноор хэдэн жил болж байна. Гэвч манай хуулийн байгууллагууд, НАХЯ-ны үнэнч шударга чекистүүд хэнийг ч бариагүй, хэнийг ч буудаагүй, цаашдаа ч тийм бузар юм хийхгүй гэдэгт эргэлзэхгүй байж болно. Энэ бүх шинж чанараар нь үзэхэд Цэдэнбал чухам хэн бол оо вэ? Цэдэнбал бол намын удирдагч биш, социализмыг байгуулж байгаа орчин үеийн Монголын ард түмний удирдагч биш, харин жижиг хөрөнгөтний дампуурсан бие төлөөлөгч болжээ. 

	Цэдэнбал бол зөвхөн нам улсын сахилга бат, ажлын хариуцлага алдсан төдий хүн биш, харин улсын өмнө гэмт хэрэг үйлдсэн хүн мөн. Одоо Цэдэнбал чадвал байр сууриа хэвээр хадгалж хоцрох, ядвал Самбуу гуайг золионд гаргаж СнЗ-ийн даргаа хэн нэгэнд нь өгч хуураад болбол хэдэн жил тэсэх юм сан гэж яг таг бодож суугаа. Энэ бүгд хурлыг мэнд давбал намын 15-р их хурлаа баяр ёслолын байдалтай өнгөрүүлж дараагийн бүгд хурал хүртэл зай ч бий, лай ч бий гэж яг таг бодож суугаа. Энэ бүгд хурлаар яаж ийгээд үлдэж хоцорвол дахиад нэлээд тооны хүмүүсийн амьдралаар тоглох гэж тов тодорхой төлөвлөж суугаа. Гэвч одоо байдал өөр болжээ. Олон түмэн Цэдэнбалыг сайн таньжээ. Ард түмэн Цэдэнбалаас салахын мөн болж байна. 

	Цэдэнбал нам төрийн удирдлагад байгаа цагт манай ажил сайжирч чадахгүй. Цэдэнбал хэчнээн чармайсан ч, ямар ч арга хэрэглэлээ гэсэн манай ард түмний итгэл найдварыг дахин хүлээхээсээ өнгөрсөн. Нам бол хүчээ олон түмний дундаас олж авдаг. Олон түмэндээ хүрээлэгдсэн хүн нам төрөө жолоодож чаддаг юм. Гэтэл Цэдэнбал олон түмнээс хүч олж чадахгүй болсон болохоор тулах түших хүч алга аа. 

	Нам бол хүмүүжүүлэгч байгууллага бөгөөд намын удирдагчид бол хүмүүжүүлэгчид байх ёстой. Гэтэл Цэдэнбал хүмүүжүүлэхийг боддоггүй, харин гэв гэнэт гэнэдүүлж цохих есөн шидийн зальт арга хэрэглэж боловсон хүчинд довтолдог халгаатай хүн болжээ. Байдал нэгэнт ийм байгаа болохоор НТХ-ны бүгд хурал нам ард түмнийхээ хүсэл эрмэлзэлд тохирсон зохих шийдвэр гаргах цаг болжээ. 

	Өөрийгөө гэгээн хувилгаан шиг үзэж угаасаа монголын ард түмний удирдагчаар төрсөн юм шиг санаж эцсийн эцэс хүртэл болбол байгаад байхыг Цэдэнбал эрмэлзэж байна. Би өөрийнхөө орны хүнийг бэлдээгүй байна гэж Цэдэнбал ичих ч үгүй ярьдаг. Нам төрийн удирдлагад дэвшүүлчих хүн алга гэж хэлдэг. Цэдэнбал шиг арчаагүй хүнийг буюу Цэдэнбалтай нийцэж дүйх бузар явдалтныг олъё гэхэд үнэхээр бэрх байж болох юм. Харин нам улсад олон жил ажилласан хашир дадлага туршлагатай, мэдлэг чадалтай боловсон хүчнүүдийг НТХ-ны УТТ-ны гишүүд, НТХ-ны гишүүдийн дундаас олныг олж болно. 

	Манай НТХ эрүүл саруул, цул нягтармал, намын шилдэг гишүүдээр бүлгэмдсэн цэвэр ариун бүрэлдэхүүнтэй, манай намын дотор элдэв хагарал бутрал гарах үндэс суурь байхгүй. Хөдөлмөрчин ард түмэн маань ажилч хичээнгүй, номхон шударга, удирдлага олигтой зохион байгуулалт сайтай бол юуг ч хийж бүтээж чаддаг билээ. Хувьсгалын жилүүдэд манай нам олон бэрхшээлтэй тулгарч даван туулж ялж ирсэн түүхтэй. Нэг хүнийг тахин шүтэх үед мянга мянган боловсон хүчнүүдээ хилс хэрэгт хэлмэгдүүлж, улс орон маань хүнд байдалд орж байсан, гэвч түүнийг ялан давсан. Одоо бид Цэдэнбалын удирдлагын сүүлийн үед дэлгэрсэн балаг уршигтай тулгараад байна. Бид үүнийг ялан туулж чадна...

	Балдандоржийн Нямбуугийнхан. Москва хотын төвд орших “Центральная" зочид буудалд аж төрж байх үе. 1963 он

	 

	 

	 

	Б. Нямбууг хэрхэн цээрлүүлэв? 

	Эрээнцавт малчнаар илгээв. 

“1965. 1. 20-ны тасхийм хүйтэн жавартай өдөр ачааны машины задгай тэвш дээр цэцэрлэгийн насны хоёр хүүгээ өвөр дээрээ суулгаад Дорнод хилийн тэр сууриныг зорьсон доо”

хэмээн Нямбуу гуайн дурсамж эхлэх бөгөөд энэ зуур, хэчнээн замыг сэтгэл санаандаа ямархан бодол тээж туулснаа харин дурсаагүй байдаг. Дурсахаас ч аймшигтай байж ч болох юм. Харин түүнийг хэрхэн хүлээн авсан тухай тэндхийн ХЗЭ-ийн Хорооны дарга, намын байгууллагын товчооны гишүүн асан А. Гүрбямба дурсахдаа:

“Аймгийн намын хорооны төлөөлөгч ирж эсэргүү Нямбууг хэрхэн хүлээн авах тухай хатуу үүрэг өгсөн.

	— Сангийн аж ахуйн төвд хонуулж болохгүй шууд очих газарт нь хүргэх.

	— Очих суурийг болон хянаж мэдээлж байх хүнийг сонгож бэлтгэх, зааварлах. (Үүнийг бид тэр хүний оролцоотойгоор шийдвэрлэсэн) Үүнд: Сумын төвөөс хамгийн хол байгаа хамгийн арчилгаа маллагаа шаардах эрлийз хонины суурийн ахлагчаар тавьж, туслахаар нь хянаж, мэдээлж байх үүрэгтэйгээр томоотой залуу Очирыг томилж явуулах.

	— Жижиг гэр, түлээ түлш бэлтгэхээр тогтсон. 

	 

	Гэтэл нэг өглөө буудлын эрхлэгч “Яана аа та минь, нөгөө Нямбуу чинь шөнө ирээд хоночихжээ” гэсээр бөөн амьсгаа орж ирэв. “Би яаж мэдэх юм бэ? Ямар таних биш. Шөнө орой болсон хойно нялх нойтон хүүхэдтэй айл ирэхээр нь л буудалд хонуулчихсан юм. гэжээ. Ийнхүү 1 дэх үүрэг нурж баахан сандралдав. Хоёр дахь том үүргээ Сангийн аж ахуйн дарга хэлтэл Нямбуу гуай. Би суурийн ахлагч болж чадахгүй, НТХ, СнЗ намайг малчнаар томилсон. Та нар шийдвэрийг өөрчилж байгаа юм уу? гэсэн ганц асуулт тавиад л биднийг дуугүй болгосон. Хугацааны хувьд ч өнөө маргаашдаа явж чадахгүй. Эхнэр маань танай энд их эмчийн салбарын эрхлэгчээр ирсэн. Нялх нойтон хүүхдүүдтэй, гэр ахуй арчилж чадахгүй би 7 хоногтоо 1―2 удаа эд нарыгаа эргэж тойрч байх болно. “Энэ хүмүүс чинь буруугүй шүү дээ” Бас надад гэр бараа, түлээ түлш хэрэг байхгүй. Би арчлаад аваад явж чадахгүй. Тэр очих айлдаа (суурийн ахлагчийнд) л намайг аваачаад орхичих. Би тэдний чинь идэж уудгаас хэрэглээд л болно гээд яах ч аргагүй л үнэн юм яриад байв. Ингээд бүх төлөвлөгөө нурсан даа. 

	... Нэг өдөр дарга нар ойролцоо өвөлжиж байсан Найман гэдэг буриад өвгөнийд аваачиж өгчээ. Тэгтэл нөгөө өвгөн нь:

	— “Надад хүн хэрэггүй. Наад айхтар хүнээ та нар зүгээр аваад л явж үз” гэж эрс эсэргүүцээд хөгийн юм болжээ. САА дарга, намын дарга хоёр яах учраа олохгүйд хүрч. 

	Гэтэл Нямбуу гуай:

	— За дарга нар минь явж үз. Би энэ хүнтэй нэг учраа олох байлгүй дээ гэж. 

	Хэд хоногийн дараа Найман гуай:

	— Маш сайн хүү. Би бүр амраад байна гэчихсэн сууж байжээ. 

	Б. Нямбуу ийнхүү туслах хоньчноор ажлаа эхэлж, багажийн нярав, автын засварчин, хадлангийн бригадын галч, тоо бүргэгч, барилгын тоо бүртгэгч, техникч зэргээр ажиллаж, арван нэгэн жилийг Дорнод хязгаарт өнгөрүүлэв. 

	Анх 1962-оны 9-р сард Төмөр-Очирыг огцруулахад зусарч бялдуучаараа зард гарсан Б. Балдоо хэмээгч “Төмөр-Очир профессор цол авлаа. Дараа нь академич цол олголоо... ийм цолтой байх үндэс байхгүй” хэмээн атаа хорслоо хилэгнэн тайлаад “тэгэхээр үйлдвэр, хөдөө аж ахуй дээр ажиллаад үзэг. Хүнд хүчир хөдөлмөр гэж юу байдгийг ойлгог” гэсэн мэргэн санаачилга гаргаснаар сэхээтнүүдийг хөдөө хөхрүүлэн цөлөх жишиг тогтсон байдаг. Энэхүү Б. Балдоогийн тухай үнэн нүүр царайг нь илчилсэн өдий төдий баримтуудыг, түүний дотор өөрийнх нь цагаан цаасан дээр хараар бичсэн гар тэмдэглэлийн хувь хуулбарыг, Д. Юмжав гуай нийтлэлдээ гаргасан байгааг олон уншигчид үзэх биз ээ! (тэр ном удахгүй гарах байх аа.)

	— Нямбууг залхаан цээрлүүлэх бас нэг арга нь төлбөрийн дарамт байжээ. Сард 100—300 төгрөгийн цалинтай энэ хүн 24,6 мянган төгрөгийн төлбөр хийнэ гэдэг дарамттай байхаас яах вэ? Энэ нь их эмч эхнэрийнх нь 35 сарын цалин, өөрийнх нь бол 82—246 сарын цалинтай тэнцэх хэмжээний төлбөр байжээ. Гэтэл цаана нь 5 халуун ам бүлээ тэжээх ёстой байв. Гэтэл шүүх цаазынхан орон гэрийг нь битүүмжлээд өмсөх хувцас, аяга шанага, ор дэрийг нь хүртэл хураан авахаас буцахааргүй сүрдүүлж байсан. Гэвч Нямбуу гуай үүнийг ухааны сийргээр шийдэж чадсан байдаг юм. 

	— Ажлын хатуу, эдийн дарамт энэ хүмүүсийн хувьд дээдсийн бодсон тэдний хүссэн шиг тийм аюултай байсангүй. Харин энэ амьдралынх нь утга учир болсон эх орон, түмэн олондоо энэ биеэ зориулах гэсэн чин хүсэл тэмүүллийг нь гүтгэлэг гүжирдлэг, мөрдлөг хавчлага, зүхэл доромжлолын хар тороор хэрэн багласанд тэд туйлаас бухимдаж явжээ. Нямбуу гуай нэгэнтээ: 

	 

	“Энэ 20 жилд би эх орондоо ямар нэгэн юм хийж үлдээж чадах л байсан юм даа” 

	 

	хэмээн харамсан өгүүлсэн нь буй. Гэвч Нямбуу халширч халаглаж суусангүй. 

	Эрх биш улс орны хувь заяаг шийдэж яваа юм. Алдсан оносноосоо ухаарал сургамж авсан байх ч юм бил үү, хэрэв тэгсэн бол улс оронд минь хэрэг тус болох юуны магад гэсэндээ ч юм уу. Аль эсвэл ирэх түүхийн өмнө өөрсдийг нь цагаатгах баримт нотолгоо болгон, хамж аваачаад шатаачихдаггүйгээр нь өөрсдийнх нь “хар авдарт” хадгалуулах арга ухаан өвөрлөсөндөө ч юм уу, МАХН-ын ТХ-ны нарийн бичгийн дарга, СнЗ-ийн орлогч нараас дээших албан тушаалтнуудад хандаж удирдлагын хүрээн дэх ялзрал, улс орны амьдралыг, урагшлах хөдөлгөөнийг сүйрүүлж байгаа асуудлаар хэд хэдэн удаа баримт нотолгоо, эсэргүүцэл дүгнэлт бүхий томоохон хэмжээний захидлуудыг бичсэн. Хэдийгээр тэдгээр нь олны сонорт хүрээгүй ч өдгөө нэгэнт баримт болон үлджээ. Мөн НХШ Хороо, НАХЯ-нд үйл ажиллагааны шударга биш, улс эх орны эрх ашигт харшилсан үйлдлүүдийг эсэргүүцэж байгаагаа илэрхийлсэн бас хоёр захидлыг илгээсэн байдаг. (Энэ бүхэн Нямбуу гуайн өөрийнх нь бичсэн “Эх орноо л гэсэн иргэн Би” хэмээх номд бүрэн эхээрээ бүгд орсон байх тул энд эс нуршив.)

	Гагцхүү Цэдэнбалын түшиг тулгуур Асар, Басар хоёрыг нэг нэгэнтээ мад тавьсан хоёр баримтыг дурдъя. 

	 

	1. НХШХ бүрэн бүрэлдэхүүнээрээ цуглараад Нямбууг туслах малчнаар томилон хязгаар нутгийн тосгонд илгээх үед тэр бээр:

	― Гишүүн хүн намын хурал дээрээ шүүмжилсний төлөө ийм шийтгэл оноож байгаа юм уу? гэж

	― Үгүй, тийм биш шүү гэхэд нь

	― Тэгээд яасны төлөө юм бэ? Би өөр ямар ч буруу үйлдэл хийгээгүй биз дээ? гэхэд нь. Бүүрэлхэн, бөөгнөрөөд тасчиж хаяхад бэлэн байсан дээдэс “бүлх залгисан” мэт дуугүй суусан байдаг. 

	 

	2. НАХЯ-нд бичсэн захидалдаа: “Та нар намайг 20 жил мөрдлөө. Тэгээд юу олов? Би яасан хүн юм бэ? Эх орноосоо урва аа юу? Урвачих гээд байна уу? Гэм буруутай байсан юм бол хууль цаазаараа шийтгэчих нь яагаа вэ? Тиймгүй юм бол юугаа олох гэж мөрдөж мөшгөөд байдаг юм бэ? гэхчлэн тулгаж тавьсан олон асуултынх нь нэгэнд нь ч хариулж чадаагүй. Өширсөн нэг нь өмдөндөө дусаагаад өнгөрсөн бололтой. Үнэн гэдэг хүчтэй нь энэ хэр ажээ. 

	 

	— Харин энэ бүхний дараа мөрдлөг хавчлага хардлага сэрдлэг гэгч нь гаарч, тагнуулын байгууллагууд өрөө тасалгааг нь нэгжиж, НХШХ дуудан ирүүлж няцаалт хэмээх сүрдүүлгээ хийж, тэр өрөөнөөс нь НАХЯ-ны аймшигт байшинд аваачин эрүүгийн хуулийн гурван ч зүйл ангиар сүрдүүлэг хийсэн байдаг. (Мөн дээрх номд байгаа)

	Хурандаа Л. Санжаасүрэн хэлэхдээ: 

	 

	“Тэр бичгийг ол гэж 20 жил НАХЯ-нд үүрэг өгсөн. 20 жил хайгаад НАХЯ олоогүй юм. Тэгээд 1984 онд Дарханд ажиллаж байхдаа би энэ бичиг нь... Нямбуу гуайн гэрт байгааг мэдсэн л дээ. Нямбуу гуай тэгэхэд элдэв юм бичээд л ажлынхаа ширээнд хадгалчихдаг. 

	Цэдэнбалын тухай матаасаа Оросын коммунист намд явуулахаар бэлдэж байсан юм. Би шөнө Дарханаас Шарын гол руу давхиж очоод... бичсэн зүйлийг нь шөнөжин фото хальсанд буулгаад НАХЯ-нд явуулдаг байлаа”12

	 

	гэсэн буй. 

	Гэхдээ Санжаасүрэн “тэр бичиг”-ийн тухайд буруу бодож явсан бололтой. Учир нь: Санжаагийн хэлж байгаа бичиг бол Цэдэнбалын бодлого заавраар Лувсанчоймбол гэгч хүний үйлдэж, Нямбуу, Жалан-Аажав хоёрын янзыг үзэж танилцуулж байсан "шинэ томилгооны жагсаалт” гэгч зохиомол бичиг бөгөөд түүгээрээ намын эсрэг бүлгийнхэн тийм юм хийсэн байсан мэтээр улаан цайм гүжирдсэн болохоор Цэдэнбал түүнийг эрж сурах ямар ч магадлал байхгүй. Харин Нямбуу гуайн хэлэхээр бол түүнд Цэдэнбалын холбогдолтой бичиг цаас буюу Цэдэнбалтай уулзсан, ярилцсан асуудлуудаа тэмдэглэдэг байсан, түүнийг Цэдэнбал мэддэг байсан. Тэднийг л олж авахыг санаархсан. Байдал бишдэж байгааг мэдмэгцээ Нямбуу тэдгээрийгээ устгасан юм байна. 

	Нямбуу: 

	 

	“тэдгээр тэмдэглэлийг би хожим хойно Цэдэнбалтай заргалдана гэж хийсэн юм биш ээ. Нэг удаа Цэдэнбал миний өөрт нь ярьсан зүйлийн утгыг хортойгоор гуйвуулж бусдын хооронд яс хаясан бузар муухай зүйл болгон удирдах хүмүүст ярьсан байсан. Хожим нь би Цэдэнбалтай уулзаж тэмдэглэлээ үзүүлж байгаад, яагаад тэгж мушгин гуйвуулсныг шууд асуусан. Тэгж Цэдэнбал надад элдэв тэмдэглэл баримттайгаар байж байдгийг мэдсэн юм”, 

	 

	“Цэдэнбал миний тэмдэглэлүүдийг авч устгах юм уу, үгүй бол өө сэв олж намайг хэрэгт холбогдуулах юм хайсан байж магадгүй” 

	 

	гэсэн байна. Тэр бээр цааш өгүүлэхдээ: 

	 

	“Дээрх захидлуудыг бичсэнээс хойш оройхон хүн хаалга тогшвол “заа намайг барихаар ирэв үү” л гэж боддог. Дархан орохоороо хэлтсийн хавийг битүүхэн ажигладаг. Хотын номертой тэрэг байвал “заа намайг авч явах машин ирчхэж” гэж боддог байсан. НХШХ-ны С. Даваахүүгээс гарахад үүдэнд отож байгаад намайг авч явсан хүнтэй хамт НАХЯ руу явж байхдаа “за, одоо ч жинхэнээрээ боллоо доо л гэж бодсон. Гэтэл тэнд огт өөр хүн байв” 

	 

	гэжээ. 

	Нэг иймэрхүү нөхцөлийн дунд л энэ хүний идэр нас өнгөрч дээ. Мөн 1960―1990-ээд оны хооронд улс нийгмээрээ “эсэргүү” хэмээн бодож, нэрлэж явсан Нямбуу гэдэг хүний хэлсэн үг, хийсэн хэрэг гэгч нь нэг иймэрхүү юм байжээ. 

	 

	 

	
З. Бандийн Сурмаажав: (1921—1995)

	Ховд аймгийн Дуут сумын нутаг Улаан-Үзүүр гэдэг газар төрсөн. Ховд аймгийн төвийн бага сургууль, Улаанбаатарт үлгэр жишээ дунд сургуулиар дамжин 1936—1941 онд Улаан-Үдэд Монголрабфак-д суралцан төгссөн. 1941 оноос Ховдод дунд сургуулийн багш, хичээлийн эрхлэгч, захирлаар 8 жил ажилласан. Үүнийгээ өөрөө “Алтан мөч” гэсэн байдаг. 1949―1953 онд МУИС-д суралцан төгсөж МАХН-ын ТХ-нд лектор, Үйлдвэр барилгын хэлтсийн эрхлэгч, 1957 оноос ЗХУКН-ын ТХ-ны дэргэдэх нийгмийн ухааны академид суралцан “Социализм байгуулахад аж үйлдвэрийг хөгжүүлэхийн ач холбогдол” сэдвээр докторын (Ph) зэрэг хамгаалсан. 1961. 7. — 1964. 12. СнЗ-ийн Статистикийн газрын даргаар ажилласан. 

	 

	Хар данснаас “эсэргүүд дэвшсэн” зам мөр (өөрийнх нь томьёолсноор)

	1964 оны 6-р бүгд хурал болон түүний өмнөх үед Б. Сурмаажав гуайн хэлсэн, бичсэн зүйлүүд анхны бүрэн эхээрээ үлдсэн нь ховор боловч хожим өөрөө “Нэр бүтэн мөр цагаан” хэмээх номдоо оруулж хэвлүүлэхээр тэр бүхнээ хураангуйлан сэргээсэн байдаг. Тэнд өгүүлснээс үзвэл: 6-р бүгд хурал дээр хэлсэн үгийнхээ тухай дурсахдаа: 

	 

	“энэ үгийг миний бие нэг өдөр санамсаргүй буюу хэн нэг хүний захиа заавраар хэлээгүй юм. 1961—1964 онд Статистикийн Төв газрын даргаар ажиллаж байхдаа Гадаад орнуудын байдалтай бага зэрэг танилцсанаа өөрийн орны байдлыг харуулсан тоо баримтууд, тайлан мэдээтэй харьцуулан үзэж байгаад төрсөн бодол эргэцүүлэл зэрэгтээ тулгуурлан энэ үгийг хэлэхээр шийдсэн” 

	 

	гэсэн байна. 

	 

	“Тэр он жилүүдэд миний бие Цэдэнбал болон түүний орлогч нартай олон асуудлаар ажил хэргийн талаар зөрөлдөж байж билээ. Тиймээс энэ шүүмжлэлийн угтвар болсон зарим зүйлээс дурдъя”. 

	 

	гээд эш татсан жишээ баримтуудаас нь товчлон авбаасу:

	1. ХАА-н нэгдэл, хоршоодыг бүр 1920―1930-аад оноос үүсэж хөгжсөн эд хэрэглэгчдийн болон гар үйлдвэрлэлийн хоршоодын шалгарсан туршлагыг баримтлан ХАА нэгдлүүдийг аймагт, аймгийн зөвлөл, улсын хэмжээгээр дээд зөвлөл өөрийн ардчиллын үндсэн дээр тулгуурлан аж ахуй санхүү, үйлдвэрлэл техникийн бүх талаар бие даан удирдан зохион байгуулдаг байх нь зөв санагдаж байлаа. Түүнийгээ хэлсэн гэтэл Цэдэнбал намын байгууллага нь аж ахуй, засаг захиргааны ажлыг шүүрэн авч хийх ёстой гэдэг өөрийн шугамыг барьсаар байсан. 

	2. ЕБС-д хүүхдийг 7 настайгаас нь авдаг байя гэсэн саналаа СнЗ-ийн хурал дээр хэлсэн. Ч. Лодойдамба дэмжсэн. Гэвч бас л хүлээж аваагүй. 

	3. Бас нэг (СнЗ-ийн) хурал ЕБС-д суралцах хугацааг 10 жил байсныг 11 болгохоор яригдсан. Би, манай оронд ажиллах хүч дутагдалтай байгаа учраас... 110 гаруй мянган хүүхэд УААА-д ажиллах хүч болон орж ирэх хугацааг нэг жилээр хойшлуулах нь эдийн засагт ашиггүй гэсэн саналаа хэлсэн. Өөрсдийнхөөрөө шийдсэн. Удалгүй буцсан. Энэ нь сургалтыг замбараагүй байдалд оруулсан. Илүү орон тоо зардлыг бий болгосон муу үр дагаварт хүргэсэн. 

	4. НТХ-ны нэг бүгд хурлаар (1963 бил үү) их барилгын асуудал хэлэлцсэн. Улаанбаатарын орон сууцны барилгуудын 80 орчим хувийг 4—5 давхар байхаар төлөвлөсөн нь суугчдад тохиромжгүйн дээр... их өргөн талбай эзэлсэн намхан хот болох тул утас, дулаан цахилгааны шугам, зам харилцаа, халуун, хүйтэн, бохир усны сүлжээнд харьцангуй илүү зардал гарч болзошгүй... мөн Дархан хотын газрыг зөв сонгоогүй тухай саналаа хэлсэн. Гэтэл би Монгол - Зөвлөлтийн найрамдлыг эсэргүүцсэн болж зэмлэгдсэн. 

	5. 1962 (1963?) онд НТХ, СнЗ-ийн хавсарсан хурал дээр Гадаад хуралдааны асуудал хэлэлцэх үед... ЗХУ-аас олон сая рублийн өргөн хэрэглээний барааг зээлээр авахыг эсэргүүцсэн. “Бидэнд өнөөдөр таатай боловч үр ач нар маань хожим төлнө. Тэдэнд амар биш байх нь тодорхой учир зээлийг больё. Хөнжлийнхөө хэрээр хөлөө жийж байя” гэлээ. Мөн л намайг буруутгаж “ард түмнийг бараагаар гачигдуулж, улсын орлогыг бууруулах хортой санал гаргав гэж үзсэн. Үүний уршигаар чанар хийц дорой, гүйлгээ муу бараа ихээр ирж, түүний ихэнхийг хожим нь үнэ хорогдуулан борлуулахад хүрч байсан. 

	Цэдэнбалын удирдлага, арга ажиллагаа, нөгөө талаас манай нам ард түмний хөгжил тэмцлийн шинэ цаг нөхцөлийн хооронд зөрчил гарч байна гэж хувьд бодогдож байлаа. Ийм ойлголттойгоор 6-р бүгд хуралд тулж ирээд байв. Гэсэн нь “хар дансанд” орж “хариу цохилт авах” болсноо дурдсан хэрэг бөгөөд эцэст нь хэрхэн “эсэргүү” болсноо өгүүлснийг дээрх номд нийтлэгдсэнээр нь авав. Цааш түүний өгүүлсэн нь: “Энэ хурал дээр Лоохууз, Нямбуу нарын цөөн нөхөд Цэдэнбалын үзэл, үйл ажлыг шүүмжлээд түүнийг халах саналыг тавьсан юм. 1965 оноос хойш олон хүн асууж сонирхдог байсанд хариу болгож хэлсэн үгийнхээ товч тэмдэглэлээс гол утгыг толилуулъя:

	 

	ЗХУКН-ын ТХ-ны өнгөрсөн 10 сарын бүгд хурал н. Хрущевийн тахиулж шүтүүлэх гэсэн оролдлогыг буруушааж зохих арга хэмжээг авлаа. Энэ бүгд хурал намын ТХ, Засгийн газрын тэргүүнийг заавал нэг хүн хавсран толгойлох ёстой биш харин хоёр салгаж тус тусад нь өөрсдийн нь эрх үүрэг дээр бэхжүүлэх ёстойг зааж өглөө. Хоёрдугаарт, нэг хүнийг тахин шүтэх явдлыг их газар аваагүй байхад нь таслан зогсоох хэрэгтэй тухай ЗХУКН-ын бүгд хурлын энэ дүгнэлтийг манай нам тусгаж авах ёстой. 

	МАХН одоо ЗХУКН-ын ТХ-ны 10-р сарын бүгд хурлаас өөртөө хамгийн наад захын ийм цөөн дүгнэлтийг хийх ёстой байхад манай УТТ чих даран өнгөрөх гэсэн маш хариуцлагагүй байдал гаргаж байна. 

	ЗХУКН-ын ТХ, нам бол засаг захиргааны ажлыг шүүрэн авч хийх биш нам нийгмийг гагцхүү улс төрийн талаар удирдах ёстой гэж зааж байна. 

	Гэтэл манай ТХ жинхэнэ улс төрийн роль үүргээ өөдтэй биелүүлэхгүй байна. Жишээлбэл: түрүүчийн намын их хурлаас хойш 4 жил өнгөрч намын ээлжит их хурлыг зарлах цаг болоод байхад энэ тухай сураг чимээ ч алга. Манай намын программыг боловсруулах цаг аль хэдийн болсон, гэтэл бас мэдээ чимээгүй, манай нам үндсэндээ программгүй нам болоод байна. 

	Намын шийдвэрийг ултай сайн судалж боловсруулахгүй байгаагийн нэг жишээ бол: ЕБС-ийн сургалтын хугацааг 11 жил болгохоор төлөвлөж яаран баталж мөрдүүлсэн, гэтэл тэр маань ямар болсон, түүнийг яаж өөрчилсөн нь бидэнд тодорхой. Түүнчлэн 3-р таван жилийн төлөвлөгөөг ч дутуу мөчид боловсруулсан байв. Баталсан төлөвлөгөө биелэгдэхгүй болоход нь бодит гүйцэтгэлд тохируулан төлөвлөгөөг хасаж багасгаад биелэгдсэн болгож тооцдог заншил тогтож байна. 

	Нам ингэж бодлого шийдвэрээ зохих ёсоор ултай боловсруулж гаргахын оронд намын ажил үзэл суртлын ажлыг аж ахуйн зүг рүү хандуулах лоозонг баримталсаар байна. Аж ахуйн ажил бол засаг захиргаа, аж ахуйн яам газруудын ажил билээ. 

	ТХ төрийн байгууллагын ажлыг шүүрэн орлож хийдэг болсноос тэдний үүрэг ролийг бэхжүүлэх биш харин бууруулах болжээ. Тариа ногоо хураах, зуд эсэргүүцэх гэх мэт ажлаар хөдөө төлөөлөгчид явуулахыг ТХ шийдэж томилдог, орон сууцны байшин хуваахыг ч УТТ хийж байх юм. Улаанбаатар хотын захиргаа барьсан орон сууцаа өөрөө хуваарилж яагаад болдоггүй байна. 

	Эдгээрээс үзэхэд намын удирдлага зарчмаасаа гажиж, төрийн роль үүрэг буурч байна. Нам төрийн үүрэг, үйл ажил хутгалдаж зааггүй болж байна, ТХ-ны бүгд хурлын эрх үүрэг ч буурч байна. 1920—1930-аад онд намын бүгд хурлаар ТХ-ны тэргүүлэгчид, засгийн газрын илтгэл тайланг сонсдог байсан удаа бий. ТХ-ны бүгд хурлын ийм хянах үүргийг сэргээх хэрэгтэй. Сүүлийн үед бүгд хурлаар тулгамдсан гол асуудлыг хэлэлцэхийн оронд хоёрдугаар зэргийн асуудлыг хэлэлцдэг болжээ. Бүгд хурлыг цөөн (жилд ганц) хуралдуулж байна. УТТ-ны үйл ажил бүгд хурлын хяналтын гадна байна. Эдгээр нь бүгд ардчиллын чухал зүйлс мөн. Цаашид намын улс төрийн бодлогыг хамтын удирдлагаар, шинжлэх ухааны үндэстэй боловсруулдаг болгомоор юм. Дээрхээс уламжлан н. Цэдэнбалын тухай асуудал гарч ирж байна. н. Цэдэнбал 1939―1953 оны үеийн сэтгэл бодлоор сурч тэр аргаар ажилладаг хүн. Гэтэл цаг үе, нөхцөл байдал огт өөр боллоо. 

	— Манайд хувийн өмч, өмчтөн үгүй болж, нийгмийн ангийн бүтэц өөр боллоо.

	— Хот, үйлдвэрүүд байгуулагдаж ажилчин сэхээтэн өсөж, хөдөлмөрчдийн боловсрол өндөржив.

	— Олон улсын харилцаа өргөжин бүх ертөнцтэй харилцаатай болов.

	— Эдийн засаг маань олон салбартай боллоо. Нөхөр Цэдэнбал энэ шинэ байдалд зохицон ажиллаж эхэлсэн боловч сүүлийн үед амьдралаас хоцорч байна. Цэдэнбал ЗХУКН-ын 20—22-р их хурлын шийдвэрт, нэг хүнийг тахиж байсны хор уршгийг арилгах ажилд догматикаар хандаж, Чойбалсангийн арга барилыг шүүмжлэлгүй, консерватизм гаргаж байна. 

	 

	... Ерөөс нам төрийн удирдлага солигдож өөрчлөгддөг ёсыг бий болгоё. Хэн боловч нэг ажил дээр нэг хэсэг авьяас чадал нь тодорч байгаад удаандаа ганддаг ёс байдаг. Би өөрөө ч Статистикийн Төв Газар очсоны дараа хүн ам, мал тооллого дээр шинэ зүйл сэдэж хийж байсан бол одоо бас хуучирч байх шиг байна. Нөхөр Цэдэнбал тухайн үедээ өндөр соёл боловсролтой, Зөвлөлт - Монголын найрамдлыг бэхжүүлэх хэрэгт бидэнд үлгэр дуурайл болж, ХАА-н хоршооллыг ялуулж, атар газрыг эзэмших ажлыг зохион байгуулсан билээ. Гэвч н. Цэдэнбал намыг удирдах хариуцлагатай ажил дээр ихээхэн дутагдал гарган, эдийн засгийн ахиц удаан болж өөрөө ард түмний амьдралаас улам бүр тасарч хоцорчээ. 

	Ингээд юуны урьд ТХ-ны ерөнхий нарийн бичгийн дарга, СнЗ-ийн даргын ажлыг нэг хүн хавсран гүйцэтгэдгийг болиулан салгаж цаашлаад н. Цэдэнбалыг эдгээр ажлаас халах нь зүйтэй 

	 

	гэж хэлснээр миний үгний гол утга дууссан санагдаж байна. 

	Намайг үг хэлж байхад цаг болсон, боль, буу, чамайг танилаа гэж хашхиралдан, үгээ тухтай, нухацтай хэлэх бололцоо өгөөгүй юм. “Чамайг танилаа” гэдэг учиртай үг байсан байх. 

	Тэгэхэд би МАХН-хаа ТХ-г арай ч ингэж Цэдэнбалын эрх, дур зоргод автагдаж гүйцсэн гэж бодоогүй явж байв. 

	Энэ бүгд хурал дээр Д. Дамба, А. Дүгэржав, Д. Төмөр-Очир нар үнэхээр их үгүйлэгдэж билээ. 1964 оны 12-р сарын 20—22-нд хуралдсан 6-р бүгд хурал Цэдэнбалыг тахин шүтэхийг албан ёсоор зөвтгөн баталсан юм. 

	Эрдэмтэн Б. Сурмаажавыг “эсэргүүгээр тодруулсан” бөгөөд 25 жилийн турш нууц байсан үг яриа, үйл явдал ийм ажээ. 

	 

	 

	 

	Сурмаажавыг “сургаж өгөх” -өөр оноосон, эдлүүлсэн ял ямар байв? 

	Өөрийнх нь дурсан бичсэнээр "1964. 12. 22-оос... яг нэг сар Сурмаажавынханд нэг ч өдөр тайван өнгөрсөнгүй... Цаашид эхнэр бид хоёр өөр өөр газар тусдаа амьдрах нь ээ. 

	Би бүгд хурлын маргааш өглөө 9. 30-д ажил дээрээ очиж Цэндэд ажлаа өгөв. Хүмүүс надтай мэндлэх ярихаас эмээж болгоомжлох болжээ” гэсэн буй. 

	“Мэндлэх ярихаас эмээх болгоомжлох” гэдэг энэ үгийг эрхэм хүн онож хэлсэн нь маргаангүй ч бас “цэрвэх зэвүүцэх" хүн ч байсан байхыг үгүйсгэх аргагүй болов уу. Аль нь ч байлаа гэсэн үндэсний эмгэнэл гэлтэй. Хүн ард маань тийм өрөвдмөөр өчүүхэн, бас тийм хорон өчүүхэн хэмжээнд унах ч гэж дээ. 

	Нөгөө талаар энэ бол Сурмаажав нарт бас нэгэн ял байв. Нийгэмд хавтгайд нь тэдний эсрэг уур амьсгал бий болгохыг НАМ нь өөрийн бодлого болгон явуулж хэрэгжүүлж байсны тусгал энэ. 

	Энэ ялыг тэд 25 жилийн турш эдэлсэн. 

	Н. Лувсанравдан хэлэхдээ: 

	 

	“Лоохууз, Нямбуу нартай зохион байгуулалтын талаар холбоогүй боловч үзэл суртлын талаар нийлж байна” 

	 

	гэсэн байна. Энэ нь чухамдаа бүлэглэсэн үйлдэл ерөөс байгаагүйг тэд тов тодорхой мэдэж байсны нотолгоо юм. 

	Сурмаажав бичсэн нь: “1-р сарын 21-нд жолооч Гэндэнжамц, засварчин Очирхүү нарын хамт Бэрхийн уурхайд ирэв. Сэдбал уулзан зочид буудалд оруулав. Байшинд суух эрхгүй гэнэ” Бас нэг тийм ял байжээ. 

	“Сурмаажавыг өөр аймагт, Улаанбаатарт явах гэвэл гагцхүү Засгийн газрын зөвшөөрөлтэй гүйцэтгэх хэрэгтэй гэж СнЗ-ийн тогтоолд заасан байв. 

	Гэвч орон нутгийн захиргаа бас өөрийн тодотголыг хийж “Сурмаажав 50 км-ээс цааш явах бол аймгийн намын хороо, До яамны төлөөлөгчийн зөвшөөрөл авч байх” Тэднийд хэн ирж юу ярьсан, ер нь тэр хүн (Сурмаажав) юу ярьсныг ямагт хянан мөрдөж, мөшгөн тагнаж байх НАХ-ын гар хөлүүд “томилогдсон” байжээ. Энэ ажилд нь дөхөмтэйг бодож, түүнийг “гэр хороололд, айлын дунд, гэрт амьдруулах”-аар шийдвэрлэсэн байжээ. 

	Гэвч уурхайн дарга Баяндэлгэр, намын дарга Сэдбал нар байшинд суулган дээд газрын шийдвэр зөрчсөн ч түдэлгүй НТХ-ноос “байшингаас гарга, цалинг нь хас” гэсэн даалгавар буужээ. Тэр нь Сурмаажав 400 гаруй төг-ийн цалин авч байгааг болиул гэсэн үг байсан юм байна. Гэвч дээрх дарга нар нь мөн арга эвийг олоод аль алиныг нь хөндөөгүй нь гэр бүлийн хоёр хүний уурхай болон сургуульд оруулж байсан үнэтэй хувь нэмрийг ч бодолцсон хэрэг байжээ. 

	Мөн Баяндэлгэр дарга Дорнод аймаг орж Оросуудтай чухал гэрээ хэлцэл хийдээ Сурмаажавын хэлний болон мэргэжлийн өндөр мэдлэгийг ашиглахаар дагуулж яваад эмнэлэгт хэвтэж байсан Нямбуутай санамсаргүй уулзах боломж олгосон хэргээр арга хэмжээ авагдсан ч эднийхэнтэй сайн нөхдийн харьцаагаа огтхон ч өөрчлөөгүй байна. 

	Дорж өвгөний ярианаас: “Би Сурмаажавыг Бэрхийн уурхайд уулын цехийн норм зохиогчоор ирэхэд, тэндхийн цахилгаан станцын дарга, намын хорооны товчооны гишүүний сонгуультай байлаа. Бэрхийн уурхайнхан түүнийг зочны ёсоор угтаагүй ч хүний ёсоор угтсан шүү” гэсэн нь дээрх мэтийг хэлсэн хэрэг биз. Тэр бээр мөн “Сурмаажавынхан нутгийн ардууд, уурхайчидтай сайхан танилцаж ах дүүс шиг болцгоосон” гэсэн нь тэд, хүмүүсийн сэтгэл зүрхийг байлдан дагуулж чадсан утгаар хэлсэн нь тодорхой байдаг. “Сурмаажав маань хүний наад захын эрх, эрх чөлөө гэж байхгүй алхах гишгэх, хэлэх ярих нь хүртэл хориотой, хараа хяналтад байсан” хэмээн шударга шулуухан хэлсэн болон мөн Сурмаа гуайн өөрийнх нь: “Цөллөгт бичсэн бадгууд” хэмээх шүлэгтээ бичсэн. 

	 

	"... Хурал бүрээс цагаатгал горьдсоор 

	Хууль бүрээс өмгөөлөл эрсээр 

	Цөллөгийн хугацаа сунан сунжрахад 

	Цөхрөлийн тэвчээр хэрээс давлаа 

	Эд мөнгөөр дутах ч яах вэ 

	Эрүүл мэнд муудах ч яах вэ 

	Эрх чөлөө хасагдах л харин

	Энгүй их эмгэнэл байна шүү” 

	 

	гэсэн мөрүүд түүний туулсан зовлонг илхэн харуулна. Үнэхээр тэр бээр “эрдэнэ эрдэнийн дотроос эрхмийн дээд нь эх орон, эрүүл мэнд, эрх чөлөө гурав. (1983) хэмээн хэлэх төдийгүй, хэрэв хүн үнэн сэтгэлээс эх орондоо л зүтгэе гэвэл хаана ямар ажил дээр байх нь хамаагүй, зүтгэх л ёстой гээд өдөр, шөнө ялгалгүй уурхайчдыг дагаад доош орчихдог байсныг хань нь нотлон өгүүлдэг. 

	Б. Чулуун багш хэлэхдээ: “Өвгөн минь силикоз өвчтэй болчхоод байхдаа ч миний үгийг сонсдоггүй. “Чи одоо амь биеэ бодооч дээ, бид чинь хаягдсан хүмүүс байна шүү дээ” гэхэд “энэ бол тэр хэдэн хүний юм биш. Миний эх орондоо хийх ёстой ажил” гэдэг байсан. Тэгээд одоо нас барсан шалтгааныг нь хөөцөлдөж тодруулахад тэр тоосжилтын өвчинд уушги зүрх, элэг бөөр бүх эрхтэн нь нэрвэгдсэн байх юм” гэв. Ийнхүү тэр бээр Эх орондоо зүтгэжээ. Эрүүл мэндээр хохирохын ихээр хохирчээ. Харин эрх чөлөө гэдэг үнэт эрдэнийг нь түүнд олгосонгүй олон жил түгшээжээ. Эцэст нь тэр бээр итгэл алдарч:

	 

	"... Уйлан хайлан санадаг нутагтаа 

	Учран золголгүй дуусах нь юм уу 

	Угалз янгирынх нь төл мөртөө 

	Уучилшгүй ингэж төгсөх нь юм уу... 

	Энхрий Ховддоо илтгэн өчих 

	Эцсийн ганц үг минь гэвэл 

	Элий балайтай эвлэрч чадаагүй ээ, би 

	Эх орноосоо урваж тэрслээгүй шүү, би

	“Чин өчиг” (1988) 

	 

	гэсэн мөрүүдээ бичжээ. 

	Гэтэл бас нэгэнтээ өөрийнх нь: 

	 

	“Хангай говь хаана ч гэсэн 

	Хар цэцэг ургадгийн адил 

	Халхыг хөрөөдсөн хар бодолтон 

	Хаанаас л мөнхжин жаргах билээ” 

	 

	хэмээн урьдчилан харснаар цагаан морин жилийн Ардчилсан хувьсгал гарч эрж сурагласан эрдэнийг нь атгуулав. Тэр бээр “Дахин амьдруулсанд баярлалаа. Энэ тэмцэлд бид амь насаа өргөсөн юм шүү” гэдэг үгээ хэлэв. 

	Сурмаажавын төдийгүй хань бүл, үр хүүхдийнх нь эрх чөлөө тэгтлээ их үгүйлэгдээд байсны зарим учир, зарим баримтыг дурдвал:

	— Мэргэжлийн өндөр бэлтгэлээ ашиглан уурхайн бүх салбарын хөдөлмөрийн нормыг өөрчлөн (1968 оноос “хоногийн нэгдсэн төрөлжсөн бригадаар”) зохион байгуулсан нь хөдөлмөрийн бүтээмж эрс дээшлэн ажилчдын цалин хөлс нэмэгдсэн нь тэдний хөдөлмөрийн идэвхийг дээшлүүлжээ. Энэ бол тэр бээр онолын түвшинд боловсруулсан өөрийнхөө дүгнэлтийг үйлдвэрлэлд нэвтрүүлсэн асар өргөн хүрээтэй ажил байжээ. Үүнийхээ тулд үйлдвэрлэлийн бүх дамжлагын ажлын зураг авалт, хэмжилт, техник технологийн явцад туршилт судалгааг биечлэн хийж өөрийн шийдвэрээр уурхайн гүнд өдөр шөнөгүй ажиллах ёстой байжээ. Түүний энэ ажлынхаа үр дүнг нэгтгэн дүгнэсэн тайланг хойно нийтлэв. Ингэсний ачаар Бэрхийн уурхай мэргэжлийн салбартаа 10 жил дараалан улсад тэргүүлж төрийн дээд шагнал хүртэв. Энэ амжилтыг Сурмаажав өөрийгөө золиослон байж, дээд доодын элдэв эсэргүүцэл, шахалт хавчилтыг даван байж авчирсан нь тодорхой атал түүний мэргэжлийн өвчинд нэрвэгдсэнийг мэдсээр атал эмч нар акт баримтыг гаргаж өгөхгүй, эмчилгээ сувилгааг эрчимтэй хийхгүйгээр улам бүр үгдрүүлсэн аж. Эмчилгээ, оношилгоо сайтай төв газар явж эмчлүүлэх эрх байсангүй. Чухамдаа амьд явах эрх байсангүй. Тиймээс түүнд “...” би амь насаа өргөсөн юм шүү” гэж хэлэх эрх байжээ. 

	— Хэвлэн нийтлэх, хурал цуглаанд үг хэлэх эрх түүнд бүү хэл эхнэрт нь байсангүй. Хүүхдэд нь 16 нас хүрэхэд иргэний паспорт олгосонгүй. Ангиар нь ХЗЭ-д элсүүлэхдээ “Чи гарч бай даа. Бид тэргүүний сайн хүүхдүүдийг эвлэлд элсүүлэх гэж байна” гэсэн үгийг сонссон хүүхдийн сэтгэл санаа ямар байхыг та нэг төсөөлөөд үз дээ. За, энэ нь ч яах вэ. “Тэргүүний” биш байдаг юм байна. Хуулиар заасан насанд хүрчхээд байхад нь паспорт олгохгүй гэдэг нь “чи иргэн биш “чухамдаа хүн биш” гэсэн үг үү. Гэтэл бас эцгээрээ овоглох эрхгүй байна гэдэг юуны нэр вэ?

	Лоохууз, Сурмаажав нарын аль алинд, бас өөр зөндөө “жирийн эсэргүү” нарт ийм хувь заяа тохиолдсон байдаг. 

	 

	“Урвахаа сийхгүй улигт “хаад”

	Улс төрийн үзэл бодлыг

	Удам цусаар ч дамждаг гэж

	Ураг төрлөөр маань мөрдсөн юм” 

	 

	гэсэн түүний мөрүүд ийн төржээ. 

	— 1976 онд “группэд орсон”-оос хойш уулын ажлын диспетчер, засварчин, бэлтгэн нийлүүлэгч ажилчин, туслах ажилчны ажлыг хийж явжээ. Гэтэл түүнд өөрийн өндөр мэргэжил, чадварыг хайртай эх орондоо зориулах эрх чөлөө байсангүй. Энэ тухай тэр өөрөө:

	 

	“Тахин шүтүүлэгчтэй тас зөрснөөс 

	Тасчуулж хумхиулсан нэр төрийг минь 

	Тантангаас гаргаж дээш өргөөсэй 

	Тар чинээг минь таньж мэдээсэй” 

	 

	гэсэн нь буй. 

	Гэргий Чулуун нь өндөр боловсролтой, мэргэжилдээ зүрх сэтгэлээ зориулсан. Гэтэл түүнийг ялангуяа эхэн үед элдвээр гоочилж хардаж сэрдэх, хийсэн бүтээснийг нь үгүйсгэж байсан ч 20-иод жилийн амьдралд зон олон шавь нар нь мөн чанарыг ойлгож харин ч дэмжин туслагчид нь болсон байдаг. Б. Чулуун багш эдүгээ дурсан ярихдаа та бидний гайхшийг төрүүлмээр атлаа тэр үед нийтлэг байсан “хөгийн” юмсыг ярьдаг. 

	• “Цалинг нь хас” гэдэг шийдвэрийг мөн түүнд хамааруулах гэж захирал нь гэж нэг хөгийн нөхөр бас оролджээ.
8 жилийн сургуулийн өдөр оройн бүх ангид ороод маш их ачаалалтай байж, 900 төгрөгийн цалин авна. Энэ нь нормоороо л тэр байж. Гэтэл захирал хасах юм ярьж. “Би хэдэн цаг яаж ажиллаж байна. Эхнэр чинь хэдэн цаг ажиллаад хэдийг авч байн вэ дээ?” гэсэнд дуугүй болжээ.

	• Тэр захирал буриад хүн гэнэ. Тэгсэн атлаа 2 буриад (Базаррагчаа, Бадамсүрэн) багштай дотно байдаг. Энэ эсэргүүгийн эхнэр лав хэлмэгдсэн буриадуудын үр садтай нийлж сургуулийн эсрэг юм хийж байна гэдэг зохиомол хэргийг санаанаасаа бодчихоод биднийг бүр захиргаа, товчооны хурлаар хэлэлцүүлнэ гэж давхисан.

	• Аймгийн намын хорооны дарга Лувсанжамц гэж хүн байв. Би өвгөнөө хот руу авч явж эмчлүүлэх зөвшөөрөл эрж газар сайгүй яваад бүтэхгүй байх үед тэр хачин сайхан аашлаад бүтээгээд өгөх ч юм шиг байсан. Би ч горьдоод байсан. Гэтэл дараа нь захиргааны дарга Лувсан-Очирт хэлсэн чинь тэр асуудлыг чинь бид мэдэхгүй. Цаадах чинь худал байхгүй юу гэсэн. Би эргэлзээд, бид чинь яасан азгүй улс вэ? Ганц нааш харсан хүн тэгээд явчих юм гэж бодож байлаа. 

	 

	1990-ээд оны эхээр өвгөн өөрийнхөө хавтаст хэрэг мэтийг үзэх юм болсон. Ирээд “чиний нөгөө магтаад байдаг Лувсанжамц чинь намайг байтугай чамайг матаж байжээ” Чулуун бол Сурмаажаваасаа илүү аюултай хүн “гэсэн байна” гэв. Би уур хүрээд МАХН-ын батлахаа “Би ийм намд, танай намд байж чадахгүй нь ээ. Намайг ингэсэн байна. Гэтэл би юу бодож яаж зүтгэж явлаа" гэж хэлээд аваачиж өгсөн. 

	• Мөн Чулуун багш 1989 онд Ж. Батмөнх Хэнтий аймагт очиход нь очиж уулзах гэж явсан паянгаа ярив. “Миний нэг шавь аймгийн намын хороонд оччихсон үе. Заа багш нь хот руу шилжүүлж өгөхийг гуйх гэж явна. Батмөнх, өвгөнтэй хэдэн жил хамт сурч байсан. Авгайтай нь цагтаа бид найз нөхөд явсан юм. Харж үзэх болов уу гэж бодох юм” гэв. Гэтэл шавь маань: “за, багш минь, та л өөрөө уулзахыг бод. Би бичиг захидлыг чинь дамжуулна гэдэг худлаа. Бүх бичиг цаасыг эд нар хурааж аваад устгадаг юм шүү дээ. Харин Чингэл дарга зочид буудалд ирсэн байгаа, түүгээр дамжиж өөртэй нь уулзвал дээр” гэв. Зочид буудалд очих гэтэл хүн оруулахыг хорьсон байлаа. Тэгээд тэнд ажилтай бас нэг шавиараа хаалгадаж буудалд нуугдаж байгаад уулзах гэтэл үүдэнд нь байсан хүмүүс бас л хүлээн авахгүй гэв. Тэгэхээр нь би ийм учиртай хүн байна. Ямар боловч даргадаа нэг хэлээд өгөөч. Тэгээд уулзахгүй гэвэл би яваад өгье гэлээ. Тэгтэл оруул гэжээ. Ороод учраа хэлсэн. Тэгээд асуудлыг нааштай шийдүүлж өгсөн юм. Тэнд бас хөгтэй. Даргад та нэг бараагаа харуулаадах гэсний дагуу явсан газар бүхэнд нь бараадаад Батмөнхийн хараанд өртөж чадсангүй. Аймгийн намын хороон дээр очтол огт танихгүй хүмүүс оруулаагүй. Ер нь дарга нарыг очиход үүдний жижүүр, нарийн бичгийн даргаас эхлээд шал танихгүй хүмүүс ирээд суучихдаг байсан юм” гэв. Энэ бол та бидний мэдэхгүй зүйл бололтой. Бодвол НАХ-ын хүмүүс очоод суучихдаг байсан хэрэг биз. Харин их дарга нар маань мэддэг байсан эсэх нь сонин. 

	 

	Манай төр нийгэм гэж нэг иймэрхүү л юм байж дээ. Уг нь Сурмаа гуай нар улс орноо ийм болгочихгүйн төлөө л тэмцсэн ажээ.

	Бандийн Сурмаажав гэргий Б. Чулууны хамт. Москва хотод аспирантурт суралцаж, дэлхийн шатрын аварга М. Ботвиникийг зэрэг тоглолтод ялж байсан үе. 1961 он

	 

	 

	 

	Сурмаажав цөллөгийн 25 жилд нугарлаа гэж үү! 

	Энэ хүндхэн он жилүүдэд тэр бээр гар хумхин суусангүй. Энэ хугацаанд болсон МАХН-ын бүх их, бүгд хурлуудын материалыг нарийвчлан судалж өөрийн дүгнэлтүүдийг бичин зэрэгцүүлж тавьжээ. Мөн нам, төрийн удирдлагад хандан өөрийн бодол дүгнэлтүүдийг баримт жишээн дээр батлан харуулсан хэд хэдэн захидал, саналуудыг илгээж байсан нь бусад нөхдийн (Б. Нямбуу нарын) адил юм. Өөрөөр байж чадах ч үгүй байсан биз. 

	Түүний: 

	 

	Алтыг шатаасан ч өнгө гутахгүй

	Арсланг дөрлөсөн ч сарлаг болохгүй 

	 

	гэсэн мөрүүд нь дээрх асуултад хариулах буюу. 

	Түүний бичиж байсан захидлуудыг уншихад цөллөгт залхаагдаж очсон “эсэргүү” гэхээсээ, тулгамдсан асуудлыг газар дээр нь судлаад дүгнэлтээ гаргасан эрдэмтэн гэдэг нь илүү тод гэрэлтэх бөлгөө. Тийм учраас би бээр түүний бичсэн анхны захидалдаа дэвшүүлсэн нэг дэх асуудлыг зориуд бүрэн эхээр нь нийтлэв. Эндээс уншигч та түүний асуудлаа дэвшүүлсэн логик дарааллыг анхаарч нэг болгоогтун!

	 

	 

	МАХН-ын ТӨВ ХОРОО

	 

	Нөхөр ЦЭДЭНБАЛ, МОЛОМЖАМЦ нар танаа

	 

	ЗХУ, Европын социалист орнууд сүүлийн үед аж ахуйн өөрчлөлт хийж, тэр нь сайн үр дүн өгч байна. 

	Манай нам ч улс ардын аж ахуйг удирдах, төлөвлөх ажлыг сайжруулах зорилго тавиад уг асуудлыг боловсруулж байна. Үүнтэй холбогдуулан ганц нэг асуудлаар өөрийн саналыг та нөхдөд бичив. Хүлээн авч танилцахыг хүснэ. 

	 

	Нэг. Хөдөлмөрийн нөөц ашиглалтыг сайжруулан хөдөлмөрийн бүтээмжийг дээшлүүлэх явдал манай эдийн засгийн зангилаа асуудал мөн. 

	Аж ахуйн газар, түүний ажиллагсдын материаллаг сонирхол бол үйлдвэрлэлийг хөгжүүлэх чухал хүчин зүйл мөн билээ. Одоогийн байдлаар манай үйлдвэрийн газар, түүний хамт олны материаллаг сонирхол өндөр биш байна. Манай гүйлгээний татвар, төлөвлөгөөний систем нь үйлдвэрийн газраас өөрийн бололцоог дайчлан үйлдвэрлэлийг өсгөх гэдэг сонирхол төрүүлэхийн оронд төсөр бага төлөвлөгөө авах гэсэн эрмэлзлийг бий болгож байна. Үүний шалтгаан нь үйлдвэрийн газрууд их бүтээгдэхүүн гаргаж их ашиг олох материаллаг сонирхлоор өндөр биш байгаад оршино. Түүнчлэн үйлдвэрийн инженер, техникчид ажилчдын цалин нь үйлдвэрлэлийн эцсийн үр дүнтэй уялдаа муутай байна. 

	Одоогийн журмаар төлөвлөгөө давуулан биелүүлсний шагнал гэж байдаг боловч түүнийг элдэв шалтгаан зааж хасах нь олонтоо байдаг учир энэ нь урамшлын олигтой хэрэглүүр болж чадахгүй байгаагийн гадна тэр нь хөнгөн бага төлөвлөгөө авах оролдлогыг төрүүлж байна. 

	Үйлдвэрийн газар ашиг олсон ч түүнээс нь өндөр материаллаг сонирхол төрүүлж чадахгүй тийм бага хувь өөрт нь үлддэг юм. 

	Бэрхийн уурхай 1966 онд 35000 тонн хайлуур жонш гаргах бололцоо байсан боловч 26000 тонн жонш гаргах төлөвлөгөө авсан юм. Тус уурхай 1965 онд 27000 тонн шахам жонш гаргаж, түүний 1 тонн бүрийн фабрик - заводын өөрийн өртөг нь 77 төг, 50 мөнгө, бүх өөрийн өртөг нь 2,1 сая төгрөг болсон юм. Бэрхийн уурхай 1965 онд 30000 тонн жонш борлуулж, түүнээс бусад гүйлгээний татварт 3,6 сая төгрөг төлжээ. Үүний гадна 1965 онд тус уурхай 2,6 сая төгрөгийн ашигтай ажиллаж түүнээс улсад ашгийн шимтгэлээр 2,26 сая төгрөг шилжүүлэв. Бэрхийн уурхай 1 тонн жонш тутмаас улсад гүйлгээний татвар 120 төгрөг, ашгийн шимтгэлд 75 орчим төгрөг оруулж байна. Тус уурхайн өөрт үлдсэн цэвэр ашгаас ажилчид, инженер техникийн ажилтан нарын сонирхлыг өрнүүлэхэд мэдэгдэхүйц зүйл зориулагдсангүй. 

	Эдгээрээс дүгнэвэл:

	1. Гүйлгээний татвар нь үйлдвэрлэл, борлуулалт хэчнээн өсөх тутам тэр хэмжээгээр ногдож байдаг учир үйлдвэрлэлийг өсгөхөд шижим түлхэц болж чадахгүй байна.

	2. Ашгийн шимтгэл өндөр (2,6 саяас 2,26 сая) бөгөөд түүний хуваарилалтын тогтоомж нь үйлдвэрийн газар түүний хамт олны материаллаг сонирхлыг олигтой дээшлүүлж чадахгүй байна.

	3. Үйлдвэрийн газрын удирдлага, инженер техникийн ажилтан нарын цалин нь Үйлдвэрлэлийн их бага, борлуулалт, ашиг зэргээс шууд хамаарахгүй байгаа учир тэд үйлдвэрлэл, ашгийг нэмэгдүүлэх сонирхол багатай, харин бага төлөвлөгөө авч хожим нь давуулсны шагнал авч байх хүсэлтэй байдаг бололтой. 

	 

	Тэгвэл энэ асуудлаар саналаа хэлэхэд:

	Ерөөс нийгмийн үйлдвэрлэлийг хөгжүүлэхийн тулд гол хүчин зүйл бологч хөдөлмөрийн нөөц, газар, үйлдвэрлэлийн хэрэгсэл (фонд) эдгээр гурвыг үр бүтээлтэй ашиглах явдал шаардагддаг боловч тухайн үе шатанд тэдгээрийн аль нэгийг гол болгодог бололтой. Жишээлбэл: газар нутаг, хүн хүч хүрэлцээтэй оронд хөрөнгө оруулалтын үр ашгийг дээшлүүлэн үйлдвэрлэлийн фондын ашиглалтыг улам сайжруулах асуудал тэргүүн зорилт болдог бол харин хүн хүч хүрэлцээтэй боловч газар нутаг багатай оронд 1 га талбай тутмаас авах ургацыг дээшлүүлэх, олон давхар барилга барих зэргээр газар ашиглалтын асуудал эрхэм болдог бололтой. Тэгвэл газар нутаг уудам боловч хүн хүчээр дутмаг оронд хөдөлмөрийн ресурсийг13 хамгийн өндөр үр дүнтэй ашиглах явдал нэгдүгээр зэргийн асуудал болно. 

	Одоо үед манай оронд социалист бусад улсуудтай зэрэгцүүлэхэд хөдөлмөрийн нөөц дутмаг, мөн хөдөлмөрийн бүтээмжийн ерөнхий түвшин доогуур, үүний улмаас үндэсний орлогын хэмжээ хангалттай их биш байна. Ийм нөхцөлд манайд хөдөлмөрийн нөөцийг хамгийн үр бүтээлтэй ашиглах, хөдөлмөрийн бүтээмжийг дээшлүүлэх явдал эдийн засгийн зангилаа асуудал болж байна. 

	 

	Энэ асуудлыг шийдвэрлэхийн тулд эдийн засгийн ямар шинэ шижим түлхэц шаардагдаж байна вэ? гэвэл: (санал)

	Дээр дурдсан гүйлгээний татварын оронд өөр шинэ татвар бий болгох нь зүйтэй санагдана. Үүнд: үйлдвэр, аж ахуйн газраас улсын төвлөрсөн орлогод орох татвар тогтоохдоо тэр газрын үйлдвэрлэл борлуулалтын хэмжээгээр биш, харин тэр газрын бүх ажиллагсдын дансны дундаж тоог баримтлан сар сараар татвар авдаг журам тогтоомоор байна. 

	 

	Санал болгож байгаа энэ журам ямар үр дүн өгөх вэ?

	1. Аж ахуйн тооцоотой газар, өөрийн ажиллагсдын тоог харьцангуй цөөтгөх, ялангуяа үйлдвэрлэлийн бус салбарын орон тоог хорогдуулахад түлхэц болно. Ингэснээр тэр газарт хөдөлмөрийн бүтээмжийг өндөржүүлэн ашгийг нэмэгдүүлэх бололцоо бий болно. Хөдөлмөрийн нөөц, ажиллах хүчний ашиглалт сайжирна.

	2. Аж ахуйн газрууд харьцангуй цөөн хүний хүчээр их бүтээгдэхүүн гаргах, өндөр ашиг олох эрмэлзэлтэй болно.

	3. Үүний хамтад тэр газрын бүх ажиллагсдын цалин нь үйлдвэрлэл, ашгаас хамаардаг болговол улам сайн үр дүнг өгнө.

	4. Ажиллагсдын хамтач ажиллагаа, хамтын хяналт идэвх сайжран тэдний тогтвор суурьшил бэхжиж болох юм. Эдгээрийн үр дүнд нийгмийн хөдөлмөрийн бүтээмж дээшлэн, үндэсний орлого түргэн өсөх ёстой. 

	 

	Энэ саналыг хүлээж авах юм бол улсын хэмжээгээр ажиллагсдын тоо жилд 3-4% хэтрэхгүй (аажим) өсөх учир улсын төсвийн орлого ахиц муутай болж, нөгөө талаар дундаж цалин түргэн өсөж хуримтлалын норм доошлох магад учраас энэ санал ахицгүй гэж зарим нөхдөд бодогдож болох юм. Гэтэл тийм биш гэж бодогдож байна. 

	Үүнд:

	1. Аж ахуйн газраас улсын төсөвт орох орлогыг ганц энэ дурдсан аргаар хязгаарлахгүй. Аж ахуйн газрын ашгаас буюу үйлдвэрлэлийн фондын хэмжээгээр гэх мэтчилэн салбар салаа мөчрийн онцлог байдлаар хоёр дахь татварыг бий болгож дээрхтэй хослуулан хэрэглэж болох юм.

	2. Аж ахуйн газар ашиг хэчнээн олох тутам түүнээс зохих хувийг үйлдвэрлэлээ өргөтгөх, техникээ сайжруулах, орон сууц нийгэм соёлын газар байгуулахад зориулна. Тэр хэмжээгээр улсын хөрөнгө оруулалт хөнгөрч болох юм. Одоо үнэндээ үйлдвэрийн газрууд улсад өөрийн өгсөн ашгийг харгалзахгүйгээр улсын хөрөнгө оруулалтаас аль болох ахиухан зүйл авах гэж хүсдэг болжээ. Ерөөс Зөвлөлт улсын адилаар гүйлгээний татварын оронд үйлдвэрлэлийн фондын хэмжээгээр нь улсад татвар авдаг болговол яасан юм бэ? гэдэг асуудал тавигдаж байна. 

	 

	Үүнтэй холбогдуулан зарим нэг зүйлийг анхаарч харгалзах нь зүйтэй санагдана:

	1. Манай аж үйлдвэрээс бусад салбарт үндсэн фондын хэмжээ төдий л их биш бөгөөд түүний үнэ эмхрэн цэгцрээгүй байгаагийн гадна 1000 ажилчин тутамд ногдох үндсэн фондын дундаж хэмжээ харьцангуй бага байгаа юм.

	2. Энэ нь манайд техникийн дэвшилд ямраар нөлөөлөх бол гэдгийг бодох нь чухал. Харин авто тээвэр, барилга, сангийн аж ахуй дээр авто машин, трактор, комбайн, механизмын тоог харгалзан төлбөр авдаг байж болмоор мэт санагдана. Энэ нь техникийн ашиглалтыг сайжруулахад сайн нөлөө үзүүлж болох юм.

	3. Ажиллах хүч, үйлдвэрлэлийн фонд ашиглалт хэдийгээр салшгүй холбоотой ч одоогийн шатанд манайд хөдөлмөрийн нөөцийг сайн ашиглахад асуудлын шижим оршино гэж ойлгогдож байна. Өөрөөр хэлбэл асуудлын гогцоо нь үйлдвэрлэлийн фондын үр бүтээмжид үү? Хөдөлмөрийн бүтээмжийн өсөлтөд үү? гэдэгт байна. 

	 

	Хоёр. Ажиллагсдын цалин үйлдвэрлэлийн үр дүнтэй уялдаж байх ёстой. 

	Бүтээгдэхүүний өөрийн өртгийн нэг том зүйл болох цалингийн фондыг харьцангуй багасгах, мөн хөдөлмөрийн бүтээмжийг дээшлүүлэх сонирхол тасаг цех дээр ч өндөр биш байна. 

	Тасаг цехийн дарга, инженер, механик, мастерууд цөм тогтмол цалинтай. Тэд өөрсдийн харьяа ажилчдыг “гомдоохгүй” урамтай ажиллуулахын тулд тэдэнд наряд бичихдээ жинхэнэ гүйцэтгэсэн ажлаас нь гадна заримдаа худал зүйл оруулдаг. Энэ нь мастерууд эдийн засгийн мэдлэг багатай, цалингийн фонд хэмнэх материаллаг сонирхлоор сул гэх мэтчилэн олон шалтгаантай байдаг. Бэрхийн уулын цехийн нэг ээлжид 4—5 малтагч ажиллуулж төлөвлөгөө биелүүлэх бололцоо байхад зарим үед 7-8 малтагч ажиллуулаад үүний уршгаар нэг хүнд ногдох цалин буурахад хүрвэл наряд хуурамч бичихэд хүрдэг. Ийм байдал барилгын газруудад нэлээд байсан болов уу... 

	 

	Үүнтэй холбогдуулан санал болгоход:

	1. Тасаг цехэд аж ахуйн тооцоог (хагас) нэвтрүүлэх,

	2. Тасаг цехийн инженер техникийн ажилтан нарын цалинг үйлдвэрлэлийн эцсийн үр дүнтэй шууд уялдуулж өгөх,

	3. Ажилчдын цалинг мөн адил үйлдвэрлэлийн эцсийн үр дүн, ашигтай шууд уялдуулж байх нь зүйтэй юм. 

	 

	Ийм систем тогтоовол харьцангуй цөөн хүний хүчээр их бүтээгдэхүүн гаргаж нэг хүнд ногдох цалинг нэмэгдүүлэх сонирхол үүснэ. Үүний хамт хөдөлмөрийн эрчим, бүтээмж өндөр болж ирнэ. 

	 

	Гурав. Орон тоог хорогдуулах асуудалд

	Нэг байгууллагын дотор нэг хүн 2—3 үүргийг хавсран ажиллахыг хориглодог (цалингийн хувь өгдөггүй) билээ. Энэ нь орон тоог нэмэгдүүлэх шалтаг болж иржээ. Байгууллага газрууд ямар нэг ажлын нэр хаяг заагаад орон тоог нэмэхийг оролддог бөгөөд үүний дүнд хагас, хөнгөн ажилтай орон тоо олон бий болжээ. Одоо энэ журмыг хянаж үзэх нь зүйтэй байна... 

	Ингэх юм бол аж ахуйн газрууд илүү орон тоо батлуулахыг оролдох биш харин өөрсдөө орон тоог хорогдуулах арга зам эрдэг болно. 

	 

	Дөрөв. Аж ахуйн санаачилга, эрхийн тухай

	Үйлдвэр, аж ахуйн газрын аж ахуйн санаачилга, эрх чөлөө зарим талаар гүйлгээний татвар, төлөвлөгөөнд баригдах тал байна. Бэрхийн уурхай гэр бүлийн эмэгтэйчүүд, настай хүмүүсийн хөдөлмөрийг ашиглан ажилчдын нормын сүүгээр хангахад зориулан 100—200 үнээтэй туслах аж ахуйтай байх, мөн гахай тахианы жижиг аж ахуйтай байх бололцоо байна. Тус уурхай орон нутгийн хэрэгцээг харгалзан жижиг төмөр, модон эдлэл хийж борлуулах, барилгын зарим нэг материал бага зэрэг гаргах боломж байдаг боловч аж ахуйн ийм санаачилга, эрх байхгүй байна. 

	... Ерөөс олон салбарын үйлдвэрлэл бүгд зэрэг хөгжиж хараахан амжаагүй байгаа орон нутагт улсын үйлдвэр, худалдааны газрын аж ахуйн санаачилгыг ихээхэн өрнүүлж өгөх нь зүйтэй юм. Түүнчлэн олон талыг хослуулсан үйлдвэр, үйлдвэр - худалдааны нэгдлүүдийг орон нутагт зохион байгуулж болох мэт санагдана. 

	 

	Тав. Аж ахуйн газруудын эрх үүргийг бататган тогтоосон дүрмийг боловсруулан гаргах 

	Аж ахуйн тооцооны зарчмыг гүнзгий нэвтрүүлэн материаллаг сонирхол, ашиг, үнэ зэрэг хөшүүргүүдийг хүчтэй болгох талаар ЗХУ, социалист бусад орны туршлагыг өргөн хэрэглэхийн ач холбогдол ойлгомжтой хэрэг билээ. 

	Сүүлийн үед аж ахуйн газар ажиллан ажиглаж байхад эдийн засгийн талаар нэлээд санал бодол төрж байх юм... Зарим нэг саналаа товч бичив. 

	 

	Б. Сурмаажав 

	(эдийн засгийн ухааны дэд эрдэмтэн) 

	1966 оны 9-р сар

	 

	Жич: Эрдэмтэн Сурмаажав үүнийг бичиж суухдаа юу гэж бодож байсан бол гэдэг нь сонин байна. Энэ бүхнийг өөрийн үүргээ гэж, энэ санал дүгнэлтүүдийг улс орны цаашдын хөгжилд хэрэгтэй гэж, дээд удирдлага эдгээрийг анхаарч аваасай гэж бодсон нь лавтай. Мөн энд 25 жил “хог дээр хаягдсан” мэт мартагдах юм гэж лав бодоогүй биз. 

	 

	Харин эрдэмтний энэ саналыг дээдэс таалсан уу? гэдэг тун чухал. Чулуун багшийн шавийн хэлсэн “бүх бичиг цаасыг хурааж аваад устгачихдаг” гэдэг үг нэн сэжигтэй. Энэ хүмүүсийн үг түмний сонорт хүрчих вий гэдгээс тэд үнхэлцгээ хагартал айж байсан болохоор үнэхээр тэгдэг байсан нь үнэн биз! Үзлээ гэхэд хэчнээн ч үнэ цэнтэй санал байлаа гэхэд “хуцдаг эсэргүү вэ?” гэсэн байдлаар л хандах нь ойлгомжтой бус уу. 

	 

	 

	МАХН ТХ-ны УТТ н. Цэдэнбал танаа:

	1969 оны эцсээр та нөхдөд ажилчин, албан хаагчдын ажлын өдрийг хорогдуулах, хөдөөгийн хөдөлмөрчдийг аймаг сумдын хооронд тээвэрлэх тухай саналаа бичсэн билээ. 

	Дээрх захидлын үргэлжлэл болгон дахин өөрийн зарим нэгэн санал бодлыг товч бичив. Хүлээн авч танилцахыг хүснэ. 

	 

	1. Мал аж ахуй

	ХАА Хоршоолол дууссаар 10 жил болов. Энэ завсар социалист механикжсан том аж ахуй болон хөгжих замд ахиц гарлаа. Гэвч малын тоо толгой, чанар чансаа чамлалттай байна. 

	Мал аж ахуйн өсөлт нэгдүгээрт байгаль цаг уур, хоёрдугаарт малчдын хөдөлмөр ийм хоёр хүчин зүйлээс шалтгаална. Зарим нөхөд малын өсөлт бууралтын учрыг цаг уур, хээлтэгч, хээлтүүлэгчийн тохироо гэх мэтчилэн дан байгалийн талаас нь тайлбарладаг байна. Малчид бол мал аж ахуй дээрх гол үйлдвэрлэх хүчин билээ. Малчид нийгмийн малд ямраар хандахаас их зүйл шалтгаална. Энэ нь малчдын материаллаг сонирхол, хөдөлмөр зохион байгуулалт түүний дотор нормчлол, хөлс төлөлттэй шууд холбоотой. Энэ бол мал аж ахуй дээрх үйлдвэрлэлийн харилцааны бүрэлдэхүүн хэсэг мөн. Ингэхээр асуудлын учрыг мал аж ахуй дээрх амьд хөдөлмөр (малчид) үйлдвэрлэлийн харьцаа дотор судалж сурвалжлах нь зүйтэй болов уу. 

	Үүний дашрамд нэг жижиг зүйлийг дурдахад

	Малчдын гэр ахуйн үйлчилгээ бараг алга байна. Малчид ус авч хоол унд бэлтгэн, түлээ түүх, арьс элдэж, хувцас оёх, гэр орон хувцсаа цэвэрлэх мөн сэлбэн тордох, хүүхдээ арчлах, эмнэлэг худалдаанд очих, амины малаа маллах ашиг шимийг нь авах гэх мэтчилэн гэр ахуйн ажил нь тэдний цаг хөдөлмөрийг их авч байна... 

	Малчдын гэр ахуйн үйлчилгээг сайжруулах хөдөлмөрийг хоршоолох техник нэвтрүүлэх замаар малчдын хөдөлмөрийн бүтээмжийг дээшлүүлэх асуудлыг бодууштай байна. 

	 

	2. Үйлдвэрлэлийн харьцаа

	... Социалист байгуулалтын явцад үйлдвэрлэлийн харьцаанд хэсэгчилсэн өөрчлөлт байнга гардгийн дээр нэлээд удаан хугацааны дараа бүх улс ардын аж ахуйг хамран эдийн засгийн өөрчлөлт шинэчлэлт хийх явдал шаардагдана. 

	Үүний жишээ нь ЗХУКН-ын ТХ-ны 1965 оны 9-р сарын бүгд хурлын шийдвэрээр ЗХУ-д эхэлсэн аж ахуйн шинэчлэл мөн. Ингэж ЗХУ-д аж ахуйг эрхлэх төлөвлөх удирдах хэрэгт эдийн засгийн арга аж ахуйн тооцоог сайжруулан материаллаг сонирхлын зарчим, аж ахуйч санаачилга тэргүүн эгнээнд тавигдав. 

	Энэ бол үйлдвэрлэх хүчнээс үйлдвэрлэлийн харьцаа хоцорч зөрчил гарч ирэхээр уг харьцааг улам боловсронгуй болгон урагшлуулсан зүйн үзэгдэл мөн. 

	Манайд аж ахуйн ийм шинэчлэл нэг адил цагаа олсон асуудал болон тавигдсаар байна. 

	3. Хөдөлмөрчдийн амралт

	Зөвхөн Бэрхийн уурхайн байдлаас үзэхэд ажилчин албан хаагчдын цөөн бага хувь нь улсын амралтад амарч олонх нь амралтаа орон нутаг, гэрээр өнгөрүүлж байна. 

	Улсын амралтын газрууд хүрэлцээтэй олон биш байна. Ийм нөхцөлд хөдөлмөрчдийн амралтын өөр хэлбэрийг хөгжүүлмээр байна. 

	Хөдөлмөрчдийн амралтын нэг сайхан хэлбэр бол жуулчлал, аялал (туризм, экскурс) мөн юм. Манай хот хөдөө, хангай говь хаана ч байгалийн буюу хүний гараар бүтсэн үзэсгэлэнт газар олон байдаг билээ. Хүмүүс өөр аймаг хотын барилга үйлдвэр уул ус, ой талыг үзэж сонирхох хүслээр дүүрэн байдаг. 

	Туризм экскурсийг зохион байгуулбал тэр нь зөвхөн амралт болох төдийгүй хөдөлмөрчдийн эх оронч үзэл хүмүүжилд асар их тустай зүйл болох юм. Иймээс үйлдвэрчний эвлэлүүдээс энэ ажлыг эхэлж цааш нь өргөн зохион байгуулууштай байна. 

	4. Архидалт, арын хаалга

	Сүүлийн жилүүдэд хот хөдөөгүй хүмүүс архи уух явдал нэмэгдсэн бололтой. Үүнээс уламжлан архины танил найзууд бололцох, архиар тал засах нүүр олох явдал байна. 

	Үүний гадна сүүлийн үед “арын хаалга” өндөр тушаалтны далавчин доор орох, гэр бүлэрхэг холбоо тогтоох явдал газар авч байна гэж хүмүүс ярилцаж байна... 

	Энэ нь цааш лавхан дэлгэрвэл юунд хүргэж болохыг тайлбарлах хэрэг алга. 

	Зарчимт харилцаа зарчимт үндэс дээр нэгдэн нягтрах, зарчимт үнэн шүүмжлэлээр өвчнийг эмчлэх ёс аль хэр өндөр хэмжээнд байна гэдгийг эргэцүүлэн хармаар байна... 

	 

	(Б. Сурмаажав 

	1970. 3. 19 

	Бэрхийн уурхай)

	 

	Жич: “Зарчимт харилцаа, Зарчимт үндэс дээр нэгдэн нягтрах” гэдэг энэ үг нэг талаас Цэдэнбал нарынхаас тэс өөрийг, нөгөө талаас бид намын нэгдлийн эсрэг огт байгаагүй гэдгээ хэлжээ. С. Б.)

	 

	Бэрхийн уурхайд Сурмаажавын эрүүл мэнд, амь насаа золиослон байж нэвтрүүлсэн эрдэм шинжилгээ - туршилтын ажлын үр дүн, буюу өөрнийх нь нэгтгэн дүгнэсэн тайлан гэж үзэж болохоор зүйлийг тэр бээр бичиж ирүүлжээ. 

	 

	 

	Хөдөлмөр зохион байгуулалт, хөлс төлөлтөөр Бэрхийн уурхайд гарсан туршлага

	 

	Үндэсний орлогын үйлдвэрлэлийг түргэн нэмэгдүүлэхийн тулд хөдөлмөрийн бүтээмжийг үйлдвэрлэлийн салбар бүрд дээшлүүлэн өсгөх хэрэгтэй байна. Энэ нь юуны урьд хөдөлмөр зохион байгуулалтыг сайжруулахыг шаардана. Бэрхийн уурхай сүүлийн жилүүдэд нэлээд ажлыг зохиож зохих ахицыг олсон юм. 

	1. Төрөлжсөн, нэгдсэн бригадад шилжсэн нь

	1967 он хүртэл тус уурхайд ажилчдыг хоногт 3 ээлж болгон ажиллуулж ажилчин нэг бүрд сарын эцэст ажлын наряд бичиж цалинжуулдаг, ажилчид өдөр бүрийн даалгавар нарядаар шаардлагатай ажлыг мэргэжлийн дагуу хийдэг байлаа. Энэ үед ажилчдад наряд бичиж цалин олгоход зөрчил гаргаж, худал зүйл бичих зам нээлттэй байсны гадна үйлдвэрлэлийн үр дүн (гаргасан жонш, нэвтэрсэн уртааш метр хонгил) ба ажлын хөлс хоёр шууд харьцаатай байж чадахгүй байлаа. 

	Чухам үүнд тэр үеийн хөдөлмөр зохион байгуулалт, хөлс төлөлтийн гол дутагдал нуугдаж байсан юм. Үүнээс болж хөдөлмөрийн бүтээмж зүйрлэхэд доогуур, Жоншны өөрийн өртөг өндөр байлаа. 

	1964—1967 онд жоншны цехийн өөрийн өртөг 71-74 төгрөг, түүний дотор 1 тонн жоншинд ноогдох цалингийн хэмжээ дунджаар 24 төгрөг байсан юм. 

	Дээр дурдсан хөдөлмөр зохион байгуулалтыг 1967 оны эцэс ялангуяа 1968 оноос нэлээд өөрчлөн сайжруулж ирлээ. 

	Уурхай урьд нь бүх ажилчдыг хоногт 3 ээлжээр (7x3=21) ажиллуулдаг байсныг 1967 оны сүүлийн хагаст 4 ээлжээр (7x4=28) ажиллуулдаг боллоо. Ажилд орж байгаа, гарч байгаа ээлжүүд 1 цаг давхарлан ажиллана. 

	Ингэснээр урьд нь хоногт үйлдвэрлэлд ашиглагдахгүй байсан 3 цагийн алдагдлыг арилгаж үйлдвэрлэлийн хүчин чадлын ашиглалт сайжран бүтээгдэхүүн гаргалт нэмэгдсэн юм. 

	Тус уурхай 1968 оны 1-р сараас эхлэн уулын цехийн ажилчдыг дор дурдсан төрөлжсөн бригадууд болгон зохион байгуулсан юм. 

	1. Үндсэн ба бэлтгэл малталтын (нэвтрэлтийн) бригад 34 өрөмдөгч, 2—3 тэслэгч, 2 ачигч машинч, 2 цахилгаан тэрэгч, 4 малтагчид, 4 бэхэлгээчин оролцоно. Эдгээр ажилчид хоногт 4 ээлж болон хуваагдан ажиллана.

	2. Цэвэрлэгээний блокуудад уулын цул нураах нэгдсэн бригадад 6-8 өрөмдөгч, 3-4 тэслэгч, 3-4 бэхлэгч оролцон хоногт 4 ээлжээр ажиллана.

	3. Блокуудад нурааж хоршоолсон уулын цулыг олзворлох хүдэр гаргалтын нэгдсэн бригадад 4 тэслэгч, 2 бэхлэгч, 4 цахилгаан тэрэгчид, малтагчид 8 хүн оролцон хоногт 4 ээлжээр ажиллана.

	4. Газрын дээр жонш ялгах бригадад 9 хүн ажиллана. Эдгээр бригадын үндсэн ажлын нэгдсэн норм байна. Сарын эцэст бригад бүрийн гүйцэтгэсэн ажлын хэмжээгээр (нэвтэрсэн уртааш метр хонгил, нураасан уулын цул м, гаргасан уулын цул м) ялгасан жонш тн-д хөлс төлж, бригадын ажилчдын дотор цалинг хөдөлгөөнт зэргээр хувааж олгоно. 

	 

	Ийнхүү төрөлжсөн нэгдсэн бригадаар ажиллах болсноор хөдөлмөр зохион байгуулалт хөлс төлөлт боловсронгуй болж эдийн засгийн үр ашиг дээшилсэн юм. 

	1. Хөлс төлөлт үйлдвэрлэлийн хэмжээтэй шууд уялдаатай болж нарядад худал зүйл бичих явдал арилав. 

	Үүний ачаар бүтээгдэхүүний өөрийн өртөг хямдрав. 1 тонн жоншинд ногдох үндсэн, нэмэгдэл цалин 1966 онд 23 төгрөг 83 мөнгө байснаа 1968 онд 16 төгрөг 66 мөнгө, 1970 онд 14 төгрөг 31 мөнгө болжээ. 1 тонн жоншны цехийн өөрийн өртөг 1966 онд 71 төгрөг 16 мөнгө байсан бол 1968 онд 61 төгрөг 32 мөнгө, 1970 онд 43 төгрөг 18 мөнгө болон хямдрав. 

	2. Нэгдсэн бригадын ажилчид цөөн хүнээр их бүтээл гаргаж нэг хүнд ногдох цалингийн хэмжээг ахиулах эрмэлзэлтэй болсон юм. Энэ нь хөдөлмөрийн бүтээмжийн өсөлтөд түлхэц боллоо. 

	 

	Гаргалтын бригад

	[image: бичвэр, тоо, дэлгэцийн зураг, шугам-г агуулсан зураг

AI-generated content may be incorrect.]

	 

	Ня-бо-гийн тайлангаас үзэхэд хөдөлмөрийн бүтээмж зөвхөн 1968 онд 20 хувиар дээшилжээ. Эдгээр жилүүдэд хөдөлмөрийн бүтээмж дундаж цалингийн өсөлтийн харьцаа зөв зохистой явж иржээ. 

	3. Нэгдсэн бригадаар зохион байгуулагдсан ажилчид ажиллагсдын тоог цөөтгөхийн тулд олон мэргэжил эзэмшин, мэргэжил хослон ажиллах 2—3 хүний ажлыг ганцаар хийх идэвх санаачилгыг өрнүүлэв. Цооног нэвтрэхэд 1 өрөмдөгч өрөмдөж, дараа нь 1 тэслэгч тэсэлдэг байсан юм. Гэтэл 1969 оны 1-р сард өрөмдөгч Ёндоншарав нэг ээлжид цооног өрөмдөөд өөрөө тэсэлдэг туршлага гаргав... 

	 

	гэх мэтээр маш дэлгэрэнгүй тайлан бичсэний зөвхөн эхний хэсгийг хэсэглэн авав. 

	Энэ маань хүнээ таньж мэдэхэд Та бидэнд хэрэгтэй болов уу гэснийх билээ. 

	Ер нь Сурмаа гуай эх орон, ард түмнийхээ сайн сайхан ирээдүйн төлөө бодол оюунаа, зүрх сэтгэлээ чилээн чилээсээр, шавхан зарсаар өөд болсон ажгуу. 

	1990-ээд оны өмнө болон хойш бичсэн олон нийтлэл байдгийг эрхэм уншигчид “Нэр бүтэн мөр цагаан” номоос нь уншин мэдтүгэй. 

	Ц. Лоохууз, Б. Нямбуу, Б. Сурмаажав нарын 1964 оны 6-р бүгд хурал болон түүний өмнө хэлж байсан үг, шүүмжлэлүүдийг бид нэгэнт мэдсэн болохоор тэдгээр үг яриа нь тус бүгд хурлын тогтоолд заасан дүгнэлтүүд буюу тэдэнд оноосон ял зэмлэлтэй хэрхэн “авцалдаж” байгааг харьцуулж харах бололцоотой болж байна. 

	 

	 

	МАХН-ЫН ТӨВ. ХОРООНЫ 6-Р БҮГД ХУРЛЫН ТОГТООЛ

	(1964 оны арван хоёрдугаар сарын 22-нд санал нэгтэй батлав.)

	 

	Ц. Лоохууз, Б. Нямбуу, Б. Сурмаажав нараас намын эсрэг бүлэглэсэн явууллага хийсэн тухай

	МАХН-ын Төв Хорооны гишүүн бөгөөд Сангийн аж ахуйг удирдах газрын дарга агсан Ц. Лоохууз, Өмнөговь аймгийн намын хорооны нэгдүгээр нарийн бичгийн дарга агсан Б. Нямбуу, БНМАУ-ын Статистикийн төв газрын дарга Б. Сурмаажав нар МАХН-ын Төв Хорооны урьдах бүгд хурлууд дээр удаа дараа гаргасан эрүүл бус үзлээ орхиогүйгээр үл барам, алдаатай бодлогоо улам гүнзгийрүүлж, сүүлийн үед хагарал гаргах явууллага хийх замд шууд оржээ. 

	Нам, төрийн байгуулалтын чухал асуудал хэлэлцсэн МАХН-ын Төв Хорооны тус бүгд хурал дээр намын эсрэг дээр дурдсан этгээд намын жанжин шугамыг эсэргүүцэн гарч ирэв. 

	Тэд, манай урагшлах замд тохиолдож байгаа зарим бэрхшээл болон ажлын дутагдлыг хэт дөвийлгөн ашиглаж түүнийг нам засгийн гадаад, дотоод бодлого буруу байгаагийн уршиг мэтээр харуулах гэж оролдов. 

	Намын эсрэг эдгээр этгээд, монголын ард түмний социалист байгуулалдаа олсон улс төр, эдийн засаг, соёлын амжилтыг нэлэнхийд нь үгүйсгэж, ажилчин, хөдөө аж ахуйн нэгдлийн гишүүн, хөдөлмөрч сэхээтэн нарын амьдралын хэмжээ доройтлоо гэж гүтгэв. 

	Тэд, МАХН-ын нэр хүндийг гутаах зорилгоор манай нам социализмын ялалтын төлөө ард түмнийг жолоодох чадваргүй жижиг хөрөнгөтний нам болон хувирсан мэтээр ор үндэсгүй зүйл ярив. 

	Намын эсрэг Лоохууз зэрэг этгээд эдийн засгийн байгуулалтыг намаас удирдах ролийг үгүйсгэн жижиг хөрөнгөтний салан задгай байдлыг өөгшүүлэн дэврээхийн тулд нам, улс, олон нийтийн хяналт шалгалтыг хүчтэй болгох, нам, улсын сахилга батыг бэхжүүлэхийг эсэргүүцэв. 

	Намын жанжин шугамыг эсэргүүцэгч эдгээр этгээд улс түмний интернационалч найрамдлыг гүтгэн, БНМАУ ах дүү социалист бусад оронтой эдийн засгийн талаар харилцан ашигтай хамтран ажиллах явдлаас татгалзахыг шаардацгааж байв. 

	Лоохууз, Нямбуу, Сурмаажав нар үндсэрхэх үзлийг шууд хамгаалан түүний хор аюулыг бүрэн үгүйсгэв. Эдгээр бүлэглэгчид нэгэнт илчлэгдсэн илэрхий үндсэрхэгч улс төрийн хутган үймүүлэгч Төмөр-Очир, Цэнд нарыг далдуур дэмжигчид мөн болохоо харуулав. 

	Эдгээр хагарал гаргагчид марксизм - ленинизмийн цэвэр ариун байдлын төлөө тэмцэхийн ач холбогдлыг бууруулан МАХН-аас олон улсын коммунист хөдөлгөөнд эзэлж байгаа байр суурийг сулруулах гэсэн бүтэлгүй оролдлого хийв. 

	Тэд намын бодлого болон намын төв хороог улайран дайрахдаа гүтгэж гүжирдэж харааж зүхэх арга хэрэглэн элдэв гүтгэлэг намын эсрэг уриа бүхий нэргүй захидал тараах, янз бүрийн хорт цуурхал дэгдээх ажил зохиож байжээ. 

	Эрх тушаал хөөцөлдөгч улс төрийн талаар тогтворгүй өчүүхэн бүлэг хүмүүсийг тэд түшиглэн урьд ямар нэгэн зэмлэл хүлээж байсан хүмүүсийг юуны өмнө талдаа татан элсүүлэхийг хичээж байв. Намын төв хорооны зарим гишүүнийг ятгах, амлалт өгөх, хуурч мэхлэх зэрэг аргаар талдаа татах зорилго бүхий ажил явуулгыг бүгд хурлын өмнө идэвхтэй хийжээ. 

	Гэвч намын эсрэг эдгээр этгээдийн балмад шугамаа намд тулгах, намын төв хорооны нэгдлийг бутаргах гэсэн оролдлого бүрэн баларч нурав. 

	Лоохууз, Нямбуу, Сурмаажав нараас намын эсрэг шугам баримталж хагарал гаргах явуулга хийснийг намын төв хорооны гишүүд, орлогч гишүүд гүнээ жигшин нэгэн дуугаар эрс буруушааж хэт хувьсгалч үгээр халхавч хийсэн үл бүтэх явдлыг бүрэн илрүүлэв. Тэднээс нам, түүний төв хорооны марксч - ленинч шугам, практик үйл ажиллагааг ямар ч ул үндэсгүй дайрч гүтгэснийг бүгд хурал хөдөлшгүй баримтаар илрүүлэн няцааж пролетарийн интернационализмын зарчимд гуйвалтгүй үнэнч байгаагаа тод харууллаа. 

	 

	МАХН-ын Төв Хорооны 6-р бүгд хурлаас ТОГТООХ нь:

	1. Ц. Лоохууз, Б. Нямбуу, Б. Сурмаажав нараас намын эсрэг бүлэглэсэн явууллага хийснийг намын нэгдэл социализмын үйл хэрэгт маш хор аюултай зүйл гэж эрс буруушаасугай. 

	2. Ц. Лоохууз, Б. Нямбуу, Б. Сурмаажав нарыг намын эсрэг бүлэглэсэн явуулга хийсэн учир МАХН-ын Төв хорооны бүрэлдэхүүнээс гаргаж намаас хөөсүгэй. 

	3. Лоохууз, Нямбуу, Сурмаажав нарын үйлдсэн хэргийн талаар цаашид нягтлан шалгаж Гунгаажав, Дашнамжил зэрэг хамсаатан этгээдэд нь хатуу хариуцлага хүлээлгэхийг МАХН-ын Төв хорооны дэргэдэх намын хянан шалгах хороонд даалгасугай. 

	4. Улс төрийн сонор сэрэмжээ байнга дээшлүүлж намын эгнээний нэгдэлд хор учруулагч аливаа явууллагыг илчлэн тас цохиж ардчилсан төвлөн удирдах ёсыг бэхжүүлэх талаар шийдвэртэй арга хэмжээ авч үндсэрхэх үзэл болон марксизмд харш бусад үзлийн аливаа илрэлд цохилт өгч хөдөлмөрчдийг марксизм - ленинизмийн зарчмаар хүмүүжүүлэх ажлаа хүчтэй болгохыг намын бүх байгууллага МАХН-ын гишүүдэд үүрэг болгосугай. 

	 

	Тайлбарлах нь:

	1. Тогтоолд: “... 22-нд санал нэгтэй батлав "гэжээ.
Б. Нямбуу - “Бид 3-ыг НТХ-ны гишүүнээс гаргаж, намаас хөөх, Лоохууз бид хоёроор сургалтын зардал төлүүлэхээр шийдээд л гар өргүүлсэн. Ямар ч тогтоол уншиж, хэлэлцүүлж батлуулаагүй.
Харин 4 хоногийн дараа “Үнэн” сонинд гаргасан тогтоол гэгч нь хүчинтэй биш зохиомол зүйл” гэдэг.

	2. Тогтоолд: “Намын эсрэг бүлэглэсэн явуулга хийсэн" гэсэн. Гэтэл энд “бүлэглэсэн” гэхээр ямар ч шинж, баримт нотолгоо байсангүй. “Явуулга хийсэн” гэдгийг яаж ойлгох нь тун ч бүрхэг аж. Ямар ч гэсэн монгол хэлний явууллага гэдэг үг бол, үг хэлсэн, шүүмжилснийг лав илэрхийлэхгүй үйл хөдлөл, үйлдлийг хэлэх болов уу. Тийм бол энд чухам юуг хэлснийг ойлгоход бас хэцүү ажээ.

	3. Тогтоолд хийсэн дүгнэлт, заалтуудыг 3 хүний хэлсэн үгтэй харьцуулах боломж 20 гаруй жилийн дараа л бий болсон. Харин энд бид цогц байдлаар тавьж байгаа болохоор тодорхой ойлголт авах боломжтой юм. Тогтоолд “эсэргүү нар зөвхөн энэ хурлаас тодроогүй гэдгийг” урьдах... удаа дараа гаргасан эрүүл бус үзлээ орхиогүйгээр үл барам, алдаатай бодлогоо улам гүнзгийрүүлж” гэдгээр хэлжээ. Тийм учраас бид хүн тус бүрийн урьд өмнө нь хэлж байсныг оруулсан болно.
“Хагарал гаргах замд шууд орсон”, “намын жанжин шугамыг эсэргүүцсэн”, “нэлэнхийд нь үгүйсгэсэн”, “ор үндэсгүй зүйл ярьсан”, “улс түмний интернационалч найрамдлыг гүтгэсэн” гэсэн дүгнэлтүүдийг ямар үндсэн дээр хийсэн нь эргэлзээтэй. Ялангуяа "бусад оронтой эдийн засгийн талаар харилцан ашигтай хамтран ажиллах явдлаас татгалзахыг шаардацгааж байв” гэсэн нь бүр ч эсрэгээр тусч байна бус уу. Эд нар чинь харин ч татгалзахыг бус ингэхийг шаардсан бус уу! гэх мэтээр тогтоолын дүгнэлт нэг бүрийг хэлсэн үг, шүүмжлэлтэй харьцуулан үзэх нь уншигч таны эрх. Та бидэнд үнэн хэрэгтэй. 

	4. Дүгнэлт болон заалтын аль алинд нь орсон нэг асуудал бол “үндсэрхэх үзлийн хор аюулыг бүрэн үгүйсгэв”, "үндсэрхэх үзлийн... аливаа илрэлд хатуу цохилт өгч байх” гэсэн нь юм. Гэтэл энэ 3 хүний үгэнд ингэж үзэхээр юу байгаа хэрэг вэ?

	5. Бүр нэг улаан илэрхий гүтгэлэг бол “элдэв гүтгэлэг, нэргүй захидал тараах, хорт цуурхал дэгдээх ажил зохиож байжээ” гэсэн нь юм. 

	Энэ ялдамд тэмдэглэхэд: Б. Нямбуу 1983 онд НАХЯ-нд бичсэн захидалдаа “танай байгууллага намайг 20 жил мөрдөж мөшгөлөө, тэгээд та нар юу олов?” хэмээн асуусан. Нам, НАХ хоёр үнэхээр 25 жил үзээд юу ч олж чадаагүй байдаг. 

	 

	 

	3. “ХАМСААТАН” БУЮУ НАМЫН ЭСРЭГ БҮЛГИЙНХЭН

	Энэ нэр томьёо НЭБ-ийг бодоход нэлээд эртнээс тухайлбал Д. Дамбыг огцруулах үеэс хүчтэй хэрэглэгдэж ирсэн аж. НЭБ-ийн толгойлогч нар ч Төмөр-Очир, Цэнд нарын хамсаатнууд ажээ. Нэг том даргыг золиослоход түүнийг дагалдуулан нэг хэсгийг гайтуулахын нийтлэг нэр бололтой. Тийм учраас энэ нэр хаяг хэнд ч, хэзээ ч тохиолдож болох хамгийн халгаатай нь байж болох юм. Харин Цэдэнбалыг огцруулахад тийм явдал огт байсангүй. Яагаад???

	Энэ удаад буюу НЭБ-ийн толгойлогчдын хамсаатнаар тус бүгд хурлын тогтоолд зааснаар Гугаажав, Дашнамжил хоёр тодорсон бол нарийн бичгийн дарга нарын зөвлөгөөний (1964. 1. 26. №780) тогтоолоор А. Дашнамжил нь илүү жин дарж “... бүлэглэсэн үйл ажиллагаанд оролцсон” болон шат ахижээ. 

	 

	 

	1. Алтангэрэлийн Дашнамжил

	1928 онд Хан Хэнтий уулын аймгийн Баянтүмэнхан уулын хошууны Баян Булган (одоогийн Дорнод, Булган) сумын нутаг “Эрээн хошуу” гэдэг газар домогт Дугар (тухтай) арслангийн удам, Манхилаг овгийн Цогбадрах мэргэний хүү Алтангэрэлийн гутгаар хөвгүүн болон төрсөн. Бага дунд сургуульд суралцсан. 1944 оноос аймгийн төвийн артельд ажилчин, гар үйлдвэрийн холбоонд данс хөтлөгч улмаар “Дөл” сонин байгуулагдахад бичээч, шинээр байгуулагдсан номын сангийн эрхлэгч зэрэг ажлыг хийж, 1946 оноос аймгийн ХЗЭ-ийн хороонд зааварлагч болсон. 

	1947—1951 онд Намын шинэ хүчний дээд сургуульд суралцан төгсөж Дорнод, Сүхбаатар аймагт ХЗЭ-ийн хорооны 1-р нарийн бичгийн дарга, “Сүхбаатарын зам” сонины эрхлэгч, “Үнэн” сонины газар утга зохиолын ажилтнаар ажилласан. 

	1957—1961 онд ЗХУКН-ын дээд сургуульд сурч төгсөөд МАХН-ын ТХ-нд зааварлагчаар ажиллаж байгаад ийнхүү “хамсаатнаас дээгүүр "зэргийн гэмтэн болон тодорчээ. 

	 

	Өдүүлсэн хэрэг

	Сэхээтний хүрээлэлд урсгалаараа үүсдэг яриа аль ч үед байж байдаг нийтлэг үзэгдэл биз ээ. Яагаад гэвэл тэд зөвхөн өөрийн болоод гэр бүлийн амьжиргаа төдийгөөр бодох сэтгэх, хийх бүтээх нь хязгаарлагддаггүй. Нийгэм, улс орныхоо одоо, ирээдүйн үйлст хүчин зүтгэж, тэр нь энэ амьдралынх нь учир утга болж байдаг болохоор мэдээлэл солилцох, санаж бодсоноо ярьж зөвлөх, шүүн хэлэлцэх замаар итгэл үнэмшилд хүрдэг нь жам юм. 

	1950―1960-аад оны зааг бол Монгол орны хувьд сэхээтний, түүний дотор удирдлагын хүрээнийхний нийгэм - улс төрийн идэвх, үндэсний ухамсрын өрнөлийн үе байв. Энэ нь нийгмийн хэрэгцээ шаардлага, нөхцөл бололцооны аль аль нь бий болоод байсныг илэрхийлyэ. 

	ЗХУ-д сурч байсан болон суралцаж байгаа хэсэг хүмүүсийн хүрээнд нэг ийм яриа өрнөжээ. Энэ бол нийгэмд “хавтгайдаа” байсан нийтлэг үзэгдлийн нэг жишээ л байснаас өөр юу ч биш байж. Гэхдээ эд нар илүү өндөр түвшинд, өргөн цар хүрээтэй яриа өрнүүлсэн байж болох юм. Энэ бол үзэл бодол нэгтэй хүмүүс нэг нэгээрээ дамжин танилцдаг тэр урсгалаар болсон нөхдийн уулзалт байж. Тэдэнд төр, нийгмээс нуугаад байх ч юм байсангүй. Тэднийг холбож уулзуулсан хүн нь А. Дашнамжил байв. 

	Барилгын нэгдсэн карьерын дарга Д. Дамдинсүрэн, А. Дашнамжил хоёр нэг нутгийн, бага наснаас үерхсэн найз нөхөд байж. Ажлын дараа оройн цагаар Дашнамжил нь хэсэг нөхдөө тэднийд уулзуулан танилцуулж шатар тоглож, гэрийн эздээр дайлуулж, газар газрын сониныг дэлгэж, улс орны амьдралын асуудлаар яриа өрнүүлцгээжээ. Ийм явдал газар сайгүй байж л байдаг. Харин энд, энэ удаа Цэдэнбалыг хамгийн ихээр түгшүүлж байсан хуруу дарам цөөн хүний нэг Ц. Лоохууз байсанд л хамаг хэргийн учир байв. Тэр үед түүний алхах гишгэх бүрийг Цэдэнбалын гар хөл, нүд чих бологсод шиншлэн дагаж байгааг тэр хэдэн “цагаан гартай” сэхээтнүүд мэдэх байтугай тийм юм байдаг гэдгийг ч мэддэггүй байсан хэрэг. Харин хожмоо тэд мэдэхийн дээдээр, тэгэхдээ бүр яс махандаа нэвт шингэтэл мэдэж мэдэрсэн түүхтэй. 

	Дашнамжилын хамгийн том “хэрэг” энэ. 

	Гэтэл бас энэ нөхөр хэд хэдэн аймгийн намын хороодын дарга нарыг гэртээ урин дайлж, санал солилцсон хоёр дахь хэрэгтэй аж. Эдгээр уулзалт тэр хэдэн хүн өөрсдийн санал бодлыг НТХ-ны бүгд хурлын сонорт хүргэхийн тулд санаж бодсоноо хэлцгээсэн нь Лоохуузын эсэргүү бодлого зорилгод тусалсан болчихсон байдаг юм. Уг нь өөрсдөө очоод хэлчих боломжгүй учраас Лоохуузаар туслуулах гэсэн хэрэг шүү дээ. Тэр их “эсэргүү” санаа бодол гэдэг нь: улс орны хөгжлийг МАХН, тухайлбал Цэдэнбал муу удирдаж байна. Өргөн хэрэглээний бараа ховор хомс, ард түмний амьдрал дорой, ЭЗХТЗ дагнах нэрээр Монголын чөлөөт хөгжлийг боогдуулж байна. (Энэ нь ЭЗХТЗ-өөс өөр улстай харилцах нь ашигтай зэргийг бодож хэлцгээжээ. С. Б.) гэсэн асуудлууд байжээ. 

	Хэрэв нам, төр нь тэдний үгийг сонсдог, үг хэллээ гэж нухчин дардаггүй, “сэхээтний төөрөгдөл” гэгчийг зохиогоогүй бол энэ хүмүүс ингэж явах хэрэг юусан билээ. Дээрх хоёр уулзалт дээр 2―4 шил архи уусан, мах идсэн нь Дашнамжилыг яллах бас нэг гол эд мөрийн баримт болжээ. Уг нь тэр бээр нэг үед хамтран ажиллаж, улс орныхоо төлөө хүчин зүтгэж, ирээдүйнх нь төлөө сэтгэл оюунаа зовоож яваагийн хувьд итгэлтэй гэсэн хэдэн нөхдөө гэр орондоо урин цайлсан нь (магадгүй, өөрөө ч орон нутагт ажлаар очихдоо тэднийхээр орж гарч явсан байж болох) тэднийг “эсэргүү үйл ажиллагаандаа татан оролцуулах оролдлого болон хувирчээ. Түүгээр зогссонгүй “эсэргүү бүлгийн сангийн даамал ч юм уу, ивээн тэтгэгчийн” зэрэгт “ял тулгагдан байцаагдаж” нэгэнт энэ ертөнц дээр байгаагүй юмыг юу гэж өчиж тайлбарлах учраа олохгүй арга барагдан байжээ. 

	Түүний “хэрэг”-ийг хүндрүүлэн үзэх бас зарим “нарийн” учир шалтгаан байжээ. 1-д, тэр бээр өөрт нь итгэл хүлээлгэж, эздэд ойр байлгасны төлөө мөн төдий хэр үнэнч байж ач хариулах ёстой НТХ-ны ажилтан байтлаа ингэж “урвасан”, 2-т хадам ахтайгаа хүчин хавсарч “эсэргүү бүлэгт” зүтгэсэн. Бүгд хурлаар хэлэлцэх асуудал, төлөвлөгөө дарааллаас эхлээд Цэдэнбал нарын тэгтлээ их нууцлан байсан хурлын бэлтгэл ажлын өнгө төрх, уур амьсгалыг энэ нөхөр тэдэнд мэдээлсэн ч байж магадгүй гэсэн хар, сэжиг дээдсийн толгойд эргэлдэж байсан нь гарцаагүй ч угаас ил тод байх ёстой юмыг, тэгчихлээ чи гэж ял тулгах арга тэдэнд даанч байгаагүй биз. Битүүхэн араандаа чанга зуугаад л үлдсэн байж болох юм. 

	Энд нэгэн тохиолдлыг дурдъя. Дашнамжилыг цөллөгт байх үед энэ насандаа тоотойхон, тэгэхдээ Оросуудтай (элчин, Ворошилов, бусад төлөөлөгчид) л хөдөө явдаг Цэдэнбал аймгийн төвөөс 360 гаруй км, сумаас хоёр өртөө хол орших давсчдын тосгонд нэгэнтээ “маршрут зөрчин” морилсон, тэгэхдээ цөлөгдөгч Дашнамжилтай “тохиолдлоор” таарч гар барьснаар барахгүй, амьдрал ахуйд нь санаа тавьж, хүсэх юм юу байгааг нь сонирхон “халамжилсан” байдаг. Үүнийг цөлөгдөгч - давсчин болон түүний цөллөгийн амьдралын тухай бичсэн сэтгүүлч Го. Аким нар, магадгүй бусад хүмүүс ч “Комиссаруудын бүтэлгүйгээс болоод даргыг хүсээгүй хүнтэй нь тулгаруулчихсан”14 мэтээр ойлгожээ. Гэтэл Цэдэнбалын араншин, түүнээс хойших үед Дашнамжилын амьдралд тохиолдсон гунигт явдлууд, хүнд үедээ нам төрд, тухайлан Цэдэнбалд хандсан хүсэлтүүдэд нь өгч байсан хариу үйлдлүүдээс харахад “эзний эргэлт” тохиолдлын байсангүй. “Эсэргүү” нарын тухай маш нарийн мэдээллийг Цэдэнбал өдөр тутам авч байсан. Хэрэгтэй юмаа хэзээ ч мартдаггүй Д. Төмөр-Очирын хэлснээр “өөрт нь тааламжгүй нэг үгний сэжүүрийг ч мартахгүй хадгалдаг” байсан баримтууд ч үүнийг гэрчилнэ. Тэр бээр итгэл хөсөрдүүлсэн эсэргүү Дашнамжилын гарын алга хэр зэрэг цэврүүтэж, устаж, хатсан, түлэгдсэнийг барьж үзэх, түүнээс сэтгэлийн ханал авч “зуусан арааныхаа булчинг суллах” том зорилготой байсан гэдэгт мөрий тавихад алдахгүй л болов уу. 

	 

	Оноож эдлүүсэн ял, учруулсан гамшиг

	Дээрх “хэрэг өдүүлсний” төлөө хамгийн хатуу, бүр дэндүү хэрцгий ялыг Цэдэнбалын нам хэмээх Монголын төр Гунгаажав, Дашнамжил нарт оноожээ. Энэ хоёрыг бүлгийн 3 толгойлогчоос ч илүүтэй занаж байсныг хожмын үйл явдлууд, төрийн зүгээс тэдэнд хандаж байсан үйлдлүүд харуулдаг. 

	НХШ Хороо гэж нөгөө аймшиг зарлагч НАХ-ыг хүртэл захирч зааж, түүгээр нүд чих, гар хөлөө болгодог, өөрөөр хэлбэл, намын доторх НАХ байсныг монгол түмний энэ үеийнхэн юу эс андах билээ. Ор сэжүүртэйг байтугай огт хоосноос овоо босгоод гүйцээж тавьдаг тэр аппаратдаа “Хатуу хариуцлага хүлээлгэх” (Бүгд хурал) “Хатуу арга хэмжээ авах” (нарийн бичгийн дарга нарын зөвлөгөөн)-ийг давхар давхар тушаасан хатуу заалтуудаас харахад л энэ хүний толгой дээр юу буух нь ойлгомжтой. 

	НХШХ хэсэг байцаасны дараа “НТХ-ны зарим гишүүний бүгд хуралд хэлэх үгэнд зөвлөгөө, материал өгсөн, бүгд хуралд тавих илтгэл, хурлын дэс дарааллын байдлыг Лоохууз нарт мэдээлж тусалсан” гэсэн ял тулгаж түүнийг намаас хөөж, цөлөх шийдвэр гаргав. 

	Хэлмэгдэгсдийн асуудлыг шийдвэрлэсэн баримтуудыг МАХН нууцалж, өөрсдөд нь ч үзүүлэхгүй байгаа болохоор олон нийт энэ ажлын явц, “технологитой” танилцаж дүгнэлт хийх боломжгүй байна. Өдгөө ч зарим хүмүүсийг цагаатгахгүй, баримт бичгийг үзүүлэхгүй, гаргаж өгөхгүй, гомдол тасрахгүй байдаг. Түүхийн энэ цоорхойг хэлмэгдсэн зарим хүмүүст үлдсэн тэмдэглэл, цуглуулсан мэдээ баримтууд ямар нэг хэмжээгээр нөхөх боломжтой юм. 

	А. Дашнамжилын асуудлыг хэрхэн шийдвэрлэсэн байдлыг, тухайн үед хийсэн бөгөөд өдгөөг хүртэл хадгалагдаж үлдсэн түүний тэмдэглэлээс харья. 

	 

	Тэмдэглэл №1; 

	“6-р бүгд хурал 1964. 12. 21-нд болсон, 22-ны өглөө 5 цагт намайг дуудаж, машинаар аваачсан. Хурлын танхимын гадна, хүлээх өрөөнд С. Чойжамц (НХШХ-ны орлогч дарга), Цэрэндорж (намын ажлын хэлтсийн орлогч эрхлэгч) нар хүлээн авч доорх асуултуудыг надад тавьсан. 

	Үүнд:

	1. Хурлын өмнө ямар хүмүүстэй уулзсан, юуны тухай ярьсан бэ?

	2. Утсаар бөхийн барилдааны утгаар хэнтэй юу ярьсан бэ?

	3. Захидлаар харилцаж байсан хүн бий юу? Балганд захидал бичсэн үү?

	4. Хэний даалгавраар хүмүүстэй уулзах ажлыг санаачилсан бэ?.. (Энэ бол хурал тараагүй байхад гадна өрөөнд болсон яриа юм байна. С. Б.)

	 

	Тэмдэглэл №2: 

	“23-ны 9 цагт ажилдаа очтол хэлтсийн эрхлэгч Г. Очирбат, намын эсрэг бүлгийн ажилд идэвхтэй оролцсон учир, ажлаа тасгийн эрхлэгч Цэндэд хүлээлгэж өг гэсэн. Тэгээд ажлаа өгч байтал намын комисс (НХШХ бололтой С. Б.) дээр дуудсан. Комиссын бүх нөхөд цугласан байсан, 10 цаг 15 минут болж байв. Лувсанравданы үүдэнд надтай хамт 2 хүн байсан. Нэг нь хотын прокурор, нөгөө нь аюулаас хамгаалахын ажилтан байсан. Тэгж байтал комиссын гишүүдийг Цэдэнбал дуудсан, 30 минутын дараа эргэж ирсэн, эргэж ирмэгцээ прокурор, аюулаас хамгаалахын ажилтан хоёрыг буцаасан. 

	Энэ үеэр нийгмийг аюулаас хамгаалахын орлогч сайд Гүнсэн комисс дээр ороод гарч явсан, “Миний анхны байцаалтад байсан хүмүүс Г. Чимид, Д. Ёндондүйчир, С. Батаа, С. Чойжамц, Н. Лувсанравдан, Г. Очирбат.

	Хүн бүхэн асуулт тавьж, сүрдүүлэг хийж эхэлсэн. Чимид, Ёндондүйчир нар хэлэхдээ: Хэрвээ үнэн байдлаа ярихгүй бол өөр нөхцөлд асууна шүү гэж байлаа. Ингэж 24, 25, 26-нд байцаалт хэсэгчилсэн хэлбэрээр буюу ганцаарчлан явагдсан. 

	Гол нь С. Чойжамц, С. Батаа хоёр байцааж байв. Батаагийн хийсэн гүтгэлэг нь:

	1. Балганд захиа бичсэн,

	2. Бүгд хурлын дотоодод үймүүлэх төлөвлөгөө гаргасан, 

	3. Хүмүүсийг урихад зарцуулсан архины мөнгө хаанаас гаргасан, хэчнээн байсан бэ? НЭБ-ийн нэгдсэн санхүү байсан. Түүнийгээ хэл. 

	4. Чи нууц хурал зохион байгуулсан. Үнэнээ хэл. 

	 

	Тэмдэглэл №3: 

	“12 сарын 28-ны өдөр Намын комиссын хуралд орсон. Хуралд байсан хүмүүс: “Лувсанравдан, Г. Чимид, Б. Ламжав, Г. Очирбат, Лувсанцэрэн, Чойжамц, Лувсанчоймбол, Алтангэрэл, Дондол, Давга, Жалан-Аажав нарын 11 хүн байв. Тусгай хэлтсийн Арилдий бичлэг хийж, намын ажлын хэлтсийн нэг зохион байгуулагч (шинээр орсон) хамт байв. 

	Миний тус хурал дээр ярьсан зүйлийн үндэс. 

	1. Гадаадын зээл хэт ихэссэн. 

	2. Гадаад худалдаа, гол нь ЗХУ-тай тэгш биш явагдаж байна. Огтлогч машин гэхэд л 40,000-аар авч байна. 

	3. Орон тоо хэт их, ялангуяа хотод 3 удаагийн хасалт хийсэн боловч, буруу аргаар ёс төдий хийсэн. Удирдлагын хэсэгт халдахгүй байна. 

	4. Ард түмний амьдрал доройтож, бүх төрлийн үйлчилгээ суларсан, хотын автобус, дэлгүүр, худалдаа, нийтийн хоол, эмнэлгийн үйлчилгээ. 
Барааны үнэ нэмэгдсэн, хүүхдийн хувцас олдохгүй байна. Төв суурин газарт мах, сүү, ногоо, талхаар байнга тасалдаж байна. 

	5. ХАА-д ажиллах хүний асуудал анхаарал татаж байна. Малын тооны өсөлт удаашралтай. 1964 онд гэхэд 1935 оны хэмжээнд байна. Малын чанарт анхаарал тавигдахгүй байна. Эрлийзжүүлэх нэрээр, Монголын малын чанарыг доройтуулж байна. 

	6. Төрийн яамд хэтэрхий олон, ганц сая хүнтэй улсад, цомхон хэдхэн яамтай баймаар байна. Жишээ нь: соёл, гэгээрэл, дээд боловсролын хороог нэгтгэхэд болох юм. Ийм их данхар орон тоо ажиллуулж байгаа хэр нь үүргээ биелүүлж байгаа нь ховор байна. Ялангуяа хүнс, тээвэр, соёл гэгээрлийн яам маш хангалтгүй ажиллаж байна. 

	7. Удирдлагын арга барил, маш их хоцрогдож байна. Сайд дарга нар амьдралд орохыг болилоо, бүтээлчээр ажиллахгүй байна. Шалгалт олон боловч, нэр хүнд муутай, ёс төдий болж байна. Хүнд суртал, орон нутагт биш төвд л байна. 

	8. Яам, аймгийн ажилд, дүн шинжилгээ хийхгүй байна. Боловсон хүчний асуудал, урсгалаар явж, ололт дутагдлыг нь хэлж өгөхгүй байна. Үнэндээ төрийн удирдлага маш ерөнхий, зөвхөн ширээний араас хоосон дохио зангаа өгч байна. 

	 

	Хурлын өмнө Дуламрагчаа, Балган, Гомбосүрэн нартай уулзсан. Лоохууз, Гунгаажав нартай хоёр удаа уулзсан. Дамдинсүрэнгийнд хууч хөөрч цугласан. Лоохууз бүгд хуралд хэлэх үгээ сэдэв төдий ярьж байсан. Цоодол, Сарай, Нямаа нартай уулзаж л байсан. 

	 

	Хурал дээр үг хэлсэн хүмүүсийн ярьсан зүйл:

	1. Лувсанцэрэн: 1961 онд сургууль төгссөн, төгсөхөд нь Цэдэнбалын саналаар Төв Хороонд итгэж авсан нь миний алдаа болж, одоо энэ хүний нүүр царай нь илэрч байна. Ер нь хөнгөмсөг, улс төрийн нуруу муутай. Өнгөрсөн 2-р бүгдхурлын материалыг үзнэ гэж махран хөөцөлдөж байсан. Чимид, Дүгэрсүрэн нар битгий үзүүл гэснийг өөрт нь мэдэгдэхэд энэ хүн их дургүйцэж байсан. 

	Энэ зун нэг удаа бид хоёр муудалцсан. Кадрын тухай их зөв ярьдаг хүн. Гэвч Дамдинсүрэн, Дашзэвэг мэтийн үл бүтэх хүмүүсийг дэвшүүлэхийг оролдож байсан. Энэ бүгд хурлын өмнө, мөн хурлын итгэлийг тагнахаар Нүхтэд амарч байсан Норолхоотой хурал үймүүлэх, их зүйлийг ярьсан байсан. Сүүлийн үед энэ нөхөр конторлохыг больсон, дутагдал эрж явдаг, дайсны нүдээр хардаг болсон. 

	2. Ламзав: Шударга биш, үнэнээ хэлэхгүй байна. Улс төрийн талаар «Лоохууз, Нямбуу, Сурмаажав нарын үйл ажиллагаанд оролцсон хэмжээгээр хөнгөвчлөх тал алга. Олон хүнтэй уулзаж зохион байгуулах үйл ажиллагаанд оролцсон. Намын хүчээр хоёр дээд сургууль төгсгөж, гадаадад 3 удаа эмчлүүлсэн хайр халамжийн хариуг мартсан хүн. 

	Намын бодлого, жанжин шугамыг шүүж, өөрчлөх гэсэн нь санамсаргүй хэрэг биш, эцсийн зорилгоо хэлэхгүй байна. Ер нь Лоохууз, Нямбуу, Сурмаажав нартай л адилтгаж үзэх ёстой. Намаас хөөх нь зүйтэй. 

	3. Лувсанчоймбол: Дашнамжилыг урьд нь танихгүй. Бүгд хурал дээр л нэрийг нь сонссон. Намын бодлогын эсрэг дайралт хийхэд хурал, уулзалтууд зохион байгуулсан байна. Манай одоогийн ажлын дутагдлыг өөрийн алсын зорилгодоо ашиглах гэсэн хүн. Бид хотод их ажил хийж байна. Хотын дутагдлын талаар хөдөлмөрчид санаа зовохгүй байхад та ганцаар санаа зовдгийн учир юу вэ? Гурилын тасалдал Сүхбаатарын комбинатаас болоод байна. 2—3 жилийн турш Цэдэнбалын тухай ярианд оролцож явсан хүн байна. Намын эсрэг бүлгийнхэн хэрвээ ялсан бол энэ хүн өндөр албан тушаал авах байжээ. Бүгд хурлын өмнө Гунгаажавын ажиллагаа идэвхэжсэн нь энэ нөхөртэй холбоотой. Лоохуузыг нам төрийн удирдлагад оруулах гэж байсан, дутагдлаа их нууж, намдаа туслахгүй байж, хотод мах талхаар тасалдсан түр зуурын дутагдлыг соргогоор шүүрэн авчээ. Бүгд хурлын бэлтгэлд би ер нь оролцоогүй шүү, надаар хурлынхаа бэлтгэлийг хийлгэдэг нам ч гэж юу байх вэ, би оролцоогүй шүү. Энэ нөхрийг намаас хөөх саналтай байна. 

	4. Чимид: Дашнамжилын байдал бол тодорхой. Зарим зүйл нь шалгагдах ёстой байх. Энэ хүн зөвхөн хөнгөмсгөөрөө энэ хэрэгт орсон гэвэл буруу, улс төрийн алсын бодлоготой этгээд, нам, ард түмний эрх ашгийг харгалзаагүй, хувийн ашиг завшааныг бодож, албан тушаал горьдож байснаас, намын эсрэг бүлэгт идэвхтэй оролцжээ. 1962 оны 2-р бүгд хурлын шүүмжлэлтэй танилцана гэж даруу биш зан удаа дараа гаргаж байсан биеэ тоосон этгээд. Дүгнэлт хийхэд:

	1. Алдаагаа шударгаар хүлээгээгүй, 

	2. нууц задруулсан асуудалд оролцсон, 

	3. Гүтгэлэг зохиоход оролцсон,

	4. Ятгах, ухуулах, баримт бичиг зохиоход оролцсон. 

	5. Намын гишүүнээр барахгүй НТХ-ны ажилтны өндөр итгэлийг хөсөрдүүлсэн. 

	6. Хуулийн гэмт хэрэг өдүүлсэн. 

	Иймээс намд байлгах үндэс алга. 

	5. Жалан-Аажав: Дашнамжил намын эсрэг бүлгийнхэнд идэвхтэй оролцсоноо өөрөө хүлээж байна. Энэ нь ноцтой гэмт хэрэг, улс төрийн алдаа. Манай дутагдлуудыг илчлэн ярьж байгаа нь тусгай зорилго, санаатай байх. Намын дотоод, гадаад бодлогыг хянаж, үзэхийг оролдсон. 

	Ажлын дутагдлыг микроскопоор харж, улс орны ололт, амжилтыг хар шил зүүн хардаг болсон байна. Бусдыг өдөөн хатгасан, идэвхтэй үйл ажиллагаа явуулсан хүн байна. 

	Намын эсрэг нууц байгууллага үнэн хэрэг дээрээ ажиллаж байжээ. Намыг дайрах, устгах гэж байсан үйл явдалд оролцсон хэмжээгээрээ гол гүйцэтгэгч учир хөнгөтгөх үндэсгүй байна. Намаас хөөе. “Жалан-Аажав чамайг хавчсаар байна шүү” гэж манай намын хорооны дарга Ичинхорлоод хэлж байсан хүн, нутгийн ба танил тал хүмүүсээ, жишээ нь: Дашдулам, Навааншарав нарыг ажилд тавих гэж тулгаж байсан гэсэн нь огт худал гүтгэлэг байлаа. 

	6. Г. Очирбат: Үзэл суртлын ажилтны хувьд жигшүүртэй ажил хийжээ. Асуудалд субъективизмын байрнаас ханддаг болжээ. Малын тооны өсөлт манай хөгжилд гол рольтой биш. Зээл хэвийн байдалтай, их биш. Зээлээр юу хийж байгааг мэдэхгүй байна. Үнэндээ үгүйсгэх үзэлд автжээ. 

	Хотын автобус, такси зэрэг хүн амын үйлчилгээнд байгаа дутагдал Цэдэнбалд ямар хамаатай юм бэ? Талхны заводыг түргэн бариулах гэж, ТХ их чармайж байна. Манай бэрхшээлийг намын бодлоготой холбож тайлбарласан нь буруу байна. Гол нь биеэ хэтэрхий тоож, бүхнийг би олж, харж, мэдэж байна гэж сэтгэдэг болжээ. 

	Намд илтгэл алдсан хуйвалдаанд оролцсон нь гол алдаа. Улс төрийн алдаанд шилжсэн болохоор намд байж болохгүй хүн. Бид жил гаруй хамт ажилласан, ажилдаа зүгээр юм шиг, хөөцөлддөг хүн. Цэрэнжав гуай надад ажил хүлээлгэж өгөхдөө: дотуур тамиртай хүн байж магадгүй гэж захиж байсан нь үнэн байжээ. НТХ-ны аппаратад ийм хүн байсан нь харамсалтай. Иймд боловсон хүчний ажил хэрэг ямар байгаад дүгнэлт хийх цаг болжээ. 

	7. С. Чойжамц: Шударга биш байдал гаргаж байгаа хүн. Дутагдлуудыг дээрх нөхөд ярилаа. Гол нь хурал зохион байгуулсан буруутай юм. Намаас хөөе. 

	8. Дагва: Манай намын үүрт ийм хүн шургасанд харамсаж байна. Үгээр хувьсгалч, үйл ажиллагаагаар намын эсрэг хүн байжээ. Намын үүрийн хуралд ажлын хариуцлага, сахилга батын талаар Пэлжээгийн итгэлийг авах гэхэд дургүйцэж байсан хүн, энэ нь учиртай байжээ. Дураараа, бие даасан сэтгэлгээтэй хүн, үзэл суртлын хэлтэс эзгүй байхад төв театрын дуучин Хайдавын эхнэрийнх нь бие муу байсан гэдэг шалтгаанаар далимдуулан Москвад явуулахаар гадаад хэлтэстэй ярилгүйгээр Жагварал даргатай ярьж тогтоол гаргуулж байсан хүн. Гадаад хэлтэст яагаад танилцуулаагүй юм бэ? гэхэд: “юм мэдэхгүй улсад танилцуулаад яах юм бэ? цаана чинь сонгомол дуучны асуудал шийдэж байна” гэж хариулж байсан. Нам засгийн хайрт удирдагчидыг доромжилсон гол буруутан. СЭВ-ийн тухай тоо баримтыг сонирхож, СЭВ-ийг их шүүмжилдэг хүн. Энэ хүний холбоотон их олон байгаа. Тэр бүхнээ илчлэхгүй байна. Илэрсэн хэд нь л үүрээд гаръя гэсэн санаа тавьж байх шиг байна. Намаас хөөе. 

	9. Ёндондүйчир: Намын эсрэг хуйвалдаанд оролцжээ намаас хөөе. Дашнамжилын хэрэг шалгалтаар бүрэн илрээгүй байна. Дашнамжил 12 сарын 16-наас үйл ажиллагаагаа явуулсан гэдэг илт худал байна. Бүгд хурал дээр гарсан шүүмжлэлийн дагуу дутагдлаа хүлээж байна. Бусад талаар юу ч ярихгүй байна. Намаас хөөе. 

	 

	Дүгнэлт:

	1. Лувсанравдан: Энэ хүний дутагдлуудыг ярилцлаа. Намын эсрэг бүлэгт идэвхтэй оролцсон хүн. Нууц хурлыг зохион байгуулсан, чухам ямар зорилготойгоо хэлэхгүй байна. Нөхөр Цэдэнбал болон, бусад гишүүдийн нэр хүндийг гутаах ажил хийж байснаараа намын эсрэг бүлгийн дэмжлэг авна гэж бодож байсан. ТХ-ны бүгд хурлын удаа дараагийн шийдвэрийг үгүйсгэж ирсэн. Цэдэнбалд тавьсан асуудлыг хэрхэн зохион байгуулсныг үнэнчээр хэлэхгүй байна. Дутагдалдаа гүйцэд дүгнэлт хийж чадахгүй байна. иймд намаас хөөе гэснээр асуудал шийдэгдэв. 

	 

	Тэмдэглэл №4: 

	28-ны 16 цагт намын батлахаа хураалгалаа. Хуралд оролцсон хүмүүсийн хэлсэн үгэнд орсон гүтгэлгүүд:

	1. Жалан-Аажав: ― Ичинхорлоогийн хооронд хутгасан худал үг. 

	2. Дагва: ― Пэлжээгийн итгэлийг авахыг татгалзсан гэсэн нь худал байв. 

	3. Нам засгийн удирдагчдыг гутаах зүйл огт яригдаагүй, гүтгэсэн

	4. Нүхтэд тагнуул хийсэн гэж гүтгэсэн (хэрэг эрхлэх газрын дарга Сосорбарамын зөвшөөрөлтэй хүүхдээ эмчлүүлэх сувилуулахаар очсон)

	5. Чимидийн үгэнд: баримт бичиг, нууц задруулсан гэж гүтгэсэн

	6. Хятадын тухай магтсан зүйлийг радиод оруулж байсан гэж Жалан-Аажав гүтгэж байсан. 

	7. Англи Монгол хэлний гадаад нэвтрүүлэг саатуулсан гэж гүтгэсэн

	 

	 

	Цэдэнбалаас НТХ, Засгийн газрын ажилтнуудад 27-ны өдөр хийсэн яриандаа гүтгэсэн зүйлүүд:

	1. Төмөр-Очирын даалгавартай байсан. (нарийн бичгийн дарга нь байсан учир)

	2. Нүхтийн амралтад илтгэл тагнасан

	3. Сүхбаатарын намын хорооны дарга Дамбаренчинд шүүмжлэхээр бэлтгэж ирэх цахилгаан өгч байсан зэрэг нь цэвэр гүтгэлэг байв” 

	 

	гэжээ. 

	Энэхүү тэмдэглэлийн доторх зарим зүйлд уншигч таны анхаарлыг хандуулах нь:

	- Улсын прокурор Д. Ёндондүйчир нар: “Хэрэв үнэнээ хэлэхгүй бол өөр нөхцөлд асууна шүү” гэдэг бол шоронд хатааж байгаад хэлүүлэх болно гэсэн утга биз ээ. 

	- “Лувсанравданы үүдэнд надтай хамт хотын прокурор, НАХ-ын нэг ажилтан хоёр байсан” Энэ үеэр... Гүнсэн ороод гарсан, гишүүдийг Цэдэнбал дуудсан... 30 минут хэр болоод эргэж ирцгээсэн, ирмэгцээ тэр хоёр хүнийг буцаасан” гэснээс харахад баривчлахаар төлөвлөсөн, прокурор газар дээр нь, тэгэхдээ гэм буруутай нь хуулийн үндэстэйг нотолсондоо биш, тушаал биелүүлж ёс гүйцээх байдлаар, зөвшөөрөл олгох, НАХ-тан гүйцэтгэхээр байжээ. Гэтэл Гүнсэн ирээд явсан нь “болохгүй нь бололтой. Яагаад гэвэл Зөвлөлтийн сургагч тэгээд байна” гэсэн байж болох юм. Сургагч нар ЗХУ-д байдал 1930-аад оныхоос өөр болчихсон. Харин манай жолоодогч яг тэр үеийнхээр сэтгэж байсан. 1962 оны 1-р сард “нийтийн өмнө буудна” гэдгээ зарлаж байсан цаг байв. 

	 

	НЭБ-ийнхнийг залхаан цээрлүүлэх тухайд ЗХУ-аас дэмжлэг эрсэн. Ерөнхий прокурор Руденког урьж ирүүлсэн байдаг. “Р. Руденког урьж ирүүлэн манай нам төрийн удирдлага болон намайг яллах хуулийн байгууллагын дээд тушаалтнууд 8 өдрийн турш түүнтэй зөвлөлдсөн... Харин аз болоход 1965 оны Руденко бол 1937 оны Фриновский биш байсанд тэд сэтгэл дундуур үлдсэн юм”15 (Д. Баасанжав) гэснийг болгоогтун. 

	- Боловсон хүчний Лувсанцэрэнгийн үгэнд Норолхоотой “хурал үймүүлэх их зүйлийг ярьсан...” гэсэн нь Н. Норолхоо өөрөө санаачлан утасдаж өдөөн хатгасан яриаг хэлж байгаа аж. Эндээс Норолхоо дээдсийн даалгавраар тагнасан, өдөөн хатгасан, дүнгээ буцаж илтгэсэн нь харагдана. 

	 

	Мөн "1962 оны 2-р бүгд хурлын материалыг үзнэ гэж зовоосон. Чимид, Дүгэрсүрэн нар битгий үзүүл гэсэн гэдэг үгийн цаана юу харагдана вэ? Бүр НТХ-ны хариуцлагатай ажилтнуудад ч бүгд хурлын материал хаалттай нууц байжээ. 

	Б. Ламжав: “Намын буянаар 2 дээд сургууль төгссөн, 3 удаа гадаадад эмчлүүлсэн хайр халамжийн хариуг мартсан” гэдэг нь энэ хүнийг онц хатуу шийтгэсэн тухай бидний дээр хийсэн дүгнэлт үнэн болохыг нотолж байна. Лувсанчоймболын “Хотын дутагдлын талаар хөдөлмөрчид санаа зовоогүй байхад та ганцаараа санаа зовдгийн учир юу вэ?” хэмээн сэрдэж байгаа боловч “Бүгд хурлын бэлтгэлд би оролцоогүй шүү” хэмээн хоёр дахин хэлж байгаа нь ёстой сэжиг төрүүлэх бус уу. Хэн түүнийг оролцсон гэсэн юм бэ? Яагаад энэ хүн үүнийг хэлэх болов оо. Гэтэл өнөөгийн өндөрлөгөөс харахад бүгд хурлын өмнөх жинхэнэ хуйвалдааныг Ю. Цэдэнбалын удирдлагаар НАХЯ-ны сайд Жамбалсүрэн, намын хэлтсийн орлогч Цэрэндорж нарын хамтаар энэ хүн гардан зохион байгуулж гүйцэтгэсэн. Ерөөс сүүлийн жилүүдэд энэ хүний мэргэшсэн үйл ажиллагаа энэ л болсон тухай дотнын анд нь асан Б. Нямбуугийн дурсамжид өдөр, цаг, баримт нотолгоотойгоо байж байгаа билээ. 
Г. Чимид хийсэн дүгнэлтээ: “Нууц задруулсан асуудалд оролцсон” гэсэн. А. Дашнамжил үүнийг гүтгэлэг гэсэн байна. Чимид нарын алдагдсан “нууц” юу байв аа??

	 

	Энэ бүхнээс бид түүхийн туршид биднээс нууц байсан “дээдсийнхээ” дүр төрхийг өнгөц боловч байснаар нь харж болох юм. 

	 

	 

	БҮГД НАЙРАМДАХ МОНГОЛ АРД УЛСЫН САЙД НАРЫН ЗӨВЛӨЛИЙН ТОГТООЛ

	1965 оны 1-р сарын 12 

	№2 

	Улаанбаатар хот

	 

	Намын эсрэг бүлгийн үйл хэрэгт идэвхтэй ажилласан зарим хүмүүсийг ажилд шилжүүлэх тухай

	 

	БНМАУ-ын Сайд нарын Зөвлөлөөс ТОГТООХ нь:

	1. Цогт-Очирын Лоохуузыг Өвөрхангай аймгийн говийн сумын нэг нэгдэлд малчнаар ажиллуулахаар Өвөрхангай аймгийн Ардын депутатын хурлын гүйцэтгэх захиргааны мэдэлд, Алтангэрэлийн Дашнамжилыг Өмнөговь аймгийн Гурван тэс суман дахь давсны артельд ажилчнаар ажиллуулахаар үйлдвэрлэлийн хоршооллын төв зөвлөлийн мэдэлд, Намжилын Гунгаажавыг Хөвсгөл аймаг дахь Цагааннуурын загасны үйлдвэрт ажилчнаар ажиллуулахаар, БНМАУ-ын Хүнсний үйлдвэрийн яамны мэдэлд, Б. Нямбууг Эрээнцавын САА-д малчнаар ажиллуулахаар БНМАУ-ын САА-нуудыг удирдах газрын мэдэлд, Б. Сурмаажавыг Хэнтий аймаг дахь Бэрхийн уурхайд тоо бүртгэгчээр ажиллуулахаар БНМАУ-ын Аж үйлдвэрийн яамны мэдэлд, Д. Дамдинсүрэнг Ерөөгийн модны аж ахуйд ажилчнаар ажиллуулахаар, БНМАУ-ын Барилгын материалын үйлдвэрийн яамны мэдэлд тус тус шилжүүлсүгэй. 

	2. Энэ тогтоолын 1-р зүйлд заасан хүмүүсийн хийх ажил орон сууцыг бэлэн болгож 1965 оны 1-р сарын 20-ны дотор ажиллах газарт нь гэр бүлийнхний хамт хүргэж, уг ажилд нь оруулахыг холбогдох яам газрын дарга нарт даалгасугай. 

	3. Эдгээр хүмүүсийг өөр ажилд шилжүүлэх буюу нэг аймгаас нөгөө аймагт явах, түр чөлөө олгох... Засгийн газрын зөвшөөрөлтэйгөөр гүйцэтгэж байхыг холбогдох яам, газар, аймгийн гүйцэтгэх захиргаануудын сайд дарга нарт даалгасугай. 

	 

	БНМАУ-ын СнЗ-ийн 1-р орлогч дарга Лувсан

	 

	БНМАУ-ын СнЗ-ийн хэрэг эрхлэх газрын дарга Бадарч Тогтоол ангийн эрхлэгч Дагвадорж

	 

	 

	гэсэн байгааг, тухайлбал тогтоолын нэр гарчгийг ялангуяа томилолтын дарааллыг мөн 2, 3-р заалтыг анхааран болгоогтун. 

	— Учир юу гэвэл бүгд хурал дээр 3 хүнийг НЭБ гэж зарласан, тэгэхдээ тэдний тухайд л шийдвэр гаргасан. Харин 4 хоногийн дараа нөхөж гаргасан Нямбуу нарын үзэж байгаагаар “Хүчин төгөлдөр бус” тогтоолд Дашнамжил, Гунгаажав нарын нэр орсон, Дамдинсүрэнгийн тухай яригдаагүй. Гэтэл энд 1-д Дашнамжил, Гунгаажав нар Нямбуу, Сурмаажав нарын урдуур 2 ба 3-д ороод дээрээс нь Дамдинсүрэн нэмэгдээд орчихжээ. Эндээс үндэслээд “НЭБ” хэмээх Цэдэнбалын бүгд хурал дээр зарласан бүлэгт хэнийг юуг багтаагаад байна вэ? Гэтэл бас “үйл хэрэг” гээд байдаг. Нам, эх орны үйл хэрэг л гэдэг байсан сан. Тэр НЭБ гэгч юм нь бас “үйл хэрэг”-тэй болж таарав. Энэ мэтээс эхлээд нэлээд асуулт тавигдах ёстой болж байна. 

	— СнЗ-ийн дарга нь Цэдэнбал байв. Тэр энд гарын үсэг зурсангүй. Зурах гэхээр бас нэг зовлон байсан бололтой. “Намайг шүүмжилсэн учраас чамайг давсны артельд ажилчнаар цөллөө” гэсэн болчхоод байсан юм болов уу. Тэгээд л 1-р орлогч С. Лувсан энэ үүргийг үүрчээ. Тэр хүн төдий хэрийн ач хариулах үүрэгтэй ч байсан биз. 

	Энд Цэдэнбалын нэг тэмдэглэлийг эш татъя. 

	 

	“1952. 2. 20. Ерөнхий сайдын худалдаа хариуцсан орлогч Л. (Сономын Лувсан (Б. Сумъяа)) над дээр орж ирлээ... Түүний ярьсан нь: Намайг Сангийн Яамны сайд, ерөнхий сайдын орлогчоор дэвшүүлэхэд таны оролцсоныг би мартахгүй. Би таны л заасан газарт ажиллах болно... Дараа нь тэр маршалын үед бүх юмаа маршалд л илтгэдэг байсан... нэг л хүнд илтгээд сурчихсан. Энэ учраас цаашдаа ажлынхаа тухай зөвхөн танд л илтгэж байхыг хүсэж байна гэв”16 

	 

	гэжээ. Тиймээс С. Лувсан ач хариулах ёстой. 

	Сэдвээсээ бага зэрэг хазайсанд хүлцэл өчье. 

	Гол нь бид энд Дашнамжилыг “эсэргүү бүлэг” гэгчийн 2 дахь хүнээр яллаж байгааг намын удирдах дээд байгууллагын хоёр давхар хатуу заалтуудтай холбон үзэж байна. Ийнхүү тогтоол, томилолт гарснаас 2 хоногийн дараа цагийн 25 төгрөгийн торгуультай ачааны машин гадаа нь зогсоон нүүхийг шаарджээ. Энэ нь нэг хоног саатвал 600 төг буюу давсны артелийн ажилчны 1 сар хагасын цалинтай тэнцэнэ гэсэн үг. 

	Тийм байдалд хүрэхгүйн тулд ачаа бараагаа эмхлэх төдийхөн болгож шидээд л гараад суухаас өөр аргагүй. Тэгэхдээ бас хатуу болзолтой. Замын зуурт айлаар оруулахгүй, суурин газарт хонуулахгүй хүргэх учиртай. Гэвч хүргэж яваа жолооч дарга хоёр бас тэгж шийтгүүлэх болчхож. Өмнөговь аймгийн төвд жолооч таних айлдаа бууж хооллож ундалсан ч унтах эрх тэдэнд байсангүй. Энэ мэтчилэн л шахалт дарамт гэгч ар араасаа цуварсан байх юм. 7 сартай жирэмсэн эхнэр ой хагастай охиноо тэврээд очихдоо хөлийг нь хөлдөөж хүрсэн. Хоёр өртөө зайтай орших сумын төвд эхнэрээ амаржуулахын тулд тогтоолд зааснаар засгийн газрын зөвшөөрөл авах ёстой болсон ч аймгийн даргад хүрээд ашгүй нэг юм асуудал шийдэгдэж. Гэтэл “гай газар доороос” гэгчээр нөгөө эсэргүү Дашнамжил түлээний заг түүж ачиж буулгах ажилд үүртэж түүртэж яваад хөлөө хугалчихжээ. Үзэг барьж, үг хэлдэг мэргэжилтэй түүнээс дээдэс маань чухам ингэж л “эд нараас булчингаар нь хариу авах хэрэгтэй” (Ц. Дүгэрсүрэн) хэмээн занаж байсан нь санасандаа хүрсэн ч нөгөө эсэргүү нь эмнэлэгт очоод “жаргаад” хэвтчихжээ. Гэтэл бас түүнд талархан дэмжигчид гараад ирсэн. "Энэ хүнд тусгайлан шөл хийж өгч байгаарай” хэмээн тогоочид нь захиж үхрийн гуя өгөөд явсан албан тушаалтан ч гарсан байдаг. Энэ хүн нь нэгдлийн дарга Хайвжунай байсан агаад НТХ-оос дэмжиж туслах байтугай уулзаж учрахыг хориглож болгоомжтой харьцахыг сэрэмжлүүлж байсан үед түүний зүгээс хийсэн эрсдэлтэй л алхам байсан хэрэг. Гэтэл тэр хүн энэ мэтийг эс тоожээ. Эмч Мягмар өвчтөнийг хичээнгүйлэн халамжилж, Давсны өвгөн Гэндэндорж алтан гагнуурын ханд зөөсөн гээд олон юм байх аж. Хожим нь нутгийн иргэдийн зүгээс иймэрхүү хандлага нэг биш удаа гарч байсан байдаг. Ер нь ганц Дашнамжилын хувьд биш цөлөгдөж очсон бүх л хүмүүст хүмүүсийн олонх нь тэгж хандсан байдаг. Энэ юуг харуулна вэ?

	Харин дээдэс “эсэргүү” нарыг хэзээ ч хараанаасаа салгаж байсангүй. Энэ удаад ч тэдний элч төлөөлөгч “эргэж тойрсон” өвчнийг нь анагаадаг эмч байхад үзэл бодлыг нь шүүмжилсэн эмч аймгаас морилон ирж “халамжилсан” явдал бий. Эдгэрээд гарахад нь дээд удирдлагын заавраар нийгмийн даатгалаас хууль ёсоор олгох ёстой тэтгэмжийг нь өгүүлээгүй хөгийн атлаа зэрлэг харгис, хүмүүнлэг бус явдал ч гаргаж л байсан байх юм. Өөрийн зовлон ч бага хэрэг. Харин ямар ч гэм буруугүй хань бүл, үр хүүхдээ элдэв зовлон шаналалд өртүүлж байгаагаа харах, мэдрэх гэдэг амаргүй. Нялх биетэй эхнэрээ тэнхрүүлэхэд шөлний юм, нярайгаа тэжээхэд сүү хэрэгтэй. Гэвч олны дэмээр олдсон, залгуулсан. Харин хоёр өртөө шахам зайтай орших сумын бага сургуульд сурч байсан 10 настай хүүг нь бөөр тус газар нь хутгалснаас нэлээд цус алдсан байгаа тухай мэдээг сум, сургуулийн удирдлагаас биш сургуулийн тогоочийн дам хэл дамжуулсан сургаар мэдэж аврах, эдгэрүүлэх арга замыг олсон байдаг.

	Цөлөгдсөн хүүхдүүд: “хутгалуулдаг” Д. Цогтбаатар (зүүн гараас), цөллөгийн газар. “хөлөө хөлдөөж очдог” Д. Гантогтох, эгч Д. Бурмаа

	 

	 

	Энэ тухай хүү Д. Цогтбаатарын өгүүлэх нь: “Би анх сургуульд ороод Орос 2-р сургуульд сурч байтал аав “эсэргүү” болсон. Намайг орлогч сайд хүн ирж сургуулиас хөөлгөсөн. 1-р ангидаа сурч чадаагүй. Аав ээжээр гэрээрээ заалгаж байгаад 2-р ангид сумын төв дээр эгчтэйгээ очиж дотуур байранд суусан. Гэтэл тэнд 1-р бригадаас ирсэн 16 настай хүүхэд ч байсан. “Эсэргүүгийн хүүхэд эсэргүү л байгаа” гэсэн ойлголт тэр хүүхдүүдэд байсан. Тэгж ярьцгаадаг, бидэнд тэгж ханддаг. Багш нар ч тэгдэг байсан. Би бас аминдаа хотын хүүхэд болохоороо тэднийг эсэргүүцдэг. Тэд дэглэдэг. Би бас тэр бүр дийлдэхгүй болохоор л хутгалсан юм гэдэг. 

	Намын суртал ухуулга хүчтэй, балчир насны багачуудад ингэж л тусаж байж. Хэлсэн багш, хутгалсан хүүхэд, гэр оронд нь хэл хүргээгүй сургуулийн удирдлагад ямар ч зэм ирсэнгүй, ярьсан ч үгүй. “Эсэргүү” гэгдсэн этгээд болон түүний гэр бүлийнхний эрх, эрх чөлөө, амь насны үнэ цэн ийм л байж.

	МАХН-ын ТХ-ны ажилтан Алтангэрэлийн Дашнамжил гэргий Н. Тогтохын хамт

	 

	 

	А. Дашнамжил гуайн өгүүлэх нь: “Хүн гэдэг чинь орчиндоо дасан зохицох өндөр чадвартай байдаг юм. Давсанд 4 жил болсон. Эхлээд норм төлөвлөгөө биелүүлэх гэдэг хэцүү л байсан. Давсаа нуураас савлаад 500 м зөөж гаргаж тавина. Өдрийн норм 440 кг. Нэг явчхаад эргээд ирэхэд хүмүүс бүтэн, хагас шуудайгаар минийх дээр тавьчихсан чиг л байна. Энэ үед хань минь тус дэм болж над шиг л давс ухна, угаана, уутны ам оёно. Устаад цэврүүтээд, түлэгдээд байсан гар сүүлдээ эвэршээд сайхан болчихдог юм. Цэдэнбал миний биеийг их чийрэгжүүлж өгсөн юм шүү. (хөхөрнө) 

	Гурвантэсийн давсчин А. Дашнамжил. 1966

	 

	 

	Гаргаж савласан давсаа (“далан” дээгүүр) үүрч хүргэх арга замыг хөнгөвчилж болмоор санагдаад эхлээд унадаг дугуйгаар, сүүлдээ нарийн төмөр замын релс дээгүүр мотоциклийн моторын хүчээр, вагончикоор тээвэрлэх төхөөрөмж санаачилж “урт цагаанд” хийлгэж байтал НХШХ-ны Дамчаажамц ирж “хийж болохгүй” гээд зогсоосон. Хөдөлмөрийг маш их хөнгөвчилж, бүтээмжийг эрс дээшлүүлэх байсан. Гэтэл энэ маань тус биш ус болоход хүрсэн. Үйлдвэрлэлд нэвтрүүлээгүйгээр барахгүй Үйлдвэрийн хоршооллын Төв зөвлөлийн дарга Дэмчиг гуайг буруутгах бас нэг баримт шалтаг болсон юм. Дэмчиг гуай “эсэргүү” Д. Жамбыг модны артельдаа ачигчаар ажиллуулж “халамжилсан” өөрийн “үйлдвэрлэлийн хоршоолол бол аж үйлдвэрийн томхон салбар” хэмээх номоо бичихдээ түүнийг оролцуулж, редакторлуулсан бас нэг гэмтэй. Энэ бүхнээрээ “эсэргүү нарыг дэмждэг” гэм буруутан болсон юм. Миний биеийн хүчний хөдөлмөрийг хөнгөвчлөх санаачилга ч, Жамбын ном бичихэд оролцохын аль аль нь намын бодлогод харш зүйл болсон байгаа юм л даа. Яагаад гэвэл МАХН-ын бодлого бол хэлмэгдсэн сэхээтнүүдийг “оюуны өлсгөлөнд байлгах”, “булчингаар нь зовоож хариугаа авах” явдал байсан. Үүнийгээ бүр албан ёсоор зарлаж байсан юм шүү дээ” гэв. Энэ яриаг сонсож суухдаа зохиогч миний бие урьд нэгэнтээ уншиж байсан баримтыг нэхэн санахул: “Лувсанравданд: Жамба олон нялх хүүхэдтэй, эхнэр нь хүнд өвчтэй байгаа нь үнэн бол, шалган үзэж хотод үйлдвэрийн газарт өгч биеийн хүчний хар ажил хийлгэ. Цэдэнбал” гэсэн цохолт билээ. (Д. Жамбын тухай хожим өгүүлнэ.)

	А. Дашнамжилынхны Давсны артельд амьдарсан 4 жилд тэдний санаа сэтгэлийг шархлуулсан эмгэнэлт явдлууд багагүй бий. Өөрийнх нь төрсөн эцэг нутагтаа хэвтэрт байхад Дашнамжил өөрөө тэндээсээ дээдэст хандаж 4 удаа, ах дүү нар нь Дорнодоос 4 удаа бүгд 8 удаа өргөдөл хүсэлт тавьсан ч зөвшөөрсөнгүй, уулзуулсангүй. Харин оршуулгад оролцохыг зөвшөөрчээ. Тэгэхээр эцэг хүү хоёрыг амьд уулзуулахгүй байх бодлого, учир шалтгаан байсан хэрэг. Магадгүй нутаг хошуундаа нэртэй бичээч, тухайн цагийнхаа гэгээрэлтэй эцгээс эмээсэн байж болох. Угаасаа гэмтэн гэлбэлздэг нь жам юм болохоор “юу ч бол оо билээ, уулзуулахгүй нь зөв” гэсэн ч юм уу. Зүгээр л хар мунхгаар хэн хэнийг нь сэтгэлийн тамд унагаж бах таваа хангах ч гэсэн үү. Ямар ч л гэсэн уулзуулсангүй. Гэвч эцэг нь холч ухаанаар тунгааж.. “Миний хүү нэг л хэсэгтээ гарахгүй юманд орчхож дээ. Гэвч түүх хэзээ нэг цагт зөв бурууг ялгах л учиртай даа” гэсэн нь сонсож үлдсэн ах дүүсийн амаар дамжин хүүд хүрсэн. Хүү нь тэр цагийг үзэхийн тулд цөллөгийн бэрхийг хатуужин давсаар өдгөө цагт түүхийн үнэнийг, тэр цагийн төрийн түмэн нүглийг гэрчлэн дэлгэж, тэр нүгэл дахин давтагдахгүй байлгахын төлөө идэвхийлэн тэмцэж яваа бүлгээ. Өдгөө тэр бээр МУТХ-ийн холбоог тэргүүлэн ажиллаж байна.

	Намжилын Гунгаажав (1914—1967) 

	Нажмлын Тогтох (1930—1987)

	Төрсөн ах дүү хоёрыг цөллөгт эмчлүүлэх эрхгүйгээр байлгаж, өвчнөөр нь үхүүлжээ. 

	 

	 

	Мөн Дашнамжилын үзэл зорилго нэгт хамтран тэмцэгч, халамжлан хөтлөгч, эхнэр Тогтохын нь төрсөн ах, “хам хэрэгтэн” гэгдсэн Н. Гунгаажавыг эмгэнэлтэйгээр амь үрэгдэхэд салах ёслолд оролцохыг хүссэн дүүд нь зөвшөөрөл олгосонгүй. Энэ бол арай ч дэндсэн хэрцгийлэл гэлтэй. Гэвч тэр үед, тэр хүмүүсийн хувьд тун ч хэвийн үзэгдэл байжээ. Амьдтай уулзуулахгүй байхыг бас нэг учиртай гэж бодож болох юм аа гэхэд үхсэнтэй салах ёс хийж, нэгэн эхийн хэвлийгээс цуван төрсөн ах, эцэг эхийг орлон халамжилж явсан ачлалт хүнийхээ дүрийг эцсийн удаа харж зүрх сэтгэлдээ авч үлдье гэсэн гэм зэмгүй хүний үрийг тэгж тарчлаана, тэгж доромжилно гэж байх уу. Манайд байхын ихээр байсан байна л даа. Ийм баримт цөөнгүй юм байна шүү. 

	Эсэргүү гэгдсэн Дашнамжил ч дүүрсэн хэрэг. Тэр бол “хийсэн хэрэгтэй” юм байж. Орь залуу насандаа түүнд сэтгэлээ өгч хань бүл нь болсон хүний бүсгүй үрд МАХН яасан гэж ийм ял оноосон хэрэг вэ? Тийм эрх хэмжээг энэ намд хэн олгосон юм бэ? Гунгаажав ах нь энэ хоёр хүний хувьд зүгээр нэг том ах байгаагүй. Энэ хоёр тэднийхээс ам бүл тасран нийлсэн. Алба амины аль ч талаар тэдний хувьд эцгийн нөмөр түшиг нь болж явсан хүн нь байлаа. Эмгэнэл шаналал үүгээр дууссангүй. Давсны 4 жилээр эхэлсэн цөллөгийн амьдрал Түмэнцогтын уурхайд 20 гаруй жил үргэлжилж, хэдэн халуун амиа тэжээхийн тулд Дашнамжил монгол хүний ухаан санаанд тэр бүр багтаж байгаагүй айл амьтны жорлон ухаж, нутгийн өвгөний харууслыг төрүүлж хүртэл явсан нь бий. Түүний өгүүлэх нь:

	“Түмэнцогтод барилгын ажилчнаар эхэлсэн. 240—300 төгрөгийн цалинтай. Амьдрах хэрэгтэй. Жорлон ухлаа. Эхлээд эвгүй ч мөнгө хэрэгтэй. Бас л дассан даа. Нэг өдөр нэлээн доош ороод байтал дээр хүн дуугарав. Хартал нутгийн нэг өвгөн:

	— Үгүй хүүхээ, чи өөрөө ингэж байна уу? Дээрээс чамайг ингэ гээд байдаг юм уу? Уг нь хэрэггүй л юм сан гэж байна. Эр хүний хийморь лундаа гэж байдаг л гэж бодож байгаа хэрэг юм”.

	Үр удмаараа цөлөгдөгсдийг үхэр, нохой хоёр харин голсонгүй. 1971

	 

	 

	Иймэрхүү маягийн амьдралыг туулах явцад хань бүлийнх нь сэтгэл хямарсаар сэтгэцийн согогт хүрсэн ч эмчлэх эдгэрүүлэх боломж мөхөс байснаас улам хүндэрчээ. Эцэст нь улсдаа ганц байдаг мэдрэлийн мэс заслын эмнэлэгт хэвтүүлэн эмчлүүлж эхлээд байтал: эмчлэгч эмч Хайрууллагийн Костя:

	— Намын эсрэг бүлгийн хүний гэр бүл учраас болохгүй гээд байна. Та одоо эмнэлгээс гар гээд гарган явуулснаар эмчлүүлэх, эдгэрэх боломж хаагджээ.

	А. Дашнамжил гуай хэлэхдээ:

	“Энэ явдал 1985 оны хавар болсон. 1987 он хүртэл бид яаж ч чадаагүй. Харсаар суугаад л алдсан даа. Энэ бол ахынх нь адил өвчнөөр үхүүлсэн улс төрийн аллага байсан юм. Мэдрэлийн мэс засалд хэвтчихээд байхад нь эмч нарыг дээрээс нь шахаж гаргасан. Эмчлэхийг хориглосон” гэв.

	Н. Тогтох ачтайгаа. Тцмэнцогтын САА. 1970

	 

	 

	А. Дашнамжилынхны туулсан зовлонг тоймтойгоос нь өгүүлэхэд нэг иймэрхүү байдлаар залхаан цээрлүүлжээ. Гэвч “эсэргүү”-г санаа сэтгэлээр мохоож чадаагүй л байдаг. Түмэнцогтын САА-н төвийг Зөвлөлтүүд барьж төвхнүүлсэн, Оросууд олноор ажиллаж байсан болохоор Орос хэлтэй түүнийг ашиглах ч хэрэгтэй, өөрөө ч Оросуудтай холбогдоод тоогдчихсон зэрэг шалтгаанаар ажил төрлийг нь өөрчилж ХАА-н машин механизмын гараашны наръядчик, авто болон ХАА-н хамтарсан диспетчер, дараа нь 70 гаруй трактор, 40 гаруй авто машин бүхий энэ авто аж ахуйн дарга болгосон. Ажил хэргийн шаардлагаар Баянтүмэний консул, Зөвлөлтийн цэргийн, энгийн байгууллагуудтай харьцаж, хүмүүстэй танилцаж амжсан. Ажил, амьдралаа аль алийг нь өөд татаж, бааз нь 6 жил дараалан улсын үзлэгт аймагтаа тэргүүн байранд явжээ. Угаас боловсролтой, ухаалаг, эрэмгий зоригтой хүмүүс байсны хувьд “НЭБ”-ийн нэрэн дор хэлмэгдэгсэд, ялангуяа “толгойлогч” гэгдэгсэд нь явсан газар бүхэндээ эрхэлсэн ажил дээрээ амжилт бүтээл гаргаж, олны талархал хүлээж чадсан байдаг. А. Дашнамжил гуай ч тэдний нэг нь бүлгээ. Тэр бээр 1988 онд 60 насандаа 460 төг-ийн тэтгэвэртэйгээр чөлөөнд гарч Сүхбаатар аймгийн хүнс хангамжийн төвийн эрхлэгчээр ажиллаж байгаад 1989 онд цөллөгөөс чөлөөлөгдөв. 

	 

	 

	Сүхбаатар аймгийн АДХ-ын гүйцэтгэх захиргаа

	 

	1989 оны 08-р сарын 11 -ний өдөр

	№ 2/1001 

	Баруун-Урт хот

	 

	Улаанбаатар хотын АДХ-ын гүйцэтгэх Захиргаанд хариуцлагатай нарийн бичгийн даргад

	 

	Сүхбаатар аймгийн Түмэнцогт сум, хот хорооны харьяат Алтангэрэл овогтой Дашнамжил нь НХШХ (н. С. Даваахүү) НТХ (Я. Лосолсүрэн) нараас аймгийн Намын Хороогоор дамжуулан ирүүлсэн албан тоотоор иргэний эрхийг сэргээж, нутаг заагдаж цаашид үргэлжлэх хугацааг цуцалж, шилжих асуудлыг чөлөөтэй болгосон учир уг хүсэлтийг уламжилж шилжүүлэв.

	 

	[image: Image]

	 

	Нарын хамт танай ... тэмээ ... адуу ... үхэр ... хонь ... ямаа ... бүгд ... малтай, (малгүй)-гаар бүрмөсөн шилжүүлж холбогдох материал 8 ширхгийг хавсаргав. 

	Бүртгэн авах, эсэх тухай хариуг 14 хоногийн дотор манайд ирүүлнэ үү. 

	Хуулбарыг: Түмэнцогт сумын АДХ-ын гүйцэтгэх захиргаанд. 

	 

	Сүхбаатар аймгийн АДХ-ын гүйцэтгэх захиргааны хариуцлагатай нарийн бичгийн дарга Р. Раднаа

	 

	 

	 

	 

	БНМАУ

	УЛААНБААТАР ХОТЫН АРДЫН ДЕПУТАТУУДЫН ХУРЛЫН ГҮЙЦЭТГЭХ ЗАХИРГАА

	 

	1989 он 08 сар 29 өдөр 

	№ 7/4539 

	Улаанбаатар хот

	 

	СҮХБААТАР АЙМАГ (ХОТ)-ЫН АДХ-ЫН ГҮЙЦЭТГЭХ ЗАХИРГААНД МЭДЭГДЭХ ХУУДАС

	 

	Алтангэрэл овогтой Дашнамжилыг шилжүүлэн авахыг зөвшөөрч байна. 

	Шилжүүлэн авахыг зөвшөөрсөн шийдвэрийн тухай тэмдэглэл: Иргэний эрх сэргээгдэж, нутаг заагдах хугацааг цуцалсан учир. 

	 

	ХАРИУЦЛАГАТАЙ НАРИЙН БИЧГИЙН ДАРГА (гарын үсэг) Д. Алгиа

	 

	 

	 

	ӨМНӨГОВЬ АЙМГИЙН ҮЙЛДВЭРЧНИЙ ЭВЛЭЛИЙН ЗӨВЛӨЛ

	 

	№ 92 

	1966 оны 4-р сарын 1-н

	 

	ДАВСНЫ АРТЕЛИЙН АЖИЛЧИН А. ДАШНАМЖИЛД

	 

	Танд 1966 (1965 он бололтой. С. Б.) оны 4-р сард 1331 төгрөг 03 мөнгө, мөн 9, 10-р сард 198 төгрөг 57 мөнгө бүгд 1529 төгрөг 60 мөнгийг эмнэлгийн хуудсаар аймгийн ҮЭ-ийн Зөвлөлөөс олгосон билээ. 

	Гэтэл ҮЭ-үүдийн Төв Зөвлөлийн шалгах группээс тусгай бригад ирж шалгаад энэ тэтгэмж олгосон явдал нь БНМАУ-ын Сайд нарын Зөвлөлийн 1960 оны 238-р тогтоолоор батлагдсан тэтгэмжийн дүрмийн 15-р зүйлийг зөрчиж олгохгүй зүйлийг олгосон тул төлүүл гэсэн акт тогтоолоо. 

	Ийм учир уул тэтгэмжид авсан 1529 төгрөг 60 мөнгийг 1966 оны 6-р сарын 1-ний дотор аймгийн ҮЭ-ийн Зөвлөлийн 1052 тоот дансанд бүрэн шилжүүлж тооцоо дуусга. 

	Хуулбарыг артелийн дарга Туваан, ня-бо Даш нарт

	 

	АЙМГИЙН ҮT-ИЙН ЗӨВЛӨЛИЙН ДАРГА /гарын үсэг/ /ШАГДАРДАВГА/

	ЕРӨНХИЙ НЯ-БО БӨГӨӨД САНХҮҮГИЙН ХЭЛТСИЙН ДАРГА /ХАНД/

	 

	Тайлбар: 1. Өмнөговь аймгийн эмнэлэг болон ҮЭ хороо мэдэхгүйдээ өгөөгүй нь лавтай бөгөөд дурдсан дүрэм журамд болохгүй гэсэн заалт байхгүй. 

	2. Энэ бичиг хэдийгээр уцаарласан өнгө аястай боловч дээдсээс ингэсэн юм шүү гэдгийг ойлгогдохоор хэлсэн нь: “Төв Зөвлөлийн шалгах группээс тусгай бригад ирж... Олгохгүй зүйлийг олгосон тул төлүүл гэсэн акт тогтоолоо” гэсэн байгаа. 

	3. Ямар үндэслэлээр ингэж байгаа юм бэ? гэсэн А. Дашнамжилын асуултад хариу өгөхдөө “Шүүхээр шийтгэгдэн ял эдэлсэн хүмүүс суллагдсанаас хойш нэг жилийн дотор тэтгэмж авах эрхгүй” гэсэн хариу өгсөн. 
“Би шүүхээр шийтгүүлээгүй шүү дээ” гэхэд нь хариу хэлээгүй ажээ. 

	 

	Эндээс харахад энэ бол “холоос шидсэн чулуу” гэсэн ойлголт л үлджээ. 

	 

	 

	2. Намжилын Гунгаажав: (1914—1967)

	Сэцэн хан аймгийн Дарьгангын хошуу, одоогийн Сүхбаатар аймгийн Халзан сумын нутаг “Шүүт” гэдэг газар 15-р жарны модон бар жил төрсөн. Бие даан бичиг үсэг сурснаар 17 настайгаас улсын албанд зүтutсэн. Улс төрийн ажлын гараагаа сумын нарийн бичгийн даргаар эхэлсэн. Нам, улсын төв сургууль хэмээх тухайн үед төрийн ажилтан бэлтгэх сургуулийг төгсөөд Увс аймгийн намын хороонд хэлтсийн эрхлэгчээр ажилласан. ЗХУ-д КУТВ (дорно дахины хөдөлмөрчдийн коммунист их сургууль) төгсөж Хэнтий аймгийн намын хорооны 1-р нарийн бичгийн дарга, Дорнод аймгийн дарга, Зөвлөлт - Монголын хувь нийлүүлсэн Совмонголметал нийгэмлэгийн анхны Монгол даргаар ажилласан. Арай хожуу үеийн зарим нэрт удирдах ажилтнуудын хэлэхээр: “Гунгаажав нь зүгээр нэг гүйцэтгэгч биш өөрийн гэсэн үзэл бодол, байр суурьтай Маршал Чойбалсангийн анхааралд өртөж, найдвар хүлээлгэж Ерөнхий сайдын орлогчоор тавих тухай ч ярьж байсан “том гарын удирдагч” байжээ. Төмөрийн заводын дарга, УБДС-ийн оюутан-төгсөгч, Баянхонгор аймгийн дарга, зохиолчдын хороо, НДС-ийн орлогч захирлаар ажиллаж байсан. Улсын албыг ямархан үр дүнтэй гүйцэлдүүлж, нийгэм, ард олондоо хэрхэн үнэлэгдэж явсныг нь түүний түүх дурсгал болон үлдсэн Монгол улсын - 5, ЗХУ-ын - 2 том одон болон олон медалиуд, төрийн түшээгээр 15 жил дараалан сонгогдож байсан баримтууд гэрчилнэ. 

	Гэвч тэр бээр “Ардын” гэгдэх төрийн өнгөнд гурван үеэрээ хэлмэгдэж, өөрөө тавь дөнгөж давсан идэр насандаа улс төрийн өвөрмөц нэг аллагад өртсөн эмгэнэлт хувь заяаг туулжээ. 

	Гунгаажавыг Увс аймгийн намын хороонд ажиллаж байхад, эцэг Намжилын Лувсан нь Хатавчийн хийдэд баригдсан, сураггүй болсон, хожим нь Чойбалсангийн амнаас “Би чамаас уучлал гуйх гэсэн юм. Бид чиний өмнө буруутай. Аавыг чинь амьд сэрүүн байвал уулзуулъя гэж бодсон юм. Гэтэл амжсангүй. Тэр хүн Хар далайд цөлөгдсөн юм байна. Цөллөгийн хатууг даасангүй” гэсэн үгийг сонссоноо тэр бээр 1965 оны дун өвлийн хүйтэнд Хөвсгөлийн Цагаан нуурын мөсөн дээр цөлөгдөж очоод байхдаа эргэн нэг санаж “заавал энд, нуур далайд байхдаа ч яах вэ дээ” хэмээн шүүрс алдсан гэдэг. 

	Ингэсний учрыг нэхэн хөөвөөсү:

	Эцэг Лувсанг баригдсан 1930-аад оны дунд үед Монгол улс Зөвлөлт гүрэнд зөвхөн мал мах, түүхий эд, эрдэс баялаг төдийгүй, “товар” хэмээн нэрлэгдсэн ажиллах хүч - хүн баривчлан нийлүүлж байсан билээ. Энэ тухай эрхэм уншигч та 1990-ээд оны дундуур сонин хэвлэлийн хуудаснаа “хөгшин, сул дорой зэрэг хэрэгцээ шаардлагад тэнцэхгүй “товар” нийлүүлж байгааг зэмлэн, төдий тооны зохих тэнцэхийг дайчлан ирүүлэхийг шаардсан” баримт нийтлэгдэж байсныг санаж байж болох юм. Мөн хэдийгээр олон нийтэд өргөн дэлгэр хүрээгүй ч гэсэн энэ сэдвээр түүхийн амьд гэрч буюу “товар” болон ачигдаж, Сибирийг жадтай бууны аман дор явганаар туугдан туулж хойд туйлын наахна үүргээ гүйцэтгэж, дайн байлдаанд орсон ч эсэн мэнд үлдээд азтай тохиолдлоор эх нутагтаа эргэн ирсэн Ж. Дашдорж хэмээх буриад өвгөний амьдрал, дурсамжаар бидний бүтээсэн “Хэлмэгдсэн ард” хэмээх баримтат 4 бүлэг кино байдгийг дурдсуу. 

	Лувсан гуай бол тэдний нэг байжээ. Мөн маршал Чойбалсангийн Гунгаажавт тийнхүү элгэмсүү, гэмшингүй хандсан нь түүнийг улс орондоо хэрэгтэй хүн хэмээн найдвар тавьж байсны илрэл гэлтэй. 

	Гунгаажавыг Зөвлөлт - Монголын хувь нийлүүлсэн Совмонголметал нийгэмлэгийн даргаар томилон ажиллуулсан нь хэдийгээр нэг талаас Дорнод аймгийн даргаас гүжир гүтгэлэгт өртүүлэн өөрчилсөн ч тухайн үедээ чадварлаг удирдах ажилтан байсныг илэрхийлнэ. Тэр бээр, хувь нийлүүлсэн үйлдвэр Монголд ашиггүй байгааг, зүй нь хоёр улс эндээс олсон ашгаа хувь тэнцүү хуваах ёстой байтал Монголын баялгийг Оросууд зүгээр л аваад явчхаж байгааг хэлсний төлөө ажлаасаа халагдсан төдийгүй Цэдэнбалын хар дансанд оржээ. Чухам энэ шалтгаанаар аймгийн зиндааны удирдагч, төмрийн заводын түвшинд гулсжээ. Магадгүй энэ оросыг муулсан, “өрсөлдөх” аюултай хам хоёр хэрэг байсныг үгүйсгэх аргагүй. 

	УБДС төгссөний дараа дахин аймгийн Даргаар Баянхонгорт ажилласан ч Намын Хорооны 1-р даргад дуулгавартай захирагдаагүй. НТХ-ны 2-р бүгд хурал (1962)-д захидал бичиж, намын удирдлагын хоцрогдлыг шүүмжилж улс орноо хөгжүүлэхийн тулд ганц Зөвлөлтөд уягдахгүй ашигтай байгаа бол аль ч улс оронтой найрамдалтай харилцаа, хамтын ажиллагаатай байх саналыг дэвшүүлсэн бас нэгэн “буруу”-тай. Эцэст нь 1964 оны 12-р сард Карьерын дарга Дамдинсүрэнгийн гэрт Лоохуузтай уулзаж элдвийг “цуурсан” хүмүүсийн дунд байсан “хэрэг”-ээр намын эсрэг бүлгийн үйл ажиллагаат идэвхтэй зохион байгуулагч болон яллагджээ.

	 

	[image: хүн, хувцас, хана-г агуулсан зураг

AI-generated content may be incorrect.]

	Хадам ах Н. Гунгаажав (баруун гараас), хүргэн дүү А. Дашнамжил нар НДС-д сурч, ажиллаж байх үед. 1951.

	Энэ хоёр гэр бүл НЭБ-ийн ажил явууллагад зохион байгуулах байр суурьтай оролцсон гэгдэж, онцгой хэрцгий байдлаар хэлмэгджээ

	 

	 

	 

	МАХН-ын ТХ-ны дэргэдэх НХШХ-ны 1964. 12. 29-ний №17/121 тоот тогтоолд Тэмдэглэсэн нь: 

	“Намжилын Гунгаажаваас намын эсрэг бүлэглэсэн ажил явууллагад идэвхтэй оролцсон тухай: Лоохууз, Дашнамжил нарын хамт бүгд хурлын илтгэл материал, хэлэлцэх хэргийн төлөвлөгөөг урьдаас тагнан мэдэх, гүтгэлгийн материал цуглуулах, зарим хүнтэй холбоо тогтоох, ятгах зэргээр намын эсрэг бүлгийнхний балмад төлөвлөгөөг хэрэгжүүлэх бэлтгэлийг шургуу хийлцжээ. 

	Гунгаажав, Дамдинсүрэн нар намын эсрэг үйл ажиллагаандаа ажилчин ангийг төлөөлсөн хүний нэрийг ашиглахын тулд бүгд хурлын гишүүн, хөдөлмөрийн баатар Н. Лувсансамбууд элдэв гүтгэлгийн зүйл ярьж ятгах, архи дарс өгөх, айлган сүрдүүлэх зэрэг аргаар нөлөөлөн бүгд хурал дээр хэлэх үгийг нь шууд бичиж өгсөн байна. (Гэтэл энэ нь гүтгэлэг байжээ. Д. Дамдинсүрэнгийн хэсэгт үзэх. С. Б.) Нам төрийн зөв чиг шугамыг хянан засварлаж өөрчлөх гэсэн хортой үзэл санаа нь нэлээд хэдэн жилийн өмнөөс цухалзаж байсан нь 62 оны 1-р сард МАХН-ын ТХ-ны 2-р бүгд хурал болох үеэр Төв Хороонд өгсөн захидалд илэрлээ олж...” гэж дурдаад Цагааннуурын загасны үйлдвэрт ажилчнаар томилох шийдвэр гаргав. Намын шийдвэр төрийн цаазтай дүйцэн үйлчлэх учир хүний харахад гүйцэтгэх засаглалын эрхийн актаар хэлбэржүүлдэг байв. Тийнхүү СнЗ-ийн 2 тоот тогтоол үйлдэгдэж С. Лувсан гарын үсэг зурсан боловч үнэн хэрэгтээ бол СнЗ-д өөрийнхөөрөө буюу өөрөөр шийдэх эрх мэдэл байгаагүй. 

	Энэ тухайд мөнөөхөн нөхөр С. Лувсанд тохиолдсон нэгэн “зовлонгийн” тухай баримт дурдъя:

	Сангийн яамны орлогч сайд, Лоохуузын бүл дүү Д. Тангад. 1963

	 

	Сангийн яамны орлогч сайд байгаад Лоохуузын бүл дүүгийн хувьд хэлмэгдэн Увс аймагт цөлөгдсөн Д. Тангадын өгүүлэх нь: “Би ганцаар явна. Гэр бүлийн хүн, хөгшин эх хоёроо эндэх байрандаа орхиод явах хүсэлт тавьсан. Цэдэнбал дарга Лувсантай ярь гэсэн. Лувсан дарга зөвшөөрсөн. Гэтэл очоод байтал 7 хоногийн дараа эхнэр утсаар ярьсан: “намайг ажлаас халчихлаа, 2 цагдаа ирээд гэрээс хөөгөөд суулгахгүй байна” гэсэн. Лувсан даргад хэл, өөрөө зөвшөөрсөн юм гэдгээ хэлсэн. Гэтэл Лувсан гуай: “Нэгэнт НТХ тэгээд байгаа юмыг би яах билээ” гэсэн байв. Тэгээд л авгай маань миний араас хөөгдөөд очсон”. Энэ яриаг сонсож суусан нэг “эсэргүү”, “чи ч азтай юм аа, заримынх нь эхнэрийг, жишээлбэл Дашийн Дамдинсүрэнгийн эхнэрийг шахаж шаардаж байгаад салгасан шүү дээ. Ийм хүн 12 байдаг” гэж байлаа. 

	“Гунгаажавыг хааш нь илгээхийг их хорлонтой бодож олсон шүү. Банзрагчийн Ламжавын байгуулсан гавьяа” гэж ярьцгаадаг юм билээ. 

	Чихрийн шижин өвчтэй, мэргэжлийн эмч нарын байнгын хяналтад байх ёстой, эмч нар тэгж зөвлөж шаардаж байсан хүнийг мөнх цэвдэгтэй, эмчгүй газар цөлөхөөр шийдэж 1-р сарын эхээр (12-ны дотор гэж тогтоол, тушаалуудад заасан) нуурын мөсөн дээр зогсоосон аж. 

	Хүү Г. Болдбаатарын өгүүлэх нь: “Бид нар ачааны машинаар 3 хоног явж хүрсэн. Аав бид нар, дээр л суусан. Зам нь аймаар хэцүү шүү дээ. Очингуут л аав ажилд гарсан. Барьдаг лоом нь 17 кг, мөсний зузаан 4 м хүртэл гэж байсан. Тэгээд л тэр мөсийг цоолж, тор тавиад загас барьдаг. Өдрийн нормтой байсан. Биелүүлж чаддаг байсан эсэхийг мэдэхгүй. Удалгүй (28 хоног мөсөн дээр зогсоод л бие нь муудсан гэсэн мэдээлэл бий. С. Б.) бие нь муудаад 2 жил өвчтэй байсан. Саарал гэж эмч Рэнчинлхүмбээс хэдэн удаа ирж үзэж байсан. Дараа нь тэр хүнийг ирүүлэхээ больсон. Өөр тийш нь явуулчихсан гэдэг юм. Ээж хот руу явж эм тариа олж ирдэг. Өөрсдөө л оролдож байснаас биш эмчилгээ хийгдэхгүй байгаад байсан. Бүр муудаад аймаг орохоор эмч: “зүгээр байна буц” гээд байсан юм шиг байна лээ” гэсэн нь бага ангийн хүүхэд насны ойлголт аж. 

	Үнэн хэрэгтээ бол биеийн байдал нь эрс муудаад ирэхээр Гунгаажав Цэдэнбал, Лувсанравдан нарт байдлаа илтгэсэн зурвас бичиж эхнэрээ хот руу явуулан учрыг хэлүүлж “эрхбиш тэр хүмүүс намайг лав ойлгох биз. Эмнэлэг бараадъя” хэмээн бодоод өөрөө хойноос нь нисэх гэтэл НАХ-ынхан түүнийг онгоцноос хүчээр буулгажээ. Хотоос Норов эмч гэгч очиж үзээд “амь насанд аюулгүй” гэж айлдаж, аймгийн намын дарга Балдан “Гунгаажавыг аймгийн төвд байлгаж болохгүй” гэсэн зарлиг буулгаж, битүүний шөнө Цагаан нуурт нь буцаажээ. 

	НХШХ-ны ажилтан Цэнджаргал Цагаан нуурт хоёр ч удаа очсон. (Болдоо хөвгүүний хэлэхээр бол нэг удаа л лав 3 хоногоор байж ятгаад байсан) Тэрээр: “буруугаа хүлээсэн бичиг, гарын үсэг хийж өг. Тэгвэл Улаанбаатарт оруулна” гэсэн барьцаанд аваад байсан. Гунгаажав нь: “Надад хийсэн хэрэг, хүлээх буруу гэж байхгүй. Би хэзээ ч эх орон, ард олондоо хар буруу санаж яваагүй. Удирдлагын бурууг шүүмжилж хэлсэн. Тэр бол үнэнийг л хэлсэн” гээд хөдөлсөнгүй. Эхнэр нь: “амь насаа бодооч, нэг юм бичээд өгчих” гэж ятгаад ч нэмэр болсонгүй. 

	Гэвч Гунгаажав өөр ойлголттой байв. Хүний амь насаар барьцаалан байж “буруугаа хүлээсэн баталгаа” гаргуулан авах гэсэн хэлмэгдүүлэгчдийн энэ үйлдэл нь өөрөө тэдний гэм нүглийг илчилж байгаа бөгөөд тэд “түүхийн өмнө хүлээх хариуцлагаа” эхнээсээ мэдэж байсныг харуулж байна. Тиймээс хэлмэгдэгсэд гэм буруугүй. Түүнийг дээдэс ч мэдэж байжээ. 

	Хэрэв Гунгаажав гарын үсэг баталгаа гаргаж өгөх аваас тэр олон гэмгүй хүмүүс бүгд буруутан болж дээдсийн хорон бодлого, булай явдлууд задгайдаа тавигдах байв. Гунгаажав амь насаа золиослох нь дээр гэж үзжээ. Тийм учраас энэ бол үнэхээр “улс төрийн аллага” мөнөөс мөн байжээ. Үүнийг анх түрүүн бие сэтгэлийн тэр зовлонг хамт туулсан хань нь хэлсэн байдаг. Үгчилбэл: “Чихрийн өвчтэй хүнийг өвөл цас унахдаа бүтэн байшинг ч дарчихдаг мөнх цэвдэгтэй газар цөлсөн нь зориудын аллага байсан юм. Үзүүлэх тоолон нь эмчлүүл, группэд ор, байнгын хяналтад бай гээд байсан. 2-р эмнэлгийн эмч нар, цөлөгдөх болоод комиссоор ороход нь “эрүүл” гэсэн дүгнэлт гаргасан байдаг нь гайхмаар шүү” хэмээн харамсан өгүүлсэн байдаг. 

	Гэтэл бодит байдал ямар байсныг харья Ж. Нямдарь, А. Дашнамжил нарын өгүүлэх нь: “Дамдинсүрэнгийнд Лувсансамбуу гуай байгаагүй. Гунгаажав бие муу гээд явж чадахгүй шахам байсан. Бид хоёр түшиж сугадаад л явцгаасан” гэдэг. Гэтэл ийм байхад нь л 2-р эмнэлгийн 12 эмч “эрүүл, эмнэлэггүй газар, дүн өвлийн өвлийн хүйтнээр мөсөн дээр цөлж” болохыг зөвшөөрсөн дүгнэлтийг гаргаж өгчээ. “Эсэргүү” хэдийгээр амиа алдаж дарагдсан ч гэсэн дээдсийн сэтгэл ханасангүй. Харин ч үгэнд нь орж бууж өгөөгүйд улам ч өширхөж үлдэгсдэд нь эр бяраа гаргасан аж. Тэднийг буцааж авчирсангүй зүгээр л хөсөр хаясан, эхнэрийг нь “амьд хүн аргатайн” замаар яваад ирэхэд хуучин ажилд нь авсангүй. Ерөөсөө хаана ч ажилд авсангүй. Нэрт дуучин маань золбин нохой мэт хаягджээ. 

	Харин хаа очиж загасны үйлдвэр түүнийг тогооч үйлчлэгчээр ажиллуулж байгаад “соёлын яамны мэдэлд шилжүүлэв” хэмээн ёстой төртэй тушаал гарган бичиг шийтгэн явуулжээ. Үр хүүхдүүдийг нь ч өөтүүлж, элдвээр шоглосон. “Аавыг өнгөрснөөс олон жилийн дараа шүү дээ. Ангиар нь ХЗЭ-д элсүүлэхдээ намайг ганцаарыг хөөгөөд гаргасан ёстой эвгүй байсан. Аягүй гомдмоор юм билээ” гэх хүүгийн сэтгэлд юухан эргэлдэнэ билээ. Энэрэлт эцгийг нь хөнөөснийхөө нүглийг бодоод тусалж дэмждэггүй юм аа гэхэд нэрмэхгүй байсан бол болмоор сон. Гэвч тэгдэг төр, тийм нийгэм биш байлаа. 

	Энэ бүхэн ч бас бага хэрэг аж. Үхсэн хойно нь ч түүгээр оролдсоор байсан нь бүр нүгэлтэй. Түүнтэй салах ёс хийхийг хүссэн “эсэргүүгийн эхнэр”-ийг байтугай, ойрын хамаатан гавьяат эмч Шаравдорж гуайг ч очуулаагүй гэнэ. Нэг талаас бодоход өөрсдийнх нь хүний амь хөнөөсөн “зэвсгийг” мэдчих вий хэмээн болгоомжилжээ гэж ойлгож болмоор ч хөнөөсөн хүнтэйгээ өнгөрсөн хойно нь ч тэрсэлдэнэ гэдэг санаанд нэг л багтамгүй. Гэвч тэр ч бага хэрэг гэнэ. Салах ёс хийх эцсийн мөчид “чиний хэлэх үг энэ шүү” хэмээн дүүд нь нэгэн цаас авчирч өгсөн гэдэг. Тэр үгийг дүү нь хэлсэн эсэхийг бүү мэд. Г. Болдбаатарын өгүүлэх нь: “Би хожим Хөвсгөлд 3 дахин очоод аавын шарилыг олоогүй. Ухаж аваад арилгасан юм шиг байна билээ. Тэр бол 60-аад онд цөөхөн хүн оршуулаад хаачихсан, будилаад байх аргагүй газар. Гомбосүрэн ахын хэлсэн үгийг л авах гэсэн юм байлгүй. Би дахин дахин бодож, ах дүү нараасаа асууж ярилцаж байгаад л очдог. Газар нь яах ч аргагүй мөн л байдаг. Аавын шарил л байдаггүй юм” Аавыг нас барсан тухай ямар ч баримт, мэдээ үлдээгүй юм билээ. 

	Нам засгаас Намжилын Гунгаажавтай амьд, үхсэн хоёр үед нь хийсэн тооцоо энэ. Гэтэл Н. Гунгаажавын “хийсэн хэрэг” түүнд тулгасан ял хоёрын үнэний хувь ямархан байсныг бодохоос бүр ч аймшигтай. 

	“... Хөдөлмөрийн баатар Н. Лувсансамбууд элдэв гүтгэлгийн зүйл ярьж ятгах, архи дарс өгөх, айлган сүрдүүлэх зэрэг аргаар нөлөөлөн бүгд хурал дээр хэлэх үгийг нь шууд бичиж өгсөн” хэмээн сүр бадруулан тулгасан хамгийн тоймтой нь гэж хэлж болохоор “Ял” нь ямар ч үндэсгүй гэдэг нь Н. Лувсансамбуу гуайн дурсамж, түүнийг намдаа ховлосон сэтгүүлч Балжидын Хаянхярваа гэгчийн матаас, хэлэх гэсэн үгийг нь цаасан дээр буулган найруулж өгсөн Д. Дамдинсүрэн нарын өчиг мэдүүлэг болон бусад олон баримтуудаар нотлогддог юм. Гэтэл НХШХ-оос тулгасан ял зэмлэлээс үүнийг нь авчихвал юу үлдэж байгааг мэргэн уншигч та болгоогтун!

	МАХН-ын ТХ-ны 1964 оны 6-р бүгд хурлаас “намын эсрэг бүлэг” хэмээн нийтэд зарлагдан ял зэмлэл сонсож, хувь заяа нь шийдэгдсэн 5 хүний тухайд ийм буюу. Гэвч тэд чухам юу хийсэн, юу хэлсэн нь Монголын олон нийтэд 20 гаруй жилийн турш тодорхойгүй байлаа. Нөгөө талаар энэ бүлэг гэгч нь хурлын явцад л тодрон гарч ирээд бут цохигдсон, энэ хэдэн хүн л байсан юм байна гэдэг ойлголтыг өгч байв. Тийм учраас тус бүгд хурлаас шийтгэгдээд гарсан 3 толгойлогч, тогтоолд “хатуу арга хэмжээ авах”-аар нэр заагдсан хоёр дээрх 5 хүний тухай мэдээллийг ийнхүү дэлгэрэнгүй гаргав. 

	Гэвч энэ нэр хаягийн дор Ю. Цэдэнбалын толгойлсон МАХН-ын удирдлага Монголын сэхээтний болон МАХН-ын гишүүдийн Эх оронч хэсгийн эсрэг, улмаар Монголын ард түмний ухамсартай хэсгийн эсрэг хавтгайруулан үйлдсэн улс төрийн хэлмэгдүүлэлтэд өртөгсөд хэдэн зуугаар тоологдох бүлгээ. 

	Тэднийг дээрх байдлаар дэлгэрэнгүй гаргах боломж мөхөс учир бүлэглэх, онцлох байдлаар авч үзье. Чингэхдээ түүхийн амьд гэрч болсон дээрх 5 хүний баримт нотолгоо болон тухайн он жилүүдийн түүх намтраас бид доорх хэдэн зүйлийн дүгнэлтийг хийж болох юм. 

	 

	 

	1. Бүлэг хуйвалдаан гэдэг нь энэ хэдэн хүний хувьд биш харин намын удирдлагын хүрээнд байжээ. Ю. Цэдэнбал болон түүний ойрын явцуу хүрээлэлд хурал болохоос бүр өмнө энэ нэр хаягийн дор улс төрийн шинэ хэрцгийлэл үйлдэх, ёстой л өөрсдийнх нь хэлсэн шиг “балмад төлөвлөгөө” боловсруулагджээ. Энд тэд эрх мэдлээрээ далайлган төрийн хүч хэрэгслийг (НАХЯ) ашигласан байна. 

	Энд бид нэгэн хачирхалтай гурвалжны холбоо үүсэж байгааг харж болохоор байна. Үүнд: Нам +түүний эсрэг бүлэг +МОНГОЛ эх орон. 

	Бид 20 гаруй жилийн турш НЭБ гэдэг нь үнэхээр л эсэргүү юм байсан биз хэмээн бодож ирсэн. Гэтэл тэр “эсэргүү” гэгдсэн хүмүүсийн хэлсэн үг хийсэн тэмцэл нь Монгол эх орныхоо төлөө ажээ. Хэрэв тэд эх орны эрх ашгийн төлөө юм бол нам гэдэг маань юу болж таарах бил ээ? Нам, Монгол улсын төрийн эрх баригч “Монголын нийгмийг удирдан жолоодогч хүч” маань Монгол орныхоо эсрэг болж таарах уу? гэхээр бас тийм биш баймаар! Бид тэр намын эд эс нь байцгаасан. Би л лав улс, үндэснийхээ эсрэг бодол санаа өвөрлөж явсангүй. Ингээд бодохоор Цэдэнбал нарын нам, эгэл бидний нам гэдэг чинь хоёр өөр юм болчхоод байна аа. НЭБ-ийнхэн гээд хэлмэгдэгсэд ч энэ л намын хэсэг нь байсан. Гэтэл эрх ашгийн нэгдлээрээ бол нөгөө эсрэг гэгдсэн нь бидний адил юм байна. Цэдэнбалын нам түүнийг тойрон хүрээлэгчид, тэдэнд үйлчлэгчдийн нам гэдэг нь Цэдэнбал болон түүний гэр бүл, Зөвлөлт гүрний эрх ашиг, Цэдэнбалын нөмөр дор дулдуйдан хувиа борлуулагчдын эрх ашигт үйлчилж, үүний тулд Монгол эх орныхоо үндэсний эрх ашгийг золиосолж байсан ажээ. Түүнийг нь бид “манай манлай нам” хэмээн төөрөгдөн дагаж явж дээ. Бид мэхлэгджээ. Эмгэнэлтэй яа!

	 

	2. Ямар нэг “эсэргүү” бүлэг байсангүй. Байсан гээд зарлачихсанаа үнэн болгож харагдуулахын тулд аль болох олон хүнийг хамруулахыг зорьж нэг завхрал нөгөөг нөхцөлдүүлсэн байж болох. Тэд улс орныг өөрсдийнхөө эрхшээлд барьж байхын тулд ямар нэг нэр хаягийн дор залхаан цээрлүүлэлт явуулж, бусдад нь “амьд үзүүлэн” болгох бодлого, зорилготой байсан. Энэ зорилгодоо төрийн хүчирхийллийн хэрэгслийг илүү ноцтойгоор хэрэглэхэд ч бэлэн байжээ. 

	Үүний тод нотолгоо бол 1959 онд Д. Дамбыг “хэрэв бууж өгөхгүй бол хүч хэрэглэхээр” заналхийлж байсан санаархал, мөн 1962 оны 1-р сарын бүгд хурлын дараа болсон нам улсын хариуцлагатай ажилтнуудын семинар зөвлөгөөн дээр “... болохгүйбайгаа зарим хүмүүсийг дайны үеийн жишгээр бусдад нь дохио санамж болгохын тулд олон нийтийн өмнө залхаан цээрлүүүлэх болно"17 гэдгээ зарласан Ю. Цэдэнбалын сүрдүүлэг, “НЭБ-ийн толгойлогч нар” гэгдэгсдийг “олон нийт шаардаад байна. Шүүхээр шийтгүүлэхгүй бол болохгүй нь ээ” хэмээн хуулийнхныг шахаж байсан түүний үйлдэл зэрэг болно. 

	 

	3. 1964 оны 6-р бүгд хурлын тогтоол бол хурлаар хэлэлцэж баталсан биш нөхөн гаргаж “Үнэн” сониноор зарласан. Нэр агуулга нь “Ц. Лоохууз, Б. Нямбуу, Б. Сурмаажав нараас намын эсрэг бүлэглэсэн явууллага хийсэн тухай” гэсэн. Үүгээрээ ч бүлэг гэж байгаагүйг харуулсан байдаг. 

	 

	4. Ю. Цэдэнбалын тухай үнэн баримтуудыг дурдаж МАХН-ын УТТ-ны гишүүд, НТХ-ны нарийн бичгийн дарга нар, СнЗ-ийн орлогч дарга нарт, 1983 онд бичсэн Б. Нямбуугийн захидлыг Намын хянан шалгах хороо, НАХЯ хоёр үгсэн тохиролцсон үндсэн дээр түүнд Эрүүгийн хуулийн 3 зүйл: (92-р зүйл. Гүтгэх: 93-р зүйл. Доромжлох: 49-р зүйл БНМАУ-ын төрийн эсрэг ухуулах ба сурталчлах) ангиар ял оногдуулах баримт нотолгоо болгон няцаалт сүрдүүлэг хийсэн.18

	Эндээс харахад Цэдэнбалын бүтэлгүй, бусармаг явдлын тухай болон түүнээс болоод улс эх орны эрх ашиг ноцтой хохирч байгаа баримтыг улс орны хувь заяаг шийдвэрлэж суугаа дээрх албан тушаалтан 10 гаруй хүнд иргэний үүргийнхээ дагуу албан ёсоор асуудал тавьсныг “гүтгэсэн, доромжилсон, төрийн эсрэг ухуулга, сурталчилгаа хийсэн” гэсэн байх юм. Энд “төр” гэдэг ойлголтын дор хэнийг юуг ойлгож байгаа нь хачирхалтай байгаа бөгөөд “намын эсрэг”, “төрийн эсрэг” гэдэг нэрийн дор өөрсдөө юу үйлдэж ирснээ илтгэн харуулах бус уу. Гэвч энд НХШХ-ны. С. Даваахүү, НАХЯ-ны хурандаа Дорж хоёр, өөр өөр “ертөнц” байсныг, мөн зовж, шаналж явахад нь уулзаж байсан НАХ байгууллагын олон шударга ажилтнууд “зөвхөн дээдсийн хүсэл зоригийг гүйцэлдүүлэгчид байгаагүйг” Б. Нямбуу гуай болон олон хэлмэгдэгсэд дурсамждаа өгүүлсэн нь буй. Гэвч тэдний амссан туулсан гашуун зовлон чухамхүү дээрх нэрийн дор үйлдэгдсэн нүглээс үүдэлтэй билээ. 

	Өнөөгийн түүхэн өндөрлөгөөс эргэн хараад хийж байгаа бидний дээрх дүгнэлтүүд үнэн бол (би бээр баталгаатай үнэн гэж бодно) “НЭБ”-ийг биш “нам” хэмээх нэрийн дор удирдлагын явцуу хүрээнд нам, эх орныхоо эрх ашгийн эсрэг бүлэглэн хуйвалдсан Цэдэнбал тэргүүтнүүд цээрлүүлэгдэх ёстой байсан бус уу. Нэн эмгэнэлтэй нь тэгсэнгүй. 

	Энэ үеийн хэлмэгдүүлэлт хэдийгээр толгойг нь хяргаагүй ч зарим талаар 1930-аад оны их яргаллаасаа ч давж гарсан нүгэлтэй. Намжилын Гунгаажавыг амь насаар нь дэнчин тавин барьцаалж, хийгээгүй хэрэг хүлээлгэх гэж тулгасан, өөрийг нь болон төрсөн дүү Тогтох (Дашнамжилын гэргий) нарыг өвчнөөр нь үхүүлсэн, сүрьеэтэй Р. Чойномыг гянданд хатаасан балмад явдлуудыг хүний ёсонд нийцнэ гэж хэлэх үү! Нөхрийг нь, эцгийг нь хилсээр хэлмэгдүүлж яллахдаа гэр бүлийнхнийг нь хамт яллаж цөлөх, иргэний болон хөдөлмөрлөх, сурах эрхийг нь хасах, нийгэм хамт олны сэтгэл зүйг тэдний эсрэг турхиран хордуулах, хань бүл үр хүүхдийг нөхрийнх нь, эцгийнх нь эсрэг хандуулан жигшүүлэх явууллага хийх.. гээд хүний ёсноос ангид бузар булай явдлуудаар дүүрэн он жилүүдийг бид, тэр бүхний гэрч болон туулав. 

	Ингэснээрээ “нам” гэгчийн энэ үйлдэл бүх ард түмнийхээ эсрэг шинжтэй байна. Онгон догшин газар дэлхийгээ цөллөгийн хязгаар болгон, эцэг өвгөөс өвлүүлж өгсөн эрдэнэт сүргээ залхаан цээрлүүлэх ял болгон гутаав. Унаган төрөлх нутагтаа аж төрөн суугаа, ажилчин малчин хэмээх ажил албандаа сэтгэл зүтгэлээ зориулж яваа цагаан цайлган хүн ардаа “төрийн гэмт хэрэгтэн”-үүдийн зэрэгт аваачин доромжлов. “Монголын Швейцар” хэмээн бахархдаг Хөвсгөлийн хязгаараар хэчнээн “ялтан”-ыг дамжуулан залхаав. Д. Дамба, Д. Төмөр-Очир, С. Нинжбадгар, Н. Гунгаажав, Ц. Лоохууз, Д. Баасанжав... шорон гяндангаар дамжуулаад л тийшээ илгээнэ. Булган хангай нэгэн үе Д. Цэрэн, Ш. Цэрэнхүү, Р. Бариадий, орлогч сайд асан Б. Аюуш, эрдэмтэн Д. Лхамжав, Т. Жамбал гээд цөлөгдөгсөд хөлхсөн нутаг болсон байх жишээтэй. “Алт живж холтос хөвсөн” (Р. Чойном) энэ он жилүүдэд 

	 

	“Сэтгэдэг бүхнээр нь 

	Амьд бай болголоо, 

	Зүтгэдэг бүхнээр нь 

	Ажлын мал хийлээ, 

	Итгэдэг бүхнийг нь шороонд үнсэнд буллаа. 

	Эх орон их том шорон боллоо. 

	(Т. Галсан) 

	 

	хэмээн тэр залхаан цээрлүүлэлтийн “амтыг биеэр үзсэн” найрагчид өгүүлсэн нь буй. Тэд зохиогоогүй. Байгаа үнэнийг л хэлсэн нь энэ. 

	 

	 

	НЭБ-ийн зургаа дахь хүн хэмээн хочлогдсон Дашийн Дамдинсүрэн таних танихгүй хэдэн хүнийг гэртээ ирэхэд нь нэг удаа дайлсан цайлсан, тоглосон, ярьсан хэргээр хугацаагүй цөлөгдсөн хүн бөгөөд түүний тухай ярихдаа хэд хэдэн асуудал хөндөгдөх шаардлагатай болдог учир ийнхүү 6-д нь тэмдэглэе.

	 

	[image: Image]

	НЭБ-ийн “6 дахь эсэргүү” гэгдэн өөрөө цөлөгдөж, авгайгаа “хураалгасан” Дашийн Дамдинсүрэн. (1926-)

	 

	1926 онд Дорнод аймгийн Хэрлэн цагаан талбайд төрсөн. Автомеханикийн дунд, улс төрийн дээд боловсролтой тэр бээр 1945 оны дайнд оролцсон, нэгэн үе хэд хэдэн сонины газар сурвалжлагч, авто аж ахуйн газруудад дарга даамал, Дорнод аймагтаа лектор, Шаазангийн үйлдвэрийн дарга, 1963 оноос Барилгын нэгдсэн Карьерын даргаар ажиллаж байсан. Олон талтай амьдрал туулж, олон газар явсан, элдэв юм бодож сэтгэж явдаг толгой байсан ажээ. 

	Энэ удаад түүнд бас ч “хийсэн хэрэг” байжээ. Үүнд:

	1. Таних танихгүй хэдэн нөхдийг дайлсан цайлсан нь байж л байдаг монгол ёс нь үнэн ч гэлээ. Энэ удаа тэднийд “толгой эсэргүү Ц. Лоохууз тэргүүтэй яггүй хэдэн сэхээтнүүд уулзсан нь “зохион байгуулалтад орсон” бүлэг байсан гэж хэлэх цорын ганц баримт болон “түүхэнд орсон” нэг том хэрэг.

	2. 1949 оноос ажил мэргэжлийн хувиар ойр явж танилцсан дотнын нөхөр тээврийн жолооч Цэвээний Лувсансамбуу нь (Дундговьд төрж, 30 шахам жил жолоо мушгиж Говь-Алтайн 7-р баазад байхдаа тээврийн салбараас анхны хөдөлмөрийн баатар болсон энэ хүн тэр үед НТХ-ны бүгд хурлын гишүүн байв.) “Аян замд олон газар явж ард олонтойгоо уулзаж, амьдралын үнэнийг харж явахад нам засагтаа хэлмээр юм их байх юм. Чи нэг эвлүүлээд бичээд өгөөч. Тэгэхдээ нэг иймэрхүү санаануудыг хэлэх гэсэн юм гээд:

	 

	“Ард олон маань ядуу зүдүү байна. Зөвлөлтийн тусламжийг үр дүнтэй хэрэглэхгүй байна. Энэ дээд дарга нарт маань их бульхай байна. Цэнд, Төмөр-Очир нарыг магтан дэвшүүлж, Дамба даргыг аль муухайгаар дуудаж ДЯЯ-аас НТХ-нд тавьсан тагнуул мэтээр хэлээд л шахаж гаргасан. Гэтэл нөгөө Цэнд, Төмөр-Очир нар нь “намын эсрэг” болчихлоо. Өмнөх 5-р бүгд хурал дээр Сурмаажавыг Дарханд нүсэр том үйлдвэр байгуулах нь ашиггүй гэж шүүмжлэхэд Цэдэнбал учиргүй уурлаж “чамд олон дахин сануулж байгаа шүү, амаа олж яриарай” гэж загнаж байсан. Миний дэргэд сууж байсан элчин сайд С. Лувсанд хурлын дундуур нэг хүн бичиг авчирч өгсөн. Унших зуур нь харахад: “Та Цэдэнбалаа хамгаална биз дээ?” гэсэн байв. Ингэж талцан эвсдэгийн учир юу билээ гэж гайхсан. Энэ бүхнийг яримаар байна. Миний бүгд хурлын гишүүний хугацаа дуусаж байна. Би дандаа гар өргөгчөөр суухгүй, үг хэлмээр байна” гэж нэлээд хэд хоногийн өмнөөс хэлсэн. Түүнийг нь эвлүүлээд бичээд өгсөн бас нэгэн “хэрэг” бий. 

	Ц. Лувсансамбуу НХШХ-нд гаргаж өгсөн өргөдөлдөө “Би Лоохуузыг Говь-Алтайн 1-р дарга байх үеэс нь сайн мэднэ. Бүгд хурал дээр миний хэлсэн үгийг Лоохууз нар бэлтгэж өгөөгүй. Харин тэр хурал дээр үг хэлсэн хүмүүс Лоохууз, Нямбуу, Сурмаажав нарыг хэт бүүрэлхэж хүний соёлт ёсонд байхааргүй муухайгаар дайран давшилсан учир би өөрийн үгээ хэлэхээс өөр аргагүй болсон”19 гэсэн байдаг. 

	Мөн “Уурхайчин” сонины эрхлэгч МАХН-ын үнэнч гишүүн Балжид овогтой Хаянхирваа гэдэг хүний “маш нууц” мэдээлэлд: 

	 

	Миний бие 1-р сарын 4-ний өдөр (1965) Ленин клубийн араар явж байтал Лувсансамбуу таараад хачин юм ярилаа. Би өөрийнх нь тухай 2 жилийн өмнө нийтлэл бичиж танилцсан юм. “Тэр этгээд энхрий хайрт МАХН-ын 6-р бүгд хурлын зөв мэргэн шийдвэрийг илэрхий эсэргүүцэн, үзтэл гайхаш төрүүлэм юм ярьж эхэлсэн... “бүгд хурал дээр би үнэн юм ярьсан, НТХ-ны гишүүд гэж хачин муухай дарга нар байдаг юм байна. Нохойн олон бие биеэ барихаас биш хүний олноор нэгийгээ барьдаггүй байх аа. 

	Ийм муухай хүнд суртлын нам гэж хаа байсан юм. Энэ байдлаар улс орныг сүйрэлд оруулна. Би одоо НХШХ-ны мэдэлд байна... нууц тагнуул тавьж намайг тагнаж байгаа юм байна лээ. НХШХ гэж хүн алдаг улс... (гээд зарим тодорхой баримтууд хэлснийг бичжээ. С. Б.) Цэдэнбал бүгд хурал дээр “чи Хятадын тагнуул уу? Чи Хятад явж байсан уу?" гэж надаас асуусан. Хажуугаас нь хэн нэг нь явж байсан гэж байгаа дуулдсан... гэв” Б. Хаянхярваа:

	“Би няцаалт өгсөн. “Тэр Лоохууз чинь Хятадын эрлийз жинхэнэ эсэргүү этгээд” гэдгийг би хэлсэн. Тэгэхэд Лувсансамбуу миний үгийг маш хүйтэн байдлаар сонсож их эвдэрсэн байдалтай харагдаж байсан”20 гэхчлэн бичжээ. 

	Энэ хэдэн баримт юуг өгүүлнэ вэ?

	Юуны өмнө Н. Гунгаажавт НХШХ-оос оноосон “... Ц. Лувсансамбууд элдэв аргаар нөлөөлөн бүгд хурал дээр хэлэх үгийг нь шууд бичиж өгсөн” гэсэн ял зэмлэл ямар ч үндэсгүй болохыг харуулна. 

	— НТХ-ны бүгд хурлуудад суух явцдаа Лувсансамбуу гуайн ажигласан “дарга нарын гэдсэндээ хөлөө жийлцэн, бүлгэрхэж талцсан ичгүүр сонжуургүй бусармаг явдлууд тэр хүний сэтгэлд үнэхээр багтахгүй байсныг” хөндлөнгийн хүн (Гунгаажав, Дамдинсүрэн) хэн ч бай, гаднаас нь хараад хэлж чадахгүй нь лавтай. Энэ бол дотоод сэтгэлээс нь өөрөөс нь гарсан үг гэдэг нь илт байна. 

	— МАХН-ын дээдэс ажилчин гишүүнээ дэндүү дорд үзжээ. Түүнийг өөрийн гэсэн толгойтой, бодит амьдралыг хараад, тухайлбал доодсын ядуу зүдүү амьдрал, дээдсийн арчаагүй башир бурангуй явдлыг хараад ойлгох чадвартай гэдгийг үгүйсгэж байжээ. Тэдний хувьд олны харахад ажилчин ангийн төлөөлөл байгаа гэж харагдуулах, чухамдаа хууран мэхлэхийн тулд л гар өргөгч дуулгавартай зарцын хэмжээнд үзэж байж. Гэтэл Лувсансамбуу нь “би чинь нам төрийн дээд удирдлагад олноо төлөөлж суугаа, улс орныхоо хувь заяаны төлөө хариуцлага хүлээж суугаа” гэдгээ ухамсарлаж хот хөдөөгийн амьдралыг ажиглаж, хүмүүсийн санал бодлыг сонсож явсан байх юм. 

	НХШХ-нд бичиж өгсөн өргөдөл, гудамжинд яваа матаачид хэлэх үгийг хэн ч түүнд бичиж өгөөгүй. Хэл гэж “сүрдүүлээгүй”. Харин тэр бээр “хүний соёлт ёсонд байхааргүй”, “нохойны олонтой” дүйцэх маягийн дарга нар байдаг юм байна. Эд нар улс орныг минь сүйрүүлэх хүмүүс юм байна гэж таньж мэдсэн байгаа бус уу.

	— “Лоохууз, Нямбуу, Сурмаажав нар луу тэсэж суухын аргагүй муухайгаар дайран давшилсан учир би үгээ хэлэхээс өөр аргагүй болсон” гэдгээ ёстой шууд хэлсэн. (Гунгаажав шууд бичиж өгсөн биш Лувсансамбуу шууд хэлсэн байна.) Хурлын явц тийм хэрээс хэтэрсэн байдалтай болсон нь урьдаас нарийн бодож боловсруулсан төлөвлөгөөний дагуу “гурав, гурван” хүнээр цохилт өгөх төлөвлөгөө ёсоор хийгдсэн гэдгийг Лувсансамбуу гуай мэдээгүй байснаас тэгж их цочирдсон байж болох юм. Энэ нь ч түүний үг, үнэн байдлаас урган гарсныг нотолж байна. 

	Ц. Лувсансамбуу баатрыг хэлмэгдүүлэхдээ түүний бүтээл, байгуулсан гавьяа зүтгэлийг нь баллаж, машин тэргийг нь хүртэл хэлмэгдүүлсэн байх юм. Түүний их засваргүйгээр 700,000 км явуулсан ЗИС—5 машиныг Музейд тавьсан байсныг “эсэргүү”-гийн учраас гаргаж хаяжээ. Мэдэх хүмүүсийн ярих нь рулийн21 хуванцар бүрхүүл нь элэгдэж тасраад төмөр нь цухуйсан, гишгүүрийн тавцан, хаазны бөөрөнхий товгорууд нь цоорчихсон үнэхээр сонин үзмэр байсан даа гэцгээнэ. Баазын хөдөлмөрийн алдрын тасалгаанаас зураг сэлтийг нь буулгаж дөвчигнөсөн, хөдөлмөрийн баатар хүний эдлэх эрх, хүндэтгэлийг эдлүүлдэггүй байсан гээд хөгийн юмнууд байжээ. 

	3. Д. Дамдинсүрэнгийн 3 дахь хэрэг бол НТХ, Цэдэнбалд өөрийнх нь бичсэн захидал юм. Түүндээ: ажил амьдралд оршин байгаа дутагдлыг олон баримтаар нотолсон “1963 онд 1935 оныхоос үхэр 500 мянга, хонь 800 мянгаар хорогдсон байна. 1963 онд 20 мянга шахам үнээ хээл хаясан, сувайрснаас 4 сая литр сүү, олон тонн цөцгийн тос, цагаан идээ авах боломж алдагдлаа. Энэ онд бэлэн хувцас, гутал 2 сая 600 мянга гаруй төгрөгийн барааг үнэ хорогдуулах буюу акталсан нь улсад 1194400 төгрөгийн алдагдлыг учруулжээ. Барилгын материалын үйлдвэр, барилгын газрууд хайрга бутлах машингүй... гэтэл нисэх онгоцны талбайн барилгад зориулан ирсэн цагт 31 метр куб буталсан чулуу гаргах чадалтай машин бүтэн хоёр жил ашиглалтгүй зогслоо..” гэхчлэн олон баримт жишээ дурдаад энэ бүхэнд дүгнэлт хийж учир шалтгааныг тогтоон засаж залруулахыг хүссэн өөрийнх нь үзэж буйгаар юуны өмнө нам улсын хяналт шалгалт сул... Энэ асуудлыг хариуцсан Н. Лувсанравдан өөрт нь оногдсон ажил үүргээ гүйцэтгэх чадваргүй, махран зүтгэхгүй өнөө маргаашийн асуудалд дөнгөн данган байгаагийн дээр хувийн цэнгэл зугааг хэтэрхий эрхэмд үзэж, хувийн бэртэгчин үзэлдээ идэгдсэнтэй холбоотой”22 гэж шүүмжилжээ. 

	Түүнийг хугацаагүй цөлөхөд эхний хоёр “хэрэг” хангалттай байсан биз. Харин энэ 3 дахь хэрэгтээ тэр онцгой нэгэн “ял эдэлсэн” гэлтэй. Юу хэмээвээс эхнэр нь Н. Лувсанравданы идэвхтэй, зарим нь бүр биечлэн гэдэг, оролцоотойгоор “эсэргүү” нөхрөөсөө салж, Дамдинсүрэн энэ насыг гон биеэр туулсан явдал юм. “Ер нь намын оролцоо чиглэлтэйгээр 12 гэр бүл салсан” гэсэн судалгаа улс төрийн хэлмэгдэгсдийн холбоонд байдаг юм билээ. Д. Дамдинсүрэнгийн гэрт уулзсан 8 хүний үлдэх дөрөв нь болох Д. Баасанжав, Р. Тогтох, Д. Жамба, Ж. Нямдарь нарыг хэрхэв?

	 

	 

	
Дэжидбалын Баасанжав: 

	(1932-2003) Хөвсгөл, Цагаан үүрийн нутаг Барсын-Эрээн толгойд төрсөн. Улаанбаатарын СЭЗ Техникум, Ленинградын СЭЗДС-ийг дүүргэсэн. 1953 оноос Сангийн Яаманд байцаагч мэргэжилтэн, Сэлэнгэ аймгийн хэлтсийн дарга, 1960—1965 онд СЭЗДС-д багш, тэнхимийн эрхлэгч байсан. Багш, шинжээч, эдийн засагчийн энэ ажилдаа нэн сонирхолтойн учир 1962 онд МҮЭТЗ-ийн нарийн бичгийн дарга, 1963 онд Барилгын яаманд орлогч сайдаар ажиллуулах саналаас татгалзаж байсан. 1960-аад оны манай шилдэг эдийн засагчдын нэг байжээ. “НЭБ-ийн хамсаатан” гэдэг үндэслэлээр өөрийнх нь хэлснээр хугацаагүй яс цоожинд 290 хоног хугацаатайд нь 550 хоног хатаагдаж 985 хоногийг онцгойд буюу 5 жил хоригдож 3 жил цөлөгдөж, 18 жил Шаазангийн үйлдвэрээс өөр хаана ч ямар ч ажил хийх, мэргэжлээ ахиулах, суралцах, үг хэлэх, хэвлэн нийтлэх аливаа эрх, эрх чөлөөгөө хугацаагүйгээр хасуулж ял шийтгэлээ эдэлсээр 1990 оны ардчилсан хувьсгалтай золгожээ. Улс төрийн хэлмэгдэгсдийн холбоог үүсгэн байгуулагчийн нэг, Тэргүүн агсан.

	ЭЗДС-ийн тэнхимийн эрхлэгч Дэжидбалын Баасанжав

	 

	 

	 

	Рэнцэний Тогтох: 

	(1931—1992) Сүхбаатар аймгийн Халзан суманд төрсөн. Бага болон офицерын сургууль, цэргийн ерөнхий сургууль, МУИС-ийн эдийн засгийн ангид тасралтгүй дараалан суралцаж 1956 оноос ШУ-ны хүрээлэнд ЭША, МУИС-д багш зэрэг ажлыг хийж байсан. 

	1961 оноос Москва хотноо Плехановын нэрэмжит УААА-н дээд сургуулийн аспирантурт элсэн, насаараа эрдмийн мөр хөөж өндөр боловсрол олсон. 1965 оны 1-р сарын 16-нд хамгаалахаар “Оройн Москва” сонинд өдрөө зарлуулчхаад үлдсэн 1 сар гаруй хугацаанд нутагтаа ирээд байхдаа ийнхүү Д. Дамдинсүрэнгийнд зочилсон нь түүнийг “эсэргүү” болгожээ.

	ЭЗДС-ийн багш асан, аспирант Рэнцэний Тогтох (1931—1992)

	 

	 

	 

	Дэнжингийн Жамба: 

	(1926—1995) Хан Хэнтий уулын аймаг, Баян Мон уулын хошуу одоогийн Сүхбаатар аймгийн Сүхбаатар сумын нутаг Эрх-Гаа гэдэг газар төрсөн. Гэрээр бичиг сурч 1941—1943 онд сумынхаа ХЗЭ-ийн үүрийн дарга, 1943—1946 онд СЭЗ Техникум, дараа нь Эрхүүгийн СЭЗДС-ийг дүүргэж, 1952—1962 онд СЯ-нд хэлтэс, газрын дарга, МУИС, ЭЗДС-д багш, декан байсан. 1962—1964 онд Москва хотноо аспирантурт суралцаж диссертациа хамгаалахад бэлэн болгоод байсан. Нутагтаа ирсэн үедээ Дамдинсүрэнгийнд Лоохууз нартай уулзсан хэргээр “эсэргүү” болсон. 

	НХШХ-ны дарга Н. Лувсанравдан “чи өөрийн биеэр үйлдсэн хэрэггүй боловч Лоохуузын дотнын найз байсан учир, түүний хийж байсан хэргийг мэдэж байсан, Лоохуузын нууц хуралд оролцсон, тийн атлаа мэдэж байгаа зүйлээ хэлэхгүй нууж хамгаалж байгаа, бас бүгд хурлын шийдвэрийг эсэргүүцэж, намын эсрэг асуулт тавьсан, одоо буруугаа хүлээхгүй байгааг чинь намын эсрэг бүлэглэсэн үйл ажиллагаанд идэвхтэй оролцсон гэж үзэх үндэстэй” гэсэн ял тулгасан, залхаан цээрлүүлсэн байдаг.

	ЭЗДС-ийн багш асан, аспирант Дэнжингийн Жамба (1926—1995) 

	 

	 

	Хэдийгээр МАХН-ын удирдлагаас “бүлэг”, “нууц хурал” хэмээн сүр бадруулан зарлаж байгаа Дамдинсүрэнгийн гэрт энэ 3 хүн байснаараа нийтлэг нэгэн “том хэрэг”-тэй ч Цэдэнбал нарын хэлмэгдүүлэлт юуны өмнө эдийн засагчдын эсрэг хандсан нь тов тодорхой билээ. Хэрэв “сэхээтний төөрөгдөл” гэгчийн үүр уурхай нь НТИ, МУИС зэрэг сэхээтэн олноор цугларсан газрууд хэмээн зарлаж байсан бол “НЭБ”-ийн нэг гол уурхай нь ЭЗДС, СЯ, Улсын банк зэрэг эдийн засгийн удирдлага сургалтын төвүүд гэж үзэж байсан байдаг. 

	Тийм учраас энд ЭЗДС-ийн багш Д. Цэрэн, Г. Ойдовжамц, Г. Уламбаяр нарыг хүчээр хамруулан янз бүрийн байдлаар хэлмэгдүүлэн хохироосон байна. Энэ нь эдийн засгийн хөгжлийн асуудал дээр Цэдэнбал нар болон эх оронч сэхээтнүүд, үндэсний эдийн засагчдын үзэл бодол байр суурь аргагүй зөрчилдөж байсны тусгал байсан хэрэг биз. 

	 

	Г. Ойдовжамц хэлэхдээ: “1960-аад оны эхээр ЭЗДС-ийн зарим багш нарын дунд Ю. Цэдэнбалын явуулж байсан улс төр, эдийн засгийн бодлогод дургүйцэх явдал их болсон нь ажиглагдаж байсан. 

	Энэ байдал бусад сэхээтнүүдийг ч хамарч байсанд би эргэлзэхгүй. Тэр үед бид Цэдэнбал, улсын хөгжлийн явцаас хоцрогдож, ЗХУ-ыг хэт шүтэж байна. “Хүргэн хүний хүзүү бүдүүн” гэгчээр хойд хөршид үйлчилж байна. Цэдэнбал бол биеэр нь Монгол цус урсаж л байгаа болохоос биш орос хүн юм гэх мэтээр ярилцаж цаашид хэрхэх ёстой вэ? гэж санал солилцдог л байлаа. Бидний яриа намын нэр хаягаар бус гагцхүү Цэдэнбалын нэр дээр явагддаг байсан. Манай сургуулийн марксизм-ленинизмийн тэнхимийн эрхлэгч Д. Лхамжав агсан: “Цэдэнбал бол Монголын нийгмийг бүхэлд нь баллаж байгаа хүн" гэж батлан ярьдаг байсныг би одоо тодхон санаж байна... Манай багш нараас 2 тэнхимийн эрхлэгч (Д. Баасанжав, Д. Лхамжав) шорон гянданд, 3 багш (Тогтох, Жамба, Цэрэн) нутаг заагдан цөлөгдөж, арай хожим би араас нь ажлаасаа халагдан, цөлөгдөөгүй л болохоос яг тэдний нэгэн адилаар хэлмэгдэж мэргэжлийн ажлаа хийх, үг хэлэх, хэвлэн нийтлэх, шагнуулах, гадаад явах эрхгүй 20 гаруй жил хэлмэгдсэн” гэснээс ерөнхий дүр зураг харагдана. 

	Дээрх 6 хүн дээр Гомбын Уламбаяр нэмэгддэг юм. Д. Баасанжавын хожим бичсэн нэгэн тодорхойлолт (дурсамж)-д тэмдэглэсэн нь: “Г. Уламбаяр багшийг НАХЯ-ны шоронд 72 цаг хоригдоод гарч ирэхэд нь бид дайлж, сэтгэлийг нь засаж байв. Түүний ярьсан нь: “Төмөр-Очир гуайг зориуд өдөж маргаж байгаад цагдаа ирүүлэн баривчлуулж шоронд хүргэхийг харлаа. Түүнд нь уур хүрээд “Та нар хулгайч нараа яаж ч чадахгүй байж хувьсгалч эрдэмтнээ ингэж боорлоод байхдаа яадаг юм бэ?” хэмээн өмөөрөөн хашхирчихлаа. Үүнийг яллах шалтаг болгох бололтой байна... Шорон гэдгийг үзлээ, аймшгийн юм байна” гэж байсан” гэжээ. Г. Уламбаярыг энэ шалтгаар шийтгэж хорьсон төдийгүй “Лоохуузын халдвар авсан, ЭЗДС-ийн үл бүтэх этгээдүүдийн нэг, Төмөр-Очирыг өмгөөлсөн, намд ороогүй, цагдаагийн эрхэнд халдсан” гэсэн пайзтайгаар дуусгасан байна.

	Мааньтын онцгой дэглэмтэй шоронгийн хоригдол Дэжидбалын Баасанжав

	 

	 

	Дашдондогийн Цэрэн: 

	Хэнтий аймгийн Дадал сумын нутагт 1930 онд төрсөн. Бага дунд сургууль, 1949—1954 онд Намын шинэ хүчний дээд сургууль, 1959—1964 онд Москвад Ломоносовын их сургуульд сурч төгссөн. Тэнд сурсан Монголын анхны 5 философичийн нэг. 

	1954—1957 онд Сүхбаатар аймгийн намын хороонд хэлтсийн эрхлэгч, нарийн бичгийн дарга, 1957—1959 онд НТХ-нд зохион байгуулагч, “Намын амьдрал” сэтгүүлийн утга зохиолын ажилтан. 1964—1965 онд ЭЗДС-д багш байгаад "улс төрийн мэдлэг суугаагүй оюутан залуучуудад онолын талаар шийдвэрлэгдээгүй асуудлуудыг ярьж төөрөгдөлд оруулж байсан, НЭБ-ийн үйл ажиллагааг далдуур дэмжиж, холбоотой байсан” гэдэг шалтгаар Булган аймгийн Ингэт толгойн САА-д хугацаагүй цөлөгдсөн, цөллөгийн 25 жил бусдын адил байжээ. 

	Яагаад дээрх нэр хаягийг зүүх болсон, шалтгаан нь юу байв? Д. Цэрэн гуайн өгүүлэх нь: “А. Дашнамжилыг Өмнөговьд цөлөгдөөд явахад хувцас, эд хогшлоо хийж яв гэж 2 ширхэг эрээн авдар өгч үдэж гаргасан хамгийн том, хаашаа ч зайлах аргагүй баримт бий...

	ЭЗДС-ийн багш Дашдондогийн Цэрэн гэргийн хамт (1930)

	 

	 

	Би тэр үед ЭЗДС, НДС, Дотоод яамны өндөр албан тушаалтны түр курст мэргэжлээрээ хичээл заадаг байв. Д. Цэвэгмид, С. Сосорбарам, С. Чойжамц, Ж. Батмөнх нар ээлжлээд л хичээлд суугаад байсан нь мөрдөж мөшгөөд л байсан бололтой юм билээ. Хожим намайг буруутган гайтуулахад тэдний мэдээлэл гол баримтууд болж байсан” гэдэг юм. 

	Тэр бээр онолын асуудлуудыг улс орныхоо түүх, амьдралтай холбон жишээ баримт татдаг байсан нь ховлогчдын хоол болсон байдаг юм. Жишээлэхэд: Том жижиг хоёр гэр байхад дарга нар томд нь ороод л явдаг. Гэтэл жижигт нь “амьдрал” байдаг. “Сайд, галч, манаач оюутны цалинг харьцуулаад бас буруутан болсон. “Сайдын оронд чи яагаад хөдөлмөрийн баатар Даваажавын цалинг хэлдэггүй юм бэ?” гээд над руу хилэгнэн дайрч байсан шүү” гэв. 

	ЭЗДС-ийн “эсэргүү нар” дотроос хамгийн, бүр “онц” аюултайд тооцогдон гэмт хэрэгтэн” болсон хүн бол Д. Лхамжав юм. 

	 

	Дамдиндоржийн Лхамжав: 

	(1926—1989) Одоогийн Сүхбаатар аймгийн Онгон сумын нутагт төрсөн. 1949 онд МУИС-ийг улаан дипломтой төгсөж, Намын шинэ хүчний сургуульд (НДС) багшаар ажилласан. Монголын шинэ үеийн анхны сэхээтний нэг. 1951 онд Марксизм - Ленинизмийн дээд (орой) сургуульд захирал, 1954 оноос НТХ-ны редколлегийн орлогч дарга хийж байгаад 1959 онд ЗХУКН-ын дэргэдэх нийгмийн шинжлэх ухааны академийн аспирантурт суралцан философийн ухааны дэд эрдэмтний (доктор (Ph)) зэрэг хамгаалсан. 1962 оноос ЭЗДС-д философийн тэнхимийн эрхлэгчээр ажиллаж байгаад хэлмэгдсэн. 

	Тэр бээр социалист монголын анхны том сэхээтэн, анхны эрдэмтдийн нэг төдийгүй дэлхийн соёлын сан хөмрөгтэй Монгол уншигчдаа танилцуулсан нэрт орчуулагчдын нэг байжээ. 

	Нэгэн үеийнхэн нь, ялангуяа хамт ажиллаж байсан сэхээтнүүд, тэдний дотор ЭЗДС-ийн багш нар түүнийг нэн хүндэтгэлтэйгээр дурсан ярина. Өөрөө болоод бүтээлүүд нь хатуухан хэлмэгдсэнд, тэгэх тусмаа 1990 оны Ардчилсан хувьсгалыг үзэж чадалгүй таалал төгссөнд нь их харамсан ярьцгаадаг юм. Олон талын далай их мэдлэгтэй, их бодож, бага ярьдаг “их мөрөн мэт дөлгөөн” хүн байсан гэцгээдэг. Д. Лхамжавыг 1965 оны 2-р сарын 3-ны буюу цагаан сарын шинийн хоёрны өдөр баривчилж 4 сар шахам гянданд мөрдөж 5-р сарын 29-нд УДШ-ийн хаалттай хуралдаанаар шийтгэсэн байдаг. Тэр хурал дээр өгсөн мэдүүлэгтээ: “МАХН-ын ТХ-ны 6-р бүгд хурлаас Лоохууз, Нямбуу, Сурмаажав нарын намын эсрэг бүлэглэсэн үйл ажиллагааны тухай гаргасан тогтоолын заалт нь хэт хатуу санагдсан ба 1956 оноос хойш сэхээтний асуудалд ширүүн хандах болсон зэргээс Лоохууз болон түүний нөхдийг намын арга хэмжээгээр хязгаарлахгүй, эрүүд татаж шийтгүүлэх байх гэж бодсон. Айхдаа тэднийг хамгаалуулах зорилгоор өөр орны намаас дэмжлэг хүсэж Лхамжав би нэргүй захиа орос хэл дээр 45 хувь машиндаж явуулахаар бэлдсэн бөгөөд түүний 1―2 хувийг Самбуу авч бусдыг устгасан” гэжээ.

	ЭЗДС-ийн тэнхимийн эрхлэгч, доктор Дамдиндоржийн Лхамжав (1926—1989)

	 

	 

	 

	Тэр захидлыг НАХЯ-ны орчуулснаар сийрүүлбэл:

	Ах дүү коммунистуудад халуун баяр хүргэе

	МАХН-ын ТХ-ны одоогийн ээлжит бүгд хурал дээр жинхэнэ коммунистууд ба хуучныг баримтлагч - харгис хүчнүүдийн хооронд ширүүн тэмцэл явагдаж байна. Харгис хүчнүүдийг харгислалын сүлд тэмдэг бөгөөд дэлхийн коммунист хөдөлгөөний нэрд гарсан задлан бутаргагч Цэдэнбал толгойлж байна. Энэ хүн марксизм - ленинизмээс аль эрт хөндийрсөн ба түүний амьдралын сүүлийн жилүүд нь МАХН ба засгийн эрхэнд аль нэг аргаар тогтож байхын төлөө тэмцэж байгаагаар тодорхойлогдоно. Тэрээр ТХ-ны удирдлагад өөрийн талд хатуу зогсон, түүнд сөгдөгч, хээл хахуульд орсон тогтворгүй, урвагч нар болон гэнэн этгээдүүдийг чирэн оруулж амжсан байна. 

	Тэр нь цөхтлөө тэмцэхдээ, дуулдаагүй их хуйвалдаан, айлган шахах ажлыг зохиож, тогтворгүй нэгийг “сурган боловсруулж” байна. Түүний гар нь хувьсгалт монголын шилдэг хөвгүүдийн цусаар будагдсан нь илт билээ. Энэ бүгд хурал дээр ялбал тэр хувьсгалт сэхээтний шилдэг хүчнүүд болон жинхэнэ Марксч - ленинчүүдийг зэрлэгээр дарах (цуст дарамтыг оролцуулан) гэж бэлтгэж байна. Түүний ажлын арга барил нь гэвэл: хууран мэхлэх, заль хэрэглэх, шахан айлгах, хээл хахууль өгөх, хуурамч - хувьсгалч хоосон үг хэлэх эдгээр болно. Түүний ээлжит тактик нь гэвэл өөрийн нь зохион олсон “Хятадын аюул” юм. Өөрийн нь үгээр бол, Монгол улс коммунист хятадын боолчлол дор орно гэж номлож байна. Энэ бол хуурамч хоосон үг бөгөөд субьектив - санагалзагч бодол мөн. 

	Хувьсгалын эрхэм шударга хүчнүүд нь аль эртний хавчилт хяналт, мөрдлөг даралтын байдалд байна. 

	БНМАУ-ыг одоогийн эдийн засаг, улс төрийн хүнд байдлаас гаргах анхны ганцхан зам нь энэ цуст дарангуйлан захирагч бөгөөд хуурамч хувьсгалчийг зайлуулах явдал юм. Нэн яаралтай, ах дүүгийн тусламж үзүүлээч. Бид нарыг өөрийн хамгаалтад аваач. Хараахан бид өөрсдийн нэрс ба бичиг баримтыг нуухаас өөр аргагүй байна. Цэдэнбализмын зүгээс тулгарч байгаа аюул заналаас аврах байх гэж найдаж бид төрөлх ах дүү коммунист та нарт хандаж байна. Бид дахин сүрхий аюулд ороод байна шүү. 

	 

	1964 оны 12-р сарын 22, 

	Монголын бүлэг коммунистууд. 

	Орос хэлнээс орчуулсан Гомбосүрэн 

	Орчуулгыг зөвшөөрсөн Лхамжав

	 

	Энэ “хэрэгт” нь түүнд эрүүгийн хуулийн 49-ийн “а” буюу “Төрийн эсрэг... Нийгэм төрийн байгууламжийг гутаахад чиглэсэн гүтгэлэг тараах, мөн тийм агуулгатай ном хэвлэл бэлтгэж тараасан”. 51-р зүйл “Төрийн эсрэг онц аюултай гэмт хэрэг үйлдэхэд чиглэгдсэн зохион байгуулалттай ажил явуулах буюу мөн төрийн эсрэг байгууллагад оролцсон” гэсэн зүйл ангиудаар 4 жилийн хугацаагаар эхний 2 жилийг гянданд, дараагийн 2 жилийг засан хүмүүжүүлэх хөдөлмөрийн колонид хорихоор шийтгэсэн. Гэтэл “хийсэн хэрэг” гэгдэх үйлдэл, оноосон ял хоёрын хооронд даанч авцалдах юм байсангүй. Д. Лхамжав өөрөө өчихдөө: “Би хэрэг хийсэн бол Цэдэнбалын эсрэг л байгаа байх. Харин “нийгэм төрийн байгууламжийг гутаах”-д хамааруулж болох үг болоод үйлдэл надаас ширхэг ч гараагүй” гэдгийг олонтоо давтан хэлсэн байдаг. 

	Түүнийг оноосон ялын хугацааг дуусгаад ирэхэд нь дахин 3 жилийн хугацаагаар цөлсөн нь бусад зарим хүмүүсийг бодоход харин ч хугацаатай байсан хэрэг юм. Гэвч хотод байлаа гээд дээрдэх юм байсангүй. Түүнд мэргэжлийн ажлаа хийх, үг хэлэх, хэвлэн нийтлэх, дундаж сэхээтний цалин авах эрх байсангүй. Тэтгэвэрт гарахад нь 5―6 жил ажилласан хугацааг элдэв шалтгаар хассаныг өөрөө тэтгэврийн дэвтрийнхээ арын зайд тэмдэглэн үлдээсэн нь эдүгээ түүхийн нэгэн баримт болон үлджээ. Нээрээ социалист төр гэдэг бүх түвшиндээ хүн хэлмэгдүүлэхийн дон шүглэсэн төр байж дээ! Тэр хүний оюуны олон бүтээл одоо ч нийтийн хүртээл болж чадсан эсэх нь эргэлзээтэй бөгөөд зарим нь өөр бусдын ашиг завшаан болсон гэлцдэг юм билээ. 

	ЭЗДС-ийн хоёр тэнхимийн эрхлэгч, Монголын тэр үеийн сэхээтнүүдийн хоёр томоохон төлөөлөгч Д. Баасанжав, Д. Лхамжав нар НАХЯ-ны болоод, Ганц худгийн гяндангаар хамт, чингэхдээ нүүр учрах эрхгүйгээр туулсан, угаас ухаантай толгой бүхий болохоороо бие биеэ олж мэдээд, холбоо тогтоогоод, бүр хэлний хичээл хийгээд л “хөхрөлдөж” явсан байх юм. Лоохууз, Нямбуу хоёр саарал ордноос хөөгдөж гарсныхаа дараахан хамтдаа театрт жүжиг үзэж, дээдсийн шингэнийг сэнтий дээр нь дусаалгаж явсан шиг л юм болж. “Эсэргүү нар” ер нь явсан газар бүхэндээ нэг иймэрхүү байдалтай байсан байдаг юм. Ямартаа бүр хожмын “жижиг эсэргүү” Ц. Навагчамба дагуул туршуулдаа “та ер нь яачихсан хүн бэ?” гээд үг өдөөд байхаар нь “яах вэ дээ Самбуу Дөвчин гэж эсэргүү миний хамаатан байхгүй юу. Тэрэнтэй холбогдоод байсан юм” гээд явуулчихсан нь нөгөөхийгөө “огцруулахад” хүргэсэн байдаг. Гэвч Баасанжав, Лхамжав хоёр болон Лхамжавын хам хэрэгтэн унаган нутгийн Д. Самбуу эмч нарт онцгой харгис хандсаны заримыг дээр өгүүлсэн. 

	 

	Дэлэгийн Самбуу: 

	(1922-2004. 12-р сар) Хэдийгээр аль нэг микро бүлэглэлд хамаарахгүй ч гэсэн Д. Самбуу гуай Лхамжав багшийн хам буюу хуулийн зүйл ангид зааснаар бол бэлтгэсэн “гүтгэлгийн ном”-ыг “тараах”-аар завдсан учир энд оруулав. 

	Сүхбаатар аймгийн Онгон суманд төрсөн. 1931—1936 онд бага дунд сургууль, 1936—1938 онд СЭЗ Техникум төгссөн. ТЗ-ын удирдах газар ня-бо, МҮЭТЗ-д зааварлагч байсан. 1945—1950 онд МУИС-ийн Анагаах ухааны салбарыг төгсөж Өмнөговь, Төв, Завхан аймагт эмнэлгийн хэлтсийн эрхлэгч, 1945 оноос МУИС-д багш, улмаар тасарч биеэ даасан АУДС-д хичээлийн эрхлэгч байгаад 1964 онд хэлмэгдсэн. 

	Д. Самбуу эмч 3 том “хэрэг”-тэй хүн.

	1. Намын хурал дээр маш хорон шүүмжилсэн. Энэ тухай нэгэн баримт сөхье. АУДС-ийн намын үүрийн тайлангийн хурал дээр 1964 оны 11-р сард хичээлийн эрхлэгч Д. Самбуугийн тавьсан шүүмжлэлээс:

	“- Цэдэнбал 98 мянган ямааны үнэтэй (орост бэлтгэн нийлүүлдэг үнээр С. Б.) чайка машин унаж байна... 

	— Амьд хонийг 3 төгрөгөөр хил давуулж, монгол дэлгүүрт оросын резин хонийг (тоглоомыг) мөн тийм үнээр зарж байна. 

	— Сургуульд олигтой хуваарийг сайд дарга нарын хүүхэд авч, малчны хүүхдийг явуулахгүй байна” гэх зэрэг тодорхой баримтуудыг ярьжээ. Гэтэл энэ хэрэгт НТХ-ны дээд сургууль хариуцсан зааварлагч Сумъяагийн Пүрэв өртөв.

AI-generated content may be incorrect.]

	АУДэС-ийн хичээлийн эрхлэгч Дэлэгийн Самбуу (1922—2004)

	 

	 

	Нэгэн баримт: МАХН-ын нарийн бичгийн дарга нарын 1965. 1. 14. №18 зөвлөгөөний шийдвэрээр "өнгөрсөн оны 11-р сарын хуралд оролцохдоо тус хурал дээр намын бодлогыг дайрсан эрүүл бус яриа гарч байхад түүнд зохих няцаалт өгөөгүйгээр барахгүй НТХ-нд цаг тухайд нь мэдээлээгүй ... манай намд харш үзлийн илрэлтэй эвлэрэнгүй хандсан явдал нь намын аппаратын ажилтны улс төр, үзэл суртлын өндөр ухамсар, хариуцлагад үл нийцнэ” гэж үзээд ажлаас нь халж нутаг заасан (цөлсөн) байх юм. 

	 

	2. Самбуу эмч бас НТХ-ны 6-р бүгд хурал, тухайлан НТХ-ны зарим гишүүд, С. Жалан-Аажав, Балган нарын нэр дээр нэргүй захидал бичсэн. 

	Тухайлбал уг захидалд:

	Ганцаараа “нам засаг”-ийн үүргийг гүйцэтгэгч Цэдэнбал монарх дарангуйлагч болон хувирч шүүмжлэгчдийг дур зоргоороо ажлаас халах, намаас хөөх, цөлөх, элдэв зохиомол гүтгэлэг явуулах, ямарваа асуудлыг танил тал, зусар бялдуу, хээл хахууль, архи ба арын хаалгаар шийдэх нь газар авч, Цэдэнбалыг магтан сайшаах нь амны уншлага болсон байна. Ардчилал, хүний эрх, эрх чөлөө хөсөр хаягдлаа. Цэдэнбалыг бурханчлан шүтэгчид үзэхдээ түүний оронд тавих хүнгүй гэж манай ард түмнийг басамжилж байна. Хэрэв Цэдэнбал үхвэл (зөвхөн энэ л Самбууг яллахад хангалттай. “юун үхвэл” гэж хэлэх, бичих байтугай хэдхэн жилийн өмнө “өвдлөө” гэж зүүдэлсэн Чойжамц гэдэг оюунтныг 8 жил шоронд хорьж, үхүүлсэн байдаг. С. Б.) оронд нь орос дарга ирж биднийг захирах болж байна уу? Цэдэнбалаас нам, төрийн тушаалыг салгаж оронд нь амьдрал мэдэх хүнийг тавих нь зүйтэй байна. Орос, Хятадад үлэмжхэн хэмжээний валютын өртэй болохыг хүн амд хувааж үзэхэд нэг хүнд мянгаад алтан рубль, юань ногдож байна. 

	Малын тоо толгой жил дараалан хорогдон хорогдсоор 20 сая хүрэхтэй үгүйтэй болж, малыг шинжлэх ухааны ямар ч үндэслэлгүйгээр хавтгайруулан эрлийзжүүлж үүлдэр угсааг доройтуулан мал аж ахуйг сүйрэлд оруулаад байгаа ба малчид мал маллах сонирхолгүй болж, төв суурин газрыг эрэн тэмүүлэх, “ялт” малаас салах сан гэж бүхий л арга ухаанаа төвлөрүүлэх боллоо. Үлдсэн цөөнх нь өндөр настай болсон ба бруцеллёз өвчинд нэрвэгдэж хөдөлмөрийн чадвараа алдаж байна. Нөгөө хэсэг нь нэгдлийн малыг шаалтаар авч тэдгээрийн нийгмийн байдал доройтож, соёл ахуйн наад захын хангамжгүй, хувцас хунаргүй, гэрийн бүрээсгүй болж малчид нь бөөс, хамуунд баригдаж байгаа ба малынхаа мах, ноос, арьс шир, албан татварыг өндөр тарифаар бүрэн төлөөгүйн төлөө шоронд олноороо хоригдож чухамдаа бүдүүлгээр тамлагдаж байгаа нь илэрхий байна...” гэсэн байдаг. 

	Энэхүү захидалд дурдсан “амьдрал мэдэх хүнийг” гэдэг үгийг онцлон анхаармаар санагдана. Хаанаас, юунаас энэ хүний эсэргүү толгойд ийм бодол орж ирнэ вэ?

	Д. Самбуу гуайг байцаасан явцын тухай болон гяндангийн амьдралаа өөрөө тодорхой ярьсан байх бөгөөд тэнд шоронгийн Балжирын Аюушжав Самбууд нэг удаа ярьсан нь: Шоронд Моголцог, Гэнэн “Бүдүүн Дулмаа” мэтийн юу ч хийхээс сийхгүй аймшигт хүмүүс бий... До яам бол тэд мэтийн хүмүүсийг ашиглан өөрийн байнгын хараа хяналтад (чам шиг юмнуудыг С. Б.) байлгадаг. “Онц сэжигтнийг” (чи хэрэв хэлснээр нь байхгүй бол С. Б.) ганц нэгээр нь устгуулдаг. Зарим хүмүүстэй хамтран хулгай дээрэм хийлгээд тэднийг баривчлуулж (яг л “центр пойнтын хэрэг” С. Б.) шийтгүүлдэг бөгөөд өөрсдөө мултран үлддэг, хэрэв гарцаагүй баригдвал шийтгүүлсэн ч шоронгоос тэр дорхноо гардаг... Хэрэв хэрэгцээтэй гэж үзвэл... хор өгдөг ч удаа бий... бас тэр мэтийн хүмүүсийг аймаг хотуудад өндөр цалин өгч томилон явуулж тэнд хоригдож, мөрдөгдөж байгаа хүмүүсийг тагнаж туршуулдаг”23 гэж ихэд аминчлан өгүүлжээ. 

	Энэ нь хоёр талтай байв. 1-д, Үнэн байж болох. 2-т, сэтгэлээр үхүүлэх. Чингэхдээ нэг тодорхой үнэн бол тухайн үеийн амьдралд байсан үнэнийг л өгүүлсэн хэрэг. Энд нэг анхаарал татмаар зүйл нь Моголцог, Гэнэн гэдэг дөрвөд нэрс юм. Тийм гэмт хэрэгтнүүд байгаад тэд эрүүгээс “улс төр”-д дэвшсэн байхыг үгүйсгэх арга байхгүй. “Дөрвөд хүн хүн биш дөрвөн шийр мах биш” гэдэг үг хаанаас яагаад гараад ирэв? “Дөрвөд хүн төрийн толгой, дөрвөн шийр малын тулгуур” бол хариуд нь гарч ирсэн. “ТХ-нд Цэдэнбал даналзаад, Төв цэнгэлдэхэд Баянмөнх.., Төв театрт Түмэндэмбэрэл... Түрэмгий улаанд (автобусанд) би даналзаад” гэдэг нь ардын үнэн. Харин бүх яамдын нэг орлогч сайд Увсынх байсан нь улс төрийн үнэн юм шүү. Тийм учраас улс төрийн энэ ерөнхий бодлого “шорон” гуайд байгаагүй гэхийн аргагүй. Тэгэх тусмаа шорон - улс төрийн шорон - өөрөө улс төрийн (Цэдэнбалын) захиалга байсан түүхэн үнэнийг яалтай бил ээ?!

	 

	3. Д. Лхамжав багшийн хэлсэн “1—2 хувийг Самбуу авсан” гэсэн үг юм. 

	Лхамжав энд нөхрөө барьж өгөөгүй, тэр нь нэгэнт илэрчихсэн үнэн байсан. Ийнхүү Самбуу эмч “БНМАУ-ын нийгэм улс төрийн байгууллыг гутаах ухуулга тараасан” зүйл ангиар 4 жилийн ял авч 2 жилийг гянданд, 2-ыг хорих ангид эдлэх болсон. Дээр нь 3 жилийн цөллөг, 25 жилийн хараа хяналт, мөрдлөг мөшгөлөг, 2 удаагийн амийг нь хөнөөх оролдлого... юу эсийг туулаав дээ. Өөрөө ч дүүрсэн хэрэг “эсэргүү” нар нэгээр хорогдвол улс оронд хэрэгтэй биз. Харин өөрийг нь цөлсөн атлаа тэнд зохиомлоор “нууц амрагтай” болгож хүний амь хорлосон гүжирт унагах гээд бүтэхгүй болохоороо эхнэрийг нь 69 машинаар дайрах гэж хөөгөөд тэр нь олны дэмээр амь мэнд хэлтэрсэн нь арай дэндсэн баймаар. Энэ явдлаас үүдээд зарга үүсгэх юм болтол НАХЯ-ны ажлын арга технологийг сайн мэдэх нэгэн танил нөхөр нь хэрэггүй дээ “тэр машин чинь номер дугаар нь хуурамч байдаг юм. До яаманд чухал ажлаар ирсэн орос хүн буюу өөр эрх дархлагдсан хүн... ажил явдлаа дуусгасны дараа буцаж ирээд хуучин дугаарыг зүүгээд орхидог. Тэр машин чинь яамны машин байдаг юм”24 гэснээр мухардсан аж. 

	“Эсэргүү” Самбууг онцгойлон их оролдоод байсны учир өөрт нь заяасан зан чанарт байсан бололтой юм. Анх баригдаад ирэхэд нь байцааж байсан хурандаа Цэрэнбалжир гэгч: “чамайг ясан дээр нөмөргөсөн арьс болгоно” хэмээн долоовор хуруугаараа нүүр нүд рүү нь чичлэн занаж байсан. “Эсэргүү нартай эвлэршгүй тэмцдэгээрээ” нэрд гарсан Цэрэндэжид төлөөлөгч 3 сард ирдэг “эргэлт”-ийг нь “хэгжүүн зантай” учраас жилд нэг болгосон. Бүр наранд гарсан хойно нь тэгтлээ элдвээр оролдоод байсан... Нэг л учир байж. 

	“Нууц хурал” гэгчид оролцсон хүмүүсийн тухай ярих явцад “эсэргүү” нарын дотоод дахь төв гэж хэлж болохоор ЭЗДС-ийн багш нарын тухай тэмдэглэсэн билээ. Яагаад гэвэл, тэр хуралд тэнхимийн эрхлэгч Д. Баасанжав, багш асан аспирант Р. Тогтох, Д. Жамба нар оролцсон бөгөөд тэдний нөхөд эдийн засагч Г. Ойдовжамц, Г. Уламбаяр, философич Д. Лхамжав, түүнтэй хамт Д. Самбуу, Д. Цэрэн нар санал бодлоо солилцож байсан. Хэлмэгдсэнийг дээр дурдав. Харин уг хурлын 8 дахь нь гэж хэлж болох хүнийг дор өгүүлэв. 

	 

	Жанлавын Нямдарь: 

	1920 онд одоогийн Дундговь аймгийн Говь-Угтаалд төрсөн. 1942 оноос Цэргийн сургуульд сурагч, офицер байгаад 1947—1951 онд НДС-ийн сонсогч, НТХ-д зааварлагч, 1956 оноос тасгийн дарга бөгөөд хэлтсийн орлогч эрхлэгч байсан, 1958—1961 онд ЗХУКН дээд сургуульд суралцан төгсөж, 1961 оноос Өвөрхангай аймгийн намын хорооны 2-р нарийн бичгийн дарга, 1964 оны 7-р сараас МҮЭТЗ-д хэлтсийн эрхлэгчээр ажиллаж байгаад хэлмэгдсэн. 

	Д. Дамдинсүрэнгийнд очих болсон тухайгаа тэр бээр өгүүлэх нь: “тэр өдөр Дашнамжилтай санамсаргүй уулзсан. “орой Ногооныд очъё” гэдэг юм байна. Найз Дамдинсүрэнгээ бид тэгж нэрлэдэг, байнга л уулзаж учирч, элдвийн юм ярьж хөөрч явдаг байсан. Ярьсан ёсоороо орой нь яваад очтол Лоохууз, Гунгаажав, Баасанжав нарын хэдэн нөхөд маань байж байна. Шил юм задалж, хоол унд болох зуураа "улсын хөгжил удаан, амьдрал дорой... ардчиллыг хөгжүүлж чөлөөтэй сонгууль явуулах сан" гэхчлэн тэр үед сэхээтнүүдийн ярьдаг л юмыг ярьцгаасан.

	Баасанжав надад 3 хуудас цаас үзүүлээд бүгд хурлын гишүүдэд хүргэмээр байна. Таних хүмүүстээ хүргэхийг бодоорой. Хэн нэг нь санаа авч хурлын анхааралд хүргэж болох юм гэсэн. Би санаанд ч ороогүй. Хожим нь үзэхэд тодорхой тоо баримтууд л байсан. Одоо бол нууцуудад байх юм байгаагүй. Би хүнд хүргэж чадаа ч гүй. Байж л байсан. Гэтэл хурлын дараахан НХШХ-нд дуудагдаад л “эсэргүү” болчихсон доо. Намайг хоёр юмаар буруутгасан: 1-д: “нууц хуралд” оролцсон. 2-т: “НЭБ”-ийн үйл ажиллагааг мэдсээр байж нуусан гэсэн. Балдоржийн захидал гэж нэг юм нэхээд байсан. Би мэдэхгүйгээ хэлсэн. Баасанжавын цаасыг өгсөн”

	Энэ “хэрэг”-ээр түүнийг Аж үйлдвэрийн комбинатад хамгийн хүнд нөхцөлтэй газарт нь 450-аас дээшгүй цалинтай, улс төрийн болон иргэний эрхийг нь хязгаарлаж НАХЯ-ны байнгын хяналтад 25 жил явуулжээ. 

	Нямдарь гуай энэ 25 жилийн дотор сайн муу, сайхан муухай олон л юм үзжээ. Гэвч 2 зүйлийг мартдаггүй гээд:

	“1970-аад оны үед Дашнамжил надад үхрийн өрөөл мах явуулж, хэдэн хүүхэд хөл нүцгэрлээ. Гутал бодоорой гэсэн байв. Би хэдэн эсгий гутал явуулав. Гэтэл НАХ-ын төлөөлөгч нэг өдөр шууд л Дашнамжилаас юу авч, юу явуулсан бэ? гэсэн. Үнэнийг л хэлсэн. Бид хоёрыг хаана хаана нь сүүдэр мэт дагаж байсан хэрэг. Төлөөлөгч маань “Үүнийг нэг их явдал болгохгүй ээ. Ер нь та байнгын хяналтад байдаг гэдгээ мэднэ биз дээ” гэсэн. 1972 онд манай дээр гал гарсан. Заа намайг л сэрдэх байх даа гэж айж л байлаа. Тэгтэл нөгөө нууц дагалдагч маань нэг өдөр “гал пийшингээс гарсан байна лээ. Та санаа зоволтгүй” гэсэн. Намайг сайн мэдэж байсан хэрэг шүү. НАХ-ынхан дотор чинь сайн хүн байсан юм шүү. Харин Найдан сайд гэдэг хүн л намайг нэг удаа аймаар гомдоосон. Ажилчид гэдэг чинь алт шиг сайхан улс байдаг. Тэдэнд айх эмээх, болгоомжлох, цэрвэх юм огт байдаггүй. Олдсоноо хувааж ууж, идчихээд л цохиж явна. Би булчирхайн сүрьеэ тусаад ажлын нөхцөл өөрчилж (эмчийн актаар) ноосны нэгдлийн хангамжийн хэлтэст очоод байв. Орон нутгаас ирсэн ноосыг шалгаж авахаар 600 гаруй оюутан авч ажиллуулж байсан цаг. Нэг өдөр зэлгээн цай өгсөн хэл ам гарав. Тэгэхэд Найдан сайд “чи яахаараа Монголын ард түмэнд дандаа буруу санаж явдаг юм бэ?” гэж омогдсон. Дэндүү гомдмоор. “Дарга бүхэн тийм биш ээ. Би одоо 84 настай. Дарга нар маань намайг бие чинь чадаж байвал ажлаа хийж бай гэдэг юм. Олныхоо дунд явах шиг сайхан юм байхгүй. Ахуйн цаасны үйлдвэрийн дарга гэж явдаг юм. Анх "Говь”-ийн Ёндонжамц л намайг тэнд тавьсан юм. Би тэр сайхан хүмүүсийнхээ сэтгэлийг бодоод надад их юм битгий өгөөрэй гэдэг юм” гэх буурлын яриаг сонсож суухад “хүний сэтгэлийн ертөнц өө гэж...” гэсэн бодол зурсхийх ажгуу. 

	 

	 

	“Эсэргүү” нарын хамгийн том буюу гадаад голомт нь Москва, тухайлан ЗХУКН-ын дээд сургууль байжээ. Энэ нь тухайн үед Монголчуудын төдийгүй их ахын ч болгоомжлолыг төрүүлж байсан гэдэг юм билээ. Гэвч энэ нь аль ч талаас нь бодсон “жам ёсны” байсан болов уу. 

	— Энэ үе бол ЗХУ-д Монголчууд хамгийн олноороо суралцаж байсан цаг. Тэдний нэлээд хэсэг нь “эрийн цээнд хүрсэн” сэхээтнүүд, хоёр дахь дээд сургуульдаа болон эрдмийн зэрэг хамгаалахаар бэлтгэгдэж байсан, улс орны амьдрал, ирээдүйн төлөө бодож сэтгэх, санаа зовох үүрэгтэй ч чадвартай ч хүмүүс байсан. Тэд бас, бусад орнуудын (наад зах нь европын социалист орнууд) тухай мэдээлэл авах, эх орноо тэдэнтэй харьцуулан бодох боломжтой хүмүүс, энэ нь дээдэст төдийлөн хүсмээр биш (зүй нь чухамхүү хэрэгтэй баймаар ч манай дээдэст бол өөр) байсан байж болох. 

	— Ц. Лоохууз, Б. Нямбуу нар тэнд байсан. Нэгэнт тэднийг толгойлогч нар нь гээд, бас “бүлэг байсан” гээд зарлачихсан болохоор, хамсаатнуудыг нь тэндээс “тодруулах”, “бүлэг”-ээ бүрдүүлж харагдуулах ёстой байжээ. Ийнхүү яг л 1930-аад оных шиг нэг завхрал нөгөөгөө нөхцөлдүүлсэн байж болох талтай. Гэвч Ю. Цэдэнбал нарын хувьд энэ бол урьдаас төлөвлөж хэрэгжүүлсэн бодлого гэдэг нь илүү бодитой байх аа. Өөрөөр хэлбэл, Ю. Цэдэнбал хурлын явцад “намын эсрэг бүлэг” гээд зүгээр нэг яаруу сандруу хэлчхээгүй. Энэ нэрийн дор сэхээтний эсрэг шийдвэрлэх цохилтоо хийхээр урьдаас бодож боловсруулсан байсан. Үүнийг түүний 1962 оны 2-р бүгд хурлын дараа болсон зөвлөгөөн дээр хэлсэн үг нотолдог. 

	Харин Ц. Дүгэрсүрэнгийн “Москвад намын эсрэг хуйвалдаан бүлэглэл байгаа. Тэд төлөөлөгчөөрөө Нямбууг нааш ирүүлсэн. Москвагийн Намын дээд сургуулийнхан Нямбуугийн хамсаатнууд гэж хэлэхэд хилсдэхгүй”25 гэсэн үг чухам юунд үндэслэснийг хэлэхэд хэцүү. 

	Ямар боловч энэ бүхнийг нотолж харагдуулах л ёстой болж. Тиймээс Б. Ламжав, Ж. Жамъян, Г. Иш нарын зэрэг чин үнэнч хамгаалагчдын бүрэлдэхүүнтэй баг маш их “ул үндэстэй” ажиллаж харагдах, тэр үндсэн дээр “эсэргүү” нарыг “мадаггүй тодруулан тогтоох” учиртай байжээ. 

	Тэд олон ч хоног ажиллаж, чамгүй “олз омогтой” ирсэн. Энэ нь тэр хүмүүсийн цаашдын ажил амьдрал өсөж, дэвших “гавьяа зүтгэлд” томоохон учир холбогдолтой болсон байдаг. Энэ тухай сүүлийн жилүүдэд олон хүн бичиж тэмдэглэсний дээр 1990 он хүртэлх 25 жилийн түүх өөрөө түмний нүдний өмнө ил тод болж өнгөрсөн билээ. 

	Гадаадаас, ерөөс “НЭБ” хэмээх нэрийн дор хийгдсэн энэ хэлмэгдүүлэлтэд хамгийн олноороо өртсөн хүмүүс бол ЗХУКН-ын дээд сургуулийн, Б. Нямбуугийн нэг ангийнхан юм. Тэр ангийн 20 хүний 19 нь, өөр ангиудаас 3 нийт энэ сургуулиас 22 хүн хэлмэгджээ. Үүнд:

	А) Нэг ангийнхан (хаалтад сургуульд явахын өмнө эрхэлж байсан ажлыг тэмдэглэв.)

	1. Лувсанравданы Баясах (Ус цаг уурын хорооны дарга)

	2. Ламжавын Бямбадорж (Өвөрхангайн НХ-нд хэлтсийн эрхлэгч)

	3. Нанзадын Гомбосүрэн (Биеийн тамирын хороонд хэлтсийн эрхлэгч)

	4 Барианжавын Даанжав (Завханы НХ-нд хэлтсийн эрхлэгч)

	5. Чүеэгийн Дамдинсүрэн (Биеийн тамирын хороонд хэлтсийн эрхлэгч)

	6. Жамцын Дүгэржав (“Улаанбаатарын мэдээ” сонинд)

	7. Төрмөнхийн Жамганбазар (ТЗ-ын намын хороонд 2-р н/б дарга)

	8. Лхамжавын Жигжид (Хэнтийд. АДХГ захиргааны хариуцлагатай н/б дарга)

	9. Шаравын Ишдорж (Сүхбаатар аймагт сонины эрхлэгч)

	10. Намжилбарамын Лхагва (Архангайн НХ-нд 2-р н/б дарга)

	11. Наянтайн Норовринчин (УБ. НХ-нд хэлтсийн эрхлэгч)

	12. Цэрэнбалжирын Рэгжээбуу (Сүхбаатарын НХ-нд н/б дарга)

	13. Мажиг (Мижид) Сандаг (“Намын амьдрал” сэтгүүлийн хариуцлагатай н/б дарга)

	14. Аазайн Санжжав (Эмнэлгийн байгууллагуудын НХ-ны дарга)

	15. Наваан-Очирын Цэрэнбадам (Хэнтийн НХ-нд н/б дарга)

	16. Шаравдонойн Цэрэнхүү (Архангай Төвшрүүлэхийн САА-д дарга)

	17. Гэцэлийн Чойжоохүү (Архангайн НХ-нд н/б дарга)

	18. Ашхүүгийн Чүлтэм (УБ хотын НХ-нд н/б дарга) 

	 

	Б/ Бусад ангиас:

	1. Занын Дамдин (УБ хотын НХ-нд 2-р н/б дарга)

	2. Цэрэнбаатарын Лоорой (НТХ-нд Л. Цэндийн н/б дарга)

	3. Н. Равнайсүрэн

	“Эсэргүү” Нямбуугийн “хамсаатан” Наваан-Осорын Цэрэнбадам. (1925―2004)

	 

	 

	Б. Нямбуу гуай өгүүлэх нь: “Миний сайхан нөхөд надаас болж хэлмэгдсэн. Тэдэнд маань ямар ч буруу байгаагүй. Намайг бүгд хуралд (эсэргүү бүлгийн толгойлогч болохоор С. Б.) явж байгааг тэд мэдээ ч үгүй. Гэтэл тэднийг минь даанч хайр найргүй хэлмэгдүүлсэн юм. Манай курсийн 19 хүнээс намаас хөөгдсөн 3, орлогч болсон 4, бусад нь янз бүрийн шийтгэл авсан. Орлогч болгосон 4 хүний 3-ыг элдэв шалтаг зааж байгаад намаас хөөсөн. 10 хүнийг сургуулиас татан ирүүлж голдуу мал аж ахуйн бригадын даргаар нутаг заан суулгасан. Сургуулиа төгссөн хэдийг зориуд аж ахуйн ажилд хуваарилсан байлаа. Хэрэв миний хомрогд ороогүй бол А. Чүлтэм, Н. Лхагва, Т. Жамганбазар, Н. Цэрэнбадам, А. Санжжав нарын зэрэг олон хүн аймгийн намын хороо, гүйцэтгэх захиргааны даргын зэргэмжийн ажил хийх боломжтой, тийм ч зорилгоор бэлтгэгдэж байсан хүмүүс байв. Н. Лхагва бидэн дотроо хамгийн залуу нь сайн ч сайхан ч хүн байсан. Муу Чойжоохүүг маань “хадны завсар хавчуулсан халиуны зулзага хөөрхий” гэж дууллаа хад нь юу, халиуны зулзага нь хэн юм бэ? гэж хоргоож байгаад л хэлмэгдүүлсэн байсан. Хэлмэгдэлд орсон тэд маань тухайн үед арга хэмжээ авагдаад зогсоогүй, байнгын хараа хяналтад орж мөрдөгдөж, хавчлага шахалтад байж гэр бүл, үр хүүхэд, төрөл төрөгсөд нь хүртэл давхар хохирч зовж зүдэрсэн ч “чамаас боллоо” гэж хэн нь ч, хэзээ ч хэлээгүй, тэгж бод оо ч үгүй. Одоо тэднээс маань амьд сэрүүн үлдсэн нь надтай гурван л хүн байна. Бие сэтгэлийн их зовлон туулж олон нас хорогдсон доо” хэмээнэ. 

	Энд хоёр баримт дурдъя. 1985. 10. 04-ний өглөө Н. Лхагва ажил дээрээ байхад эхнэр нь утасдаж “Нинжбадгар гуай манайд ирээд байна” гэжээ. Машинд сууж Шинэ Дархан руу орох тойргоор эргэтэл НАХ-ынхан зогсоогоод “танайд Нинжбадгар ирээд байгаа шүү. Та харьж явна уу?” гэж асуужээ. Лхагва: “Бид гэдэг чинь ингэтлээ хараанд орсон хүмүүс шүү дээ” гээд бодлогоширдог байсан аж. 

	Н. Лхагвааг нас барахад хамгийн түрүүнд ирэх ёстой дотнын нөхөр А. Чүлтэм нь ирэхгүй байхад гэрийнхэн нь гайхан гоморхож байжээ. Гэтэл шөнө болсон хойно Чүлтэм нь уучлал гуйж, эмгэнэл илэрхийлсэн зурвас бичиж, хадаг самбаатай эхнэрээ ирүүлсэн байдаг. 

	Мөн Н. Лхагвааг НАХ-ынхан нэг хэсэг өөртөө татах гэж оролдож байсан. Д. Төмөр-Очирыг алагдахад хэргийн газрын үзлэгт оролцуулсан, Лхагва өөрөө эхнэртээ “Биднийг үргэлж харж дагаж байдаг хүмүүс олон шүү дээ” гэж байсан. НАХ-ынхан түүнтэй ойртох гэсэн “бид тусалъя” гээд байсан нь сайндаа биш Төмөр-Очир, Нямбуу нарыг тагнуулах гэсэн гэдэг мэдээллүүд байдаг. 

	Н. Лхагва яагаад дөнгөж тавь гарах насандаа өөд болсон нь ч харуусал... төрүүлмээр ажээ. 

	Ц. Лоохуузын сурч байсан Тимирязевын академиас:

	1. Дагданы Эрдэнэцогт: (Сэлэнгийн НХ-нд 1-р н/б дарга)

	а/ Лоохуузын хүссэнээр ар гэрийнхэнд нь тосож аваарай гэж хэл залгуулсан, тэгсэн атлаа

	б/ НТХ-нд мэдээлээгүй, түүнд нөлөөлөгдсөн гэсэн хоёр хэргээр сургуулиасаа хасагдаж, цөлөгдсөн. 

	 

	2. Өлзийхутагийн Бэхтөр: (ХААДС-д тэнхимийн эрхлэгч, декан)

	Диссертациа бичиж дуусгаад байхад нь хамгаалуулалгүй татсан. Түүнийг НЭБ-ийнхнийг дэмжсэн гэж сэрдэн чухамдаа ямар ч баримтгүйгээр буруутган хэлмэгдүүлсэн. 

	 

	3. Чойн Лувсандамдин: (Тимирязевийн академийн аспирант) Лоохуузыг онгоцны буудалд гаргаж өгсөн. 

	 

	Лоохуузыг дэмжсэн хэргээр ноцтой хэлмэгдсэн хүмүүсийн нэг бол А. Отгонбаяр бөгөөд энэ хүний тухай арай дэлгэрэнгүй мэдээлэх учир шалтгаан бий юм. 

	 

	Амгалангийн Отгонбаяр: 

	(1915—1975.01.01.) Галдан бошигт хааны удам одоогийн Ховд аймгийн Эрдэнэбүрэн сумын уугуул. Увс аймаг, Улаанбаатар хотын намын хороонд н/б дарга, Завхан, Дундговь, Архангай аймгуудад намын хорооны нэгдүгээр дарга, УТК-ын 1-р орлогч даргаар ажиллаж байсан. Тэр үеийн томоохон зүтгэлтний нэг байжээ. 

	Түүнийг гайтуулсан “үндэслэл”

	— Л. Цэндийн хамсаатан, өөрийнх нь орлогч байгаад Архангайд томилогдоод явахад нь Цэнд түүнд ангийн буу бэлэглэсэн “хөдөлшгүй баримттай”

	Тэр бээр өөрөө “Цэнд гэдэг нөмөр нөөлөг ихтэй лут эрдэмтний дэргэд байсны хүчинд эдийн засгийн зохих боловсролтой болсон... Монголын эдийн засаг хэт их гүрний хараанд экспортлогч (түүхий эд нийлүүлдэг) орон болж хувирсан, малчид амины өмчгүй нэгдлийн малын төлбөрт орж байгаа зэрэгт сэтгэл эмзэглэн явдаг” байснаа хэлсэн байдаг. 

	— Ц. Лоохуузыг 1964 онд зун амралтаар ирэхэд нь унаагаар үйлчилж гэртээ аваачин амруулсан. Гэтэл 1963 онд Л. Цэндийг огцруулсны дараа хамсаатан нь гэдэг сэжгээр жолоочийг нь НАХЯ-ны мэдээлэгчээр сольсон байсан. Отгонбаяр нь түүнийг мэдээгүй дэргэд нь Лоохуузтай ил задгай яриа дэлгэж хэрхэн Цэндийн хамсаатан болсноо ярьж “чи ер нь задгай цагаан хүн шүү. Над шиг хэл аманд өртөв өө. Гуч дөчөөд он биш ч гэсэн Монголд улс төрийн хэлмэгдэл ямар нэгэн хувилбараар гарч болзошгүй юм шүү”26 гэж зориуд анхааруулсан. 

	Эдгээр “хэрэг”-ээр А. Отгонбаярыг намаас хөөж, Зэлтэр нутагт гэр бүлээр нь цөлжээ. 

	Түүнд хэрхэн хандаж, хэрхэн ялласан байдал нь хэлмэгдүүлэгчдийн хэв шинжит дүр төрхийг сонгодог байдлаар нь харуулах талтай юм. 

	НХШХ дээр яригдсан нь:

	Ж. Жамъян байцаахдаа: “Дэлхийн коммунист хөдөлгөөний шалгарсан гарамгай удирдагч... Цэдэнбалыг шүүмжлэх санаа яаж төрөв? Хэрэв үүнээс чинь болж эрүүл саруул бие сэтгэл нь муудвал Монголд ямар их хохирол, уй гашуу учрахыг төсөөлж байсан уу..? гэхчлэн хоргоожээ. 

	Н. Лувсанравдан: 1964 намар Лоохуузыг дайлж, цайлж албаны машинаар үйлчлэхэд гаргасан зардал чинь Намын үзэл суртлын талаас нь авч үзвэл хэдэн сая төгрөг болж байна. Чи үүнийг төлж чадах юм уу?

	С. Жалан-Аажав: Үүнийг мөнгөөр яаж хэмжих юм бэ? Улс төрийн янхнуудыг шоронд хийвэл таарна... 

	 

	Ер нь генерал Ж. Жамъян гэдэг хүн хэлмэгдэгсдэд онцгой хэрцгийлэн хандаж байсан баримтууд олон байдаг. Хэдэн зууныг өртөөлөн дуулагдаж ирсэн ардын дуунуудыг ч сэрдэн хэлмэгдүүлэхийг энэ хүн л хийсэн байдаг. Тэр эрхэм Зэлтэрийн САА-д ургацын ажлаар очоод байхдаа Отгонбаярыг, мөн тээвэрт явж байсан хөдөлмөрийн баатар Ц. Лувсансамбууг харчхаад энэ үл бүтэх амьтадыг оюутан багш нарын дэргэд байлгаж болохгүй гэж дүрэмдсэн байдаг. 

	Гэтэл тэд, нэг нь цөлсөн газарт нь, нөгөө нь цөллөгийн ажлаа л хийж яваа нь тэр байж. Тэгэхээр тэд чинь хаачих болж байна. Энэ хорвоо дээр гишгэх газаргүй л болж таарлаа. 

	Охин Нарантуяагийн нь өгүүлснээр:

	Иймэрхүү байдлаар шахалт хавчилт улам бүр чангарсаар аавыг нь түдэлгүй мөхөөж чадсан ажээ. 

	 

	4. Дашзэвэгийн Тангад: 

	1935 онд Говь-Алтайн Чандмань суманд төрсөн. 1953 онд СЭЗ техникум, 1963 онд Эрхүүгийн СЭДС-ийг тус тус дүүргэсэн. 1953 оноос Сангийн яаманд байцаагч, хэлтсийн дарга, орлогч сайдын албыг хашсан. 1964 оны эцсээр НЭБ-ийн хэргээр хэлмэгдэж цөлөгдсөн. 

	 

	Яаж буруутан болж, ямар цээрлэл амсав. 

	— Ц. Лоохуузын бүл дүү. Үүний тул онгоцоор ирэхэд нь унаатайгаа угтаж авсан. Идшинд явахад нь унаа залгуулсан. Шинэ жилээр, эсэргүү болчхоод байхад нь гэрээр нь очсон. Хүний ёсонд бол яс махны тасархай ямар ч байсан ургийн холбоогоо мартаж болохгүй. Харин “манай” ёсонд бол энэ нь гэмт хэрэг байжээ. 

	— НТХ-ны 6-р бүгд хурлын шийдвэрийг хөөрөгдөн дэвэргэх кампанийг бүх шатны намын хурлаар зохион байгуулан хийх явцад Сангийн яамны намын үүрийн хурал болж. Төгсгөлд нь тогтоол батлах болоход НЭБ-ийнхнийг “шүүхэд шилжүүлэн, хуулийн хатуу хариуцлага хүлээлгэх” гэсэн заалт ороод ирж. Д. Тангад:

	— Энэ ямар учиртай юм бэ? Намын нэг ч гишүүн ийм санал гаргаагүй. Дээрээс чиглэлтэй юм уу? гэсэн асуулт тавьжээ. Энэ бол намын гишүүн дүрэмд заасан эрх үүргийнхээ хүрээнд хуралд зарчимч, ажил хэрэгч байр сууринаас л оролцсон хэрэг байв. Гэвч тэгж үзсэнгүй “захиалгат заалт” орсон тогтоол гардгаараа л гарчээ. Цэдэнбалын “шийтгэлгүй болохгүй нь ээ. Ард түмэн шаардаад байна” гэдэг үгийг түүний захиалгаар ийнхүү дороос нь үндэслэн бүрдүүлж өгч байгаа жишээ энэ. Нэг ч хүн тийм санал хэлээгүй. Гэтэл тогтоол гарсан байхгүй юу!

	Яамны орлогч сайдын асуудал УТТ-гоор шийдэгдэж байсан цаг биз. Д. Тангадыг УТТ-ны хурлаар оруулан хэлэлцжээ. Цэдэнбал, Лувсанравдан хоёроос бусад нь дуугарсангүй. Тэр хоёр чи яагаад ингэсэн бэ? гэж маш их хоргоожээ. “Шүүмжлэх бол байх ёстой. Болох л зүйл гэж ойлгож байна. Бүлэглэсэн үйлдэл байсан бол болохгүй байх. Хэрэв тэгсэн бол хуулиараа шийдэгдэх ёстой байх. Заавал намын үүрийн хурлын шийдвэр гаргах ямар шаардлагатай юм бэ?” гэж л бодож байна. Би тэгж л хандсан гэдэг туйлын зарчимч байр суурийг илэрхийлсэн байх юм. Гэтэл Тангад сайд нэг юмыг ойлгосонгүй. Тэр нь дээр бидний өгүүлсэн дээдсийн захиалга бөгөөд түүнийг нь тэр бээр олны өмнө илчилчихжээ. Дээрээс өөрөө тулган хийлгэчхээд “олон түмэн ингээд байна. Болохгүй нь ээ” гэж гүжирдэнэ гэдэг бол дэндүү хуншгүй. Ард олноо дэндүү доромжилсон л хэрэг шүү дээ. Гэтэл ерөөсөө нийгмийн амьдрал тэр үед энэ дээр л оршин тогнож байсан байна. Үүнийг Б. Нямбуугийн шүүмжлэлд “Л. Цэндийн асуудал хурлын явцад дороос урсгалаараа гарч ирээд шийдвэрлэгдчихсэн юм биш ээ... Энэ бол н. Цэдэнбал өөрөө санаачлан удирдаж... маш нарийн зохион байгуулалттай хуйвалдааны замаар бэлтгэгдсэн... Үүндээ намайг ч татан оролцуулсан юм” гээд тодорхой баримтуудыг хэлсэн байдгаас харж болно. 

	Эцэст нь Цэдэнбал уурсан “Энэ нөхрийг ажлаас нь өөрчлөөд хөдөө явуул. НХШХ-оор оруулж арга хэмжээ ав” гэснээр Д. Тангадын хувь заяа шийдэгджээ. 

	Үүнээс цааш буруу зөв, үндэстэй үндэсгүйн тухай ярихын утга учир гэж байсангүй. Үүнийг НХШХ-ны хурал дээр болсон нэгэн жишээ тод нотолно. 

	Ерөнхий сайд асан Д. Содном тэр үед Сангийн яамны сайд байж. Тангадыг хуралд ирэхэд сайдыг нь модойтол зогсоочихсон ёстой нэг хөлсөлж өгч байжээ. “Хожим учрыг ойлгосон. Сайд маань миний тухай тодорхойлолт гаргаж өгөхдөө эерэг сайнаар хандаад олигтой муулж өгөөгүй бололтой юм билээ.” Содном сайд “захиалга” биелүүлсэнгүй ээ. НХШХ Намын гишүүнээс орлогч болгон шийтгэж, Увс аймагт явуулахаар шийдвэрлэсэн. Д. Тангад энэ бүхэн байж болох л асуудал гэж хүлээж авчээ. Гэвч асуудал үүгээр дууссангүй. Эхлээд түүнийг шүүхээр шийтгэх өө сэвийг эрэлхийлж, болохгүй болохоор нь яг л бусад цөлөгдөгчдийн нэгэн адилаар үзэж гэр бүлийнхний хамтаар нийслэл хотод суух, гадаадад байтугай дотооддоо чөлөөтэй зорчих... гэх мэт эрхгүйгээр 25 жилийг туулжээ. 

	Харин энэ хүн нутаг заагдан очиж анх хөрөө рамын слесариар ажилласан тэр газраа өөрийн эрхээр суурьшин үлдсэн нэг онцлогтой. Энэ нь Хараа нутгийн орон дэлхий өгөөж буянаа өгсөн. “Муу ахыгаа (Ц. Лоохууз) 5 жил хагас шоронд хатаж байхад нь аз таарч ойр байж, нутгийн хүмүүстэй гэмгүй сайн нөхөрлөсний хүчинд, тэр хүнийг хамгийн их цангааж байсан оюуны өлсгөлөнгөөс нь хуваалцаж 5 жил гаруй сонин хэвлэл зөөж өгсөн дөө” гэдэгтэй нь холбоотой юм билээ. 

	Д. Тангадыг шоронд илгээх горьдлого нь “Ц. Лоохуузад Цэргийн зардлын өсөлтийг харуулсан нууц тоо баримтуудыг гаргаж өгсөн” гэдэг байж. Тухайлбал: Цэргийн зардал дэлхийн 2-р дайны жилүүдэд 148,6 хувь өсөж байсан бол 1958—1964 онд жил бүр тасралтгүй буюу 183,7 хувиар өссөнийг харуулсан тоо баримтыг өгсөн. Төр нь энэ бол нууц гэсэн, Тангад нь “та бүхэн төсвөө тоогоор нь цэргийн зардлаа хувиар ил тод зарлачихсан байгаа. Үүнийг чинь бага сургуулийн хүүхэд ч бодоод гаргачихна шүү дээ” гээд суучихсан. Энэ нь 1962 онд Статистикийн газраас эмхэтгэл гаргасныг бариад суучихсан хэрэг байжээ.

	Ц. Лоохууз, Д. Тангад нар цагаатгагдаж, нэр цэвэршсэний дараа. 1990-ээд оны дунд үе

	 

	Амгаагийн Цагаанхүү: 

	(1925—1996) Завхан аймгийн Түдэвтэй суманд төрсөн. 1938—1940 онд Улаан-Үдэд Монгол рабфак төгсөж, 1940—1952 онд Завхан аймаг, Дотоод яамны төв сургуулиудад хэл бичиг, түүхийн багш хийж байсан. 1952—1957 онд Москва хотод Тимирязевийн академид суралцаж төгссөн, 1963 оныг хүртэл ХААЯ-нд хэлтсийн дарга, МАХН-ын ТХ-нд зааварлагч, 1963—1966 онд ЗХУ-д аспирантурт суралцан эдийн засгийн ухааны доктор (Ph) зэрэг хамгаалсан. 1966 оноос НТХ-нд зааварлагч, 1967 оноос хэлтсийн орлогч 1968―1970 онд НТХ-ны ХАА, худалдаа тээврийн хэлтсийн эрхлэгчээр ажиллаж байгаад хэлмэгдсэн. (үүрэг гүйцэтгэгч гэж байсан нь НТХ-ны гишүүн байгаагүй учраас гэдэг)

	МАХН-ын ТХ-ны ХАА, Худалдаа, Тээврийн хэлтсийн эрхлэгч доктор Амгаагийн Цагаанхүү (1925—1996)

	 

	 

	“Эсэргүү" үйлдэл нь эрт эхэлсэн ч баригдалгүй олон жил явж, ялаа хүндрүүлсэн нэг онцлогтой. 

	Үйлдлүүд нь:

	— “Сэхээтний төөрөгдөлд” холбогдсон. Түүний академид суралцаж байх үе бол ЗХУ-д нийгмийн сэтгэл зүй оюуны сэтгэлгээнд эргэлт гарсан үе бөгөөд тэр бээр өөрөө их уншиж, сэтгэдэг байсан нь дурсамжаас нь харагддаг. Тэр бээр улс төр, түүх, танин мэдэхүй, шинжлэх ухааны методлогийн асуудлаар багш оюутнууд, газар газрын хүмүүстэй өргөн хүрээтэй мэдээлэл солилцож, уншсан сонссоноо их эргэцүүлдэг, улс орныхоо байдалтай харьцуулдаг байснаа хэлдэг байжээ. 

	— “Сэхээтний төөрөгдөл”-ийн тухай тогтоол хэлэлцэх явцад түүний хэлсэн үг ч үүнийг нотлох юм. Тэр бээр:

	“1. Манай эдийн засгийн бодлого бол манай орны өвөрмөц байдлыг тусгасан, социалист орнуудын туршлага дээр тулгуурласан байх. 

	2. Эх оронч үзэл, үндэсний бахархал, үндэсний үзлийн хоорондын харьцаа, уялдаа, ялгаа заагийг тодорхой гаргаж онолын талаар үндэслэж өгөх нь даруй чухал маш их ач холбогдолтой байна. 

	3. Манай ард түмний түүхийг зөвөөр үнэлэх хэрэгтэй... хэтэрхий харааж харлуулан үзэх нь... үндэсний бахархалд муугаар нөлөөлж байгааг анхаарч хувьсгалын өмнөх... баримтуудыг завхруулахгүй байх... 

	4. Бусад орнуудтай харьцах харилцаандаа тэгш эрх, тусгаар тогтносон байдлын үзэл санааг хатуу сахиж, бага жижиг зүйл дээр ч анхаарч байх нь чухал байна” гэж зарчмын асуудлуудыг хөндсөн нь түүнийг бусдаас ялгаруулан харагдуулж байсан байдаг. Энэ үгсийн цаана нэлээд цэгцэрсэн сэтгэлгээ мэдрэгдэнэ. Ялангуяа “үндэсний бахархал” гэдэг монгол үгсийн сангаас хасагдсан байсан ойлголтыг энд дахин давтан тэмдэглэсэн. Чухамдаа аядуу зөөлөн үгээр атлаа агуулгаараа бол НТХ-ны тогтоолыг бут цохисон дүгнэлтүүдийг хийсэн байдаг. 

	— Түүний сэтгэлийг ихэд эмзэглүүлж байсан асуудал бол өөрийнх нь хэлснээр 1948 онд гарсан “хар хууль” гэгч юм. 1948—1952 онд анхдугаар 5 жилийн төлөвлөгөө гэгч мал өсгөх “хяналтын тоо” тогтоож, жилээс жилд өсгөн нэмэгдүүлэх чиглэлээр ардын аж ахуйтнаас хий малын мах, ноос, сүү албан журмын оногдол үүрэг, албан татварын дарамтаар ард түмнээ үгүйрүүлэн хоосруулж, монгол түмний түүхэнд “ялтай мал” гэдэг хөнөөлт ойлголтыг бий болгосныг эрс шүүмжилдэг байсан. Бүр хожим Н. Жагварал даргынхаа амнаас “1948 онд ардын аж ахуйтныг төлөвлөгөөжүүлэх тооцоог би хийсэн юм шүү дээ” гэдэг үгийг сонсоод ой гутсан гэдэг байжээ. 

	Төгсөөд ирэхэд нь “төөрөгдлийн” хэргээр НТХ-д байцаагдаж, заавал хөдөө ажиллуулах чиглэл авч 3 сар ажилгүй зовж эцэст нь Орос сургагч даган хөдөө явсан түүхтэй. 

	— НЭБ-т холбогдсон нь: 1964 онд Лоохууз наашаа явахын өмнө академи дээгүүр нь очиж хүмүүстэй уулзах явцдаа “3-р таван жилийн төлөвлөгөөний ХАА-н талаарх зорилт хэрхэн биелэгдэж байгааг гаргаж өгөхийг” хүссэн. Би уг төлөвлөгөөг боловсруулалцсаны хувьд биелэгдэх боломжгүй байсныг тооцон үзсэний үндсэн дээр хэдэн дүгнэлт гаргаж өгсөн. Ю. Цэдэнбал “Лоохуузын хэлсэн үгийн дотор орсон 3-р таван жилийн төлөвлөгөөний биелэлтийн талаар хийсэн дүгнэлтийн чанартай хэсгийг хэн хийснийг заавал олж тогтоох” хатуу үүргийг НАХЯ-нд өгсөн. Тэд нар эх нооргоор нь хэдэн жил эрж хайсан...” гэж Цагаанхүү өөрөө тэмдэглэжээ. Тэр нь үнэн байв. Бас түүний үлдээсэн нэг үг бий. Юу гэвэл: “Би... хэдэн малынхаа л төлөө үгээ хэлсэн” гэсэн. 

	А. Цагаанхүүг ийнхүү 1970 оны эхээр сая нэг юм илрүүлэн тогтоож, удтал илрээгүй хэмээн шүд зууж, намаас хөөж, хөдөө цөлжээ. 

	Эдний гэр бүлийнхнийг, ялангуяа Эрдэнэт хотод байх хугацаанд хэрцгийгээр дарамтлан доромжилж байсныг өөрөө тоочин тэмдэглэж үлдээсэн нь бий. 6 хүүхэд төрүүлж өсгөснөөс ганц отгон охин нь мэнд үлдэж бусад нь энэ харгислалын хөлд үрэгджээ. Энд янз бүрийн шалтгаанаар, заримыг нь эмчлэхгүй үхүүлэх, ослоор нэрвэх гээд сонсоход ч бэрхтэй явдлууд байжээ.

	А. Цагаанхүүгийн гэр бцл цөллөгт. 

	Арын эгнээний 4 бяцхан иргэн цөллөгийн дарамтыг даасангүй, эмгэнэлтэйгээр хорвоогийн мөнх бусыг үзүүлжээ

	 

	 

	Лоохуузыг огт таньж мэдэхгүй, тэгэх тусмаа “толгойлогч” нь бүр ч мэдэхгүй, “тэдний хамсаатнууд”-ыг тоочиж барахад бэрх. Зарим нь бүр онигоо шиг тохиолдлууд ч байдаг. Хатгалын ноос угаах үйлдвэрийн ерөнхий инженер Ц. Бүтэд гэдэг хүн Б. Нямбуу “эсэргүү” болсныг сонсоод “Хачин юм даа. Манай аймгийн намын дарга байсан. Сайн л хүн байсан даа” гэж хэлээд эсэргүү болж Өмнөговьд бага ангийн багшаар очжээ. 

	Энэ хэлмэгдэлд эдийн засагчид олноор өртсөн нь тохиолдлын биш. Улс орны хөгжил, ард түмний амьдрал дорой байгааг харуулсан эдийн засгийн үзүүлэлтүүдийг чандлан нууцалж байсныг илчилж хэлсэн болгоныг “эсэргүү” болгон сүйтгэсэн байдаг. Улсын банкны хэлтсийн дарга Ванчигийн Дашбалжир, валютын мэргэжилтэн Гомбожавын Жамбалдорж нарыг ЭЗДС-ийн багш тэнхимийн эрхлэгч Д. Баасанжавт тоо баримт гаргаж өглөө гэж шүүхээр ялласан нь хууль зүйн үндэслэлгүй байсныг хожим тогтоосон байдаг. Жишээлбэл: төгрөг валютын ханшийг “улсын нууц” хэмээн ялласан байх юм. 

	 

	Ваанчигийн Дашбалжир: 

	1930 онд Баянхонгор аймгийн Баянбулаг сумын нутагт төрсөн. СЭЗ Техникум, Москва хотын ЭЗДС-ийн түргэвчилсэн сургалт, Улаанбаатарын ЭЗДС-ийг дүүргээд Улсын банкны ерөнхий хороонд хэлтсийн даргаар ажиллаж байхдаа ЭЗДС-д цагаар багшилж байжээ. Нэгэн ёсондоо Д. Баасанжав нартай нэг тогооноос хооллож байсан аж. 

	Тэр бээр сургалтад ашиглах зорилгоор Д. Баасанжавт 1948, 1952, 1958 оны банкны гадаад орнуудтай харилцсан тооцооны үлдэгдэл, 1963 оны банкны кассын орлогод худалдааны байгууллагаас оруулсан орлогын хувь ба үнэмлэхүй тоог өгч “улсын маш нууц баримтыг бусдад гаргаж өгсөн” хэргээр 2,6 жилийн ял эдэлж, 25 жилийн мөрдлөг хавчлагын амьдралыг туулжээ. 

	 

	“Жижиг Лоохууз” пайзтай Дорпаламын Цэен, “Харш үзэлтэн” Пүрэвийн Санж мэтийн Лоохуузаа танихгүй, нөгөөх нь эднийгээ таньж мэдэхгүй “хамсаатнууд” садан төрөл, танил атлаа үзэл бодол, үйл хэрэгтэй нь огт холбогдолгүй Т. Жамбал, Д. Түгжжав, Б. Дашзэвэг, М. Төмөржав, Б. Аюуш гээд тоо нэрийг нь тоочиж барахааргүй үргэлжилсэн хэлмэгдүүлэлтээ Лоохуузтай холбодог байв. Тэгэхдээ тэр тохиолдол бүхэнд шинэ шинэ хэлбэрийн ял зэм тулгагдаж байсан. Энд нэр дурдагдсан зарим хүмүүсийн жишээг харья. Д. Цэен, П. Санж нар 6-р бүгд хурлын шийдвэрийг танилцуулах нэртэй, тулган хүлээлгэх “тоглоомд” оролцуулахад нь тэд өөрийн гэсэн толгойтой учраас хүлцэнгүй хүүхэлдэй байгаагүй, асуулт тавьсан. Жишээ нь: Манайд нэг хүнийг тахин шүтэх явдал байна уу? Байхгүй бол нам засаг хоёрыг заавал нэг хүн атгаж суух учир байгаа юм уу? гэсэн асуулт тавиад “хар дансанд орсон ч тухайн үедээ намын шийтгэлтэй үлдэж, сургуулиа төгссөн ЦИС-ийн тэнхимийн эрхлэгч Д. Цэенг яг 20 жилийн дараа энэ хэргээр нь намаас, ажлаас, армиас хөөж бөөн сүр дуулиан болгосон: “Дайсныг дарах энэ том операцыг” манай армийн командлал, армийн намын комисс хэрхэн гялалзтал зүтгэснийг би зритель - амьд гэрч нь болж суусны хувьд тун сайн мэдэх билээ. Д. Цэенд тухайн үед өөр ямар ч хийсэн хэрэг байсангүй. Тэр бол өөрийнхөөрөө л асуудлыг шийддэг, ажлаа хийсэн шиг хийдэг, удирдлагад нь байсан дийлэнх олонх хайрлаж хүндэлдэг, “бохирдсон” орчинд дэндүү шударга нэгэн л байсан. 

	Дарга нар маань “Жижиг Лоохууз” учраас яасан ч хамаагүй гэдэг байр сууринаас л хандсан, НХШХ тэр хандлагыг нь хөхиүлэн дэмжиж зөвшөөрөл олгосон. 

	Д. Цэенг хамаг “сэтэр”-ээс нь салгаж “баатарлаг гавьяа байгуулснаа зарлах гэж тус сургуулийн үндсэн үйлдвэрлэл болсон хичээл сургуулийг тасалдуулан, түргэн авч, бүх бие бүрэлдэхүүнийг цуглуулаад БХЯ-ны нэг орлогч сайд, Армийн намын комиссын дарга хоёр давхин ирж энэ тухайгаа мэдээлээд “бие бүрэлдэхүүнийг түүний халдвараас хамгаалан сэргийлэхийн тулд” ийнхүү яаралтай арга хэмжээ авч буйгаа мэдэгдсэн. Эцэст нь түүнээс хамгаалах хүч нэмэгдүүлэн зэвсэглэсэн харуул манаануудыг шинэ постууд дээр гаргах шийдвэр гаргаж хөгийн юм болж байсан билээ. 

	Энэнтэй холбогдуулаад нэг онигоо санаанд ордог юм. 

	Хадлангийн бригадынхан өдрийн хоолондоо цугларч баахан хөгжилтэй яриа өрнөжээ. Бүгд хөхрөлдөн хөгжилдөж байхад нэг нь чимээгүй л суугаад байсан гэнэ. Гэтэл маргааш нь хооллож ундлаад хэсэг зуур амарч байтал нөгөө эр гэнэт түсхийтэл инээж, нөхдийнхөө гайхлыг төрүүлжээ. Учрыг нь асуутал “та нарын өчигдрийн ярьсныг бодоод” гэжээ. 

	Гэтэл манай дарга нар 20 жилийн дараа түсхийж 1985 оны эхээр 1965 оны “хэргээр” хүнийг шийтгэсэн л юм даа. Харин 5 жилийн дараа тэд бүх хохирлыг нь буцаан төлж хөгөө хөлдөө чирч л байсан даа. 

	Зүүнбаяны нефтийн үйлдвэрийн залуу инженер П. Санж: “Үнэхээр НЭБ-ийн үйл ажиллагааг коммунистуудаар шүүн хэлэлцүүлье гэж байгаа юм бол хэлсэн үгийг нь бүрэн эхээр нь хэвлэлд нийтлэх нь зүйтэй... Тэр 3 хүнийг бут цохисноор тэдний үзэл санааг бут цохилоо гэж бодож байна уу? Хэлсэн ярьсан санаа бодолд нь зөв юм огт алга гэж үү дээ?” гэх зэргийн асуултууд тавиад л шууд “эсэргүү” болчихжээ.

	Энэ ч бас, л өөрийн паянтай. 

	П. Дамдин сайд: “Чи муу НТХ-ны шийдвэрт эргэлзээд байхдаа яадаг юм” хэмээн омогдож

	П. Санж: — Би сохроор итгэж чадахгүй

	П. Дамдин: - Би өнөөдөр төрийн сайдын хувьд чамайг Монголын 1,5 сая шоо дөрвөлжин км нутгийн аль дуртайдаа шиднэ. Чамайг ажлаас халлаа. 

	П. Санж: ― Тэг ээ тэг. Би чам шиг нэр тушаал хөөцөлдөгч карьерист биш. Хаана нь ч очсон эх орондоо ажилласан шиг ажиллаж чадна. 

	П. Дамдин: ― Дипломоо аваад ир чи!

	П. Санж: ― Чамд өгөхгүй ээ. Чамаас аваагүй. Би Зөвлөлтийн эрдэмтэй номтой багш нараас авсан юм. 

	Энэ ярианы дараа бас л сайдыг хамгаалах харуул манаанууд гарч байсан байх юм. 

	Бүрэнцогтын уурхайд малтагчаар цөлөгдсөн залуу инженер уг газраа очихдоо хүн шиг биш кокс болж очсон (тэвш дүүрэн кокс дээр хэвтэж очсон гэдэг) ч халуун сэтгэлт ажилчин нөхдийнхөө “бурхан” хүн нь болж чадсан байдаг. “Эсэргүү” асуулт тавьсан хоёр нээрээ л өөрийн гэсэн бөндгөртэй хүмүүс байсныг хожим нь тэд хоёул техникийн ухааны эрдэмтэд болж, Санж нь яруу найргийн хэд хэдэн ном, нийгэм улс төрийн сэдвээр олон өгүүлэл нийтлүүлсэн баримт нотолдог. Тэр бээр цөллөгт байхдаа: “Энэ залхаан цээрлүүлэлтийн зорилго нь:

	1. Бүх төрлийн мэдээллээс таслах

	2. Оюунаар хоослох

	3. Бие махбодоор хашраан туйлдуулах

	4. Улмаар хүний зэрэгтээ амьдрах эрхийг хасаж аажмаар үхдэл болгох. Үүнийгээ хэрэгжүүлэхийн тулд:

	— Гадаад хэвлэл захиалгад хяналт тавих.

	— Хэсэг цехийн даргаас дээш ажил хийлгэхгүй байх

	— Хүний физик боломжоос давсан хар ажил хийлгэх

	— Гэр бүл, үр хүүхдийг нь ажиллах, сурах боломжоор хавчих

	— Ажлын ямар ч амжилт гаргасан түүнийг нь үл тоомсорлох, амжилт гаргуулахгүй байх, 

	 

	гэх мэт шахалт дарамтын тогтолцоог бий болгосон байдаг” гэсэн нь түүний туулсан амьдрал болой. 

	 

	Дашзэвэгийн Чогсом: (1931—1996)

	Говь-Алтайн Түмэн суманд төрсөн. 1947 онд СЭЗ техникум, 1954 онд Эрхүүгийн СЭЗДС-ийг дүүргэж, эдийн засгийн төв байгууллагуудад мэргэжилтэн, хэлтсийн даргаар олон жил ажилласан. 1962—1964 онд Плехановын их сургуулийн аспирантурт байгаад хэлмэгдсэн. 

	Монголын улс төрийн хэлмэгдэгсдийн холбоог үүсгэн байгуулагчийн нэг, анхны тэргүүн агсан. 

	Түүнийг чухам юуны учир хэлмэгдүүлснийг гэрчлэх тодорхой баримт үлдсэнгүй. Д. Төмөр-Очир, Ц. Лоохууз нартай хуучин танил, улс орныхоо хөгжлийн асуудлаар тэдэнтэй санал бодлоо солилцож явсан. Ялангуяа Ц. Лоохуузтай нэгэн цаг үед суралцаж байсан аспирантууд учраас л сургуулиас нь хасаж, цөлсөн аж. 

	НХШХ-ны 1965. 01. 11-ний 68-р тогтоолд заахдаа: “Үзэл суртал, ёс суртахуунаар доройтож, үндсэрхэх, үгүйсгэх үзэлд гүнзгий автаж Зөвлөлт - Монголын найрамдлын эсрэг үг яриа гаргасан нь холбогдох баримт, өөрийнх нь яриагаар батлагдсан” гэсэн авч чухам тэгсэн гэх ганц ч тодорхой баримт байсангүй. Түүнийг намаас хөөж, материаллаг үйлдвэрлэлд ажиллуулахаар шийтгэсэн бөгөөд Түмэнцогтын САА-д тоо бүртгэгчээр цөлж улмаар ажил тасалсан хэргээр шоронд хорьжээ. 

	 

	Раднаагийн Бариадий: 

	(Дамдины Махабариадий)

	1931 онд Одоогийн Булган аймгийн Хутаг-Өндөр сум, Уньт багийн нутагт төрсөн. 1952—1957 онд МУИС-ийн анагаах ухааны факультетад суралцаж онц дүнтэй төгссөн, 1957—1958 онд Булган аймгийн ерөнхий эмч, 1958—1959 онд ЭХЯ-нд байцаагч, ахлах байцаагч, 1959—1961 онд ЗХУКН-ын дээд сургуулийг дүүргэсэн. 1963—1965. 1-р сар хүртэл ЭХЯ-ны Намын хорооны даргаар ажиллаж байгаад хэлмэгдсэн. 

	 

	Хэрэгт холбогдсон шалтгаан:

	Түүний өгүүлэх нь: “1964 оны 12-р сарын 17-нд Улсын Банкны Хорооны дарга Лхамсүрэн бид хоёрын хооронд түүний албан тасалгаанд доорх утга бүхий яриа болсон. 

	— Ю. Цэдэнбалын гарт нам, төрийн бүхий л эрх мэдэл төвлөрч, эрх тушаалд дуртай, бялдууч, мэдлэг боловсролоор дулимаг, хувийн ашиг хонжоо эрхэмлэсэн хүмүүсээр өөрийгөө тойрон хүрээлүүлж, бурхан мэт тахигдан, үйл ажиллагаандаа шүүмжлэлтэй хандах чадваргүй болж байна. Энэ байдал цаашид үргэлжлээд байвал намын нэр хүнд, улсын хөгжил, боловсон хүчний бодлогод ихээхэн хохирол учруулах учир түүнийг энэ өндөр албан тушаалаас зайлуулах нь зүйтэй юм. 

	— Манай гадаад худалдаа зөвхөн ганц ЗХУ-тай явагдаж байгаагаас алдагдалтай байна. Дэлхийн зах зээлд гарах нь зөв. 

	— Өр зээл туйлдаа хүрч ард түмний нуруун дээр дааж давшгүй ачаа болох нь ээ. Чи тодорхой мэдээлэлтэй байгаа хүн. Нарийн судалгаатай байх нь зөв юм. 

	Энэ бүгд хурал дээр яригдах байх, ямар нэг байдлаар асуудлыг хөндөж тавих нь зүйтэй юм гэсэн асуудлуудыг ярьсан. 

	Тэр үедээ Лхамсүрэн зөвшөөрч байсан мэт атлаа хурлын дараа дээшээ мэдээлэл өгсөн юм билээ” гэсэн нь үнэн биз. Лхамсүрэн даргыг ч буруутгахад бас хэцүү хэрэг; Болохгүй байгааг мэдсээр байсан, энэ хүний хэлж байгаа зөв гэж санал нийлж байсан олон хүн ийм байдалд орсныг зөв гэхэд хэцүү ч тэднийг баалахад бас хэцүү биз ээ. 

	Мөн НТХ-ны бүгд хурал хуралдах өдөр “Үнэн” сонинд Р. Бариадийн бичсэн “Монголын ард түмний аж амьдралыг дээшлүүлье” гэсэн шүүмжлэлт өгүүлэл гарсан нь бас нэгэн том “хэрэг” болжээ. 

	Намаас хөөгдөж, ажлаасаа халагдан, СнЗ-ийн (1965. 1. 23-ны) № 22 тоот тогтоол, ЭХЯ-ны сайдын В-165 тоот тушаалаар Их эмчийн эрхээ хасуулан, дипломоо хураалгаж Дорноговь аймгийн Хөвсгөл суманд бага эмчээр цөлөгджээ. 

	Гэхдээ энэ бүх шийдвэрийг гаргах явцад түүнийг чамгүй гүтгэсэн, доромжилсон, олон нийтийг эсрэг нь турхирсан булай явдлууд гарсан байдаг. 

	 

	* * *

	 

	Намын төв байгууллагын шийдвэр, СнЗ-ийн тогтоолоор шийтгэгдэж гэр бүлээрээ цөлөгдсөн зарим тоймтойхон “эсэргүү” нарыг дурдахад энэ бөгөөд хэлмэгдүүлэхийг бараг л дарга нэртэй бүхэн дов болгон дээрээ хийж байсан гэхэд нэг их хилсдэхгүй байх аа. Яам, газар, аймгийн түвшинд бол нам төр нь албан ёсоор эрх зөвшөөрлийг нь олгочхоод байсан билээ. Ялангуяа намын дарга нар нь: Дорнодын Рагчаа, Дорноговийн Цэрэн гээд тун хатуухан гарууд байсан юм байна. Энэ тухайд Баянхонгорын намын 2—3 дарга нар бусдаасаа онцгой тасарч өв уламжлалаа залгамжилж байсан гэлцдэг юм. 

	Бүр Н. Гунгаажавыг аймгийн дарга байхад намын 1-р дарга нь Ядамсүрэн нь элдвээр өөчилж, гоочилж байгаад огцруулан явуулсан байдаг. Гэтэл түүнийг залгасан Н. Норолхоо, И. Ламжав гэдэг дарга нар ямархан байсныг тэдний гарын шүүсийг амсаж ямаа, тэмээ болчих шахсан Т. Галсан найрагчийн дурсамжид уншигч таны анхаарлыг хөтөлье. 

	Чингэхийн өмнө эрхэм хүний намтрыг сөхье. 

	 

	Тангадын Галсан: 

	1932 оны хавар Цэцэрлэг-Мандал аймгийн Чандмань уулын хошуу (одоогийн Баянхонгор аймгийн Заг сум)-ын нутаг Бумбатад төрсөн. 

	МУИС-ийн хэл, уран зохиолын ангийг төгсгөөд Баянхонгор аймгийн төвийн 10 жилийн сургуульд багш, хичээлийн эрхлэгчээр ажиллаж байгаад “намын үзэл сурталд харш зохиол бичсэн” гэгдэж НАМ, НАХ хоёрын хараанд өртөж, хар дансанд авагдаад байсан үед нь Д. Төмөр-Очир нутагт нь цөлөгдөн очиж, Намын эсрэг бүлгийн хэрэг мандсанаар аль алиных нь хам хэрэгтэн, тухайлбал Төмөр-Очирын “үндсэрхэх үзэлтэн”, НЭБ-ийн “үгүйсгэх үзэлтэн” болон тодорч ажлаасаа, мэргэжлээсээ халагдан, зохиол бүтээл нь хаагдаж, нутагтаа атлаа цөллөгийн, гэртээ атлаа гэмтний зэрэгт хатуу хараа хяналтад тэмээчин, ямаачин, тууварчин, мужаан, манаач... гээд хийгээгүй хар бор ажил гэж бараг л үлдсэнгүй. Энэ тухайгаа тэр бээр дурсамж - зохиол шахам “... АПУ-ийн ачигч”, “махны ясчин”...-ны тэмдэглэл хөтөлсөн нь буй. Ял ялын дотроос хамгийн хүнд нь “Төрсөн хүүгийн чинь үг” хэмээх анхны номыг нь хураан шатаасан, хэвлэлтэд ороод байсан “Талын анхил цэцэгс” шүлгийн түүвэр, И. А. Крыловын “Ёгт үлгэрүүд” номыг нь хураан авч устгасан явдал биз ээ.

	 

	[image: Image]

	Тэмээчин Т. Галсан сэнжтэй аягатайгаа сүргийн бэлчээрт

	 

	 

	Гэвч тэр бээр “даравч дардайдаг” жамаар удам дамжсан унаган төрмөл авьяас билиг, уншиж гэгээрсэн номын ухаан, хал үзэж хат суулгадаг амьдрал багшийн сургамж бүхний дундаас өдгөө бидний мэдэх “Өөлд өвөө, юлд егөө” болон алдаршжээ. Эдүгээ Нацагдоржийн шагналтан зохиолч, соёлын гавьяат зүтгэлтэн гэхчлэн аав ээжээс хайрласан дуудуулах нэрд нь хүртэл нэлээд олон “даваа давж хүрэх” гуншинтай болсон энэ эрхэм Чой. Лувсанжав багштаны Хэл иргэншлийн эрдмийн хүрээлэнд унаган мэргэжлээрээ ажиллаж эрдэм мэдлэгийг түгээхийн хамт, уран бүтээл, судалгааны арвин туурвилтай явна. Эндээ нь үгүй явахад нь “эсэргүү” болгож чадсан эрээн алаг энэ хорвоод далан гурав дахь жилийнхээ босгон дээр далан таван ном, 60 киногоо ард олондоо хүлээлгэн өгсөн энэ хүний намтар түүх, бүтээл туурвилыг энд би өгүүлэхгүй. Учир нь ШУА-ын хэл зохиолын хүрээлэнгийн захирал утга зохиол судлаач, академич Х. Сампилдэндэвийн туурвисан “XX зууны Монгол зохиолчид” цувралын 13-р боть бүхэлдээ тэр бүхэнд зохиулагдсан байгааг цухас дурдсуу:

	 

	Харин эрхэм найрагчийн өргөө гэрт ажил хэргийн учралаар нэгэнтээ хөл тавихдаа архив, музей, номын сан, ажлын өрөөний алин болохыг шуудхан хэлэхэд самгардмаар, бас өөрийг нь олж харахад бэрхтэй байсан ч хоёр бичиг баримт олж үзсэнээ өчвөөс. 

	“Дугаар 76. Тангад овогтой Галсан нь 1965 оны улс төрийн хэрэгт шийтгэгдсэнийг хянан үзэхэд уг хэрэг хилс болох нь тогтоогдсон учир 1991 оны 1-р сарын 29-нд цагаатгаж энэхүү үнэмлэх олгов” гэсэн Монголын шинэ төрийн хүлцэл бичиг, Америкийн намтар судлалын хүрээлэнгээс “Дэлхийн суут хүмүүсийн намтрын цадиг” ботид бүртгэсний батламж бичиг хоёр болой. 

	“Эсэргүү” нар маань нэг иймэрхүү л ширхгийн хүмүүс байж шүү дээ гээд бодоход гунигтай ч юм шиг. Гунигтайн учир, тэр хүмүүсийн хэчнээн нь ч энэ эрин цагийг үзэж чадсангүй вэ? Хэчнээн ч эх оронч санаа сэдэл, бүтээл туурвил хөнөөгдөв гэсэн бодолд юм. 

	 

	Дурсамжаас дурдахуйд:

	“Тангадын Галсангийн эсэргүү бүлэг” 1963. 07. 06-нд их баяр наадмаас 4-хөн хоногийн өмнө МАХН-ын төв хорооны Улс төрийн товчооны нууц хуралдаан болжээ. 

	Нууцлахын учир нь академич Дарамын Төмөр-Очирыг намаас хөөсөн явцын тухай, мөн тэрхүү ажлыг гардан зохион байгуулсан Н. Норолхоогийн гавьяаг үнэлэн сайдын зиндааны албан тушаалд тохоон томилох тухай зөвлөлджээ. 

	Баянхонгор аймгийн Намын хорооны дарга байсан Н. Норолхоо Улс төрийн товчооны гишүүдэд: би нам төрийн эсэргүү Төмөр-Очирыг ахин өндийхгүй болтол нь дарж өглөө. Энэ бол намдаа байгуулсан гавьяа мөн, бусад намын байгууллага тэр ч байтугай Улаанбаатар хотын намын хороо Төмөр-Очирыг намаас хөөн зайлуулж чадаагүй шүү дээ! Харин би л чадлаа. 

	Миний тэмцэл зүтгэлийг Улс Төрийн Товчоо өндрөөр үнэлж байгаад би баярлаж, дараачийн алба үүргээ өмнөхөөс илүү биелүүлэхэд ч бэлэн байна. 

	Гэвч нэг зүйлийг онцлон тэмдэглэлгүй орхиж болшгүй. Юу гэвэл: Төмөр-Очир дарагдсан боловч, Төмөр-Очирын “эсэргүү бүлэг” Баянхонгорт үлдсэн шүү!

	Түүний толгойлогчийг Галсан гэдэг. Тэр этгээд одоогоор аймгийн төвийн дунд сургуулийн хичээлийн эрхлэгчээр ажиллаж байгаа. Баянхонгорт хааяа тахал гардаг. Энэ аюултай. Гэвч Галсан, түүний бүлэг бол тахлаас аюултай. Онц аюултай. Тэр этгээд нэгдүгээрт: өсвөр үеийг үгүйсгэх, үндсэрхэг үзлээр хордуулдаг. Хоёрдугаарт: дандаа далд утга, үгүйсгэх үзэл санаатай шүлэг зохиол бичиж төв хөдөөгийн олон хэвлэлд нийтлүүлдэг. 

	Мөн тиймэрхүү утга агуулгатай шүлэг тухайлбал Д. Пүрэвдоржийн “Чингис”, Б. Ринчений “Монгол хэл” зэрэг үндсэрхэг хорон зохиолыг сурагчдаар албадан цээжлүүлдгийг бид олж тогтоосон. Түүний бичсэн зарим эсэргүү бүтээл тухайлбал: “Төр - Мангас” гэх мэтийн зарим зохиолын олж аваад байгаа. Энэ бол үнэхээр аюултай этгээд. 

	Гуравдугаарт: эдийн засагч Пүрэвжав, багш Цэндсүрэн, лам Юндэнбатаа, их эмч Шарав-Арилдий, сэтгүүлч Б. Дарамжав, М. Жадамбаа, мөн Төмөр-Очиртой хамтран ажиллаж байсан инженер Очиржав, Даамал Балжиннямбуу, Зурагчин Даваа зэрэг намын үзэл сурталд эргэлздэг үл бүтэх этгээдүүдийг Галсан толгойлж байна. 

	Өөрөөр хэлбэл Төмөр-Очир дарагдсан боловч Төмөр-Очирын томоохон бүлэг Баянхонгорт үлдлээ” гэж танилцуулжээ. 

	Ю. Цэдэнбал — Энэ бол ноцтой явдал! Үүнд онцгой анхаарах хэрэгтэй!!

	Дүгэрсүрэн -Үүнд бид цаг алдаж болохгүй! 

	 

	гэж улс төрийн чиглэл өгснөөр Баянхонгор аймагт Галсангийн бүлгийг тагнан илрүүлэх, мөрдөн мөшгөх, ажил албанаас нь зайлуулах, шүлэг зохиолыг нь хулгайлах, номыг нь шатаах, тэр ч байтугай хэд хэдэн хүнийг хугацаагүй цөлөх улс төрийн цусгүй аллага эхэлсэн түүхтэй. 

	Харин Төмөр-Очирыг МАХН-аас хөөж “ахин өндийхгүй болтол нь дарсан” хийгээд бас Баянхонгорт Галсан толгойлогчтой эсэргүү бүлэг үлдсэнийг илрүүлж өтсөн гавьяаг нь үнэлэн ямар ч эрдэм чадалгүй Норолхоог сайдын хангамж бүхий Биеийн тамирын хорооны даргаар дэвшүүлэн ажиллуулжээ. 

	Гэвч тэр нь төрөлхийн тархины яртай учир галзуу нь илэрчээ. Яаж илэрсэн бэ? гэвэл нэгдүгээрт “Зайсан толгойн орой дээр машинтайгаа заавал гар” гэж жолоочоо сандраажээ. Тэр үед Зайсанд засмал зам байсангүй, явган хүн ч зүдэрч мацдаг байв. Хашир жолооч даргынхаа байж байгаа царай, завжаар нь бамбарч буй хөөс, хүүхэн хараа нь томорсон нүд зэргийг хараад тэргээ тушаахаар шийдэхдээ:

	— Цаадах чинь галзуу хүн байна гэж хэлсэн гэдэг. 

	Дараахан нь Норолхоо нас барсан ээжийгээ “чандарлаж байгаа нь энэ” гэж машины дөрвөн дугуйн дээр тавин шатааж, хөөрхий талийгаачийн шарил гүйцэд хайлалгүй хүн харахад байтугай, ярихад эвгүй айдас хүйдэс болжээ. Энэ үг НАХ-ын шугамаар өгсөж Намын дээдэст хүрчээ. Эмнэлэг ч Норолхоо “галзуу”-г батлав. УТТ Норолхоогийн намд байгуулсан гавьяаг үнэлэн БНАГУ-д улсын зардлаар жил бүр үнэгүй эмнүүлэх болсон төдийгүй, дээд мэргэжлийн сэхээтний авдаг цалингийн дээд жишгээр онцгой тэтгэмж тогтоон өгчээ. 

	Өөрөөр хэлбэл тэмээчин болж цөлөгдсөн Галсанд сар тутам 70 төгрөгийн цалин тогтоож өгсөн бол Норолхоод түүнээс арван хэд дахин их мөнгө өгөх болсон нь улс төрийн янхныг урамшуулсан ичгүүр сонжуургүй явдал байлаа. 

	Галсангийн бүлгийн 13 “Эсэргүү” хэн хэн байсан бэ? Тэднийг яаж тамласан бэ?

	 

	1. Нямын Пүрэвжав: (1937—1985)

	Угтаа Завхан аймгийн гаралтай ЗХУ-д улс ардын аж ахуйн дээд сургууль төгссөн. Орос, англи хэлтэй. Эдийн засагч мэргэжилтэй. Шулуун шударга сэхээтэн байв. Тэр бээр Баянхонгор аймагт төлөвлөгөөний комиссын орлогч даргаар томилогдож очоод ганц жил бололгүй “Галсангийн бүлгийн эсэргүү” гэгдэн Баянговь сумд бригадын тоо бүртгэгчээр хөөгдсөн. Энэ бол улс төрийн цөллөг байлаа. 

	Цөллөгт арав гаруй жил болсон. Баянхонгор хотын барилга конторт Пүрэвжавыг зөвлөлтийн мэргэжилтний хэлмэрчээр “тусгай хяналт доор” ажиллуулжээ. 

	Улмаар улс төрд өөрчлөн байгуулалтын уур амьсгал орсон хийгээд нөгөө талаар н. Пүрэвжавын хэлний чадварыг ашиглах үүднээс 1980-аад онд Эрдэнэтийн уулын баяжуулах үйлдвэрт орчуулагчаар шилжүүлжээ. 

	Түүнийг Зөвлөлтийн хүмүүс мэдлэг чадварын хувьд ихэд үнэлдэг байв. Гэвч эв эрүүл биетэй залуу сэхээтэн учир битүүлгээр амь алдсан. 

	Үүнийг учир мэдэх хүмүүс: улс төрийн аллага байсан ч гэж үздэг. Учир нь тэр бээр Цэдэнбал, түүнийг тойрон хүрээлэгсдийн улсаа худалдсан бузар булхайг цаг ямагт илчлэн шүүмжилсээр ирсэн нь тийнхүү егүүтгэлд өртөхийн шалтгаан болжээ. Бас түүний хайрт хань, хоёр сайхан хүүхдийн ижий Лхамсүрэн бурангуй нийгмийн ил далд дарангуйллыг даалгүй нөхрөөсөө өмнө нас барснаар монгол улсын нэгэн сайхан сэхээтний гэр бүл мөхөж хоёр хүүхэд өнчрөн үлдсэн билээ. 

	Том охин П. Солонгоо нь: “Аав өглөө нь ажилдаа зүгээр л явсан. Орой намайг хичээлээс ирэхэд унтаж л байсан. Хоолоо хийчхээд дуудахад өнгөрчихсөн байсан. Эмч хэлэхдээ “зүрхний шигдээс” л гэсэн. Ээж маань эмч хүн байсан. 1975 онд өнгөрсөн” гэснээс харахад Аав нь охиноо хичээлдээ явсан хойгуур, тэр үнэхээр сэжигтэй өнгөрсөн байжээ. Мөн доктор А. Цагаанхүү: “Манай гэр бүл болон Нямын Пүрэвжав нарыг Эрдэнэтийн НАХ тун чанд мөрдөж мөшгөн, тагнаж дарамталж байсан даа” гэсэн байдаг. (С. Б.)

	 

	2. Цэндсүрэн: 

	1964 оны намар Говь-Алтай орох онгоцноос Баянхонгорт санамсаргүй тохиолдлоор хоцорсон нэгэн дэгжин залуу улс төрийн хар бүртгэлтэй Галсангийн мотоциклийн араар суун аймгийн “Номгон” зочид буудалд буужээ. Боловсон хүчин хүрэлцээгүй аймгийн Гэгээрлийн хэлтэст “олзлогдон” улмаар барилгын ТМС-д улс төр, түүхийн багш болсон тэрхүү сэхээтнийг Цэндсүрэн гэдэг. Дорхноо л Пүрэвжав Галсан зэрэг өдөр тутмын мөрдөлт мөшгөлтөд байсан, найдваргүй этгээдүүдтэй танилцан дотноссоны учир тусгай хараанд өртжээ. Түүний заадаг нийгмийн ухааны хичээлд 1965 оны хавар сурагч нарт асуулт бэлтгэн өгснийг Цэндсүрэн багш яахан мэдэх билээ. Мэдсэн ч үзэл бодлоосоо юунд няцах сан билээ. 

	Сурагч: ― Төмөр-Очир ямар хүн бэ?

	Багш: ― Эх оронч, эрдэмтэн хүн. Та нар Төмөр-Очир шиг хүн болох нь чухал. 

	Сурагч: ― Цэдэнбал дарга ямар хүн бэ?

	Багш: ― Яг түүний (Төмөр-Очирын) урвуу хүн. 

	Сурагч: ― Лоохууз, Нямбуу, Сурмаажав нарыг бас тэдний бүлгийг яагаад цөлж байгаа юм бэ?

	Багш: ― Үнэнийг хэлсэн учраас цөлж байна. 

	Ингэж ярьсан багш бол мөнөөх Цэндсүрэн. 

	Тэр бээр хоёр хоногийн дараа Д. Төмөр-Очирын бий болгосон Хошигтын модны үйлдвэрт ачигчаар ачигджээ. Угийн хөнгөн сэтгэлтэй амьдралын хатамж муутай хөөрхий тэр сэхээтэн, ирээдүйдээ итгэл алдран нийгмийн дарлалыг даалгүй гуньж архидаж яваад идэр залуугаараа нас барсан. 

	 

	
3. Шарав-Арилдий: 

	Шарав-Арилдий бол Баянхонгор аймгийн төвийн 10-н жилийн дунд сургуулийг анхлан төгсөгчдийн нэг. Дараа нь МУИС-ийн анагаах ухааны ангийг дүүргээд төрөлх нутагтаа ирж ажилласан их эмч байв. 

	Баянхонгорын дээд мэргэжилтэй анхны сэхээтний нэг тэр бээр дотрын эмчээр мэргэшсэн шулуун шударга, зарчимч шаардлагатай сэхээтэн байв. 

	Тэр бээр нэгэн үеийн сэхээтний учир Галсантай дотно нөхөрлөдөг байснаас хардлагад өртжээ. 

	Бас Норолхоо, түүний гар хөл бологсод Төмөр-Очир түүний бүлгийг тагнуулах, тэр байтугай муу үйлд цагаан нөмрөгтнийг ашиглах гэхэд нь эрс тэс татгалзсанаас тийнхүү “найдваргүй” этгээдийн хар дансанд орсон аж. 

	Хожим тэмээчин Галсан шарлаад коом болсон үед

	— Эсэргүүг эмнэх ёсгүй гэж өвөрлөгч Дугаржав тэргүүтэй эмч нар татгалзахад:

	— Бид алдаа гаргасан сэхээтнээ эмнэх байтугай дайны талбарт шархадсан дайснаа эмнэнэ гэж төрийнхөө сүлдэнд тангараг өргөсөн биш үү? гээд гэртээ аваачин эмнэжээ. 

	Тийнхүү Галсангийн дотнын сүлбээтэн нь хоёр дахь удаагаа батлагдаж “Үхвэл зохих эсэргүүг” эдгээсэн, нам төрийн бодлогын эсрэг мэргэжлээ ашиглаж байгаа гэж ад үзэгдэн Өмнөговь руу төрсөн нутгаасаа шидэгдэж, нарийн дээрээ нууц байдлаар цөлөгджээ. 

	Хонгор нутгийн ард түмэнд дэндүү нэр хүндтэй тэр эмч: хожим уйлан дуулан хөөцөлдсөөр нутагтаа шилжиж ирсэн. Гэвч сэтгэл санааны хямрал, ил далд хавчлагат ихээхэн туйлдсан байлаа. Эцэстээ говийн нэг сум руу хүний амь аврахын төлөө явж байгаад түргэн тусламжийн машин дотроо аян замд нас баржээ. 

	 

	4. Бадгарын Дарамжав: 

	Баянхонгор бол олон сэтгүүлчтэй. Тэдний нэг нь “Лениний зам” сонины хариуцлагатай нарийн бичгийн дарга Б. Дарамжав байлаа. Үзэл суртлын чанд дэглэмтэй тэр үед ч чөлөөт сэтгэлгээний дуу хоолой болсон хурц дайчин өгүүлэл, нийтлэл бичдэг байсан тэр сэтгүүлч авьяаслаг залуу зохиолчийг 1965 оны хавар Баянхонгор аймгийн намын хороо ажлаас халж, аймгийн барилга конторт шаварчнаар ажиллуулах тогтоол гаргажээ. 

	Шалтгаан нь нөхөр Дарамжав нь: эсэргүү Галсангийн зохиол бүтээлийг хэвлүүлж байсан гэнэ ээ. Энэ нь: улс төрийн сонор сэрэмж алдан хувьсгалт хэвлэлийг намын эсэргүү этгээдэд олон жил ашиглуулсан онц ноцтой гэмт хэрэг хэмээн дүгнэжээ. 

	Дарамжав барилгад шаварчин байхдаа Зөвлөлтийн мэргэжилтнийг даган суралцсаар цахилгаанчин болсон билээ. 

	Түүнийг “Үнэн” сонины хэлтсийн орлогч эрхлэгч байсан Б. Ламсүрэн 1980 оны дундуур ахин “Лениний зам” сонинд авч ажиллуулсан. Ардчилал ялсны буянаар Дарамжав 1991 онд цагаадсан болно. Одоо “Галсангийн бүлгийн эсэргүү”-ээс ганц амьд байгаа гэрч нь Дарамжав юм. Бусад нь цөм дарлалд дарагдаж цаг бусаар хорвоог орхижээ. 

	 

	5. Мянганы Жадамба: 

	Тийнхүү амь зуулга нь хохирч авьяас билгийн торгон ирээ хөрөөдүүлж, алдар нэрээ гутаан доромжлуулсан сэтгүүлчдийн нэг нь “Лениний зам” сонины тусгай сурвалжлагч Мянганы Жадамба билээ. 

	Бас л “эсэргүү Галсанг талархагч” хэмээн баалжээ. 

	Гэтэл тэр нь оройн сургууль хийгээд утга зохиолын дугуйланд МУИС дүүргэсэн ганц дээд мэргэжлийн багш Галсангаар хичээл заалгадаг, уран бүтээлдээ зөвлөгөө авдаг авьяастан л байж. Тэрхүү тэмүүлэлт зөв үйлс нь улс төрийн хэрэгт холбогдох сэжим болсон байна. Бас Галсангийн “Арвай хээр” найраглал, “Төрсөн хүүгийн чинь үг” номыг шатаах даалгавар өгөхөд татгалзсан нь намын даалгавар биелүүлээгүй, өөрөөр хэлбэл намынхаа талд биш эсэргүүгийн талд байна. Түүнийг далд хэлбэрээр өмгөөлсөн хэрэг гэж үзжээ. 

	Тэр сайхан сэтгүүлч ажил үйлсээ зохих ёсоор үнэлүүлж алдар гавьяанд хүрээгүй нь мөнөөх хар пайзтай нь холбоотой. 

	Тэр ч байтугай түүний дүү алдарт жүжигчин Дорлигжавт “гавьяат жүжигчин” цол олдоогүй нь бас л “эсэргүүгийн удам” гэж удам судраар нь хэлмэгдүүлдэг байсан тогтолцооны хар сүүдэр: ахин давтагдашгүй нэгэн сайхан авьяасыг булшилсан дам хэлмэгдүүлэл байлаа. 

	 

	6. Балжиннямбуу: 

	1937 онд “Хар феодал” гэж Чингисийн удмыг үндсээр нь устгаад “шар феодал” гэж үндэсний сэхээтнийг “мах бэлтгэлд” буудаж байх цагт “Ламын гэгээний хийдийн толгой лам”-ын нэг хэмээн баригдаж 10 жил ялд унаж хэлмэгдсэн хүний нэг нь Балжиннямбуу. 

	Бүтэн 10 жил шоронд суухдаа монголжсон хятад, олзны японтой хамтран хэд хэдэн барилга дээр ажилласнаар барилгын мэргэжил эзэмшсэн тэр хүнийг Баянхонгор аймгийн Барилга конторын даргаар чулуудагдсан Дарамын Төмөр-Очир барилгын даамлаар ажиллуулсан нь санамсаргүй хэрэг биш. 

	Тухайн үед хөдөө нутагт барилгын мэргэжилтэн ховор учир, нэгэн иргэний авьяас мэргэжлийг улсын хэрэгт ашигласан зөв шийдэл байв. 

	Гэвч зөв бүхэн бурууддаг гачлантай тэр үед “Төмөр-Очирыг лам хувраг, хувьсгалын эсэргүү нар хүрээлж байна” хэмээн мөнөөх Н. Норолхоо дүгнэж Балжиннямбуу ламбугайг хоёр дахь удаагаа улс төрийн хэрэгт холбосон төдийгүй ажлаас нь дам хөөлгөжээ. Өвгөдийн амнаас үг сугалах дуртай Галсан, бага зэрэг балгаж гунигаа мартагнах дуртай Балжиннямбуу хоёр хааяа хааяа уулздаг байснаар тэрхүү гэмгүй даамал “Галсангийн эсэргүү бүлэг”-ийн хүн хэмээн хар дансанд оржээ. 

	 

	7. Очиржав: 

	20-р зууны Монгол газар дээрх ганц “эсгий хот”-ыг эрин үеийн социалист хот болгох их зорилго өвөртөлсөн эрдэмтэн, бас тийм үүрэг даалгавар авсан дээд мэргэжлийн инженер хоёр санаа нийлэн ажиллахгүйгээр шинэ хотыг яаж дархлах билээ. Тийнхүү оюун санаагаа зангидан онол эшийг холбон ойр дотно ажилласнаар “Төмөр-Очирын эсэргүү” улмаар “Галсангийн эсэргүү” дансанд бүтгэгдэж хэлмэгдсэн бүтээлч сэхээтэн нийгэм улс төрийн сохор мөрдлөг хавчлагат нэгэн насаараа өртлөөс болсоор хүний эрх чөлөө, шударга ёс, ардчиллын сайхан цагийг үзэж чадалгүй нартаас буцсан нь бас л хэлмэгдүүлэлтийн балаг мөн. Гэтэл тэр нь Галсангийн шүлгийг л уншдагаас өөр, зохиолчтой нь амин, албаны ямар ч холбоогүй хувь хүн байсан гэдэг. 

	 

	8. Юндэнбатаа: 

	Феодализмын үед Ламын гэгээний хийдэд уншлага дуудлагадаа гаргуун умзад явсан. Угийн ой ухаан сайны учир социализмын үед сумын намын үүрийн дарга хүртэл дэвшин ажиллаж байсан, сонин түүх сонин хувь заяатай бодгаль бол Юндэнбатаа. Тэр бээр Өлзийт сумын намын үүрийн даргаар ажиллаж байж. Тэр үед намын ажлыг аж ахуйн ажлын амжилтаар дүгнэдэг байж. Гэвч нэгэн хавар мах бэлтгэлийн төлөвлөгөө биелэгдэхгүйд хүрчээ. Хэд хэдэн шартай нэг айлд “Сайн дурын мах” тушаахыг ятгахаар намын даргыг очих үед өрхийн тэргүүн нь амьсгал хурааж байж. Угийн өрөвч сэтгэлтэй хувраг хүн учир намын дарга маань талийгаачийн хойдохыг уншиж хонх жингэнүүлэн, арц хүжээр ариулжээ. Гэтэл мөнөөх талийгаачийн бэлэвсэн гэргий: ― Манай талийгаач ч мөн азтай хүн юм аа. Намын үүрийн дарга ч мөн номтой хүн юм. Хань минь хорвоогоос хонхон дуутай буцлаа гэж хүн хүнд магтах болжээ. Магтаал нь матаас болсноор Юндэнбатаа дарга хэдэн жил шоронд суусан. 

	Наранд гарсныхаа дараа мөнөөх л сурсан монгол, төвөд бичгийн эрдмийнхээ ачаар аймгийн музейг байгуулж өөрөө дарга нь, гэргий нь үйлчлэгч нь болжээ. Тэр бээр цагийн жамыг мэддэг гүнзгий ухаантай, үнэнийг эрхэмлэдэг бат сэтгэлтэй учир Балжиннямбуу гавж, улмаар Д. Төмөр-Очир, Т. Галсан нартай дотносог харьцаатай байснаар бас л тэдний “Эсэргүү бүлэг” хэмээх хар дансанд оржээ. 

	Гэвч аймгийн намын хороо “ажлаас чинь хална, цөлнө” гэж сүрдүүлж аюулаас хамгаалах хэлтэс удаа дараа баривчлан саатуулж айлгасаар урьд нь шоронд сууж бие хэврэгшиж зүрх үхсэн хөөрхийг өөрийн мэдээлэгч болгож ялангуяа Галсанг заншлан судлуулахаар Бууцагаан, Жинст суманд төдийгүй Улаанбаатар хотод тусгай томилолтоор илгээж байсан баримттай. 

	Өвгөн хувраг насныхаа эцэст энэ “нүгэл”-дээ их сэтгэл чилдэг байв. Энэ бүхэн бол хөөрхий хуврагийн нүгэл биш, харин хүнийг манкурт боол болгодог байсан социалист тогтолцооны ялт нүглийн нэгэн баримт юм. 

	 

	9. Даваа: 

	1964 оны бүгд хурлын дараа улс ардын аж ахуйн бүх салбараас “эсэргүү” илрүүлэх их аян улс даяар өрнөсний дотор Баянхонгор аймгийн намын хороо бүр хэрээс хэтэрчээ. 

	Энэ тухай нөхөр Галсан МАХН-ын Төв Хорооны ерөнхий нарийн бичгийн дарга Ю. Цэдэнбалд удаа дараа захиа бичиж “мал нийгэмчлэх үед Өвөрхангайд нугалаа гарсан. Лоохуузын бүлэгтэй тэмцэх энэ үед Баянхонгор аймагт бүр ч ноцтой завхрал гарч байна” гэж анхааруулан бичсэн түүхтэй. Юу гэвэл Баянхонгорт:

	Багш

	Зохиолч

	Лам хувраг

	Барилгачин

	Их эмч

	Инженер

	Сэтгүүлчийн төдийгүй ерийн гэрэл зурагчныг хүртэл "Галсангийн бүлгийн эсэргүү” хэмээн ажлаас нь хоморголон халжээ. 

	Тийнхүү эсэргүү нь илэрсэн зурагчны нэг нь Даваа юм. Ажилч гавшгай, өв соёлдоо хайртай тэр зурагчин Баянхонгор аймагт устгасан сүм дуган, буулган хороо барьж байгаа хиргисүүр, хөдөлмөрийн баатар Бат-Очир гэгч өөрийн хөшөө болгохын учир трактораар хуга татуулж хаясан хөшөө, сүйтгэлд өртөж болзошгүй, Хачин ламын сэрүүн Лаврин, зарим бурхдын зургийг авсан байжээ. 

	Гэтэл түүнийг феодализмын хог новшийг сэргээхийг оролдогч, шашин дэлгэрүүлэх бэлтгэл хийж буй этгээд гэх мэтээр өөтүүлж бүх хальсыг хураан шатаагаад ажил амьдралгүй болгожээ. Зурагчин Даваа төдхөн нас барсан. Даваагийн үхэлд Баянхонгор аймгийн намын хороо буруутай. 

	Даваагийн авсан тэрхүү түүхэн чухал зургууд байсан бол хойчийн хүүхдүүд өв соёлоо сэргээн босгоход гарын авлага болох байсан юм. Зурагчин Даваагийн авсан хөрөг дотор багш Галсан гэрлэн хуримлаж байгаа хальс олдсоноор бөлөгийн эсэргүү нь бултах аргагүй батлагдсан гэдэг. 

	 

	10. Дондов: 

	Баянхонгорт илэрсэн эсэргүүгийн ихэнх нь: багш, зохиолч, сэтгүүлч байсан бол дараах байрыг зурагчид эзэлдэг. 

	Учир нь: тэдний дуран хальсанд буулгасан түүхэн баримтаас коммунистууд их айдаг байжээ. Тэгээд ч гараасаа зураг авуураа бараг салгадаггүй нэгэн зурагчнаас их жийрхдэг байж л дээ. 

	Дарга нарыг айлгадаг тэр зурагчныг Дондов гэнэ. Дондов зурагчин төдийгүй илбэчин байв. Соёлын ордны тоглолтод оролцохдоо битүү амтай олон ган цагаригийг нэг нэгэнд нь оруулах гаргах, алчуур доороос болжмор нисгэх, хөзрийг төгрөг болгох зэрэг сонин илбэ үзүүлнэ. Багш гэргийтэй. Эхнэрийн нь нэрийг Лхамсүрэн гэнэ. Олон шар хүүхэдтэй жирийн сайхан айл байв. Гэтэл сэхээтнийг ангуучлах хэлмэгдэл Баянхонгорт хэрээс хэтэрсэн үеэр мөнөөх зурагчинд бас л “Галсангийн эсэргүү” пайз зүүжээ. 

	Учир нь зурагчин Дондов, багш Галсангийнхан нэг хашаанд амь зуудаг, үе үе нийлж шатар нааддаг, хөзөр тоглодог байж л дээ. Галсангийн эсэргүү нь илэрсэн бол Дондовын эсэргүү төдийгүй тагнуул нь танигдсан гэнэ. Яагаад?

	Илбэ бол хятадын ид шид, элдэв саваагүй зураг авах нь тагнуулын шинж гэж Дондовыг эрүүджээ. 

	 

	11. Б. Очирхуяг: 

	Угтаа Өвөрхангай аймгийн Хар хорин сумын харьяат. Тухайн үедээ багшийн сургууль дүүргээд хэдэн жил ажилласан бага ангийн чадварлаг багш байв. 

	Гэвч авьяас билигтэй зохиолч шүлэгч учир, Т. Галсангийн хөөцөлдлөгөөр монгол хэл уран зохиолын багшаар Баянхонгор аймгийн төвийн дунд сургуульд багшлах болжээ. 

	Мэдээжээр Галсантай хамгаас ойртон дотносож, шүлэг зохиолоо харилцан уншилцаж, ганц нэг шил юм хуваах болсноор: нам төрийн давхар хараа хяналтад өөрөө ороод иржээ. 

	Төдхөн Баянхонгор аймгийн аюулаас хамгаалах хэлтэс улмаар намын хороо хэд хэдэн сэжиг бүхий шүлэг олзолсны дотор:

	 

	“Төрд

	Төмөр багана хэрэгтэй!

	Оройд нь

	Очир алмаас

	Од шиг

	Гялалзаж байх учиртай” 

	 

	гэсэн бадаг байжээ. 

	Үүнийг үзэл сурталчид

	 

	Төр

	Засгийн тэргүүн нь

	Төмөр-Очир л

	Байх ёстой 

	 

	гэсэн далд утга гэж тайлж дээ. Эл шүлгийг сул амт Очирхуяг хаа сайгүй уншиж Галсангийн шүлэг гэдэг байсан нь Галсанг төдийгүй байтлаа утга зохиолын их онолч эрдэмтэн зохиолч (МУИС-ийн багш) Гаадамбыг ч хардах сэрдэхэд хүргэжээ. Галсанг тэмээчин болгож цөлөхөөс өмнөхөн Очирхуяг хот шилжсэнээр нэгэн удаадаа Баянхонгорын сэхээтний хэлмэгдэлд өртөөгүй боловч таван жилийн дараа Р. Чойномтой цуг хатуу дэглэм бүхий шоронд шидэгдсэн билээ. Гэхдээ н. Норолхоогийн дансанд Очирхуяг нь ‘‘Галсангийн бүлэг”-ийн идэвхтэй гишүүнээр бүртгэгдсэн нэгэн байв. 

	Шорон түүний эрүүл мэндийг зэмдэглэсэн учир жар хүрэлгүй нас барсан. Гэхдээ улс төрийн талаар цагаатгагдсан болой. 

	 

	12. С. Цэдэв: 

	1950 оны үед монголын үргэлжилсэн үгийн зохиолд цахиур хагалан гарч ирсэн зохиолч бол Сугарын Цэдэв байлаа. 

	Үгсийн сан баян, сэтгэлгээ цараалаг, зохиомж нь ээдрээ ихтэй, тэр хэрээрээ уншигчдыг ховсдон татдаг сонин бичдэг тэр хүн 1960 оны дунд үеэс таг жиг болсон нь “амьдаараа авслуулсантай” нь холбоотой. 

	Юу гэвэл С. Цэдэв тэр үед хамгийн олон уншигчтай, бас чөлөөт хэвлэлийн аястай “Залуучуудын үнэн” сонины орлогч эрхлэгчээр ажилладаг байв. Бас МУИС-д багшлуулахаар их эрдэмтэн Ц. Дамдинсүрэн, Ш. Гаадамба нар хөөцөлдөж байсан ч удаатай. 

	Ажилч, эрдэм боловсрол сайтай, дэндүү гэмээр нямбай, эх оронч үзэлтэй тэр сайхан сэхээтэн нэг л өдөр “эсэргүү” нь илэрчээ. 

	Юу гэвэл: Түүний эрхлэн гаргадаг “Залуучуудын үнэн” сонинд эсэргүү шүлэг гарсан санж. Тэр шүлэг нь “Тэмүүлэл” нэртэй. 

	 

	Өөдөө!

	Өөдөө !

	Наран зүг өөдөө!

	Өнхөрч биш

	Уруудаж биш

	Оргил зүг өөдөө!

	... Зам тагласан

	Бул чулуу

	Заваан бүдүүн

	Бүл бодонд

	Тэмүүлэл

	Тэнгэрлэг сайхан тэмүүлэл 

	Юунд байх вэ!

	Түүнд заяах вэ!

	Элэгдэж дуустлаа

	Хэвтэнэ

	Идшинд очтолоо

	Хивнэ. 

	Өөдөө!

	Наран зүг өөдөө!

	Өнөөд уягдаж биш 

	Маргааш зүг өөдөө!

	 

	Иймэрхүү аястай нэлээд урт шүлэг санж. Мохоо бодолтуудын онолоор энэ нь эсэргүү шүлэг гэнэ ээ. 

	Зам тагласан бул чулуу нь Нам гэнэ. Заваан бүдүүн бодолтууд нь: УТТ-ны гишүүд сайд дарга нар гэнэ. Өөдөө Өөдөө гээд байгаа нь: нам төрийг булаан авах тэмцэлд дуудсан эсэргүү уриалга гэнэ. 

	Худлаа гэвэл: зохиолч нь нэгэнт эсэргүү нь илрээд говьд цөллөгт явсан эсэргүү гэнэ. 

	Галсангийн иргэний бүх эрх дунд хэвлэн нийтлэх эрхийг хассан байхад: түүний шүлгийг хэвлэж улс даяар тараасан нь онц ноцтой улс төрийн гэмт хэрэг гэнэ ээ. 

	Ийм үндэслэлээр Сугарын Цэдэв гэдэг нэрт сэтгүүлч авьяаст зохиолч ширээнээсээ гулсан, хоолноосоо салах нь тэр ээ. Түүнийг хэвлэх үйлдвэрт хянагч болгосон нь алтны инжааныг гутлын тоос гүвэгч болгосонтой агаар нэгэн буюу. “Галсангийн эсэргүү” бүртгэлд орж байнгын хардлагад дарамтлуулсаар тэр эрхэм хүний авьяас бөхөж улмаар амь хэврэгшсэн нь юутай эмгэнэлтэй. Галсангийн бүлгийг эрэх олох, эрүүдэн байцаах, илрүүлэн шийтгэх ажил цааш цаашдаа өрнөсөөр байжээ. 

	 

	13. Балбар: 

	Галсангийн эсэргүүнүүдийг Баянхонгор аймгаас, Улаанбаатар хотоос илрүүлсэн төдийгүй Өвөрхангай аймгийн захын нэгэн сумаас хүртэл илрүүлж, ажлаас халан хөхөө өвлийн хүйтнээр хэдэн нялх хүүхдийн нь хамт гудамд гарган хаяжээ. Ингэсэн гэхэд хүн итгэхэд бэрх. Гэвч тийм явдал болсон төдийгүй хуульчийн эхнэрийг онц удалгүй багшлах ажлаас нь халсан байдаг. Үнэмшихийн аргагүй байгаа биз! Гэтэл тэр цагт энэ бол юу ч биш. Иргэний эрх чөлөө юу ч биш байж дээ. 

	Энэ юунаас болов оо гэвэл Цэдэнбал даргад Баянхонгорын нэг эмгэнээс захиа очжээ. Захиа ч гэж дээ өргөдөл шахуу юм. Тэр захидлыг бичигч нь Тэмээчин Галсангийн ээж байж. 

	 

	“Иргэний эрх, хууль зүйн маш нарийн үндэстэй тэр өргөдлийг эмгэн ч, Галсан ч бичиж чадахгүй. 

	Үүнийг хуульч хүн бичсэн нь илэрхий. Түүнийг олоход цаг алдаж болохгүй. Энэ өргөдөл бол хуульчдын дунд эсэргүү байгаагийн баримт” 

	 

	гэсэн онц ноцтой дүгнэлт гарсны мөрөөр төрийн машин ажиллажээ. 

	Гарын үсгээр нь эзний нь тогтоох шаггүй эрлийн эцэст “гэмтэн”-ийг олсон нь Хайрхандулаан сумын хэсгийн төлөөлөгч Арьяагийн Балбар болж таарчээ. Тэгээд л нэг өдөр төвөөс хэдэн хүн ирээд төлөөлөгчийнхөө гарт гав хийн:

	— Чи төрд үйлчлэх ёстой атал эсэргүүд үйлчилдэг болсон чинь гарах гарцаагүй баримтаар нотлогдсон тул өчиггүй хална гээд буу үнэмлэх сэлтийг нь хурааж, мөрдсийг нь хуу татаад улмаар гэрийг нь ачаалаад давхин оджээ. 

	Балбарын гэргийг багшаас халсны учир: тэр бээр эсэргүү Галсангийн төрсөн эгч байж л дээ. "Галсангийн эсэргүү”-нүүдийн тухай цухас дурдахад ийм. 

	Энэ тухай Баянхонгор аймгийн намын хороо 1965 оны ажлаа МАХН-ын Төв Хороонд тайлагнахдаа: Мал сүрэг таван төрөл дээрээ өссөнийг нэгдүгээрт дурдаад дараачийн гавьяагаа тодорхойлохдоо 

	 

	“Нам төрийн бодлого эргэлзсэн хэсэг нөхөд, тухайлбал багш Галсан, эдийн засагч Пүрэвжав зэрэг нөхдийг хөдөлмөрийн тодорхой тоочикууд дээр хөдөлмөрөөр хүмүүжүүлж байна” 

	 

	гэж цагаан цааснаа хар бэхээр барлаад улаан тамгаар батламжилсан нь улс төрийн хэлмэгдүүлэлтийн хар баримтын нэг болон үлдэж дээ” гэсэн буй. 

	 

	“Гавьяа”-гаас гайтсан нь: (буюу сэтгүүлчдийг хоморголон хэлмэгдүүлсэн нь)

	“Т. Галсангийн бүлэг”-ийн дараа “Галсангийн Жамъянгийн бүлэг” гэж “удам дамжсан хэрэг” гарчээ. Энд хэдийгээр НЭБ-ийн гэсэн нэр томьёо, үг хэллэг хэрэглээгүй ч агуулга, хандлагаараа яг үргэлжлэн давтагдсан байдаг. 

	“Толгойлогч”-ийнх нь дурсамжаас эш татвал: “Гавьяа” найрууллын зохиомол хэрэгт 1978 оны гуравдугаар сараас эхэлж 1979 оны 5-р сарын 29-нд МАХН-ын Төв Хороо, НХШХ-ны тогтоол гарч гэм зэмгүй 20 орчим сэтгүүлч, ажилтныг хоморголон шийтгэж билээ”

	 

	1. Галсангийн Жамъян: 

	Дорноговь аймгийн Алтан ширээ сумын уугуул, 1936 онд төрсөн. МУИС-ийн монгол хэл, утга зохиолын ангийг 1961 онд төгсгөж хүүхэд наснаас буюу 1952 оноос сонин хэвлэлтэй хувь заяа холбож, “Пионерын үнэн”, “Залуучуудын үнэн”, “Улаан Од” зэрэг төвийн болон аймгийнхаа “Ялалт” сонинд идэвхтэн бичигч орон тооны бус сурвалжлагчаар ажилласан. 1962 оны хавраас “Улаанбаатарын мэдээ” сонинд сурвалжлагчаар ажиллаж, 1978 онд “Залуучуудын үнэн” сонинд болсон явдлаас сэдэвлэн бичсэн “Гавьяа” найруулал нийтлүүлжээ. Гэтэл түүнийг “Гавьяа” найрууллын хэрэг гэгчийн гол толгойлогч Зөвлөлтийн эсрэг “харш үзэлтэн” болгон шийтгэж, МАХН-ын гишүүнээс хөөж, ажлаас халан, нутаг заан, Улаанбаатарын модны үйлдвэрт, НАХ-ын хяналтад хугацаагүйгээр ажиллуулсан. Модны үйлдвэрийн хамгийн хүнд нөхцөлд ажилчин болгож, яаж ч ажилласан, сард 450 төгрөгөөс илүү цалин олгохгүй, амралт сувилалд явуулахгүй, хотоос гадагш гаргахгүй, хэвлэлд юм бичүүлэхгүй, хурал дээр үг хэлүүлэхгүй гэхчлэн иргэний болон улс төрийн эрхийг хасаж 10 жил 6 сар ажиллуулсан байна. 

	Сарын төлөвлөгөөг тогтмол 120—150 хувь биелүүлж байсан боловч цалин 450 төгрөг л авдаг байв. Жирийн ажилчин төлөвлөгөөгөө ингэж биелүүлбэл 900—1200 төгрөгийн цалин авдаг байсан. 6 сарын дотор биеийн жин 12—14 кг-аар турж, зүрх судасны хүнд өвчнөөр өвчилсөн нөхцөлд, 3-р эмнэлгийн эмч нар хөнгөн ажлын акт гаргахад “Эсэргүүгийн ажлыг яагаад хөнгөлөв” хэмээн НХШХ-оос Ц. Бундан тэргүүтэй эмч нарыг шалгаж, эмнэлгийн оношоор аргагүй батлагдсан тул ээлжийн диспетчер болгож байв. 

	10 жил 6 сар зүтгүүлсний дараа, 1990 оны Ардчилсан хувьсгалын ачаар төрийн цагаатгал үзүүлэн сэтгүүлчийн хөдөлмөрт нь эргүүлж оруулсан. Одоо “Монголын мэдээ” сонинд ажиллаж байна. Уран бүтээлийн алдсан 10 жил 6 сараа нөхөхийн тулд одоо 69 нас хүрсэн ч ажилласаар байна. 

	 

	2. Гүрийн Дугар: 

	“Улаанбаатарын мэдээ” сонинд эрхлэгч байсан. “Амиараа аварсан амь” нийтлэлийг сониндоо нийтэлсний учир түүнийг МАХН-аас хөөхийг сануулан донгодож, ажлаас нь халж, Оросын авто баазад ажиллуулсан. Тэнд сэтгэл санааны хүнд дарамттай, бие нь муудаж тун хэцүү байсан. Нас барахаас нь өмнөхөн Монгол телевизийн зургийн дарга болгосон боловч их удалгүй таалал төгссөн. Ардчилсан хувьсгалын үр шимийг үзэж чадалгүй, харамсалтай нас барсан. 

	 

	3. Жамбын Дашдондог: 

	Тухайн үед “Залуучуудын үнэн” сонины ерөнхий эрхлэгч байсан. “Гавьяа” найрууллыг сониндоо хэвлэлээ хэмээн МАХН-аас хөөхийг сануулан донгодож, ажлаас халан, Эвлэлийн Төв Хорооны баазад диспетчер болгосон. Хүнд хүчир хөдөлмөрт нухлан, сэтгэл санааны асар их дарамтад, улс төр, иргэний эрх нь хаалттай олон жил болсон. 1990 онд цагаатгагдан зохиол бүтээлээ үргэлжлүүлж, өнөөдөр Монголд төдийгүй, олон улсад зөвшөөрөгдсөн хүүхдийн нэрт зохиолч болоод байна. 

	 

	4. Дарамын Мандшир: 

	Хотын намын хорооны үйлдвэрийн Хэлтсийн дарга байсан. “Гавьяа” найрууллын үйл явдлыг анхлан сурвалжлах үүрэг өгсний учир МАХН-аас хөөхийг сануулан донгодож, ажлаас халан эрчим хүчний үйлдвэрт слесариар ажиллуулж, улс төр, иргэний эрхийг нь хассан. НАХ-ын байнгын хяналтад байлгав. 1990 онд цагаатгагдаж Баянгол дүүргийн намын хорооны дарга, ОСАА-ын конторын дарга зэрэг алба хашиж байгаад тэтгэвэртээ гарсан. 

	 

	5. Өлзийхутагийн Цэдэндорж: 

	Тухайн үед “Улаанбаатарын мэдээ” сонинд тасгийн дарга байсан. “Амиараа аварсан амь” нийтлэлийг хэвлэхэд уншиж гарын үсэг зурсны учир намаас хөөхийг сануулан донгодож, ажлаас халан Налайхад хүнсний цехэд ажиллуулсан. Сүүлд ар гэрийн хүнд амьдралыг нь харж үзэн хотод ирүүлж Сүүний үйлдвэрт сүү бэлтгэгчээр ажиллуулсан. 1990 онд цагаатгагдсан. Одоо тэтгэвэртээ суугаа. 

	 

	6. Б. Гармаа: 

	“Улаанбаатарын мэдээ” сонины нарийн бичгийн дарга байсан. “Амиараа аварсан амь” нийтлэлийг хэвлэхэд оролцсоны хувьд намаас донгодуулж ажил албандаа үлдсэн. Одоо тэтгэвэртээ суугаа. 

	 

	7. Ш. Ганжууржав: 

	“Улаанбаатарын мэдээ” сонинд ажиллаж байхдаа “Амиараа аварсан амь” нийтлэлийг хэвлэхэд зөвшөөрч гарын үсэг зурсны учир намаас донгодуулж, ажилдаа үлдсэн. Сүүлд өвчний учир нас барсан. 

	 

	8. Д. Дулмаа: 

	“Улаанбаатарын мэдээ” сонинд ажиллаж байсан. “Амиараа аварсан амь” нийтлэлийг хянаж хэвлэсэн учир намаас донгодуулж ажилдаа үлдсэн. Одоо тэтгэвэртээ байгаа. 

	 

	9. Ц. Шагдар: 

	Монголын радиод хэлтсийн дарга байсан. “Гавьяа” найрууллын сэдвээр “Дуусаагүй хөрөг” радио найруулал бичсэнийг нэвтрүүлсэн учир ажлаас халагдсан. 

	 

	10. Ц. Шийрав: 

	Радиод сурвалжлагч байсан. Г. Жамъянгийн хамт “Дуусаагүй хөрөг” радио найруулал хийсний учир ажлаас халагдан бичээч болсон. Сүүлд цагаатгагдсан. 

	 

	Өөр лав л 9 хүн энэ хэргээр янз бүрийн арга хэмжээ авагдсан. Тухайлбал:

	1. “Залуучуудын үнэн” сониноос 3 хүн:

	Санжийн Дуламханд, Дарамбазарын Доржсүрэн, Жамбын Хорлоо нар намын гишүүд нь намын, бус нь захиргааны янз бүрийн арга хэмжээ авагдаж, “сэжиг бүхий” хүмүүсийн дансанд орсон. 

	2. Улаанбаатар хотын эвлэлийн хорооны Очирбат нарын 3 ажилтан "Гавьяа” найрууллын гол баатраар сурталчилгаа хийсэн” хэргээр ажлаас халагдсан. 

	3. Чихэр боовны үйлдвэрийн ажилтан 2 хүн “сэтгүүлчид ярилцлага, сурвалжлага өгсөн, хүмүүсийн амь аварсан ч өөрөө үрэгдсэн хүнийг бригаддаа бүртгэн авч дурссан, эхэд нь цалинг нь өгсөн” хэргээр арга хэмжээ авагдсан. 

	4. Кино үйлдвэрийн оператор Дуламсүрэнгийн Цэнддорж “баримтат кино хийхээр зураг авалт хийсэн” хэрэгтээ шийтгэгджээ. 

	 

	Гэвч дээр дурдсан “хэрэг”-т хэн, хэн гэгч хэчнээн хүн хэрхэн шийтгэгдсэн, яаж хохирсныг “толгойлогч” нь мэддэггүй ажээ

	 

	Уг хэрэг явдал хэрхэн үүсэв?

	— “Гавьяа” найрууллын хэсгээс:

	 

	“Чихэр боовны үйлдвэрийн шөнийн ээлжийн ажилчдыг зөөх автобус... үүдний дэргэд хүлээж байв. Долоон буудлын чигт гэртэй хэдэн хүн орж суулаа. Нөгөө ээжийнхээ зүүдэнд уул шиг ханхар эр болж ирсэн Солномжамц хүү ч нөхөдтэйгөө гарч ирээд 3 хаалгатай том автобусны хамгийн урд талын сандал дээр суугаад... байв. Хамгийн сүүлд Цэрэндэжид орж ирээд - “Одоо ч хүн үлдсэнгүй шиг байна аа” гэв. Жолооч ... хаазаа аажуухан нэмлээ. 

	... Автобус МУИС-ийн үүдээр өнгөрөх үед хажуу талаас нь нэгэн том машин ирж хүчтэй мөргөөд тэр автобусыг яаж ийхийн зуургүй бүтэн эргүүлж зогсоолоо... хүмүүс бүгд голдоо шавааралдан унаж шил, төмөр мөргөцгөөсөн байв. Содномжамц нэг мэдэх нь ээ арын сандлын хөлөөс барьчихсан хэвтэж байв... толгойгоо тэмтэрч үзвэл... цус гарч байлаа... өргөн шар бүсээ тайлж гурав нугалаад толгойгоо боочхов. 

	Дэргэд нь өчнөөн хүн ухаантай ухаангүй хэвтэж байтал автобус өрөөсөн талаасаа шатлаа. Содномжамц... Цэрэндэжид гуайгаа арай чүү чирч гулдарсаар гаргаж замын хашлага түшүүлж суулгав... дахиад нэг хүн гаргалаа. Дөрөв дэхийг нь сугадаж буулгалаа... ингэж самбаа чөлөөгүй зүтгэсээр хорь орчим хүнийг... шатаж байгаа автобуснаас гаргахад... 

	Гэтэл Содномжамцын дотор харанхуйлж... өөрийн эрхгүй сөхрөхөд гарт нь замын хашлаганы хүйтэн чулуу дайралдав... босож ирсэнгүй... залуу хүү ухаан оролгүй байсаар энхрий халуун зүрх нь цохилохоо больжээ. Хожим гэмтлийн эмч нар: “Хэрэв цус харвалт газар аваагүй байхад мэс засал хийж амжвал амь насыг нь аварч болдог юм... Содномжамцын хувьд бол тархины цус харвалт анхандаа бага байсан боловч олон удаа хүчлэн хөдөлж ажилласнаар цусны эргэлт түргэсэн, даралт эрс нэмэгдэж, цус алдалт уураг тархийг бүхэлд нь бүрхсэн учир амьсгал зогсож амь алдахад хүргэсэн... хэрэв тайван байсан бол амь насаа алдахгүй байж болох байсан" 

	 

	гэхчлэн өгүүлжээ. 

	Энэхүү найруулалд хөгширч доройтон, мэлмий нь муудсан ээжийнх нь тухай, хүүгийн тухай, хоёулаа аж төрж байсан бор гэрийн тухай, сургууль цехийнх нь найз нөхөд, багш, дарга, ажилчдын яриа сэлт, тэд эмгэнэж, дурсгалыг хүндэтгэж байгаа тухай бичигдсэнээс биш, хотын төвд Оросын цэргийн хүнд даацын ачааны машин согтуу жолоочтой явсан тухай, нийтийн тээврийн автобус мөргөн шатаачхаад, туслахын оронд зугтан арилсан тухай. Гэмтнүүдэд хариуцлага хүлээлгэж, монгол түмэнд сэтгэл зассан ганц үг хэлэх нь байтугай, болсон явдлыг золбин гөлөгний хэмжээнд ч тоож үзээгүй Зөвлөлтийн цэргийн удирдлагын тухай, ийм явдал нэг бус удаа, тэгэхдээ монгол орны хаа сайгүй болж байдаг тухай зохиогч ганц ч үг бичсэнгүй. Уг найруулал “Залуучуудын үнэн” сонины 1978 оны 54-рт, мөн “Улаанбаатарын үдэш” ("Улаанбаатар” сонины УИХ-ын сонгуульд зориулсан хавсралт) сонинд 1996. 6-р сард нийтлэгдсэн буй. 

	Гэтэл уг найрууллыг алба, ажлын болон ёс суртахууны үүргийнхээ дагуу бичсэн зохиолч, сэтгүүлч Г. Жамъян яахаараа “толгой эсэргүү” болж, 20 гаруй хүнийг хормойдоо чирдэг билээ!?

	Монголын төр, Зөвлөлтийн сэтгүүлч хоёрын байр суурийг илэрхийлсэн хоёр баримтыг болгоогтун!

	 

	1. МАХН-ЫН ТӨВ ХОРООНД: гэсэн малгайн дор нам, засгийн төв хэвлэлүүдэд тавигдсан мэдээллээс: “Улаанбаатарын мэдээ”, “Залуучуудын үнэн” сонинд нийтэлсэн улс төрийн талаар манай нийгэмд харш найрууллын тухай. 

	МАХН-ын Төв Хорооны Улс Төрийн Товчоо “Улаанбаатарын мэдээ”, “Залуучуудын үнэн” сонинд нийтэлсэн улс төрийн талаар манай нийгэмд харш найрууллын тухай тогтоол гаргав. 

	Уг тогтоолд: 1978 оны 3-р сарын 6-нд Зөвлөлтийн байгууллагын нэг автомашин манай автобустай мөргөлдсөний улмаас гарсан осолд орсон хүмүүсийн талаар холбогдох байгууллагууд шаардлагатай арга хэмжээ шуурхай авч, хохирогсдод улсаас зохих тусламж үзүүлсэн байна. Мөн түүнчлэн гэмт хэрэг үйлдсэн буруутай иргэндээ ЗХУ-ын хуулийн байгууллага цаг тухайд нь хатуу арга хэмжээ авчээ гэж тэмдэглэжээ. (Гэтэл энэ тухай олон нийтэд ямар ч мэдээлэл өгөөгүй. С. Б.)

	Асуудлыг ийнхүү шийдвэрлэж дууссанаас хойш нэлээд хугацаа өнгөрсөн байхад ослоос болж нас барсан З. Содномжамцын тухай Улаанбаатар хотын намын хорооны хэлтсийн эрхлэгч Д. Мандшир, “Улаанбаатарын мэдээ” сонины эрхлэгч Г. Дугар, тус сонины сурвалжлагч Г. Жамъян, “Залуучуудын хэвлэлийн нэгдсэн редакцын ерөнхий эрхлэгч Ж. Дашдондог нар болсон явдлыг санаатайгаар гуйвуулан “Улаанбаатарын мэдээ” сонинд “Амиараа аварсан амь”, "Залуучуудын үнэн” сонинд “Гавьяа” гэсэн гарчигтай найруулал тус тус нийтлүүлжээ. Мөн Мэдээлэл, радио, телевизийн улсын хорооны суртал нэвтрүүлгийн редакцаас эрхлэн “Дуусаагүй хөрөг” гэсэн радио нэвтрүүлэг явуулжээ. Эдгээр найруулал, нэвтрүүлэгт ослын үеэр олон хүн аварсан гэх мэтээр худлаа баримт цуглуулан, уг хүнийг гавьяат үйлстэн болгон зохиомлоор дүрсэлсэн нь шалгалтаар нотлогдов. 

	Тусгай зорилготойгоор цуглуулсан эдгээр зохиомол баримтыг үндэс болгон З. Содномжамцын сурч байсан сургууль дээр цуглаан хийлгэж, уг цуглаанаас төрийн дээд шагналаар түүнийг шагнуулах санал гаргуулж байсны дээр нэрэмжит хичээл хийх зэрэг ажил зохиохоор бэлтгэж байсан байна. 

	Энэ удаагийнх шиг гэнэтийн ослоос болж хүний амь нас үрэгдэх явдал харамсалтай нь мэдээж хэрэг юм. Гэтэл урьд өмнө гарч байсан автомашины осолд орсон хүний талаар хэвлэл, мэдээллийн газруудаас онцгойлон үзэж хөөцөлдөж байгаагүй атлаа энэ удаагийн осолд ах дүү орны байгууллагын автомашин холбогдсоныг далимдуулан уг үйл явдлыг олон түмнийг төөрөлдүүлэх гэсэн хорон санааны үүднээс сүр бадруулан дэвэргэж, санаатайгаар шуугиан дэгдээж байжээ. 

	Түүгээр ч барахгүй “Залуучуудын үнэн” сонин уг найрууллыг олон жилийн хатуу ширүүн тэмцлийн явцад хорин сая шилдэг хөвгүүд, охидоо алдаж, хосгүй гавьяа байгуулсан зөвлөлтийн ард түмэн хүн төрөлхтний заналт дайсан фашизмыг ялсан гайхамшигт ялалтын их баярт зориулсан материалтай хамт зориуд нийтэлснээр барахгүй, дэлхий дахины түүхэн ач холбогдолтой аугаа их ялалтын баярын тухай материалаас уул зүйлийг дээгүүр байранд тавьж хэвлэжээ. Мөн энэ найруулал гэгчдээ осолд орсон тэр хүнийг ЗХУ-ын Аугаа их эх орны дайнд баатарлаг гавьяа байгуулсан, ангийн дайсантай тэмцэж амь үрэгдсэн ЗХУ-ын баатар Олег Кошевой, Зоя Космодемьянская болон БНМАУ-ын баатар Т. Бор нартай үнэн хэрэг дээрээ адилтгасан санаагаар бичжээ. 

	Дээрх хорон санаатай үйл ажиллагаа нь хүмүүст буруу ойлголт төрүүлэхийг оролдсон хэрэг юм. 

	Монгол - Зөвлөлтийн ард түмний ах дүүгийн найрамдлын эсрэг чиглэсэн, тусгай зорилт бүхий, улс төрийн талаар манай нийгэмд харш эдгээр ажиллагааг Улаанбаатар хотын намын хороо, МХЗЭ-ийн төв хороо, Мэдээлэл, радио телевизийн улсын хорооны удирдах нөхөд цаг тухайд нь таслан зогсоогоогүйгээр барахгүй одоо болтол дүгнэлт хийж, буруутай хүмүүст арга хэмжээ аваагүй байгааг энэ тогтоолд тэмдэглэж МАХН-ын Төв Хорооны Улс Төрийн Товчооноос ТОГТООХДОО:

	1. Улс төрийн талаар харш энэ үйл ажиллагааг нарийвчлан шалгаж, буруутай хүмүүст арга хэмжээ авахыг МАХН-ын Төв Хорооны дэргэдэх Намын хянан шалгах хороонд даалгажээ. 

	2. Дээр дурдсан ноцтой баримтаас дүгнэлт хийж намын бодлого шийдвэрт харш элдэв илрэлтэй зарчимч хатуу тэмцэл хийж байхыг Улаанбаатар хотын намын хороо, МХЗЭ-ийн төв хороо, Мэдээлэл, радио, телевизийн улсын хороонд даалгасан байна. 

	3. “Улаанбаатарын мэдээ” сонины 1978 оны 3-р сарын 21-ний 46-рт нийтэлсэн “Амиараа аварсан амь” найруулал, “Залуучуудын үнэн” сонины 1978 оны 5-р сарын 12-ны 54-рт нийтэлсэн “Гавьяа” найруулал, Улаанбаатарын радиогоор 1978 оны 4-р сарын 16, 23-ны өдрийн “Социалист аж төрөх ёс” нэвтрүүлэгт орсон “Дуусаагүй хөрөг” гэсэн найрууллыг улс төрийн талаар манай нийгэмд харш зүйл гэж үзжээ.

	4. Намын гишүүд, нийт хөдөлмөрчдийг эх оронч, интернационалч тууштай үзэлтэй, улс төрийн өндөр сонор сэрэмжтэй, цэвэр ариун үзэл санаатай, социализмын үйл хэргийн төлөө, манай нийгэмд харш элдэв илрэлийн эсрэг мятаршгүй тэмцэгч болгон хүмүүжүүлэх талаар зохиох үзэл суртал, улс төр-хүмүүжлийн ажлын агуулга, хэлбэрийг байнга баяжуулан сайжруулж байхыг аймаг, хотын намын хороодод даалгасан байна.

	 

	* * *

	 

	“Улаанбаатарын мэдээ”, “Залуучуудын үнэн” сонинд нийтлэгдсэн улс төрийн талаар манай нийгэмд харш найрууллын тухай МАХН-ын Төв Хорооны дэргэдэх Намын хянан шалгах хороо нягтлан шалгаад, дүнг хурлаараа хэлэлцэн гол буруутай хүмүүст намын арга хэмжээ авлаа. 

	“Улаанбаатарын мэдээ” сонины 1978 оны 3-р сарын 21-ний 46-рт нийтэлсэн “Амиараа аварсан амь” найруулал, “Залуучуудын үнэн” сонины 1978 оны 5-р сарын 12-ны 54-рт нийтэлсэн “Гавьяа” найруулал, 1978 оны 4-р сарын 16, 23-ны нэвтрүүлсэн “Дуусаагүй хөрөг” радио найруулал, болсон үйл явдлыг санаатайгаар гуйвуулан дэвэргэж бичсэн нь шалгалтаар батлагдав. 

	Автомашины ослын тухай хэвлэл мэдээллээр дэвэргэн сурталчлахын зэрэгцээ хурал, цуглаан хийлгэх, залуучуудын гавшгайч бригадад нэрийг нь бүртгэх, төрийн дээд шагналаар нэхэн шагнуулах зэрэг ажлыг зохиож олон түмний дотор буруу ойлголт төрүүлэх гэж оролдож байжээ. 

	Монгол-Зөвлөлтийн ард түмний ах дүүгийн найрамдлын эсрэг тусгай зорилт бүхий, улс төрийн талаар харш үйлдэл явуулахад “Улаанбаатарын мэдээ” сонины сурвалжлагч Г. Жамъян, мөн сонины эрхлэгч Г. Дугар, Улаанбаатар хотын намын хорооны хэлтсийн эрхлэгч Д. Мандшир, Залуучуудын хэвлэлийн нэгдсэн редакцын ерөнхий эрхлэгч Ж. Дашдондог нар гол үүрэг гүйцэтгэжээ. 

	Г. Жамъян, дээр дурдсан найрууллууддаа шатаж байсан машин дотроос Чихэр боовны үйлдвэрийн ажилчин З. Содномжамц хориод хүнийг ганцаараа аварч, өөрөө амь алдсан мэтээр зохиомол баримт оруулан бичжээ. Гэтэл хүмүүсийг гарч гүйцсэний дараа автобус шатаж эхэлснийг тэр автобусны жолооч нь нотолж байна. 

	 

	(Яаж ингэж улаан гүжирдэж чадаж байна вэ? Хүний амь аварсан нь үнэн, өөрөө амиа алдсан нь илэрхий үнэн байтал ингэсэн “мэтээр зохиомол баримт оруулан бичжээ” гэж шүд зуун зүхсэн байх юм. Яасан "өндөр ухамсартай түймэр” вэ? Коммунизмын эх орны элчийн тавьсан түймэр учраас ингэдэг хэрэг үү?! Бэртэж гэмтсэн, ухаантай ухаангүй байсан хүмүүсийг сэргээд, эрхэм дээдсийн маань нотолж байгаагаар бол өөрсдөө, хүний туслалцаагүйгээр, гарч дууссаны дараа шатаж эхэлдэг байна шүү! “Гарч гүйцэв үү?” гэж асуугаагүй юм болов уу?! Ер нь физик, химийн ч гэдэг юм уу, шинжлэх ухаанд ийм юм, тийм боломж байдаг юм болов уу? Аль эсвэл харанхуй бүдүүлэг ард түмнийг яаж ч доромжилсон хамаагүй байдаг юм болов уу?

	Осол гаргасан жолоочийн үг яасан их үнэтэй байх юм бэ? Зүй нь түүнтэй хариуцлага тооцож “ардын төр” маань хохирогсдыг өмгөөлөх ёстой бус уу? Ерөөсөө автынхон энэ асуудлыг яаж шийдвэрлэсэн хэрэг вэ?? Эсвэл жолоочийг нуман тулгуурт хийж байгаад хүссэн нотолгоогоо гаргуулж ав аа юу, аль эсвэл тэр “нотолгоо” гэгчийг зүгээр л зохиочхов уу! гэлтэй л байна даа. Дараагийн өгүүлбэрт “ослоор нас барагчийг” бараг босгон авчирч ял тулгах шахжээ. 

	Энд бас нэг содон тохиолдол байсан аж. Юу хэмээвээс, УТТ-ны гишүүн Улаанбаатар хотын намын хорооны 1-р нарийн бичгийн дарга Б. Алтангэрэлийн эгч энэ осолд өртөж дүүдээ хэл хүргэснээр, даргын оролцоотойгоор осолдогсдод туслах ажил эрчимтэй, шуурхай хийгдсэн. Газар дээрээ байдал “Манлай нам”-ын яллаж байгаа шиг биш, “эсэргүү” нарын өгүүлсэн шиг байсныг гэрчлэх их болон эгэл гэрч нар олон байжээ. Хотын намын хорооны хэлтсийн эрхлэгч Мандшир анх үүрэг өгч найруулал бичигдсэн нь нэгийг өгүүлнэ. С. Б.)

	 

	Г. Жамъян үнэн байдлыг гуйвуулснаар барахгүй ослоор нас барагчийг ангийн дайсантай тулалдан амь үрэгдсэн гавьяат хүмүүс, зөвлөлтийн ард түмний аугаа их эх орны дайны баатруудтай адилтгасан санаагаар бичиж нэхэн шагнуулах санаачилга гаргасан байна. 

	Энэ бүх явууллагаа үндэстэй болгохын тулд Г. Жамъян Улаанбаатар хотын намын хороо, “Улаанбаатарын мэдээ” сонины нэр барьж зарим албан газар, хүмүүсийг өдөөн хатгах, тасралтгүй шахаж шаардах замаар тодорхойлолт гаргуулж байжээ. 

	Чихэр боовны үйлдвэрийн удирдлага Г. Жамъянгийн шахалт шаардлагад автаж, нас барагчийг “Шударга журам” медалиар шагнуулах тодорхойлолт гаргаж өгсөн байна. Гэтэл Г. Жамъян түүнийг өөрчилж, “Сүхбаатарын одон” болгох санал тавихад хөдөлмөрчдийн хүсэлт шаардлагын дагуу хийсэн мэтээр тайлбарлаж, ор үндэсгүй магтан тодорхойлжээ. 

	Г. Жамъян өөрийн санаа зоригийг биелүүлэх гэж хийсэн ажил явууллагаа байгууллага, хүмүүсийн үүсгэл санаачилга мэтээр тайлбарлан булзааруулахыг оролдож, үнэнч шударга бус байдал гаргав. 

	“Улаанбаатарын мэдээ” сонины эрхлэгч Г. Дугар улс төрийн талаар харш материалыг сонинд нийтлэн, ослоор нас барагчийг төрийн дээд шагналаар шагнуулах саналыг зөвшөөрч, албан ёсны тодорхойлолт гаргаж өгсөн байна. 

	Улаанбаатар хотын намын хорооны хэлтсийн эрхлэгч Д. Мандшир ослын талаар сурвалжлан бичих ажлыг сэдэж, санаачилснаар зогсохгүй түүнийг цаашид даамжруулан махран хичээж, ослын тухай бичих найрууллыг урьдаас санаатайгаар захиалан бэлтгэж, Зөвлөлтийн ард түмний ялалтын ойд зориулсан дугаарын нэгдүгээр нүүрэнд онцгой байр эзлүүлэн “Гавьяа” гэсэн сүржин гарчигтайгаар нийтэлсэн байна. 

	Үнэн байдлыг санаатайгаар гуйвуулан, улс төрийн талаар харш үйлдэл хийхэд гол үүрэг гүйцэтгэж, намын улс төр, үзэл суртлын ажилд ноцтой хохирол учруулсан Галсан овогтой Жамъянг МАХН-аас хөөв. 

	Харш үйл ажиллагааг зохион байгуулж, гүнзгийрүүлэн явуулахад шууд оролцож, элдвээр тус дөхөм үзүүлэн, намаас хүлээгэсэн итгэл найдвар, хариуцлагатай үүргийг хөсөрдүүлсэн Гүр овогтой Дугар, Жамба овогтой Дашдондог, Дарам овогтой Мандшир нарыг МАХН-аас хөөхийг сануулан донгодож, хувийн хэрэгт нь тэмдэглэв. 

	Улс төрийн талаар харш үйлдэлд зохих хэмжээгээр оролцсон хүмүүст арга хэмжээ авахыг Улаабатар хотын намын хороо, МХЗЭ-ийн Төв Хороо, МРТУХ-нд үүрэг болгов. 

	Г. Жамъян, Г. Дугар, Ж. Дашдондог, Д. Мандшир нарыг ажлаас нь өөрчлөв” гэжээ. 

	 

	2. “Изветия” сонины сурвалжлагчаар Монголд байсан Л. Шинкаревын 1989 онд “Известия” сонинд хэвлүүлсэн “На переломе веков” нийтлэлд: 

	 

	“Нэгэн түүхийг санаж байна. Үйлдвэрийн шөнийн ээлжээс буусан ажилчдыг суулгасан автобус нийслэлийн төв гудамжаар явж байв. Мөнөөх автобустай ачааны машин мөргөлдөж осол гарлаа. Автобус ч шатав. Залуу Монгол эр гэмтэл авсан боловч оюун бэгтэрч, ухаан алдсан хүмүүсийг галаас чирч гаргасан юм. Тэр бээр бусдын амь насыг аварч өөрөө эмнэлэгт нас барсан. Ажилчид түүнийг бригаддаа бүртгэн авч, цалинг эхэд нь олгодог болсон аж. 

	Энэ тухай сонинуудад бичиж, радиогоор ярив. Хэний ч толгойд автобусыг дайрсан ачааны машины талаар элдэв санаа төрсөнгүй. Харин төрийн эрх баригчид “ачааны машиныг Зөвлөлтийн жолооч барьж явсан нь мэдээж. Тийм атал монгол залууг алдаршуулсан найруулал гарсан нь эвдэршгүй найрамдалд харшилж байна” хэмээн шүүрэн авч зохиогч, эрхлэн найруулагч, хянагчдыг ажлаас нь шуугиантайхан хусаж, хүнд хүчир хөдөлмөрийн талбарт хөөн явуулжээ” 

	 

	гэсэн байна. Нэг үйл явдлын тухай хоёр баримт ийм буюу. 

	 

	 

	* * *

	 

	Социализмын сүүлийн 25 жилийн турш Монгол оронд тасралтгүй явагдсан улс төрийн хэлмэгдүүлэлт НЭБ хэмээх нэрийн дор буюу түүний үргэлжлэл болон хөвөрчээ. Тэдгээрийн нэг жишээ болгож хамгийн олон хүнийг хамарсных нь хувьд Жамъянгийн бүлгийг энд оруулав. Цэдэнбал ба түүний намын хэлмэгдүүлэлтийг Ж. Батмөнхийн удирдсан нам өөрчлөх, цуцлах ямар ч алхам хийгээгүй юм. Хэрэв цагаан морин жилийн ардчилсан хувьсгал гараагүй бол эдгээр хүмүүс тэр пайзтайгаа дуусах байсан гэдэг аймшигт бодол нэг л зэвүүн. Зөвлөлт “эзэн” гүрэнд бол Сталины дараа эрс өөр байсан билээ. 

	Гэвч өндөр заяат Монгол түмэн нэгэн үеийн хар дарсан зүүднээс сэрсэн нь юутай их хувь тавилан. Зөвхөн түүний буянаар өдгөө бид үнэнийг мэдэх ярих боллоо. 

	20-р зууны 2-р хагасын улс төрийн энэ харгислал эзэн гүрний дотоод дахь бодлогоос сөрсөн шинжтэй байснаараа нам хэмээх Цэдэнбал ба түүний хүрээллийн түүхийн өмнө хүлээх хариуцлагыг бүр ч ноцтой болгож байна. Үнэний хэлхээ цаашид олон талаар алдууран хөврөх болно оо!

	Дуулиантайхан хэлмэгдсэн дээрх том жижиг бүлгүүд болон Рэнцэний Чойном зэрэг олон нийтэд “амьд үзүүлэн” болгон залхаан цээрлүүлсэн ил тод “эсэргүү” нараас гадна, чимээгүйхэн хөнөөгдсөн, хөөгдсөн цөөнгүй тооны гэм зэмгүй шударга эх орончид байсныг ирэх цагийн түүх илчлэх биз ээ. Энд том, жижиг хоёр баримт дурдъя. 

	 

	1. Оршихын Цэдэндорж: 

	(“Үнэн” сонины санхүүд ажиллаж байсан). 1976—1979 онд Монголын нийгмийн болоод удирдлагын түвшинд болж бүтэхгүй байгаа юмсын тухай баримтуудыг нэгтгэн оюун дүгнэлт хийж хэдэн дэвтэр ном бичиж байгаад баривчлагдан шорон, гяндан, цөллөгийн 10 жилийг туулж, толгой мэнд мултарсан ч НАХ-ын дарамтаас гарч чадаагүй гэдэг. 

	Хэрэгт хэрхэн холбогдсон учир шалтгаанаа тэр бээр хэлэхдээ:

	 

	“Эх орон, элгэн түмэн хэмээх тахисан шүтээн минь ээ! Нам засгийн удирдагч гэж өөрсдийгөө нэрлэж урвах, дээрэмдэхийн дон шүглэсэн мангасуудаас орь залуугаасаа эхлээд та нарыгаа харамлаж явсаар насны үд хэвийсэн хойноо тэвчээрийн тэнцвэр алдран өөрийн амийг цаазын тавцанд барьж өгснийг 14 жилийн өмнө бичсэн 1000 гаруй хуудастай гурван дэвтэр минь нотолно” 

	 

	хэмээн 1990 онд бичсэн. 

	Зохиолч Ж. Бямбаа: 

	 

	“Оршихын Цэдэндорж бол миний өнийн дотно нөхдийн нэг. Их ном уншсан, аливааг гүнзгий тунгааж, үнэлж чаддаг, үнэнийг хэлэхээсээ шантардаггүй, эрс шуудхан зоримог зангаасаа болж л ялтан болсон юм. Ю. Цэдэнбалын үеийн булай явдал, эх орны хоцрогдол, ард түмний аж төрлийн доройтлыг баримтаар нотолж “Үнэн танаа өргөх өчиг” хэмээх мянга гаруй хуудастай гурван дамбигар дэвтрийг 1976—1978 онд махран бичиж үнэнийг илчилснээрээ өөрийгөө егүүтгэсэн” 

	 

	гэсэн байдаг. Хэлмэгдүүлэгчид энэ хүнтэй хэрхэн харьцаж байсан тухай дараагийн бүлэгт бас хөндөгдөх болно. 

	 

	2. Цэрэнгийн Навагчамба: 

	(Монголын эрдэм дэлгэрүүлэх нийгэмлэгийн лектор асан)

	“Сэтгэлийн хэг” үе үе, хавар голдуу сэдэрдэг гэж миний багад хөгшдийн ярьж байхыг сонсож байсан шиг хүнийг хэлмэгдүүлэх дон манай даргад үе үе хүчтэй хөдөлж байгаа юу даа гэмээр байх юм. 

	1974 онд юм санж. НЭБ-ийн 10 жилийн ой тохиож байсан үе. Навагчамбын өгүүлэх нь: “Бид тэр үед тун ч амархан “эсэргүү” болдог байв. Би 1970 оноос “герман” хэмээх өвгөн Б. Насанбуян гуайтай улс төрийн календарь зохиодог байлаа. Тэрний эхэнд төрийн сүлд дууны үг, Цэдэнбал даргын зураг байдаг байсан. Гэтэл 1974 оны календарь зохиохдоо

	 

	“Зөвлөлт оронтой заяа холбож

	Хандах зүгийг баттай барьсан

	Мандах коммунизмыг цогтой зорьсон

	Заяа түшсэн намтай Монгол орон” 

	 

	гэсэн бадгийг Ц. Дамдинсүрэн гуайн “дэмий л ийм 4 мөрт оруулчихсан юм” гэж харамсдаг байсныг санаад, бас ер нь Монгол улсын сүлд дуунд Орос Зөвлөлт гэж оруулж байх ямар хэрэг байна гэсэн жиг жуг яриа байсан болохоор хасаад хэвлүүлчихсэн юм. Тэгээд л. “Зөвлөлтийн эсрэг тэрс үзэлтэн” болчихсон. Намаас хөөгдөж, ажлаас халагдаад нутаг заагдсан. 10 жил Улаанбаатарт ирэх эрхгүй явсан. Байдал бол яг л бусдын адил байсан” гэдэг. 

	Энэ мэтчилэн бодохоор ер нь Монгол оронд хэлмэгдээгүй хүн, хэлмэгдээгүй бүтээл туурвил гэж байсан юм уу! Шовгор оройтой сэхээвч (цэцэрлэг дотор), луутай гүц, өндөр гэгээний урлал (шаазангийн үйлдвэрт), луу бол Хятадынх. Энийг дүрсэлнэ гэдэг Хятадыг сурталчилж байгаа хэрэг, Өндөр гэгээн бол шашны төлөөлөгч, бүтээлийг нь дүрслэн харуулна гэдэг шашныг сурталчилж байгаа хэрэг гээд устгуулж байжээ, ардын дуу, монгол бичиг, ном, шог хошин болон кино зохиолууд... “Монгол, Халимаг, Буриад цөмийг хүснэгд оруулсан панмонголын үзэлтэн” (Ц. Дамдинсүрэн) гэж яллах атлаа, бөхийн цол чимэгт “халх даяар дурсагдах” гэсэн үг оруулсан “их халхын үзэлтэн” (Ш. Магван, П. Цэрэндаш) гэж ажлаас халж, цөлсөн... гээд энд түмэн баримт дурдаж болох нь ээ. Ёстой л Т. Галсан найрагчийн бичсэнчлэн

	 

	“Эсэргүү болно гэдэг инээдэмтэй

	Эрүүл ухаанаар бодоход ханиадамтай” 

	 

	байжээ. 

	Хүний цус, бүр амьсгал хүртэл “эсэргүү” болсон тохиолдлууд байжээ. Мөнөөх Ц. Навагчамба нэгдүгээр бүлгийн цустай донор аж. Оюутан ахуйгаасаа эхлэн 41,5 литр цусаа Цусны станцад өгсөн нэгэн. Гэтэл Гавжийн шанд-д нутаг заагдаад байхдаа тарчиг амьдралдаа нэмэр болгох санаатай нэг удаа сэмхэн яваад иржээ. Галя эмч нь “чамаас болж эгээтэй л хоолноосоо салчихсангүй. Одоо чамаас цус авахгүй. Үүгээр дахин бүү үзэгд” гээд явуулжээ. Хожим учрыг мэдэх нь ээ: М. Пэлжээ даргын авгайд цус хийж, сөрөг урвал өгч, мөрөөр нь том шалгалт болж, доноруудын бүртгэл дотор мань эрийн нэр тууж явжээ. Шалгалтынхан: “Яагаад та нар намын эсрэг бүлгийн хүний цусыг авч дарга нарт хийх болов?” гэдэг том ялд унагахад хүрчээ. Гэхдээ “мэргэн залуурчид” маань үүнийг бүр эртнээс урьдчилан харж чадсан болохоор “эсэргүү” нарыг үр хүүхдийнх нь хамтаар нутаг заан нийгмээс тусгаарлаж чадсан байдаг. НЭБ-ийн толгойлогчид болон хамгийн идэвхтэй хамсаатан гэгдэн яллагдаж цөлөгдсөн эхний 20 хүний 2 нь намын оролцоотойгоор гэр бүлээсээ салсан байх бөгөөд үлдсэн 18-ын ам бүл 120, үүнээс хүүхэд 86 байсан. (Хавсралтад нэрээр гаргасан судалгааг үзэх) Тэдний нэлээд хэсэг нь, (тухайлбал, А. Цагаанхүүгийн 5 хүүхдийн 4 нь) амь үрэгдсэн, зарим нь эмнэлгийн тусламж авч чадаагүй байдаг. Үлдсэнийг нь лав л ХЗЭ-д элсүүлээгүй, цөлөгдөж очсон газрынх нь айл амьтан, бүр сургуулийн багш нар хүртэл “эсэргүүгийн гэр бүл хүүхдүүдтэй, ойртож үерхэж болохгүй” гэсэн ухуулга сурталчилгаа хийж байсан байдаг. 

	Энд дурдагдсан дээрх гурван тооноос (120:18)=6,6 буюу дундачаар, хэлмэгдсэн нэг айл 6-7 ам бүлтэй 4—5 хүүхэдтэй байжээ гэсэн тооцоо гарна. 

	Улс төрийн хэлмэгдэгсдийн Холбооноос хэдэн жилийн өмнө гаргасан бүрэн биш боловч хөдөлбөргүй судалгаагаар: “НЭБ гэгч зохиомол хэрэгт зөвхөн намын төв байгууллагын тогтоолоор шууд хэлмэгдсэн 57 хүн, үүнээс цөлөгдсөн 48” гэсэн тоо байдаг. Тэгвэл нийт (57х6,6)=376 хүний амьдрал энэ хэрэгт өртсөн (48х6,6)=317 нь цөлөгдсөн, тэдний 221 нь хүүхэд байсан тоо гарч байна. Энд “Т. Галсангийн 13” мэтийн орон нутгийн (аймаг, хот яамдын) шийдвэрээр хэлмэгдсэн олон арван хүн тооцогдоогүйн дээр тухайн үедээ “намын эсрэг бүлгийн” гэдэг нэр хаягаар, “Лоохууз, Нямбуу... нарын хамаатан садан, хамсаатан, найз нөхөд, хамт ажиллаж, дотно харьцаатай байсан” гэх мэтээр хэлмэгдүүлчхээд одоо болохоор баримт материалыг нь гаргаж өгдөггүй, олддоггүй, цагаатгагдаагүй өдий төдий хүмүүс хамрагдаагүй болно. 

	Хэлмэгдэгсдийн холбоо, зарим судлаачдын гаргасан “НЭБ-ийн хэргээр 200 орчим хүн хэлмэгдсэн” гэсэн тоо байдаг. Хэрэв 200 гэр бүл юм бол (200x6,6) =наад зах 1320 хүний ажил, амьдрал нэрвэгджээ гэсэн баримжаа гарна. 

	Энэ бол “эсэргүү” цусны хамааралтай баримт бөгөөд амьсгалын ч гэнэ үү, био орчны ч гэнэ үү нэг хөгийн жишээ дурдъя:

	Б. Нямбуугийн “бүлгийн” эсэргүү, “Хадны завсар хавчуулсан Халиуны зулзага хөөрхий” хэмээн дуулаад хөөгдөж ирсэн Гэцэлийн Чойжоохүү Тариат суманд үдэшлэгт орж, нэг бүсгүйтэй бүжиглэжээ. Тэр нь намын даргын авгайн дүү байсан юм санж. Гэтэл аймгийн намын хороонд дуудагдаж “залуу бүсгүйг уруу татаж намын эсрэг сурталчилгаа хийсэн, яагаад заавал намын даргын дүүг сонгов” гэсэн хэрэгт тулгагджээ. Энэ явцад “архи уугаад байгаа тухай асуудал ч тавигдаж, тэр бээр хариу өчихдөө: “би огт амсдаггүй байснаа коммунизмын оронд очоод амсаж шимж эхэлсэн нь үнэн. Тэгэхдээ Самданмөнх дарга (үзэл суртал эрхэлсэн нарийн бичгийн дарга) шиг өндөр эрчимтэй ууж сурах яагаач үгүй ээ” гэж хариулаад музейн тайлбарлагч ажлаасаа халагдаж, хамгийн төвөгтэй Хангай суманд бригадын тоо бүртгэгчээр хөөгдөж бүр доошоо унаж байснаа өөрөө найз нөхдөдөө ярьсан нь бий. 

	Энэ үеийн хэлмэгдэгсэд ярихдаа:

	Дундад зууны үед есөн эрүү гэж байсан. Энэ нь арьс маханд нь хэлдэг, хөнөөдөг. Тэгэхдээ хэрэгтэнд өөрт нь л хэрэглэдэг байсан гэдэг. Харин Цэдэнбалын үед наад зах нь 21 эрүү байсан. Оюун ухаан, зүрх сэтгэлийг нь тасчих, амьдрах арга, орчин нөхцөлөөр, хань бүл, үр удмаар нь мохоох, номхотгох аргаар хөнөөх явдал байсан гэцгээдэг. Зарим нь болохоор түүнийг тоолж барахын арга байхгүй “дээрээс нь энийг яаж ч болно” гээд аваачаад хаячихна. Очсон газар бүхэнд “ороолон чөтгөрүүд” байж л байдаг. Тухайн үед ухаан санаанд нь юу л орж ирнэв түүнийгээ л хийнэ. “Эсэргүүг хэн хэчнээн сайн зовооно вэ. Төдий хэр гавьяа шагнал хүртэнэ” гэсэн бичигдээгүй хууль үйлчилж байсан гэдэг. 

	Бас зарим нь болохоор тэр бүхэн цөм үнэн. Тэгэхдээ түүнийг маш товчоор хэлж болно. Юу гэвэл: Хүний эрхийн түгээмэл тунхаглалд юу гэж байна вэ. Тэнд заасан ганцхан зүйл, - “сонгуулийн эрх” гэдгээс бусдыг нь бүгдийг сонгодог агуулгаар нь зөрчсөн гэдэг. Гэвч нөгөө ганц эрх - сонгууль гэдэг нь манайд Шоу л байсан. Хүн сонгоё гэсэн хүнээ биш “дарангуйлагч”-ийнхаа сонго гэж тулгасан хүнийг сонгох эрхтэй биш үүрэгтэй, сонгохгүй бол ял сонсдог байсан. Тиймээс сонгуулийн ганц эрхтэй байсан биш, харин ч хамгийн ноцтойгоор зөрчигдсөн эрх гэж үзэж болно гэдэг юм. 21 ч байна уу, 201 ч байна уу. Амь амьдрал, бие сэтгэлээрээ туулаад ирсэн энэ хүмүүсийн үгийг үнэмшихгүй байх, үгүйсгэх эрх бидэнд байхгүй.

	Хэсэг хэлмэгдэгсэд. (Өвөр эгнээний дунд “гурван толгойлогч”) 1992 он

	Улс төрийн хэлмэгдэгсдийн дурсгалын өдрийн тогтоож, анх удаа төрөөс удирдан Сүхбаатарын талбайд тэмдэглэх үеэр. 1996. 09. 10

	“Хүн – эрдэнийн дээд” хэмээх арга хэмжээний үеэр

	 

	 

	[image: Image]

	“Бидний зөв байсан юм аа”хэмээх үгийг төр түмэндээ хандан омог бардам хэлэх эрхтэй болсон хэсэг хэлмэгдэгсэд. 1990-ээд оны эхэн

	УТХ-ийн холбооны тэргүүн А. Дашнамжил “Түүхэнд үнэн ганц буюу Дарамын Төмөр-Очир" номыг эмхэтгэн гаргасан нэрт одон оронч Санжмятавын Нинжбадгарт “Хүндэт өргөмжлөл" гардуулж байгаа нь

	Ц. Лоохуузад “автагсад”: А. Гүрбямба (зүүн гараас), д-р. Ө. Бэхтөр, В. Дашбалжир, УТХ-ийн судалгааны төвийн захирал д-р. М. Ринчин, А. Дашнамжил

	 


ХАВСРАЛТ : “НАМЫН ЭСРЭГ БҮЛЭГ” ГЭГЧИД ХАМРАГДАН ХЭЛМЭГДЭГСЭД

	 

	1. НЭБ-ийн толгойлогчид гэгдэн яллагдаж гэр бүлийн хамтаар хугацаагүй цөлөгдсөн:

	1. Цогт-Очирын Лоохууз. ам бүл 6 (6 жил шоронд хорьсон)

	2. Балдандоржийн Нямбуу. ам бүл 7

	3. Бандийн Сурмаажав. ам бүл 5

	 

	2. НЭБ-ийн ажил явууллагад идэвхтэй (зохион байгуулах байр суурьтай) оролцсон гэгдэж бүгд хурлын тогтоолоор зарлагдаж гэр бүлээрээ цөлөгдсөн:

	1. Алтангэрэлийн Дашнамжил. ам бүл 8 (эхнэр Тогтохыг эмчлээгүй, эмнэлгээс хөөж, өвчнөөр нь үхүүлсэн)

	2. Намжилын Гунгаажав. ам бүл 5 (эмнэлгийн тусламж авхуулахгүйгээр барьцаанд байлгаж өвчнөөр нь үхүүлсэн)

	3. НЭБ-ийн ажилд (нууц хуралд оролцох зэргээр) идэвхтэй оролцсон гэгдэж гэр бүлээрээ цөлөгдсөн:

	1. Дашийн Дамдинсүрэн - гэр бүлээс нь салгасан

	2. Рэнцэний Тогтох. ам бүл - 9

	3. Дэжингийн Жамба. ам бүл - 7

	4. Раднаагийн Бариадий. ам бүл - 9

	5. Дашдондогийн Цэрэн. ам бүл - 6

	6. Амгаагийн Цагаанхүү. ам бүл - 8

	7. Амгалангийн Отгонбаяр. ам бүл - 7

	8. Нянтайширийн Лхамсүрэн. ам бүл - 4

	9. Адъяагийн Жамц. ам бүл - 4

	10. Дашзэвэгийн Тангад. ам бүл - 9

	11. Дагданы Эрдэнэцогт. ам бүл - 7

	12. Түмэнгийн Жамбал. ам бүл - 6

	13. Пүрэвийн Санж. ам бүл - 5

	14. Дашзэвэгийн Чогсом (явцад нь шоронд хорьсон)

	15. Өлзийхутагийн Бэхтөр. ам бүл - 5

	16. Чойн Лувсандамдин. ам бүл - 3

	17. Батын Дашзэвэг. ам бүл — 4

	18. Б... Аюуш

	19. Цэрэнсодномын Сэрээнэн

	20. Даржаагийн Түгжжав

	 

	4. Шоронд хорьж ял эдлүүлсэн, залгуулан цөлсөн:

	1. Дэжидбалын Баасанжав. 5 жил. ял эдлүүлсэн. (дээр тодорхой өгүүлсэн)

	2. Дамдиндоржийн Лхамжав. 5 жил + цөллөг

	3. Дэлэгийн Самбуу. 5 жил + цөллөг

	4. Ваанчигийн Дашбалжир. 2,5 жил

	5. Гомбожавын Жамбалдорж (эмэгтэй) 1,5 жил + гэрийн хорио

	6. Цогт-Очирын Гантулга. 4 жил + цөллөг

	7. Дашдаваагийн Жамъяндорж. 6 жил

	8. Гомбын Уламбаяр. 1,5 жил

	9. Д. Баасанжав, В. Дашбалжир, Д. Самбуу нарын амь насанд халдах оролдлогууд хийсэн.

	 

	5. Орон нутагт цөлж явуулаагүй ч хийх ажил, явах газар, авах цалин, иргэний эрх хязгаартай, НАХЯ-ны байнгын хараа хяналтад байлгаж хэлмэгдүүлсэн:

	1. Цэвээний Лувсансамбуу

	2. Жанлавын Нямдарь

	3. Гончигийн Ойдовжамц

	4. Доржпаламын Цэен

	5. Мятавын Төмөржав

	6. Дэндэвийн Мандалсүрэн

	7. Очирын Нямаа

	8. Сумъяагийн Пүрэв

	9. Гэндэндоржийн Пагма

	10. Гончигдоржийн Долгор

	11. Цэрэндэндэвийн Найдансүрэн

	 

	6. Нямбуугийн хамсаатнууд:

	А/ Нэг ангийнхнаас нь сургуулиас хөөгдөгсөд:

	1. Намжилбарамын Лхагва - Нямбуутай ойр дотно харьцаатай байсан. ЗХУКН-ын дээд сургуулийн захирал дээр орж нэг сарын стипендийг авч эхнэр хүүхдэд нь өгсөн. 

	2. Нанзадын Гомбосүрэн - "Дотнын нөхөр Б. Нямбууд курсийнхнээс чинь” гэдэг үгийг ханын цаг дээр бичүүлсэн. Хандивын мөнгө цуглуулах ажлыг зохион байгуулсан

	3. Шаравын Цэрэнхүү - Хүмүүс 3—5 рубль хандивлахад 10 рубль өгсөн. 

	4. Төрмөнхийн Жамганбазар - Гадаадын (Германы харьяат) хүнд НТХ-ны бүгд хурлын шийдвэрт эргэлзэж буйгаа хэлж, Б. Нямбуугийн төлөө харамсаж уйлсан. 

	5. Гэцэлийн Чойжоохүү - Нямбуутай дотно байсан. “Хадны завсар хавчуулсан Халиуны зулзага хөөрхий” гэж дуулсан. Архи уусан. 

	6. Наваандоржийн Цэрэнбадам - Буцах онгоцны тийзээ Нямбууд өгч унаа залгуулсан. Бүгд хурлын дараа болсон “намын үүрийн хурлыг үймүүлсэн” гэсэн. 

	7. Шаравын Ишдорж - Эрүүл биш яриатай. Нямбууг өмөөрөх хандлага гаргадаг. 

	8. Цэрэнбалжирын Рэгжээбуу - Эрүүл биш яриатай. Нямбууг өмөөрөх хандлага гаргадаг. 

	9. Жамцын Дүгэржав - Эрүүл биш яриатай. Нямбууг өмөөрөх хандлага гаргадаг. 

	 

	Б/ Сургуулиа төгссөн боловч Нямбууд цаг бэлэглэхэд хандив өргөсөн “хэргээр” ирэхэд нь НАХЯ-ны хараа хяналтад авч үйлдвэр, аж ахуйн газрын түвшинд “аж ахуйн” ажил хийлгэж, эрх чөлөөг бусад хэлмэгдэгсдийн адил байлгасан:

	1. Лувсанравданы Баясах

	2. Ламжавын Бямбадорж

	3. Чүеэгийн Дамдинсүрэн

	4. Барианжавын Даанжав

	5. Лхамжавын Норовсүрэн

	6. Мижидийн Сандаг

	7. Аазайн Санжжав

	8. Ашхүүгийн Чүлтэм - Тэр үед сургуульдаа байгаагүй боловч “байсан бол бусад нөхдийн адил, хандив цуглуулах мэтийн бүх ажилд оролцох л байсан” гэж хэлсэн учир бусдын адил нутаг заагдан НАХ-ын хяналтад байсан. 

	 

	Энэ хүмүүсийг ямар шиг байдалтай байлгасныг Н. Лхагвааг нас барахад А. Чүлтэм нэг хороололд хэр нь гэрээр нь орж салах ёс хийх боломжгүй байсан ганц жишээнээс харж болно. 

	 

	В/ Өөр ангийн боловч хөөгдөж ирсэн:

	1. Цэрэнбаатарын Лоорой - Н. Гомбосүрэнгийн хамт онгоцны буудалд Б. Нямбууг гаргаж өгсөн. Дотно харьцаатай. Урьд нь Өмнөговьд удирдлагад нь ажиллаж байсан. 

	2. Занын Дамдин - Чойжоохүүтэй Нямбуугийн тухай харамсан ярилцаж байсан. 

	3. Н. Равнайсүрэн - мөн адил

	 

	7. “Т. Галсангийн (бичил) бүлэг” гэгдсэн

	1. Тангадын Галсан

	2. Нямын Пүрэвжав

	3. Цэндсүрэн

	4. Шарав-Арилдий

	5. Бадгарын Дарамжав

	6. Мянганы Жадамбаа

	7. Балжиннямбуу

	8. Очиржав

	9. Юндэнбатаа

	10. Даваа

	11. Дондов

	12. Бямбын Очирхуяг

	13. Сугарын Цэдэв

	14. Балбар

	 

	ЭХ ОРОНЧИД БА ЦЭДЭНБАЛ - 3

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


2005 оны хэвлэлийн Хэвлэн нийтлэлийн мэдээлэл

	 

	МОНГОЛЫН УЛС ТӨРИЙН ХЭЛМЭГДЭГСДИЙН ХОЛБОО

	 

	СОВДЫН БААТАР

	 

	ЭХ ОРОНЧИД БА ЦЭДЭНБАЛ

	 

	Номын хөтөч: проф. Туульч, өөлд Тангадын Галсан

	 

	Улаанбаатар 2005

	 

	Конрад Аденауэрийн сангаас ивээн тэтгэв. 

	 

	Цахимдсан: О. Бүрэнцоо

	Эх бэлтгэсэн: А. Табигат

	 

	Цаасны хэмжээ: А5

	Хэвлэлийн хуудас: 23.5

	Хэвлэсэн тоо: 500 хувь

	Хэвлэсэн газар: “Ган принт” ХХК

	 

	Зохиогчийн эрх © С. БААТАР, Улаанбаатар. 2005 он

	Энэхүү бүтээлийн зохиогчийн эрх хуулийн дагуу хамгаалагдсан болно. Бүтээлийг бүтнээр буюу хэсэгчлэн хувилах, нийтлэх, микрофильм хийх, электрон системд оруулах болон бусад ямар нэг хэлбэрээр олшруулахыг хориглоно.

